
   Çĕрлехи урамра хĕрарăм йĕни илтĕнчĕ, унччен те пулмарĕ — хăна çурчĕпе юнашар тăкăрлăкри тротуар çине тимĕр татăкĕ чанклатса ӳкрĕ.

Балкон çине тухнă арçын пулăшу ыйтса кăшкăракан хĕрарăм сассине илтрĕ те аялти хута анчĕ, анчах унта туристсене кирек хăш вăхăтра та йышăнса вырнаçтаракан араба та, талăкĕпе телефон умĕнче ларакан хĕр оператора та, кашни каç вестибюль урайне çăвакан тарçа та, кунĕн-çĕрĕн çурт умĕнчи будкăра тăракан полицейские те — никама та тупаймарĕ, вара пĕчченех ансăр тăкăрлăкалла ыткăнчĕ.

Тĕттĕм кĕтесре ăна сасартăк такам пуçран йывăр япалапа çапрĕ. Тăнне çухатнă çын тротуар çине ӳкрĕ...

Канăçсăр ир


Завод директорĕ пулма уйăрса лартсан Махмуд Монейм ирхи кĕлĕрен пуçласа сĕм çĕрлечченех тавралăха тимлĕрех сăнама, кашни çĕнĕ çуртăн илемне ыттисемпе танлаштарма, архитекторсемпе тавлаша-тавлашах пулас урамсене меллĕрех вырнаçтарма тытăнчĕ.

Паян та хăна çуртне çитичченех вăл сывлăха сыхлас енĕпе центр уçасси, производство склачĕсем тăвасси тата чугун çул станцине лартмалли лаптăка пĕчĕклетесси çинчен шухăшласа утрĕ. Ăна тепĕр япала, çие юлнă Ангелика тĕп хулара пулни, канăç памарĕ. Паллах, арăмне кашни утăмрах Софи пулăшать, анчах йăмăкĕн хăйĕн те пурнăçĕ пылак мар, мĕншĕн тесен вăл ирсерен Палестина арабĕсен штаĕ-хваттерĕнче упăшкинчен хыпар кĕтсе асапланать. Ангелика, Софи тата Фарук шăпи пĕр тевве çыхăнса Махмуда хăйне те канăç пами пулчĕ. Вăл васкаса хăна çуртне кĕчĕ те лифтпа хăйĕн пӳлĕмне хăпарчĕ, оператора тĕп хулари телефон номерне пĕлтерчĕ.

— Хэлло, Махмуд, — илтĕнчĕ тепĕр самантран ыйхăран вăраннă Ангеликăн çепĕç сасси.

— Епле пурăнатăн, хаклă кăвакарчăнăм? — трубкăна çывăхарах тытрĕ Махмуд.

— Чиперех.

— Эпĕ Софи тухса кайиччен шăнкăравлас терĕм, çавăнпа сана ир вăратрăм.

— Вăл сехет каялла тухса вĕçтерчĕ.

— Ăçта кайрĕ? Штаб-хватере-и?

— Çук. Ăна кардиологи центрне чĕнчĕç.

— Кам?

— Министр.

— Ахмади Шоухди-и? Йăнăшмарăн пулĕ те?

— Министр хăй шăнкăравларĕ. Ăна васкатрĕ, хăйĕн автомашинине ярса пачĕ.

— Инкек таврашĕ сиксе тухман пулĕ те?

— Такам вилнĕ. Ахмади Шоухди господинăн çывăх юлташĕ.

— Юлташĕ? Араб е вырăс çынни?

— Пĕлместĕп.

— Пĕл, тархасшăн.

— Юрать.

— Тепĕр вунпилĕк минутран санпа çыхăнăп, — Махмуд кичеммĕн трубкăна хучĕ, аллипе хура мăйăхне пĕтĕрсе илчĕ те пӳлĕм варринчи кресло çине ларчĕ, темиçе хут министрăн çывăх тусĕсене аса илчĕ. Сасартăк пуçа çиçĕм хăвăртлăхĕпе хăрушă шухăш вирхĕнсе кĕчĕ: ĕнер, каç енне, Римали генералпа Волин господин çăмăл автомашинăпа тĕп хулана тухса кайрĕç. Тен, çул çинче мĕн те пулин пулнă?

Директор хăвăрт трубкăна тытрĕ, анчах пӳрни диск шăтăкне кĕменнине, алли чĕтреме тытăннине сисрĕ те пĕр самант вырăнтан хускалмасăр ларчĕ. «Тен, Волин господина тем пулчĕ?» — вĕлтлетрĕ шухăш. «Çук, вăл çынна хурçăран тунă. Вăл — чĕрĕ» — хирĕçлерĕ ăшри тепĕр сасă. «Тен, Римали губернатора пĕр-пĕр тискер вăрă-хурах тапăннă? Ăна çухатсан кăнтăрта тытăнса тăма йывăр пулать: халăх ăна хисеплет тата хăрать. Ятне илтсен чи хаяр вăрă-хурах та, контрреволюционер та сивĕ тарпа витĕнет. Генерал — кăнтăрти тĕрек. Революцин шанчăклă салтакĕ!» — хăйпе хăй калаçса чунне лăплантарма тăрăшрĕ çамрăк директор.

Телефон сасси пӳлĕмри шăплăха та, пуçри йывăр шухăшсене те вăхăтлăха татрĕ.

— Махмуд! Хĕвелĕм! — илтĕнчĕ сасă инçетрен. — Пысăк инкек!

— Мĕн сиксе тухрĕ?

— Волин господина такам вĕлернĕ.

— Кама вĕлернĕ? — ĕненмесĕр тепĕр хут ыйтрĕ Махмуд.

— Волин господина.

— Кам вĕлернĕ?

— Пĕлместĕп.

— Кет. Эпĕ çитиччен килте пул.

— Сана Ахмади Шоухди господин заводра пулма хушрĕ. Ман пирки ан пăшăрхан. Кунта аван, хаклă тусăм! Пирĕн пулас пепке хăй пуррине систерсех тăрать: вăхăт-вăхăтпа тапкалашса илет. Эпир иккĕн, çавăнпа темиçе хут асăрхануллă пул! — çĕтрĕ инçетри сасă, анчах мĕн кантура çитичченех хăлхаран тухмарĕ, ăна хăйне те инкек кĕтме пултарнине тата кĕрешӳ çивĕчленсе хаярланнине аса илтерчĕ.



* * *

Ахмади Шоухди арăмне систермесĕр вырăн çинчен тăчĕ те асăрханса шкаф алăкне уçрĕ, çăмăл халат уртса янă хыççăн сĕтел çинчи чечеке тӳрлетрĕ, кĕлесĕр пушмак тăхăнса сада тухрĕ. Пиçнĕ çимĕçсемпе чечексен тутлă шăрши унăн чĕрине кăтăкларĕ, илĕртрĕ, анчах арçын малтанах палăртнă планран пăрăнмаре, илемле чулсенчен тунă яка сак çине ларчĕ.

Умра пĕчĕк фонтан, ун хыçĕнче куçа шартаракан йăм хĕрлĕ, сарă тата шурă чечексем, хыçалта — сип-симĕс йывăçсем. Чăн-чăн пĕчĕк оазис! Илемлĕх, шăплăх тата сулхăн сывлăш — пурте пĕрлешсе ăна тыткăна илчĕç, юмахри пек ырлăхра кантарчĕç. Анчах киленӳ нумая пымарĕ.

Шоухди президент совечĕн паянхи ларăвĕ пирки аса илчĕ. Унта республикăн энергетика программине сӳтсе явма палăртнă. Кунсăр пуçне çак программăпа çыхăннă ытти ыйтусене пăхса тухмалла: çурçĕртен пысăк пăр катрамĕсем илсе килсе шыв тăвасси, хăш-пĕр çĕршывсенче гелиостанцисем лартас ĕç епле пыни, пушхире алла илсе ăна тепĕр хут чĕртнĕ тĕслĕхсем çинчен çырнă кĕнекесене вуласа тухасси, атом электростанцийĕн хăш-пĕр ыйтăвĕсем...

Плотина тума пуçланă чухнехи вăйлă взрыв çаплах куç умĕнче чĕррĕн тăрать. Вăл темиçе пин çул хушши тĕлĕрсе выртнă гранитпа ытти чулсене, пĕтĕм тавралăха ыйхăран вăратрĕ, хăватлă юханшыв çулне пӳлсе электростанци лартма май пачĕ. Раççей республикăна пысăк пулăшу парать: промышленноçа аталантарма, çĕр ĕçне вăйлатма ал тăсать. Çак ырă чунлă, ĕçчен тата сăпай халăх та ялан куç умĕнче. Вĕсем пурте çупсам та вăйгопти Волин евĕр илемлĕ пулма кирлĕ. Çапла шутлать вырăс халăхĕ çинчен араб министрĕ.

— Ахмади! — илтĕнчĕ сасартăк çуртран арăмĕн сасси. Çак вăхăтра вăл ялан ăна кофе ĕçме чĕнет. Сасси вара темшĕн ку хутĕнче пăлханчăк пек туйăнчĕ.

— Тепĕр чĕрĕк сехетрен, — хуравларĕ Шоухди лăпкăн чечексем енне вĕçекен хитре лĕпĕше асăрхаса. Арăмĕн сасси тек илтĕнмерĕ, çавăнпа та вăл пĕтĕм япалана манса пĕртен-пĕр хитре лĕпĕш çине куçĕсемпе тăрăнчĕ, илемлĕ танлаштарусене аса илсе чунне савăнтарчĕ, пуçа тĕрлĕрен шухăш пухрĕ. Çăмăллăн вĕçет лĕпĕш. Аэроплан та çаплах — этеме пĕлĕте хăпартать. Мĕн кăна тумасть вăл ăста алăра: вĕçет, фигурăсем тăвать, перет тата бомбăсем пăрахать...

Паллах, этем ĕлĕк çунатлă кайăк-лĕпĕш евĕр вĕçекен аппарат ăсталанă чухне вăл вут-хĕм сирпĕтсе инкек кӳрессе пĕлмен, кĕтмен те, Ахмади Шоухди те кăнтăрти тытăçусемччен хăйĕн çĕршывне çар самолечĕ кирлĕ пуласси çинчен нихăçан та шутламан, анчах çак чиперкке ăна паян республикăна хутĕлеме вĕр çĕнĕ самолетсем тата пултаруллă летчиксем кирлине аса илтерчĕ.

— Хăвăртрах кил! Полици департаментĕнчен шăнкăравлаççĕ, — чĕнчĕ каллех арăмĕ.

— Кĕтчĕр. Пыратăп! — терĕ те Шоухди васкаса килнелле утрĕ.

Полици генералĕ çапла пĕлтерчĕ:

— Вырăс специалисчĕсем пурăнакан хăна çурчĕн картишĕнче, складпа гараж хушшинче, полицейски икĕ виле тупнă. Пĕри — араб хĕрарăмĕ, тепри — Раççей гражданинĕ Волин Андрей Ильич. Иккĕшне те хамăрăн поликлиникăна илсе кайма хушатăп.

— Раççей посольствипе çыхăнмалла, унтан кама та пулин чĕнмелле. Эсĕ, мĕн, пĕрремĕш хут ют вилепе тĕл пултăн-им? — тарăхнине пытармарĕ министр. Хăй лачкам тара ӳкрĕ. Тăнлавĕ çинчи юн тымарĕсем кăвакарса кайрĕç.

— Арçын ăшах. Чунĕ тухман пек туйăнать, çавăнпа поликлиникăна леçесшĕн, министр господин! — васканипе сăмахĕсене çăтса хуравларĕ полици пуçлăхĕ.

— Терес тăватăн. Яр хăвăртрах! — килĕшрĕ унпа Шоухди.

— Юрать... господин... Хам та унта каятăп.

— Чим.

— Эпир калаçнă вăхăтра вăл чунне пама пултарать, — васкатрĕ полици генералĕ.

— Юрать. Леçтер, анчах кардиологи центрне вырнаçтарччăр. Хăв мана кĕт...

Шоухди çарти Хăрушсăрлăх вăйĕсен пуçлăхĕпе çыхăнчĕ те ăна хăйне хăна çуртне ăсатма хушрĕ. Вăл çавăн пекех промышленность департаментне Софи Монейм тăлмача кардиологи центрне хăвăрт леçмелли çинчен пĕлтерчĕ, вырăс посольствине шăнкăравларĕ. Васкаса çар тумтирне тăхăннă хыççăн çуртран тухрĕ, тревогăпа вăратнă çамрăк офицер пек, аллея тăрăх урамалла вирхĕнчĕ, куç умĕнчи илемлĕ чечексене те, пиçнĕ çимĕçсене те, чĕвĕлтетекен кайăксене те асăрхамарĕ. Çар тата промышленность министрĕ, тăшмансен вăрăм алли çĕршывăн ытти вырăнĕсене те çитме пултарнине ăнланнăскер, хĕрне президентпа çыхăнманшăн ятларĕ. Картишĕнчен тухса автомашинăна ларас умĕн çеç, хăрушсăрлăх полковникĕн рапортне итленĕ хыççăн, кăшт лăпланчĕ, мĕншĕн тесен офицер ăна республикăра та, контрреволюци вăйĕсем хушшинче те палăрмалла улшăнусем пулманни çинчен пĕлтерчĕ.

Шоухди полковника вырăс инженерне такам тискеррĕн тапăнни, малашне полицин кашни утăмне тимлĕн сăнама кирлине ăнлантарчĕ те автомашинăна кĕрсе ларчĕ.

— Шофер — хамăр çын. Мана икĕ хут чăн вилĕмрен хăтарчĕ, — терĕ полковник çамрăк сержант хăйне кабинăна ларма хушасса алăк умĕнче кĕтсе тăнипе усă курса. — Хăвăра килти пек тытăр.

— Тавтапуç, — хуравларĕ министр хăй еннелле çаврăнакан офицер çине тимлĕн пăхса. — Анчах кунта стенасем те хăлхаллă. Пĕр япалана ан ман: курăнман тăшманпа çапăçма темиçе хут йывăр. Вăл шăши пек — пушă кĕлете кĕмест. Пĕр кĕрсен хырăмне тултармасăр тухмасть.

— Ăнлантăм.

— Çывăрнă чухне те куçа хупма юрамасть. Чĕн шофера. Васкатăп.

— Юрать, — терĕ те полковник çамрăка кабинăна ларма хушрĕ.



* * *

Автомашина пĕчĕк урамран аслă çул çине тухрĕ те хула варринелле çул тытрĕ. Министр та, полковник та пĕр шарламасăр пычĕç. Шоухди вăхăт-вăхăтпа сывлăш капланнине, чĕри йывăррăн тапнине туйрĕ, куç умĕнчен çамрăк Волин каймарĕ: вырăс лейтенанчĕ Мурманскри госпитальте выртнă чухне акăлчансене, арабсене, индуссене тата ытги çар çыннисене çыхăнтаракан тĕп тĕвĕ пулнăччĕ. Ăна, хаваслă та ырă чунлă çамрăка, кашни палатăра кĕтетчĕç, ăшшăн калаçса чунĕсене лăплантаратчĕç.

Великобритани ялавĕ айĕнче çапăсакансене çак командир тем тума та пĕлни тĕлĕнтерче. Вăл лаша кӳлме-тăварма, автомашинăпа çӳреме, парашютпа сикме ăстаччĕ. Вырăс офицерне сывалнă-сывалман тинĕс хĕррине минăсенчен тасатма ячĕç...

Вĕсен пурнăçĕнчи пĕрремĕш тĕл пулу вĕçленчĕ. Тепĕр эрнерен Шоухди нимĕç транспорчĕсене путаракан çар карапĕ çине таврăнчĕ. Вăрçă хыççăн Англие юлса университетра вĕренме тытăнчĕ, анчах 1948 çулта унăн вĕренме пăрахса Палестинăра Израиле хирĕç çапăçма тиврĕ. Йывăр вăхăтсенче вăл темиçе хут та çамрăк лейтенанта аса илчĕ, унăн пултарулăхĕ çинчен салтаксемпе офицерсене каласа кăтартрĕ, вĕсене çар ĕçне юратма вĕрентрĕ.



* * *

Хăна çурчĕ вырнаçнă урамра полицейскисем йышлăччĕ. Çурт хуçин пӳлĕмĕнчен вĕсене хирĕç полици генералĕ йăраланса тухрĕ. Арбуз пек çаврака пичĕ çинчи тар пĕрчисене тутăрпа шăлса типĕтнĕ хыççăн çемçешке аллине хăнисем енне тăсрĕ, пĕчĕк куçĕсене хĕссе куланçи турĕ, тачка тутине чаплаттарса уçрĕ те йăпăлти сасăпа пӳлĕме кĕме чĕнчĕ.

— Вĕлернĕ специалист ăçта? — ыйтрĕ Шоухди çиллине пытармасăр.

— Кĕрĕр, тархасшăн, — сĕнчĕ полици пуçлăхĕ. Пӳлĕмре вĕсене хăна çурчĕн хуçи, пĕр хĕрĕхсенчен иртнĕ арçын, Шоухди пек яштакаскер, капăр сĕтел хушшинчен вăр-вар тухса ларма сĕнчĕ, çирĕп сасăпа çапла каларĕ:

— Каçарăр, хаклă министр господинпа полковник господин. Манăн тарçă йăнăшнă. Чăн та, çак çуртра вырăс специалисчĕ пурăннă, анчах темиçе кун каялла вăл кунтан тухса кайнă. Çакăн çинчен тарçă пĕлмен, çавăнпа та çурта хураллакан полицейские Волин господина вĕлернĕ тесе пĕлтернĕ.

Шоухдин урисем лĕштĕрех кайрĕç, анчах вăл хăйĕн кăмăл хусканăвне никама та кăтартмарĕ. Пӳлĕмри çынсем пурте шăп тăчĕç, министр мĕн каласса кĕтрĕç.

— Вилесене ăçта леçрĕр? — илтĕнчĕ унăн лăпкă сасси.

— Халлĕхе килкартинче. «Васкавлă пулăшу» машининче выртаççĕ.

— Кăтартăр, тархасшăн.

— Кайрăмăр, — сĕнчĕ полици офицерĕ.



* * *

Вилнĕ çын чăн та Волин пулманнине хăй куçĕпе курса ĕненнĕ хыççăн Шоухди кăнтăрти трактор заводне, Махмуд патне, шăнкăравларĕ, Волин инженера тупса хăйĕнпе çыхăнтарма ыйтрĕ.

— Волин? — илтĕнчĕ Махмудăн тĕлĕннĕ сасси. — Вăл вилнĕ тесе пĕлтерчĕç.

— Кам?

— Манăн арăм, Ангелика.

— Пире йăнăш пĕлтернĕ. Хăна çуртĕнче Бельги çыннине вĕлернĕ. Эпĕ хам куçпа куртăм. Анчах Волин господин ăçта? Вăл кăнтăрта пулма кирлĕ.

— Римали генералпа Волин господин ĕнер тĕп хулана тухса кайнă.

— Ĕнер?

— Çапла. Ĕнер.

— Апла малалла итле. Паян каç енне сан пата хăрушсăрлăх офицерĕсене ярăп. Вĕсемпе пĕрле заводри специалистсен хуралне вăйлатăр. Кашни çыншăн явап тытатăн.

— Ăнланатăп, анчах Волин господин ăçта?

— Вăл, эсĕ калашле, Римали генералпа пĕрле пулма кирлĕ, анчах ăна шырамалла, унăн йĕрĕ çине ӳкмелле: инкек таврашĕ сиксе тухасран шикленетĕп.

— Мĕншĕн апла, Шоухди господин? Лару-тăру чиперех пулĕ те? — чăтаймасăр ыйтрĕ Махмуд аллипе хытă çӳçне сăтăрса.

— Чиперех, анчах ялан сыхă пулмалла. Çакна, хаклă тусăм, нихăçан та ан ман. Завода хураллакан çар чаçĕсене тĕрĕслесех тăр.

— Юрать. Тавтапуç асăрхаттарнăшăн.

— Эпĕ президент патне васкатăп, çавăнпа та манпа калаçса пĕтерсен тӳрех губернатор патне шăнкăравласа Волина туп. Санран ырă хыпар кĕтетĕп, — вĕçлерĕ сăмахне министр.



Кĕтмен утăм


Самолет реактивлă двигателĕсене хыттăн кĕрлеттерсе тинĕс çийĕн вĕçрĕ. Аялта ăна хирĕç кăтра пĕлĕтсем шурĕç. Вăхăт-вăхăтпа вĕсем капланса пысăк шурă тусем пек курăнчĕç, тӳпенелле кармашрĕç. Çак вăхăтра иллюминатора тĕтре хупларĕ.

Софи, çакăн пек илеме курманскер, куçĕпе кантăк çумне çыпăçрĕ, канăç паман шухăшран вăхăтлăха хăтăлчĕ.

— Пушхир. Каллех хăйăр пуçланчĕ, — терĕ вăл Ангелика еннелле çаврăнса.

— Апла кĕç çитетпĕр те, — хуравларĕ лешĕ кăмăлсăррăн вăрăм сигаретне тарăннăн ĕмсе.

Софи хирĕç чĕнмерĕ.

Икĕ хĕрарăм пĕр-пĕрне чылайранпа пĕлеççĕ, çавăнпа та вĕсем хушшинче нимĕнле вăрттăнлăх та çук. Пулни-иртнине пытармаççĕ, йывăр самантра нăйкăшса çӳремеççĕ. Тата вĕсене тепĕр япала пĕрлештерет: акăлчан хĕрарăмĕ тăван утравĕшĕн тунсăхлать пулсан, араб хĕрарăмĕн асĕнчен мĕскĕн Палестина халăхĕн нуши тухмасть. Фарук тĕлĕнмелле ырă хыпар — хăй Иерусалимри чаплă клиникăра ĕçлеме тытăннине тата ăна мусульман тĕнчин тĕп хулине пурăнма чĕннине пĕлтерсен Софи тӳрех инкĕшне хăйпе пĕрле пыма ыйтрĕ.

— Эсĕ йывăр çын. Сана инçете çӳреме юрамасть, — ӳкĕте кĕртме хăтланчĕ упăшки, анчах арăмĕ унăн сăмахне хăлхине чикме шутламарĕ те.

— Софи унта пурпĕрех пĕччен каймĕ, çавăнпа та ача çураличчен Фарука пулăшмалла. Эпĕ каймасан — кам кайĕ? Эсĕ-и?

— Ман пирки калаçни усăсăр.

— Мĕншĕн тăван йăмăкна пулăшма пултараймастăн?

—Мана Израиль влаçĕсем хăйсен çĕршывне кĕртмесен те пултараççĕ.

— Акăлчан хĕрарăмне вĕсем вунă хут аванрах кетсе илĕç. Килĕшетĕн-и манпа?

— Паллах!, — терĕ Махмуд, вара арăмĕпе тавлашма пăрахрĕ, ăна çула хатĕрленмешкĕн пулăшма тытăнчĕ...

Самолет шасси ураписене кăларма тытăнсан Ангелика хер пултăрĕ еннелле çаврăнчĕ, кăвак чĕрĕ куçĕсемпе ăна ăшшăн пăхса кĕскен каларĕ:

— Çитрĕмĕр «çылăхсăр çĕр» çине.

— Çитрĕмĕр, — йăлтăртатса çиçрĕç Софин шăрçа пек илемлĕ хура куçĕсем.



* * *

Хильда Çывăх Хĕвелтухăçĕнчен таврăнсан Копфе вăрттăн виллăран хваттере пурăнма куçрĕ. Кашни кун ĕç хыççăн чаплă клуĕсемпе магазинсене, тĕл пулу е паллашу каçĕсене çӳрерĕ. Паллах, тăшмансем хушшинче пурăнма йывăр пулчĕ, анчах çак тапхăра вăл чăтăмлăн тӳссе ирттерчĕ. Арăмĕ ăна Юргансен-Кĕçĕнни патне хăнана илсе кайрĕ, туслаштарса ячĕ.

— Шеф манăн сĕнӳпе килĕшмерĕ. Санран пулăшу ыйтатăп, — терĕ чылаях хĕрĕнкĕ Юргансен пĕррехинче.

— Ку çĕршывра санран хаклă тус çук, çавăнпа та пулăшма хатĕр, — терĕ Копфе нимĕçе юнашар пӳлĕме тухма сĕнсе.

— Тен, ыран сунара вĕçтерер?

— Хильда пĕччен ниçта та ямасть.

— О-о! Отто! Вăл чăн та сан çумна сухăр пек çыпăçнă! Ха-ха! — аллипе Копфене чĕркуççинчен çапрĕ çĕнĕ фашист. — Мана хирĕç нимĕнле хĕрарăм та çĕкленмен-ха хальлĕхе! Эпĕ ăна санран хăйпăтса илме пултаратăп.

— Эпĕ кĕвĕçетĕп, — сиввĕн пăхрĕ антифашист.

— Сан пек юлташа кӳрентерме юрамасть! Кайрăмăр! — Юргансен пӳлĕмрен тухрĕ те ансăр коридортан сарлака верандăна кĕчĕ, анчах унта çамрăк хĕрарăмпа арçын меллĕн вырнаçса ларнине асăрхарĕ те пĕрремĕш хута анчĕ.

— Ачасен пӳлĕмĕнче никам та çук. Вĕсем садра, — савăнăçлăн уçрĕ вăл алăка, çутта чĕртсе хăнине шахмат сĕтелĕ умĕнчи пушă пукан çине кăтартрĕ, çутта сӳнтерчĕ.

— Ларăр, тархасшăн.

— Тавтапуç. Кун пек конспирацие, ман шутпа, Юргансен господин кăна пултарать.

— Копфе те манран юлмасть, — шăл витĕр сăрхăнчĕç сăмахсем.

— Э-э, юлташăм! Кунти çĕр çине ура ярса пуссанах эпĕ пултаруллă офицер аллине лекнине туйса илтĕм, — кĕвĕçӳ сăмахĕсене илтмĕш пулса ырлама пуçларĕ антифашист. Вăл чылаях сыпнă тăшманăн чĕлхине салтма, унăн шухăш-кăмăлне лайăхрах пĕлме ĕмĕтленчĕ. Çавăнпа та Хильда Çывăх Хĕвелтухăçĕнчен киличчен хăйне вăрттăн виллăра тытнă пирки тĕртсе илме шутланăччĕ, анчах шăп та кирлĕ вăхăтра хăйне хăй чарчĕ, курăнман ĕçре лăпкă пулма, нихçан та васкама юраманнине аса илчĕ.

— Эсĕ чее, Копфе господин. Пулăшасшăн мар, çавăнпа ман çинчен ун-кун перкелешетĕн. Шеф вара сана манран ытларах хаклать. Эпĕ те çапла шутлатăп...

— Ман пирки сăмах çавăрттарма тытăнатăн, — чарчĕ ăна Копфе пукан çине çирĕпрех ларса. — Эпир кунта ĕç çинчен калаçма килтĕмĕр. Çапла-и?

— Çапла, — сăмаха виçсе каларĕ Юргансен хăйне хирĕç ларакана тĕттĕмре те тимлĕн сăнама, унăн кашни хусканăвĕнче мĕн те пулин тупма тăрăшса. — Ĕнер шеф кирек мĕнле майпа, анчах хĕл лариччен Крысин академик хуçалăхĕнче шанчăклă, хамăра парăнса ĕçлекен çын тупма хушрĕ. Вăл Амиров тутара Раççее вăрттăн яма шутлать, анчах эпĕ ăна шанмастăп.

— Шанмастăн?

— Çапла. Шанмастăп.

— Апла мĕншĕн шефа ун çинчен пĕлтермерĕн? Мĕншĕн мана çак хăрушă япалапа çыхăнтаратăн?! — хыттăн ыйтрĕ антифашист, нимĕç çакăн пек утăм тăвасса кĕтменскер.

— Чим. Ан вĕрилен. Ытла хĕрме сăлтавĕ çук. Эпĕ шанманни ниме те пĕлтермест, мĕншĕн тесен мĕн çамрăкран Раççейри вак халăхсене килĕштерместĕп. Тĕрĕсрех каласан, кураймастăп та.

— Хамăра критиклетĕн. Тутар — пирĕн кандидат. Калăпăр, вăл тĕпчев институтне кĕреймесен?

— Эпĕ çакна шефран пытарма шутламастăп, çавăнпа та задание пурнăçлама иккĕмĕш вариант кирлĕ, — кнопка çине пусрĕ те Юргансен — пӳлĕмре куçа шартаракан çутă ялкăшса илчĕ.

— Тĕрĕс, — терĕ Копфе аллипе куçне хӳгĕлесе.

— Анчах ăна, тутар ханне, Раççее иксĕмĕрех мухтаса ятăмăр мар-и? Ăна хурлани — кĕтмен япала.

— Ман шутпа, шеф сана хĕртмĕ, çавăнпа эсĕ иккĕмĕш вариант çинчен аса илме ан ман.

— Анчах ун валли пирĕн хатĕр çын çук.

— Пур.

— Кам? Чернейко-и? Ăна масар çинче шăммисене кантарма вăхăт.

— Дора.

— Дора?! — тĕлĕнсе ура çине тăчĕ Отто. — Каçарăр, Юргансен господин, анчах хĕрарăма ку ĕçе хутшăнтарма юрамасть. Кĕтмен япала ку.

— Эсĕ ăна пĕлместĕн. Çамрăк чухне унран лайăх агент пулман. Çав шанчăксăр тутарпа, Амировпа, çыхăннă пирки пăсăлчĕ.

— Каллех тутар, — нимĕçе юлташла икĕ аллипе те хулпуççинчен тытрĕ Копфе. — Тен, вĕсем иккĕшĕ те совет агенчĕсем? Мĕншĕн Амиров çаплах таврăнмасть? Тен, ăна арестленĕ?

— Çавăнпа та иккĕмĕш вариант хатĕрлеме шутлатăп. Эсĕ шефа сăлтавне урăхла кала-ха, тархасшăн, — тинех Юргансен хăй шухăшне пĕлтерчĕ те алăк еннелле çаврăнчĕ. Антифашист та ун хыççăн коридора тухрĕ. Тулта, йывăçсем хушшинче, уçă сывлăшпа чун килениччен сывласа илнĕ хыççăн шавлă пӳлĕме таврăнчĕ, анчах хăнара ытти чухнехи пек вăрах лармарĕ, Хильдăна киле кайма васкатрĕ, мĕншĕн тесен ăна халĕ пĕртен-пĕр ыйту — тăшманăн кĕтмен утăмĕ — канăç памарĕ.

— Йĕкĕреш, — савăнăçлăн пĕлтерчĕ те Ангелика пуçне минтер çине хучĕ, хăйпе юнашар тапăлтатса выртакан пĕчĕк пепкене упăшкине тыттарчĕ. — Ку — хĕрача, тепри — ывăл.

— Маттур! Саламлатăп! — Махмуд пĕр аллипе арăмĕн сарă çӳçне ачашларĕ, тепринпе ачине йăтрĕ, ăна сăмса вĕçĕпе кăшт тĕкĕннĕ хыççăн вырăн çине хучĕ, ывăлне тытрĕ.

— Хăв мĕнле пурăнатăн? Тем начарланнă пек. Мĕншĕн? — ыйтрĕ Ангелика.

— Сывлама вăхăт çук. Мотор завочĕ лартма тытăнтăмăр.

— Хăвна упра.

— Çпециалистсем çитмеççĕ.

— Ăнланатăп. Çапах та... пире ан ман. Ывăлу... хăв пекех... Шăп выртмасть, вĕçĕмсĕр алли-урине вылятать, тем шырать.

— Пулас инженер, — Махмуд тепĕр хут ачине лăпкаса илчĕ.

— Килтен хыпар таврашĕ пулмарĕ-и?

— Çук.

— Софипе Фарукран та-и?

— Ĕнер çыру илтĕм.

— Мĕн çыраççĕ?

— Аван пурăнасçĕ.

— Тархасшăн, ыран илсе кил. Хамăн алăпа тытса вулас килет. Темшĕн вĕсене аса илсен чун шикленет.

— Çырăвĕ кунтах.

— Пар, — чавси çине çĕкленме хăтланчĕ Ангелика, анчах упăшки ăна чарчĕ, çырăва пачĕ.

Хĕрарăм тимлĕн вуларĕ. Унăн куçĕсем савăнăçпа тулчĕç, тăрăхла пичĕ илемленсе хĕрелчĕ. Сасартăк вăл çырăва аллинчен ӳкерчĕ.

— Мĕн пулчĕ? — ыйтрĕ упăшки, хăранипе ура çине сиксе тăнăскер. — Сана вулаттарса пысăк йăнăш турăм пулас?

— Итле, — хута тепĕр хут тытрĕ Ангелика. — «...Израиль салтакĕсем Фарук ашшĕн çуртне бульдозерпа тĕртсе çĕрпе танлаштарнă, çавăнпа та канăçа çухатрăмăр, мĕншĕн тесен карчăкпа старике пурăнма вырăн кирлĕ. Çитменнине, вырăнти влаçсене Фарук вĕсен ывăлĕ пулнине пĕлтерме юрамасть. Тен, эпĕ кĕçех каялла таврăнăп: тăваттăн пĕр шалупа пурăнма йывăр.

Салампа Софи».

— Итлемерĕр мана, — ӳкĕннине пытармарĕ Махмуд арăмĕ çине шиклĕн пăхса.

Ангелика сăмаха ялан тӳррĕн калать:

— Пулăшмалла! — çирĕппĕн каларĕ арăмĕ упăшкин сăмахне илтмĕш пулса.

— Инçетре вĕт. Хамăр республикăра пулсан...

— Карчăкпа старик хамăр пата килччĕр. Аçун мулĕ такама та çитĕ...

— Йăмăк? 

— Ман шутпа, Софипе Фарук савăнса пурăнччăр, иксĕмĕр пекех çут тĕнчене йĕкĕреш парнелеччĕр. Ватăсене чĕн, — шывланнă куçне йăлтăртаттарса Ангелика аллине юратнă упăшки еннелле тăсрĕ, ачашланчĕ, ӳкĕте кĕртрĕ.



Тăван çĕршыв


— СШАра мана сутăн илме хатĕрленеççĕ, — куçне йăлтăр-р! çутатрĕ президент.

— Ан тĕлĕнтер, — терĕ Шоухди хăйăр çинче хытса тăрса.

— Сана мĕн пулчĕ? Мĕншĕн утмастăн?

— Тен, эпĕ йăнăш илтрĕм? Чăнласа каларăн-и эсĕ çапла: СШАра пирĕн президента туянма хатĕрленеççĕ тенĕ пек илтрĕм.

— Тытăнчĕç ĕнтĕ. Мыскари ĕнер пулса иртрĕ.

— Ĕненме йывăр.

— Ман шутпа, Римали генерал хӳтлĕхри сулхăнра шăп çавăн çинчен каласа култарнă пек, — Насер министра хулĕнчен тытса хăнасем валли тунă вырăн еннелле утрĕ, сăмахне малалла тăсрĕ. — Çар министрне посол туса янине астăватăн пулĕ?

— Паллах.

— Ĕнер вăл отпуска таврăннă. Çитнĕ-çитмен ман пата питĕ васкавлă хыпар пĕлтерме пычĕ те, эпĕ ăна йышăнтăм. Вăл мана США пуçлăхĕсенчен тĕлĕнмелле пысăк парне — виçĕ миллион доллар укçа — сĕнчĕ.

— Чекпа е таса укçан?

— Таса укçан. Чекпа парсан нимĕнле вăрттăнлăх та пулмасть вĕт, — каллех йăл кулчĕ президент.

— Апла эсир пысăк пуян. Ман пек мĕскĕн сирĕнпе юнашар утни вырăнлă мар.

— Э-э, хисеплĕ Ахмади! Эпĕ посола самантрах тăна кĕртрĕм. Пĕр чăматан укçана ун умĕнчех Рималине радиостанцин çӳллĕ башнине туса пĕтерме патăм.



* * *

Раççей çинчен асламăшĕ каласа пани Дорăн чĕринче ĕмĕрлĕхе юлчĕ. Грецире ашшĕн чаплă çуртĕнче пурăннă чухне те, Хĕвеланăç Европăри шавлă хуласенче те, шăрăх Çывăх Хĕвелтухăçĕнче те Тăван çĕршыв сăнарĕ асран тухмарĕ. Ут çинчи пăхаттирсемпе шавлă хуласем, вĕçĕ-хĕррисĕр çеçенхирпе сĕм вăрмансем, тырă уйĕсемпе хитре улăхсем — çаксем пурте çамрăк чуна хăйсем патне илĕртрĕç. Вăхăт-вăхăтпа тĕлĕнтерекен самантсем те пулчĕç: мул тĕнчине ӳкернĕ фильмсем Раççейри пурнăçа урăхла кăтартрĕç, ăна хурларĕç, çав пурнăçа пĕтерме чĕнчĕç.

Дора Мускав театрĕсенче, музейсенче, хула çывăхĕнчи тавралăхра çӳресе асламăшĕн ырă халапĕсене куçпа курчĕ, хăй валли канлĕхпе телей тупрĕ.

Ринат Амиров Атăл тăрăхне вăрттăн ĕçлеме таврăнасси çинчен калаçма тытăнсан хĕрарăм канăçне çухатрĕ, ăна хирĕçлеме май шыраре, мĕншĕн тесен вăл çак вăхăтра мул тĕнчинче Раççей çĕршывĕ çинчен элек сарнине, халăх хăйĕн пурнăçĕпе кăмăллă пулнине, çак çулпа ĕмĕрсем хушши малалла утассине ăнланнăччĕ, çавăнпа та ĕольница картишĕнче упăшкипе тавлашма хатĕрленчĕ, анчах Юргансен, çав аскăнчăк арçын, пыни пĕтĕм ĕçе пăсрĕ, пурнăçа пăтратса ячĕ.

Хăйне гарем мăшкăлĕнчен çăлса ирĕке кăларнă хыççăн вăл Амирова пĕтĕм чунĕпе юратса пăрахрĕ, çавăнпа та автомашинăра ашкăнма тытăннă нимĕçе питĕнчен çутăлтарса ямарĕ, шăв-шав кăларса тутара кӳрентересрен шикленчĕ...

Хĕвеланăçне таврăнсан нимĕç ăна каллех тапăнчĕ. Пулăшу ыйтма никамран та май пулмарĕ, мĕншĕн тесен шăп çав каç ашшĕ Чернейко патне хăнана кайнăччĕ. Çурма çутă пӳлĕмре чылай тĕркĕшнĕ хыççăн ăна тĕрткелесе лăплантарма тăрăшакан Юргансен ку хутĕнче гаремри Дайруттине аса илтерчĕ. «Тăршшĕпе те, вăйĕпе те, калăпăшĕпе те каснă-лартнă çавă. Хăлхи хупах пек. Сĕлекине те çавăн пекех юхтарать!» — терĕ те Дора пусмăрлакан нимĕçĕн çăмламас сăмсине икĕ шĕвĕр пӳрнине чикрĕ, пĕрене пек хытă кĕлеткине урисемпе пĕр харăс тапса пӳлĕм варринелле сирпĕтрĕ...



* * *

Тепĕр виçĕ кунран виллăна Отто Копфе персе çитрĕ. Вăл хĕрарăма сада тухса çӳреме чĕнчĕ, йьшăçсен сулхăнĕнче Раççейри пурнăçа хурларĕ, кашни майлă самантра ăна сиен тумалли çинчен аса илтерчĕ.

Çывăх Хĕвелтухăçĕнче çак çуткам арçын Дорăна пĕрре курсах килĕшнĕччĕ. Халĕ вăл пĕр чарăнмасăр унăн тăван çĕршывĕ çинчен палкать, ăна сиен тума ĕмĕтленет. «Епле хăрушă иккен этем тени çак çутă тĕнчере! Ринат умĕнче парăмра пулмасан эпĕ ăна юратма та хатĕрччĕ вĕт!» — терĕ те тарăхса хĕрарăм чăтаймарĕ, çул хĕрринчи çамрăк йывăçа ыталарĕ.

— Мĕн пулчĕ?

— Кураймастăп сана! — хыттăн туртăнчĕ хĕрарăм.

— Мĕншĕн?

— Малтан макăрса тăранам... Унтан... ăнланăн, — тесе Дора çывăхри сак çине ларчĕ. Копфе, ун умĕнче сарлака илемлĕ çулçă тытса тăраканскер, айăпа кĕнĕ шкул ачи пек курăнчĕ, çавăнпа та хĕрарăм ăна ларма сĕнчĕ. — Мана эсĕ пĕрре курсах килĕшрĕн. Эсĕ те... ман шутпа... çакна ăнлантăн... хирĕç пулмарăн. Çапла вĕт?

— Çапла.

— Паян вара эпĕ сана кураймастăп!

— Юратупа курайманлăх ялан пĕрле çӳреççĕ.

— Шекспир?

— Шекспир.

— Чим. Акă ăçта иккен манăн йăнăш! Эсĕ писательсенчен хăшне ытларах юрататăн?

— Паллах, Хемингуэй, Гете...

— Вырăс писателĕсене пĕлетĕн-и эсĕ?

— Пĕлмесĕр. Достоевский, Толстой, Горький.

— Кам вăл Горький?

— Социализмла реализма пуçласа яраканĕ. Пролетариатăн чи чаплă писателĕ!

— Эпĕ ун çинчен илтмен, анчах Лев Толстой геройĕсем халĕ те куç умĕнчех тăраççĕ.

— Эпĕ те вĕсене юрататăп.

— Чăн калатăн-и?

— Чăн.

— Апла тĕлĕнмелле! Мĕншĕн эсĕ хăв юратнă писатель çĕршывне хирĕç кĕрешме хатĕрленетĕн?

— Ку ыйтăва пĕр сăмахпа ответлеме йывăр.

— Эсĕ те çар çынни. Юргансен пек. Çапла-и?

— Çапла. Сана та хам ĕçе хутшăнтарма килтĕм, хаклă Дора.

— Мана та? — тĕлĕнсе ыйтрĕ те хĕрарăм тӳрех сак çине тӳрленсе ларчĕ, илемлĕ кăвак куçĕсене васкаса пĕчĕк тутăрпа типĕтрĕ, çӳхе тутине чăп тытса Копфе еннелле çаврăнчĕ. — Итлетĕп.

— Эсĕ темиçе çул каялла пирĕн задание ăнăçлă пурнăçларăн. Паян каллех санран пулăшу ыйтатпăр.

— Каçар, Отто. Тĕрĕс ăнлан мана. Эпĕ текех вырăс халăхне хирĕç ĕçлеме пултараймастăп. Çак çутă тĕнчере маншăн унран хакли çук. Вăл — манăн тăван халăх. Каçар мана, Раççей, çамрăк чухнехи çылăхсемшĕн!

— Эпĕ санпа пĕр чĕлхе тупасса шаннăччĕ, — терĕ те Копфе майĕпен ура çине тăчĕ. Хăй хĕрарăм çине ăшшăн пăхрĕ, анчах çакна палăртмарĕ. — Тепре куриччен.

— Чим. Ан васка, — сасартăк хыттăн ярса тытрĕ ăна Дора. — Кухньăра эсĕ юратнă апат-çимĕç пур.

Отто ун хыççăн пӳлĕме кĕчĕ.



Тыткăнри президент


Президент канашĕ вăраха кайрĕ. Унта ларакансем республика экономикине хăвăрт аталантарма кирли çинчен калаçнă чухне пĕрешкел шухăшланă пек пулчĕç, анчах пушхирти ĕçсем çинчен сăмах хускалсан тĕрлĕ калаçакан тупăнчĕ. Пĕрисем СШАпа туслашма, теприсем Европăри пуян çĕршывсемпе çыхăнма сĕнчĕç.

— Пире пур ĕçре те Мускав пулăшать, — калаçăва хутшăнчĕ Шоухди, президентпа юнашар лараканскер.

— Çавăнпа та, хаклă Ахмади, вĕсенчен пĕрмай ыйтма чĕлхе те çаврăнмасть, куç хăрать, — терĕ ăна хирĕç ларакансенчен пĕри.

— Тĕрĕс. Питĕ тĕрĕс! — терĕç татах темиçен. Хăшĕ-пĕрисен куçĕсенче сиввĕн пăхни те сисĕнчĕ. Çакна çар министрĕ кăнтăрлахи апат вăхăтĕнче тепĕр хут асăрхарĕ. Совет членĕсем сĕтел хушшинче шăкăлтатса калаçса ларчĕç, анчах президентăн ырă сĕнĕвĕсене е шӳтлесе, е пĕр-пĕринпе вăраххăн сăмахласа хирĕçлеме хăтланчĕç.

— Манăн сире пĕлтермелли пур, — терĕ Шоухди президент енне пĕшкĕнсе.

— Ĕç пӳлĕмĕнче, — терĕ те Насер алăк патнелле утрĕ. Тантăшĕ те унран юлмарĕ.

— Кил хушшинчи сулхăнра татах та аван, — аллипе кермен хыçĕнчи пальмăсем енне кăтартрĕ министр коридора тухнă-тухман.

— Килĕшетĕп, — республика пуçлăхĕ урисене йывăррăн пусса картлашкасем тăрăх аялалла анчĕ. Алăка хураллакан салтаксенчен уйрăлса йывăçсем хушшине кĕрсен тин Абдел Насер хăй хыççăн пыракан тусĕ еннелле çаврăнчĕ.

— Шутламан та вĕт Раççейре хама хирĕç çынсем пуласса. Вĕсене иксĕмĕр туслине палăртма юрамасть.

— Мана çарти хăрушсăрлăх вăйĕсен пуçлăхĕ Советăн çур пайĕ Хĕвеланăçĕнчи мул çĕршывĕсемпе çыхăннине пĕлтерчĕ, анчах, ман шутпа, вĕсем пурте пĕр майлă. Эсреметсем, пĕтĕм чуна пăтратса ячĕç.

— Чăн та, çурри ытла мана хирĕç.

— Ман шутпа, пурте.

— Туссем те пур вĕсем хушшинче, — пуçне çĕклерĕ президент министр мĕн каласса кĕтсе.

— Пĕрре е иккĕ... Пĕр сăмахпа каласан, хăрушă япала. Тăшмана хăвăрт тĕп тумалла.

— Паллах, хаклă Ахмади, анчах тата тепĕр талăк вĕсене тивме юрамасть.

— Мĕншĕн вăраха яратăн?

— Хăш-пĕр туссен Хĕвеланăçĕнчен таврăнма тивет. Шанчăклă çынсем. Революцие чунтан парăннă.

— Ăнлантăм.

— Виçĕмкун вĕсенчен пĕри Волин инженера НАТО агенчĕсем вĕлерме хатĕрленни çинчен пĕлтерчĕ, çавăнпа та эпĕ Римали генерала вырăс инженерне хăй патне илме хушрăм.

— Çанталăк япăхать, çавăнпа та ытти вырăс специалисчĕсен хăрушсăрлăхĕ çинчен те ан ман, — хушрĕ президент.



* * *

Мальгинăн пĕчĕк çемйине сасартăк пысăк инкек хăратма тытăнчĕ. Вырăнти полици унăн докуменчĕсене тĕрĕслерĕ, ку çĕршыва ăçтан куçса килнипе интересленчĕ. Ватă хуçа çамрăк офицера укçа та сĕнчĕ, Чернейкăн каçхи клубне те йыхăрчĕ, анчах лешĕ хăйĕннех печĕ; Грецирен мĕн сăлтавпа кунта куçни паллă мар тата паспорт йĕркине пăснă.

Эмигрант Юргансен патне вĕçтерчĕ, унран пулăшу ыйтрĕ.

— Эпĕ хам та сан пекех ватă, çавăнпа никама та кирлĕ мар. Юрать, ывăлăм НАТО штабĕнче тар юхтарать. Пире хальлĕхе никам та тĕкĕнмест. Ывăлăм — пĕртен-пĕр шанăç, çавна кĕтер, — тесе старик ăна каçчен хăй патĕнче тытрĕ, авалхи туслăх ячĕпе кăштах эрех ĕçтерчĕ, пулни-иртнине аса илчĕç.

Юргансен-Кĕçĕнни çитнĕ çĕре иккĕшĕ те сисĕнмеллех хĕрнĕччĕ, çавăнпа та çамрăка пер харăс, пĕр-пĕринпе ăмăртмалла тенĕ пекех, Мальгинăн хуйхи çинчен пĕлтерчĕç.

— Хĕрӳ айăплă, — ответлерĕ офицер сĕннĕ черккене ӳпĕнтерсе.

— Кур, манăн ывăл ĕçлет. Эпĕ вĕрентнинчен иртмест. Санăн хĕрӳ мĕн тăвать? — чăкăлтăш автан пек, кукăр сăмсине каçăртрĕ Юргансен. — Каларăм вĕт: ывăлăм — ылтăн!

— Тӳрех ятлатăн, Юргансен господин. Ĕлĕкхинчен нимĕн те улшăнман иккен. Санран пулăшу ыйтни те кăлăхах.

— Ара, каларăм-çке: пĕтĕм айăп Дорăра! — хыттăн мăкăртатрĕ те Юргансен-Кĕçĕнни пуçне тайса юнашар пӳлĕме тухрĕ.

— Тăхта, — чарчĕ ăна ашшĕ аллипе сĕтел хушшине ларма сĕнсе. — Ку çынпа ура çинче тăрса калаçни килĕшӳсĕр. Пĕлетĕн-и вăл камне?

— Мальгин господин — вырăс эмигранчĕ. Ун пеккисем Европăра, Азире тата ытти материксем çинче пиншерĕн, атте.

— Э-э, ывăлăм, иккĕмĕш тĕнче вăрçи вăхăтĕнче унăн ятне Канарис кăна пĕлнĕ. Ăнлантăн-и халĕ санăн умăнта кам тăнине?

— Паллах. 

— Апла пулсан ăна Дора айăпне те пĕлтермелле. Вăл манран та шанчăклăрах, ывăлăм.

— Ăна вăхăтлăха Мускава ямалла, анчах пирĕн сĕнӳпе килĕшмест вăл.

— Мĕншĕн? — шăл витĕр ыйтрĕ ватă нимĕç шăлĕсене шатăртаттарса. — Шикленет-тĕр. Хĕрарăм вĕт.

— Каçар, атте. Ĕç çинчен килте калаçма юрамасть.

— Хăвна штаба кам вырнаçгарнине мантăн иккен эсĕ!

— Çук.

— Апла пулсан кала Мальгин господина.

— Дора Российăна юратса пăрахнă.

— Пулма пултараймасть! Мĕн палкатăн эсĕ? — сĕтеле хыттăн çапса ура çине тăчĕ Мальгин. Хăй, тарăхнă кăркка пек хĕп-хĕрлĕскер, çара пуç тӳпинчен пуçласа ура пӳрни вĕçне çитиччен сивĕ тарпа витĕнчĕ, тачка тути чĕтрерĕ. — Сӳнтерес вута пăтратса ятăн, эсремет ачи. Каçар, Юргансен господин, çак сăмахшăн, анчах епле хăять вăл ман çинчен çапла калаçма?

— Лăплан, тусăм. Ман шутпа, çамрăксем, иксĕмĕр пекех, пĕр чĕлхе тупайман, пĕр-пĕринпе йытăпа кушак пек пурăнаççĕ.

— Пĕлтерем-и ăна санăн хĕрӳ çинчен?

— Паллах.

— Дора мĕн çамрăкран вырăссене хирĕç кĕрешнĕ. Çамрăксем хушшинче ун пек пултаруллă агент пулнине астумастăп-ха. Российăна юратать тени пирĕншĕн кулăш кăна...



* * *

Революци кунĕ умĕн президент хăй патне Шоухдипе Рималие чĕнчĕ. Ĕç пӳлĕмĕнче çĕршыври лару-тăру çинчен калаçнă хыççăн вăл тус-тантăшĕсене каллех кермен хыçĕнчи сада илсе тухрĕ.

— Плотина çурри ытла хăпарчĕ. Хамăр трактор пуш-хире сухалать, шăварма арыксем чавать. Çарта та улшăнусем пур: хăватлă истребительсен сасси пирĕн тӳпере янăрать, йывăр танксемпе тупăсем пени юнашар королевствăна та çитме тытăнчĕ. Юлашки вăхăтра кăнтăрти чикĕре лăпкă. Ĕç халăхĕн те пурнăçĕ кăшт çăмăлланчĕ, анчах патшалăха ертсе пырас çĕрте йĕрке çук, мĕншен тесен çĕр хуçисем лайăх вырăнсене хăйсен аллиннех тытаççĕ, çавăнпа та паян, çак самантра, манăн, çар министрĕн тата губернаторăн, çак ыйтăва татса памалла. Ыран — эпир кая юлма пултаратпăр. Эсир мĕн сĕнетĕр?

— Калама юрать-и? — куçне именчĕклĕн çĕклерĕ Ахмади Шоухди. Вăл Римали генерал çине пăхрĕ, анчах лешĕн пĕркеленчĕк хăмăр пичĕ çинче нимĕн те палăрмарĕ: генерал хăйне çапăçура та, мирлĕ пурнăçра та лăпкă тытать, ун шухăшне пĕрре пăхса пĕлме йывăр.

— Паллах, — ответлерĕ президент, министрпа пĕрле губернатор çинчен куçне илменскер.

— Чи хăрушши — президент Канашĕ. Çавна кăкламасан, чăн та, япăх кунсем пуçланаççĕ. Римали, ман шутпа, ун çинчен пĕлмест.

— Пĕлетĕп, — генерал пилĕкне тӳрлетрĕ те мăйăхне пĕтĕрчĕ. Тепĕртакран тин çапла каларĕ: — Виçсĕмĕр те неоколониализм тыткăнĕнче. Ирĕклĕх илнĕ хыççăн çак хăрушлăха маннă эпир. Унран хăтăлма хăвăрт, анчах питĕ асăрханса хатĕрленмелле: Прогрессивлă ĕç партине тумалла. Халăх пурнăçне çăмăллатма темиçе декрет кăлармалла.

— Тĕрĕс калать, — президент çине пăхрĕ çар министрĕ. — Çĕршыври влаç парти аллине куçсан президент Канашĕ ирĕксĕрех е саланать, е вăйсăрланать.

— Вăл юлтăр, анчах ăна е наци ассамблейинче, е пухăвĕнче суйламалла тăвас. Калăпăр, кашни пилĕк çултан, — малалла тăсрĕ калаçăва генерал.

— Тавтапуç. Сире ăнлантăм. Эсир те ман пекех шутлатăр, — терĕ Абдел Насер. — Президент Канашĕнчи шанчăксăр çынсене эпĕ ыранах çĕршывăн инçетри районĕсене ярăп. Тата икĕ декрет хатĕр. Пĕри — ачасене шкулта тӳлевсĕр вĕрентесси, тепри — пуянсен çĕр виçине пĕчĕклетесси çинчен. Ыранах кăнтăрти провинцире Прогрессивлă ĕç партине йĕркелесси çинчен сас-хура кăларар. Ку ĕçе, паллах, Шоухдин тума тивет, мĕншĕн тесен рабочисем уншăн икĕ алăпа сасăлаççĕ. Генерал манпа килĕшет-и?

— Паллах.



Кам эсĕ, Копфе господин?

Амиров Раççейрен таврăнас вăхăт çывхарчĕ, çавăнпа та антифашист васкама тытăнчĕ.

— Дора! — терĕ вăл пĕррехинче каферен тухса автомашинăна кĕрсе ларнă-ларман. — Мускава кайма вăхăт.

— Рината курасчĕ.

— Çук, кураймастăн.

— Апла пулсан сĕтел хушшинче хак пирки калаçса татăлмасăр вырăнтан та сикместĕп.

— Кайрăмăр, — васкамасăр газ педалĕ çине пусрĕ Копфе асăрханса урам варринелле пăрăнсан. — Ман шутпа, эсĕ хаклашма пĕлместĕн.

— Мĕншĕн?

— Ĕçлеме эсĕ маттур, анчах саншăн ялан аçу хаклашнă.

— Атте! Вăл вăр-вар пулман пулсан эпир аннепе иксĕмĕр те ăçта та пулсан ятсăр авăрта тинĕсри турпас пек выртмалла.

— Çапла. Аçу ячĕ вырăс эмиграцийĕ хушшинче паллă. Анчах пĕр япалана пĕлмеççĕ: укçашăн антăхса вăл хăйĕн çамрăк хĕрне те шеллемен, ăна та вырăс çыннисене хирĕç ĕçлеме хутшăнтарнă, анчах укçине пĕтĕмпех хăйĕн кĕсйине чикнĕ.

— Ара, мулĕ пур пĕрех манăн пулать, — çуталса ларакан король керменĕ çине куçĕпе тăрăнчĕ хĕрарăм. Вăл Отто хăйне тинкерсе пăхнине те, умри автомашинăсене те асăрхамарĕ.

— Паллах, мулĕ сана юлать, анчах ăна епле пуçтарнине пĕлетĕн-и, хаклă тусăм? — хăйĕннех печĕ Копфе вилла еннелле каякан çул çине пăрăнса тухсан.

— Çук, пĕлместĕп.

— Пĕлменни — аван, анчах...

— Аван?

— Паллах, аван! Анчах ун çинчен хак пирки калаçма тытăнсан аса илĕпĕр, — терĕ те Отто машинăна хăвăртрах хăваларĕ, виллăна васкарĕ.



* * *

Римали генерал патĕнче пурăнма тытăнсан Андрей Волин кашни çĕнĕ трактора сăнав уйĕнче ĕçлеттерсе тĕрĕслеме тытăнчĕ. Малтан çак йĕрке Махмуда килĕшмерĕ, анчах ваннă кашни машина çинчен тĕрлĕ элек илтнĕ хыççăн вăл та сăнав ĕçне хутшăнма, инженера пулăшма тытăнчĕ.

Феллахсем «тимĕр ăйăр» тесе ят панă машина пурăннăçемĕн хăйĕн чапне инçетрен инçете сарчĕ, сăнав уйне ытти араб çĕршывĕсенчен хăнасем çӳреме тьггăнчĕç. Трактор мĕнле ĕçленине сăнаканнисем те пулчĕç, ăна Хĕвеланăçĕнче тунă машинăсемпе танлаштарчĕç, кашни пайне тĕрлĕ енлĕ хак пачĕç. Пурне те кабинăри сулхăн сывлăш килĕшрĕ.

Махмуд килен-çӳренсене хапăл туса йышăнчĕ, трактора мухтарĕ, кашни майлă самантра сăнавçăсене пӳлсе калаçăва хăй аллине илчĕ, çĕршывра пулса иртекен улшăнусем пирки те манмарĕ. Хăнасем, паллах, ăна хирĕçлемерĕç. Вĕсем çамрăк директора тимлĕн итлерĕç, малалла та ăнăçлă ĕçлеме хавхалантарчĕç. Пĕррехинче сборка цехĕнче темиçе араб машина хакĕ çинчен калаçса кайрĕç. Махмуд çав вăхăтра ушкăн айккинче цех начальникĕпе калаçатчĕ, çавăнпа та сăмах мĕн çинчен пынине тӳрех ăнланман пирки ыйтăва кĕскен хуравларĕ:

— Хак çинчен шутлама вăхăт та пулман.

— Епле пулман? — пĕр-пĕрин çине пăхрĕç хăнасем хура куçĕсене йăлтăртаттарса.

— Пулман! — çирĕппĕн ответлерĕ Махмуд хăй тавра пухăнакансенчен пăрăнма тăрăшса.

— Пулман! — тĕлĕннине пытармарĕç лешсем куçĕсене кулăшла мăчлаттарма тытăнса. — Тен, сире çак завода парнеленĕ?

— Хисеплĕ туссем! — хăнасем еннелле çывхарчĕ çамрăк, лешсем чăнласах интереслĕ калаçу пуçарса янине ăнланнăскер. — Эпĕ çĕнĕ директор, çавăнпа та икĕ правительство епле калаçса татăлни çинчен пĕлместĕп.

— Ман шутпа, ăна укçасăр тунă. Мускав Çывăх Хĕвелтухăçĕнче хăй хуçа пуласшăн, — нумай пĕлнĕ пекех, аллипе хăлаçланса калаçрĕ пĕр шĕвĕр сухаллă араб.

Волин, инструкци кĕнекине уçкаласа тăраканскер, арабсем трактор çинчен хĕрсе калаçнине, ватă араб унăн çĕршывне хурласа темле сăмах каланине ăнланчĕ. Çав вăхăтра Махмуд вырăс тата араб сăмахĕсене пăтраштарса ăна тата тăлмача хăй патне чĕнчĕ.

— Пулăшăр, Андрей господин. Пирĕн хăнасем завода вырăс халăхĕ ним укçасăр лартса панă теççĕ. Çак ĕçе политикăпа çыхăнтараççĕ, — пăлханнине пытармарĕ Махмуд.

— Лăпланăр, Монейм господин, — вырăс специалисчĕ ушкăн умне пырса тăчĕ, хăнасене пуç тайса саламларĕ. — Эпĕ, хаклă туссем, Раççей гражданинĕ — Волин инженер. Иккĕмĕш завод тунă çĕре хутшăнатăп. Пĕрремĕшне эпир, металлурги заводне, тĕп хулара пысăклатса реконструкцилерĕмĕр. Куна вара çĕнĕрен пуçларăмăр. Иккĕмĕшне те республика тӳлет. Хак пирки, тĕрĕссипе, вăл мĕн чухлине пĕлместĕп, мĕншĕн тесен эпĕ инженер, çавăнпа та, Махмуд господин пекех, правительство калаçăвне хутшăнман, анчах араб çĕршывĕ май килнĕ таран парăма татнине пĕлетĕп.

— Каçарăр, хавака. Мĕн хак тăма пултарать çак хурçă ут? — ыйтрĕ шĕвĕр сухал. — Калăпăр, икçĕр пин фунт.

— Сахал! — пĕр-пĕрин çине куçĕсемпе тăрăнчĕç арабсем

— Йăнăшмарăн-и? — куçне йăвашшăн çĕклерĕ ватă араб.

— Çук.

— Çак республикăна та çав хакпах сутрăр-и?

— Паллах.

— Апла Тăван çĕршыва таврăнсан тӳрех Мускава делегаци яма сĕнетĕп, мĕншĕн тесен США пирĕнтен тракторпа ытти тĕрлĕ оборудование темиçе хут хаклăрах тӳлеме ыйтать.

— Раçсей ырă кăмăллă тата мирлĕ çĕршывсен ыйтăвĕсене ялан тивĕçтерет, çавăнпа та пирĕн чĕре сирĕншĕн ялан уçă, — терĕ вырăс инженерĕ.



* * *

Лăпкă та тӳлек çанталăк. Кĕрхи ăшă каç. Копфепе Дора сада тухрĕç.

— Мĕн тăвăн ĕнтĕ. Шăпи çапла. Сĕтел хушшинче тавлашасси пулмарĕ, — терĕ Дора çуртран кăшт пăрăнсан. — Санпа хирĕçме хăюлăх та, хăват та çитмерĕ. Хăвăрт парăнтăм...

— Тавтапуç, манăн хаклă кăвакарчăнăм! — ачашшăн пăчăртарĕ ăна Отто. Хĕрарăм хирĕçлемерĕ. — Задание питĕ асăрханса пурнăçламалла. 

Мускава çитсен нумай çынпа туслаш, тăрăшса ĕçле. Вара тин вырăс контрразведкине йăнăш çулпа чуптарăн: нумай çын хушшинче кирлĕ çынпа çыхăнма май пулĕ.

— Эпĕ ытла кичем пуласран шикленнĕччĕ.

— Пачах çук. Темиçе уйăх тĕпченĕ хыççăн вĕсем санран хăпма кирлĕ. Вара чăн тытăçу пуçланать.

— Ку интереслĕ. Итлетĕп.

— Землячкина, авалхи тусна, шыраса тупма тивет.

— Вăл ăçта пурăнать?

— Атăл хĕрринчи пĕр хулара.

— Çук. Эпĕ унта каймастăп. Хăрушă. Ытла та хăрушă. Землячкин ман пирки контрразведкăна пĕлтерсен?

— Каллех тавлашатăн.

— Российăна кайма килĕшнĕшĕн савăн, хаклă тусăм! Хăвна чунтан... пулсан...

— Паллах, аçун мулĕ сана пурăнма çитет, анчах унăн пурлăхĕ юнпа вараланнă. Ун çинчен пĕлетĕн-и эсĕ?

— Çук. Ăнлантар, мĕншĕн?

— Çав пурлăха тыткăна лекнĕ çынсен ылтăнĕнчен пухнă, Дора!

— Тавтапуç. Эсĕ питĕ кирлĕ хыпар пĕлтертĕн. Анчах вăл çав тери хăрушă! Эпĕ Мускава каятăп, унтан каялла таврăнмастăп, мĕншĕн тесен аттен мулĕ юнпа вараланнă, çавăнла вăл мана тек кирлĕ мар. Мĕншĕн тататăн манăн çула, Отто?

— Ара, сана хăв ĕçлесе илнĕ укçапа пурăнма тытăнтарасшăн, — терĕ лăпкăн антифашист Дора тĕлĕнсе пăхнине асăрхаса. Вăл уттине кĕскетрĕ, хĕрарăм еннелле çаврăнчĕ.

— Çапах та кам эсĕ, Копфе господин? НАТО штабĕн офицерĕ е?..

— Юргансен юлташĕ...

— Юргансен юлташĕ?! — ыйтрĕ те шăппăн Дора хирĕç тăракан арçынна хуллен хăй çумĕнчен тĕртрĕ. — Апла эсĕ ун пекех аскăнчăк кашкăр! Пирĕн çулсем пĕр мар.

— Йăнăшатăн!

— Çук! Вĕсен йăхĕ мĕн ĕмĕртен Российăна шалтан аркатас тесе антăхнă, анчах Аслă Русь тултан та, шалтан та арканмасть. Историе япăх пĕлетĕн, Копфе господин!

— Дора! Итле, тархасшăн!

— Итлетĕп! — çаврăнчĕ Копфе еннелле хĕрарăм. Унăн сăн-пичĕ шуралса кайрĕ.

— Каçар мана. Сана нумай асаплантартăм. Эпĕ те Российăна юрататăп!

— Апла мĕншĕн мана Мускава хăвалатăн?

— Санăн Тăван çĕршывна пулăшма таврăнмалла.



Инçетри çыран хĕрринче

Арабсем Волинран пăрăнчĕç те завод директорне хупăрласа илчĕç, пĕр вăхăт унпа тавлашса шавларĕç, унтан çамрăкăн аллине хыттăн чăмăртарĕç. Кăмăллăн кулса шурă пирпе чĕркенĕ пуçĕсене специалист еннелле пĕкрĕç, тав турĕç.

— Мĕн пирки хыттăн тавлашрăр? — ыйтрĕ инженер хăнасенчен уйрăлнă-уйрăлман. Хăй хĕвелтен çамрăк пальма сулхăнне пытанма тăрăшрĕ.

— Вĕсем, сирĕн çĕршыв техникăпа технологие чăн хакпа сутнине ăнланнăскерсем, СШАпа ытти мул çĕршывĕсене хурларĕç. Санăн çĕршывна делегаци яма, суту-илĕве вăйлатма шут тытрĕç.

— Аван!

— Кам пĕлет... Те çаплах? — куçне хăюсăррăн çĕклĕрĕ араб çамрăкĕ.

— Мĕншĕн иккĕленетĕн?

— Вĕсем те сирĕн пата кайсан пире валли мĕн юлĕ? Малта вĕçĕмсĕр ĕç. Хăвăртрах мотор заводне хута ямалла. Çавăн пирки пăшăрханатăп эпĕ.

— Ахалех пăшăрханатăн, тусăм. Аталанакан çĕршывсене пулăшасси — пирĕн тивĕç, çавăнпа та çамрăк республикăна манăн çĕршыв нихçан та пĕччен хăвармĕ.



* * *

Волин питĕ начарланса шуралчĕ, çавăнпа та вырăнти тухтăрсем ăна Тăван çĕршыва таврăнма хьггах сĕнчĕç. Инженер килĕшмерĕ, анчах чир хăйĕннех турĕ, пĕтĕм шăм-шак ыратма тытăнчĕ. Ветеран çакна сисрĕ те васкаса çула пуçтарăнчĕ, çывăх тусĕсем ăна Александрия портне, Одессăна каякан теплоход çине, лартса ăсатрĕç.

Тинĕс хĕрринче, пушхирти шăрăхпа танлаштарсан, чирлĕ çын хăйне çăмăлрах туйрĕ, ӳпкене чĕрĕ сывлăш тулчĕ, çакă пĕтĕм кĕлеткене çĕнĕ вăй пачĕ, чун-чĕрене шанăçпа çăлăнăç хумĕ вĕрсе кĕртрĕ. Инженер, портра теплоход кĕтекенскер, кашни каç çыран хĕррине тухрĕ, уçă сывлăшпа киленчĕ.

Хăна çурчĕ, темиçе кун пушă тăнăскер, хăвăрт халăхпа тулчĕ. Кунта ытларах Çывăх Хĕвелтухăçне Европăран канма килнĕ пуян çемьесем хĕвĕшрĕç. Вĕсен хушшинче пĕртен-пĕр ватă карчăк пулчĕ. Ăна каçсерен вăйпитти арçын коляска çине лартса тинĕс хĕрринче уçăлтарса çӳрерĕ.

Арçынĕ шухăскер пулни тӳрех сисĕнчĕ, мĕншĕн тесен карчăк тĕлĕрсе ларнă вăхăтра вăл иртен-çӳрен хĕрсемпе пустуй сăмах вылятма, пĕчĕк киосксенче сăра-эрех сыпма ĕлкĕрчĕ. Унăн хăтланăвĕсем Волина пĕр çынна, хăйĕн амăшĕ тарçăра ĕçлесе пурăннă Кургатов улпутăн ывăлне, аса илтерчĕç...

Андрейăн ашшĕ граждан вăрçинче çапăçса пуçне хунă хыççăн амăшĕ, Чăваш çĕршывĕнчи Çавал хĕрринчи салара пурăнаканскер, пуян патĕнче ĕçлерĕ. Вăл кунĕн-çĕрĕн пилĕкне аврĕ: ывăлне пысăк хулана вĕренме яма укçа пухрĕ.

Малтан, çамрăкрах чухне, улпут ывăлĕ Андрейкăпа туслă пулчĕ, анчах вунулттăра чухне тăлăх ăчана темиçе хут та чышкă çитерме хăтланчĕ, мĕншĕн тесен лешĕ çамрăк хĕрачасене хӳтĕлерĕ, мăшкăллама памарĕ.

Кургатов çемйине Çĕпĕре ярсан вĕсен çулĕ уйрăлчĕ. Волин та тепĕртакран салари çамрăксемпе пĕрле Мускава тухса кайрĕ, рабфакра вĕренчĕ, аслă шкул пĕтерчĕ.

Тĕлĕнмелле иккен çĕр чăмăрĕ çинчи пурнăç. Ара, кам шутланă-ха инçетри çыран çинче тăван салара пĕрле ӳснĕ улпут ывăлне тĕл пуласса. Пулать иккен ун пекки те пурăнан ĕмĕрте!

Вăйпитти, анчах ырхан, вăрăм çӳçлĕ хура арçын джинс шăлавар пĕççисене чаштăртаттарса карчăка хăна çуртнелле тĕксе шутарчĕ. Акă вăл хăйне шăтарасла тимлĕн пăхакан шуранка арçынпа танлашрĕ те вырăнта хытса тăчĕ. Сасартăк унăн куçĕсем ялкăшса илчĕç, аллисем коляска аврине хыттăн çатăрласа тьпрĕç.

— Мĕн пулчĕ? — ыйтрĕ ватă хĕрарăм типнĕ куçне ун-кун вылятса.

— Тăхтăр-ха, тархасшăн, пĕр-икĕ çеккунт. Эпĕ кĕçех, — тесе вăл коляскăна йăпăр-япăр тинĕс еннелле çавăрса лартрĕ те Волин патне пычĕ.

— Андрей?! — темле тăлăххăн та тунсăхлăн илтĕнчĕ çак сасă. — Миçе çул?..

— Тавтапуç. Манман иккен манăн ята, — лăпкăн ответлерĕ те Волин хăйне тăсса панă алла чăмăртарĕ.

— Манман...

— Васкатăп. Сана та карчăк кĕтет, — тесе инженер хăйне пин хут кӳрентернĕ пуян ывăлĕ çине хĕрхенсе пăхрĕ, мĕншĕн тесен лешĕ тĕнче касса çӳресе ывăннине пĕрре пăхсах ăнланчĕ, анчах мĕн ачаран пухăннă хаярлăх ăна çак вырăнтан хăваларĕ, çавăнпа та вăл аллине Кургатов еннелле тăсрĕ.

— Сывă юл.

— Каçарăр. Манăн ыйтмалли пурччĕ.

— Тархасшăн.

— Илтмен-и эсĕ, Андрей Ильич, манăн пичче Хĕрлĕ Раман шăпи çинчен?

— Çук, илтмен.

— Шел.

— Эпĕ ялтан сирĕн хыççăнах тухса кайнă, çавăнпа та унти пурнăç çинчен нимĕн те пĕлместĕп, — вырăнтан тапранчĕ Волин улпут ывăлĕнчен хăвăрт уйрăлас тесе.

— Чим, — чарчĕ ăна Кургатов тантăшĕн аллине вĕçертмесĕр. — Хăш пӳлĕмре пурăнатăр?

— Тен, ахалех тăрмашатăн? Эсĕ мана ăнланмăн, эпĕ сана килĕшмĕп.

— Çĕпĕре кайнăранпа эпĕ хамăр сала çыннисене курман, çавăнпа та, турă пул, манпа тĕл пулса калаç, — пуç тайрĕ улпут ывăлĕ Волин аллине вĕçертсе.

— Апла... кĕрсе тух.



* * * 

Копфе Хĕвеланăç Европăран çапла пĕлтерчĕ:

«Тепĕр икĕ уйăхран, Хĕвеланăç Германири паллă профессор клиникинче чĕрине сипленĕ хыççăн, Амирова вăрттăн ĕçпе Российăна яраççĕ. Дора Америкăри Пĕрлешӳллĕ Штатсен Раççейри темиçе хулара уçăлакан выставкисенчен пĕринче тăлмачă пулса ĕçлеме пырать. Унăн тĕп тĕллевĕ — ракета топливине тăвакан заводра Землячкин инженера тупса ăна хăй енне çавăрасси.

Кирлĕ сведенисене вырăс инженерĕ урлă пуçтарайсан Амирова Хĕвеланăçĕнче ытларах тытма пултараççĕ, мĕншĕн тесен ăна НАТОн вĕçекен аппаратсене тĕпчекен центрĕнче вĕрентсе ăста специалист тăвасшăн.

Дорăпа Землячкин хушшинчи çыхăну çинчен Волинпа Казанбаев кăна пĕлеççĕ. Çамрăк инженера кунта шанаççĕ, анчах манăн чи хаклă тусăм пирки калаçу тĕрлĕрен пырать, çавăнпа та Волина тĕрĕс-тĕкел упрама ыйтатăп...

Макс».

Нелюбин генерал çав кунах темиçе офицера Крысин хуçалăхĕпе çыхăннă предприятисемпе организацисене ячĕ, хăй академик патне вĕçтерчĕ.

— Курманни! — ăшшăн кĕтсе илчĕ ăна ученăй малти пӳлĕмре секретаре кофе хатĕрлеме хушса. — Сывлăх еплерех?

— Аван, Архип Михайлович. Хăв мĕнле пурăнатăн?

— Тĕрлĕрен пулать.

— Ăнланатăп.

— Ара, хăвăн та çулу манран кая мар, иксĕмĕр те вунçиччĕри йĕкĕт мар текех. Çапла-и?

— Тĕрĕс.

— Çавăнпа та, Иван Михайлович, каçарăр та мана, эпĕ юлашки вăхăтра вăхăта перекетлеме тăрăшатăп, ăна хĕссе пурнăçа вăрăмлатма хăтланатăп, анчах хальлĕхе нимĕнпе те мухтанма пултараймастăп-ха.

— Эсĕ ку таранччен тунă ĕçсем çав тери пысăк пĕлтерĕшлĕ. Унăн чăн хакне пулас ăрусем пĕлĕç. Эпĕ сирĕн вăхăта шеллетĕп.

— Кофе ĕçер-ха малтан, — академик телефонпа секретаре чĕнчĕ.

— Çăра та иккен. Шăрши мĕнлерех, — терĕ генерал пĕчĕк чашăкран кофе сыпса илсе.

— Техĕмлĕ. Хул-çурăма хускатса ярать.

— Ракета та, этем пекех, çăра шĕвек ыйтать, — пуçне ученăй еннелле пăрчĕ Нелюбин. — Çапла-и?

— Э-э, чее эсĕ, Иван Михалч. Мана калаçтарса пирĕн вăрттăнлăха пĕлесшĕн. Инструкцие пăсма юрамасть.

— Ку та тĕрĕс, анчах эпĕ вăхăта шеллетĕп. Паллах, санăн вăхăтна.

— Эпĕ сăнпа паян ĕç çинчен калаçма шутламастăп та. Ыран пулла каятăп. Унта улах пулать. Паян вăхăт çук, мĕншĕн тесен тепĕр çур сехетрен суйлавçăсем килмелле.

— Çур сехет çитет. Паянхи лару-тăрура иксĕмĕре пĕрле пулла çӳрĕме нимĕнле инструкци те ирĕк памасть, — кĕскен те çирĕппĕн хуравларĕ генерал. — Тен, килĕшетĕн?

— Лару-тăру? — тĕлĕнсе пуçне çĕклерĕ академик. — Чăн та, лабораторисенче темиçе кун ниçта тухмасăр ларса хаçат вулама та мантăм. Мĕн сиксе тухрĕ?

— Каçарăр тӳрĕ каланăшăн: санăн хуçалăхунта лару-тăру пăсăлать.

— Манăн хуçалăхра?

— Сан хуçалăхра.

— Апла итлетĕп. Суйлавçăсенчен каçару ыйтăп.

— Кану пӳлĕмне куçар-ха, — ура çине тăрса каларĕ те Нелюбин ятарласа хатĕрленĕ пӳлĕме академикпа пĕрле утрĕ. 

— Итлетĕп, — терĕ тепĕр хут Крысин.

— НАТО разведки тĕпчев институтĕнчен кирлĕ сведенисене юхтарма пăрăх хурасшăн, çавăнпа ăна чикме майлă вырăн шырать.

— Вирлĕ танлаштартăн. Вара ман валли, чăн та, шĕвек юлмасть-и?

— Агент тепĕр икĕ е виçĕ эрнерен çиччĕмĕш секторта ĕçлеме тытăнать.

— Унта хатĕр продукци. Тен, вăхăтлăха çĕнĕ специалистсене ĕçе илме чарас?

— Ку пулăшмĕ.

— Мĕншĕн?

— Эпĕ те хăш-пĕр самантра, сăмах уйрăмах Тăван çĕршыв сывлăхĕ çинчен пынă чухне, нумай калаçма юратмастăп. Шӳтленĕшĕн каçарăр, Архип Михайлович.

— Анланма пуçларăм, хаклă тусăм! Эсĕ манăн институтра хăвна кирле операци ирттеретĕн. Çапла-и?

— Кӳренме пултаратăп, мĕншĕн тесен эпĕ нимĕнле ĕçе те тӳрремĕн хутшăнмастăп.

— Каçар, Иван Михайлович. Сана кӳрентерме шутламан-ха эпĕ. Мана пулас лару-тăру канăç памасть. Çиччĕмĕш секторта пĕтĕм хатĕр продукци упранать.

— Çавăнпа килтĕм сан патна. Пулăшмасан — йывăр пулать, — Нелюбин генерал академика НАТО разведки ракета топливин вăрттăнлăхне пĕлесшĕн антăхса çунни, çак ĕçе тума вăйлă хатĕрленни, анчах тăшмана улталама май пурри çинчен пĕлтерчĕ.

— Вăйлă хатĕрленнĕ, аçтаха! — ывăннă питне аллипе сăтăркаласа илчĕ те академик пĕр самант чӳрече умĕнче тем шухăша кайса тăчĕ. Генерал ăна кансĕрлемерĕ, папкинчи хутсене вуларĕ.

— Ыран ку операци пирки тĕллĕн калаçма вăхăт пулĕ-ши санăн? — терĕ юлашкинчен Крысин Нелюбин çине ăшшăн пăхса.

— Паллах, — терĕ генерал тантăшĕн аллине хыттăн чăмăртаса.

Лев Кургатов Çĕпĕрти пысăк стройкăсенче ĕçлерĕ, пур çĕрте те хăй çинчен ырă ят хăварчĕ. 1941 çулта вăл Уралти пĕр заводран фронта тухса кайрĕ, тăватă çул хушши нимĕç вăрă-хурахĕсене хирĕç паттăррăн çапăçрĕ. 1945 çулта ăна, çунакан танкран тухма ĕлкĕрнĕскерне, фашистсем персе амантрĕç... Тыткăнра вăл нумай вăхăт пулмарĕ, анчах союзниксен аллине лекрĕ те вĕсен суя пропагандине ĕненчĕ. Хĕвеланăçĕнче юлчĕ.

Улпут ывăлне Раççее хирĕç сăтăрла ĕç тума хатĕрленекенсем хăйсен ретне чĕнчĕç, анчах çамрăк çын хăйĕн çĕршывĕ çине алă çĕклеме хăймарĕ, çавăнпа та Африкăна партизансемпе çапăçма тухса кайрĕ.

Колонизаторсем хушшинче унăн шухăш-кăмăлĕ пăсăлчĕ. Вăл янтă япалана юратма, хăйне пысăка хума тытăнчĕ, анчах партизансем хăйсене темиçе хуг лайăх ăшалантарнă хыççăн Африка тăрăх çӳрес ĕмĕт пушхирти тĕтре пек хăвăрт пуçран тасалчĕ...

Париж ăна сиввĕн кĕтсе илчĕ. Юрать, телее, пĕр ватă хĕрарăм, тахçан Раççейрен килнĕскер, вăйпитти вырăса хăйĕн упăшки тума суйласа илчĕ.

Çак янтă пуянлăх пулмасан Кургатов, паллах, ĕçсĕр юлнисем хушшинче çапкаланса çӳремеллеччĕ. Çавăнпа та вăл карчăкпа питĕ тӳсĕмлĕн пурăнчĕ, лешĕ мĕн хушнине пĕтĕмпех итлеме тăрăшрĕ. Каярах хĕрарăм ăна банк операцийĕсене хутшăнтарчĕ, хăйĕн мулĕ Кургатова юлас пирки систерчĕ.

Юлашки вăхăтра пуян карчăк çул çӳреме тытăнчĕ. Пĕринче вара Индире ăна кĕтмен çĕртен шалкăм çапрĕ. Кăшт сывалсан хайхискер тинĕспе Европăна таврăнма тухрĕ. Çывăх Хĕвелтухăçĕнче ăна хĕллехи çанталăк килĕшрĕ, çавăнпа та пĕр тапхăр тинĕс хĕрринче пурăнчĕ, уçă сывлăшпа киленчĕ, авалхи керменсене çӳресе чунне лăплантарчĕ.

Кургатовшăн вара çак кунсем пач урăхла пулчĕç. Портри теплоход çине Армение таврăнакансен пысăк ушкăне ларнине курсан вăл пĕрремĕш хут хăй те Тăван çĕршывне таврăнма пултарасса ăнланчĕ. Тăван çĕршывĕнчи пурнăç ăна кашни утăмра интереслентерме пуçларĕ, çавăнпа та вăл Мускавран паракан радио хыпарĕсене итлеме тьггăнчĕ.

Пĕр салара çуралса ӳснĕ тантăшне курсан Кургатов канăçне çухатрĕ, чĕрине вут хыпса илчĕ. Вăл çĕрĕпе çывăраймарĕ. Арăмне ирхи апат çитернĕ хыççăн тӳрех ентешĕ патне вĕçтерчĕ. Хĕрӳ хĕвелтен хулăн чаршав карса хӳтĕленĕ пӳлĕме пĕртен-пĕр тĕллевпе — Раççейри пурнăç пирки тĕплĕнрех ыйтса пĕлес, юлашки вăхăтра капланнă шухăш-кăмăлне уçас ĕмĕтпе — кĕчĕ. Çав вăхăтра шикленчĕ те: ентешĕ унăн сăмахĕсене чăна хурса ĕненĕ-ши?

Волинпа калаçса ларнăçемĕн иккĕленӳ сирĕлчĕ, мĕншĕн тесен тантăшĕ унăн кашни ыйтăвне тимлĕн итлерĕ, çĕршыври пурнăç çинчен тарăннăн та ĕнентермелле каларĕ.

— Тавах сана, Андрей, çак инçетри çыран хĕрринче манпа тĕл пулнăшăн, — терĕ юлашкинчен Кургатов. Вăл ура çине тăчĕ, юлташĕн çула тухма хатĕр чăматанне çемçен çапса илчĕ. — Тен, турă пулăшсан эпĕ те тăван çырана çитсе ӳкĕп.

— Паллах, çитетĕн.

— Чăнласах шанатăн-и?

— Шанатăп.

— Тавтапуç. Тăван çĕршыв умĕнче, Андрей, манăн çылăх çук. Çакна ĕнен, — тесе вăл кресло çинчен тăчĕ те тантăшĕн аллине хыттăн чăмăртарĕ. — Тăван салара тĕл пуличчен.

— Чим, — чарчĕ ăна Волин сĕтел çинчи блокнотран таса хут татса илсе. — Чăнласах таврăнма шутласан сана, паллах, манăн адрес кирлĕ пулĕ. Çапла-и?

— Çапла.

— Çыр, — инженер Кургатова хăйĕн Мускаври адресне пĕлтерчĕ.

— Тавтапуç. Тата тепĕр ыйту пур.

— Итлетĕп.

— Манăн пичче Раман, пирĕнтен виç-тăват çул аслăскер, сывă пулма кирлĕ. Астăватăн пулĕ ăна?

— Астумасăр! — тем çинчен шутласа пуçне пăрчĕ инженер.

— Курман-и ăна?

— Çук, — лăпкăн ответлерĕ Волин ентешĕ хыççăн алăк еннелле утса.



Çĕнĕ тĕрек


Римали генерал сĕннипе Махмуда провинцири Прогрессивлă ĕç парти комитечĕн пĕрремĕш секретарĕ пулма суйларĕç. Халĕ ĕç нумайланчĕ.

Килти хуçалăх пĕтĕмпех Ангелика аллине куçрĕ. Фарук ашшĕ суту-илӳ енĕпе пулăшрĕ, амăшĕ ватă Зохерпа ялта пурăнчĕ.

Хĕрарăмсем Махмуда темиçе хут та Софие Иерусалимран илсе килме ыйтрĕç, анчах лешĕ килĕшмерĕ. 1967 çулхи çуркунне Сирипе Израиль чиккинче лару-тăру çивĕчленсе кайрĕ. Килтисем çак ыйтăва каллех тапратрĕç, çавăнпа та Махмуд Прогрессивлă ĕç партийĕн генеральнăй секретарĕнчен Израиле кайса килме ирĕк ыйтрĕ.

— Ку сăмаха санран кĕтменччĕ, — терĕ Шоухди. Пĕр самант вăл шăп ларчĕ. Унтан ура çине çĕкленсе кантăк умне пырса тăчĕ.— Пăх-ха. Епле мирлĕ курăнать хула. Халăх ĕçе каять, магазинсене, пасарсене, мечĕтсемпе кинотеатрсене çӳрет. Пире, ирĕклĕх илнĕ халăха, пĕртен-пĕр япала — мирлĕ пурнăç кирлĕ, анчах СШАпа унăн Çывăх Хĕвелтухăçĕнчи жандармĕ арабсен аталанăвне чунтан кураймаççĕ, çавăнпа Сирипе харкашаççĕ. Ку вăл, паллах, пĕтĕм араб халăхне хирĕç тăни пулать, çавăнпа та лару-тăру япăхланать. Юрать, шухăшласа пăхăп.

— Мана хĕрарăмсем утма памаççĕ. Кашни сăмах — Софипе Фарук пурнăçĕ çиичен.

— Ăнланатăп. Çапах та эсĕ — парти членĕ. Çĕршывĕ-е паллă металлург-инженер. Провинцири комитетăн пĕрремĕш секретарĕ. — Шоухди ун çине тимлĕн пăхрĕ. — Пĕччен, президентпа тата ытти юлташсемпе канашламасăр, хальлĕхе нимĕн те калаймăп.



* * *

Мускава каяс умĕн Дора, темĕн чухлĕ тăрăшсан та, Рината кураймарĕ.

Çăмăл пулмарĕ хĕрарăмăн кĕске пурнăçĕ. Чăн юрату — Вильям Сайтон таврашĕнче пуçне хучĕ. Амирова, вăрă-хураха, гарем мăшкăлĕнчен çăлнăшăн парăнчĕ. Анчах упранĕ-ши çак юрату ĕмĕрлĕхе? Мĕншĕн вăл халĕ ăна тупаймасть? Мĕншĕн Ринат унран пытанать?

Хăрушă шухăш пуçа хура пĕлĕт евĕр карса илме тытăнсан та вăл хăй Раççей çĕрĕнчен пулнине пĕртте манмарĕ. Куç умне вырăссен мухтавлă хĕрарăмĕсем — декабристсен çирĕп чунлă арăмĕсем тухса тăчĕç. Вĕсен паттăрла ĕçĕсем чĕрĕ вăй хушрĕç.

Отто! Кам вăл Копфе? Ĕненме юрать-ши ăна? Кампа калаçса татас çак тĕвве?

Çак иккĕленчĕк самант хĕрарăма вăхăт-вăхăтпа ăнран ячĕ, шиклентерчĕ, хăйне канăç паман ыйтăва вăл Мускава кайиччен татса пама шутларĕ.

Çав кун нимĕç унпа шăпах Землячкинпа епле паллашасси çинчен вĕрентсе калаçрĕ.

— Паян темшĕн пуç ыратать. Вăхăтлăха тăхтар мар-и? — илемлĕ куçĕсене çамрăк хĕр пек шалалла пытарса чеен ыйтрĕ Дора.

— Паллах. Тухса уçăл сада, — ирĕк пачĕ те антифашист докуменчĕсемпе хучĕсене сейфа пытарчĕ. Хĕрарăм хыççăн хăй те пӳлĕмрен тухрĕ, алăка питĕрчĕ, уççа хуралçа пачĕ. Гаражра автомашинине тапратнă вăхăтра кил хушшинче Дора сасси илтĕнчĕ:

— Инçете-и, Копфе господин?

— Пуçлăхсем патне.

— Илсемĕр мана та.

— Тархасшăн, ларăр, — автомашинăн кайри алăкне уçрĕ арçын. — Кĕтесерех ларсан, кантăк чаршавне хупсан никам та асăрхамĕ. Анчах шеф паян никама та йышăнмасть.

— Апла эпĕ юлатăп. Садри сывлăш хулари тусанпа тĕтĕмрен темиçе хут уçăрах, — хыттăн, хуралçă илтмелле кăшкăрчĕ Дора. Унтан Отто еннелле пĕшкĕнсе пăшăлтатрĕ:

— Манăн санпа калаçмалли пур. Мĕншĕн йывăçсем хушшине тухмарăр?

— Кĕтĕр мана садра. Эпĕ кĕç таврăнатăп, — терĕ те антифашист автомашинипе гаражран тухса хапха еннелле пăрăнчĕ.

— Тӳсме пултараймастăп бензин шăршине, — мăкăртатрĕ хĕрарăм аллея еннелле утса. Хуралçă вара çакна урăхла ăнланчĕ: арçынпа хĕрарăм пĕр-пĕринпе харкашнă пек туйăнчĕ ăна.

— Чим, — сасартăк чарăнчĕ хĕрарăм, васкаса сад варринелле утаканскер. Вăл тĕлĕнсе пуçне тӳпенелле çĕклерĕ те йывăçсен çулçисем саралма тытăннине асăрхарĕ. Кĕр пуçламăшĕ ăна ялан килĕшет, анчах халĕ ун çинчен шутлама вăхăт çук, мĕншĕн тесен ăна Копфе хăйпе пĕрле сада тухма шикленни тĕлĕнтерчĕ.

Çак самантра кил хушшине автомашина пырса кĕчĕ, çавăнпа та Дора йывăçран уйрăлса аллея тăрăх малалла утрĕ, садăн инçетри кĕтесĕнче пулма тăрăшрĕ. Сасартăк хăлхана Отто сасси пырса кĕчĕ, вăл ăна пӳлĕме чĕнчĕ, анчах хĕрарăм илтмĕш пулса малалла утрĕ.

— Дора, — хăваласа çитрĕ ăна нимĕç, васканипе кăшт тарланăскер. — Паян калаçăва вĕçлемех тивет, мĕншĕн тесен ыран ушкăн Мускава тухса каять.

— Кайччăр... Эпĕ... тен... тепĕртакран. Эпĕ чирлĕ, — уттине чакарчĕ хĕрарăм.

— Чирлĕ?

— Çук. Сăлтавĕ урăх. Ăçта Амиров?

— Тен, канать. Пĕлместĕп.

— Анчах мĕншĕн вăл манпа тĕл пулма пултараймасть?

— Йĕрки çапла, Дора. Эсĕ задание каятăн, çавăнпа та сана çывăх çынсемпе çыхăнма ирĕк памастпăр.

— Тен, вăл çаплах Российăран таврăнман?

— Калăпăр, унта. Вара санăн чир вăйланать е пĕтет?

— Пĕтет, мĕншĕн тесен эпĕ ун хыççăн декабристсен арăмĕсем пек таçти шăтăка çитме те хатĕр.

— Декабристсен арăмĕсем пек? — тĕлĕннине пытармарĕ Копфе.

— Мĕншĕн тĕлĕнетĕн?

— Ара, Россия историне аван пĕлетĕн те.

— Шӳтлетĕн, Отто.

— Паллах.

— Мĕншĕн?

— Каласан — çилленĕн.

— Çук.

— Апла итле: декабристсем халăх интересĕшĕн пуçне хунă е тĕрмене лекнĕ. Чăн-чăн патриотсем патне чи паттăр хĕрарăмсем кайнă, вĕсемпе пĕрле асап курнă. Амиров вара мĕнле паттăрла ĕç тунă?

— Сиен кăна. Пĕтĕм пурнăç тăршшĕпех... — терĕ те хĕрарăм уттине чакарчĕ, хăйпе юнашар утакан арçын еннелле çаврăнчĕ. — Çапах та вăл манăн тĕрек. Çут тĕнчере манăн урăх никам та çук.

— Раççей-и? — ыйтрĕ Копфе.

— Чăн калатăн-и çак сăмаха, Отто?

— Чăн пулмасăр!

— Апла эсĕ Российăн чăн ывăлĕ? Çапла вĕт, Отто? Кала, Отто! Мĕншĕн шăп тăратăн? Эпĕ ухмаха тухма пултаратăп.

— Чăн... — ачашшăн аллине хĕрарăмăн хулпуççийĕ çине хучĕ арçын.

— Апла эпĕ ӳкесрен çĕнĕ тĕрек шырама пăрахатăп. Эсĕ манăн чăн тĕрек! — йĕпеннĕ куçне савăнăçлăн йăлтăртаттарса илчĕ Дора пĕтĕм кĕлеткипе антифашистăн сарлака та тĕреклĕ кăкăрĕ çумне çыпçăнса. Вăл пĕрремĕш хут çĕр çинче хăй çирĕппĕн тăнине тата çак самантра уншăн çĕнĕ пурнăç пуçланасса чунĕпе ăнланчĕ.



Вĕçленмен ĕç


НАТО шкулĕнчен вĕренсе тухсан Амирова тӳрех Тăван çĕршывне ячĕç. Вăл Дора çинчен нимĕн те пĕлмерĕ, Мальгинпа та, Чернейкăпа та тĕл пулаймарĕ. Кăмăлсăррăн, чирлĕ чĕрине аллипе тытса тутар Вăтам Ази çĕрĕ çине ура ярса пусрĕ. Уйăха яхăн тусем хушшинчи пансионатра вăрттăн пурăнчĕ, совет çыннисен шухăшĕ-кăмăлне, йăли-йĕркине тимлĕн сăнарĕ, ăнланма тăрăшрĕ.

Чĕри хытăран та хытă ыратма тытăнчĕ те, тутар чăтаймарĕ — хăй Раççейĕн чикки урлă каçас умĕн шутланă ĕмет-шухăшне пурнăçа кĕртме тытăнчĕ. Çĕпĕре тухса тарчĕ, Хĕвеланăçĕнчи хуçисемпе çыхăнма пăрахрĕ.

Çулталăка яхăн пĕр пысăк хулара такси шоферĕ пулса ĕçлерĕ. Отпуск вăхăтĕнче çĕнĕ машина туянчĕ те Чăваш ене тухса вĕçтерчĕ.

Мĕн ачаран юратнă Хусан хулинче темиçе сехетлĕхе чарăнчĕ, палланă вырăнсене тупрĕ, магазинсене; кĕрсе арăмĕпе ачисем валли парнесем шырарĕ.



* * *

Волинăн сывлăхĕ юсанмарĕ. Мускава таврăнсан, эрнене яхăн килте пурăннă хыççăн, Крысин академикпа Нелюбин генерал ăна хула çывăхĕнчи çĕнĕ сывлăх центрне вырнаçтарчĕс. Тухтăрсем пĕтĕм вăйне хурса ветерана сыватма пикенчĕç, анчах хăрушă чир хăйĕн ĕçнех турĕ. Инженер çакна ăнланчĕ-ха, анчах никам умĕнче те вăйсăрланнине систермерĕ-палăртмарĕ, пачах урăхла, шӳтлерĕ, хаçат-кĕнеке вуларĕ, урама тухса çӳрерĕ, чирпе кĕрешрĕ.

— Пĕр ĕçе вĕçлеймерĕм, — терĕ вăл генерала канмалли кун палатăра иккĕшĕ кăна ларнă вăхăтра.

— Сывалсан ĕлкĕрĕн, — тусне хавхалантарса хуравларĕ Нелюбин.

— Тĕрĕс шутлатăн, генерал юлташ, анчах ĕçĕ васкавлă, çавăнпа та санран пулăшу ыйтатăп.

— Итлетĕп.

— Çывăх Хĕвелтухăçĕнче, тĕнчипе паллă портра, ăнсăртран хампа пĕр салара çуралса ӳснĕ улпут ывăлне тĕл пултăм, — пуçларĕ Волин сăмахне генерала Кургатов пурнăçĕ, шухăш-кăмăлĕ, Тăван çĕршыва таврăнас ĕмĕчĕ çинчен тĕпĕ-йĕрĕпе пĕлтерсе.

— Тавтапуç, Андрей Ильич, Сарбаевăна тискеррĕн вĕлернĕ хыççăн пире çак улпут ывăлĕсене шырама тиврĕ, анчах эпир вĕсене тупаймарăмăр, мĕншĕн тесен архиври хутсем тăрăх иккĕшĕ те нимĕçсем патне тыткăна лекнĕ те Германире юлнă. Апла пĕри тупăнчĕ.

— Сарбаевăна вĕлернĕ хыççăн? — пукан çинчен сиксе тăчĕ инженер.

— Çапла. Лăплан, тархасшăн.

— Апла мана пит çăмăллăн хывăх çитерчĕ.

— Çук. Эпир аслине шыратпăр, унăн йĕрĕ Германире çĕтет.

— Шăллĕ каланă тăрăх, Хĕрлĕ Раман Российăра пулма кирлĕ.

— Çаплах каларĕ-и? — тĕлĕнсе ыйтрĕ генерал.

— Шырама ыйтрĕ. Фотокарточкине парса ячĕ. Килте сĕтелĕн аялти хутĕнче выртать, — терĕ те Волин, ывăннăскер, пукан çине ларчĕ, çамки çинчи сивĕ тарне тутăрпа шăлса типĕтрĕ. — Ту çак ĕçе, Иван Михайлович. Эпĕ вĕçлеймен утăма.

— Ку вăл — манăн тивĕç, — тусне лăплантарса вырăн çине вырттарчĕ генерал лешĕ вăйсăррăн сывланине асăрхаса. Вăл юлташĕн кунĕсем кĕскелнине сисрĕ, хăйĕн пăсăк кăмăлне унран пытарас тесе палатăран васкаса тухрĕ, анчах çакăншăн кайран хăйне хьггă ятларĕ — Хĕвеланăç Европăна васкаса командировкăна тухса кайнă пирки Волина тек кураймарĕ, мĕншĕн тесен Андрей Ильич тепĕр икĕ эрнерен çĕре кĕчĕ.



* * *

Чăваш ен! Мĕн тери çывăх иккен тăван тавралăх. Атăл урлă каçсан симĕс вăрмансемпе сарлака уйсем, тăпăл-тăпăл ялсемпе ĕçчен халăх, выльăх кĕтĕвĕсемпе хăмла пахчисем — пурте хăйсен илемĕпе, лăпкăлăхĕпе чирлĕ чуна сиплерĕç, мĕншĕн тесен вĕсем йăлтăркка вĕр çĕнĕ лимузин çинче пысăк çылăхлă çын ларнине, вăл хăй те тăван çĕрĕнчен вăтаннине пĕлмерĕç-ха.

Акă автомашина кĕпер урлă каçрĕ те çул урлă утакан хур чĕпписене таптаса малалла ыткăнчĕ. Çырмаран сиксе тухнă ача чĕрĕ юлнă чĕпсене макăра-макăра хăй çумне çупăрлани ăна интереслентермерĕ. Тепĕр çĕрте вăл сурăх кĕтĕвне асăрхаса хăвăртлăха аран-аран чакарма ĕлкĕрчĕ, путек-сурăх умĕнче чарăнчĕ. Лешсем тӳрех пуçĕсене сулхăна, машина айне, чикрĕç. Тутар вĕсене тапса сирпĕтесшĕнччĕ, анчах шăлаварне вараласран хăрарĕ, мĕншĕн тесен кил-йышĕ умне капăр тумтирпе, чаплă машинăпа пырса тăма вăл темиçе çул ĕмĕтленет. Ывăлĕпе хĕрĕ темшĕн ăна Шупашкарта пулассăн туйăнчĕ, тата чи малтан вăл Гюзеле тупма ĕмĕтленчĕ. Çавăнпа та кĕтӳ пăрăнсанах тап-такăр çулпа Шупашкар еннелле çĕмрен пек вирхĕнчĕ, ĕмĕтĕнче вара арăмĕн çамрăк та илемлĕ пит-куçĕ ялкăшса çунчĕ.

Çĕрпĕве çитсен, чĕре сури тăвас шутпа, хула варринелле çул тытрĕ. Сасартăк парк умĕнче вилнĕ çынна юлашки çула ăсатакансен пысăк ушкăне иртнине курчĕ. Пăчă пирки кабина кантăкне уçрĕ, юнашар автомашинăн шоферне хаклă сигарет сĕнчĕ.

— Кама пытараççĕ? Халăх çав тери нумай. Пĕлместĕн-и? — ыйтрĕ вăл çамрăкран.

— Мускавран илсе килнĕ.

— Мускавран?

— Вăл çак таврара çуралса ӳснĕ, çавăнпа вилсен тăван çĕрте пытарма ыйтнă. Амăшĕ, ватăскер, халĕ те пурăнать. Авă тупăк хыççăн ăна икĕ çамрăк хĕрарăм çавăтса пыраççĕ, — аллипе кăтартрĕ çамрăк шофер сигаретăн вĕри кĕлне тутар алли çине тăкса.

— Ай!.. Чим — терĕ те Амиров вĕри кĕл çинчен мансах çамкине аллипе хупларĕ. Ватă карчăка çавăтса пыракансенчен пĕри Гюзель иккенне палласа илчĕ вăл.

Акă хайхи çынсем çул хĕрринчи машинăпа танлашрĕç. Тутар аллине çамки çинчен илмерĕ, мĕншĕн тесен вичкĕн куçĕсем тупăк йăтакан Заилпа кĕрӳшне те асăрхарĕç. Пĕр хушă те тĕлĕннипе, те хăранипе чул муклашки пек хытса ларчĕ. Çын пытаракансем хăй умĕнчен иртсен тин вăл юнашар тăракан çамрăк еннелле тепĕр хут çаврăнчĕ.

— Чаплă çын пулма кирлĕ. Пĕр-пĕр ученăй-и?

— Иртнĕ вăрçă ветеранĕ.

— Апла пысăк çын!

— Кунти вырăс салинчен вăл. Çĕрпӳри техникумра вĕреннĕ чухне питĕ активлă çамрăк пулнă, çавăнпа кунта тантăшĕсем ăна пурте пĕлеççĕ, тата Волинсен таврашне пĕлмен çын та çук. Вăйлă йăх, çавăнпа халăх нумай.

— Ансăр иккен çĕр çинчи çул, — тарăхса мăкăртатрĕ Амиров, унтан хăвăрт машинине хускатрĕ те Шупашкар вырăнне тăван ялне вĕçтерчĕ.

Патăрьел енне çитнĕ çĕре хĕвел анма пуçланăччĕ. Каç сулхăнĕпе тăван ялне тусан мăкăрлантарса пырса кĕчĕ, килне шырарĕ. Куç умĕнче çурт хыççăн çурт вĕлтлетрĕ. Акă ял хĕрринчен виççĕмĕш кил. Кермен пек пысăк хуралтă.

Амиров симĕс курăк çинчи хур-кăвакала хăратса автомашинине чарчĕ, пуçне кантăкран кăларса пĕрене çинче ларакан ватă хĕрарăмран çапла ыйтрĕ:

— Кинемей, кам пурăнать кунта?

— Карягин ывăлĕпе Салмин хĕрĕ, — ответлерĕ лешĕ ватă куçĕсене хĕссе пăхса. — Ринат пулмарăн пулĕ те эсĕ?

— Çавă, — тытăнчăклăн илтĕнчĕ сасă.

— Кая юлса çитрĕн, ачам.

— Мĕншĕн?

— Арăмна виçĕмçул пытартăмăр. Ачусем хулара.

— Пытартăр? — кабинăран тухрĕ Амиров.

— Çапла. Виçĕмçул Маруçпа сывпуллашрăмăр. Халĕ манăн черет.

— Ытла ир.

— Мĕн тăвас тетĕн. Шăпи çапла. Ачасене ура çине тăратрăмăр. Эсĕ ху таçта пултăн ĕнтĕ?

— Çĕпĕрте, кинемей. Кăтарт мана, тархасшăн, Маруç вил тăприне, — тесе вăл ватă хĕрарăма автомашинăна лартрĕ те каçхи масар çине вĕçтерчĕ.

Тепĕр çур сехетрен, карчăка ял вĕçне антарса хăварнă хыççăн, таркăна тĕрлĕ шухăш минретрĕ. Вăл пĕр тарларĕ, пĕр чĕтрерĕ. Тапхăр-тапхăр хăйне ятларĕ, унтан каллех вĕри тарпа витĕнсе газ педалĕ çине хыттăн пусрĕ. Пуçĕ кашласа кĕрлерĕ, чĕри çаврăнса тапрĕ, ыратрĕ. Канашран иртсен вăл кăкăрĕ пĕçертсе ыратнине туйрĕ те автомашинине çул хĕррине тăратса акаци тĕмĕсем хушшине тăсăлса выртрĕ.

«Карягин! Тунката ывăлĕ тетчĕç ăна ĕлĕк! — тарăхса шатăртаттарчĕ шăлĕсене тутар сылтăм енне çаврăнса выртса. — Халĕ вара ман çĕре тытса илнĕ. Гюзель! Ылханнă хĕрĕм! Çывăх Хĕвелтухăçĕнче манпа калаçмарĕ. Волина пытарать. Мана кам пытарĕ? Кам? Юргансен? Чернейко? Дора? Çук вĕсем тек!»

Кăшт лăплансан вăл автомашинăна кĕрсе ларчĕ те ывăлне тупас ĕмĕтпе Шупашкар еннелле чуптарчĕ, анчах Çĕрпӳ патĕнче куç умне каллех Волина пытарни, хура тум тăхăннă Гюзель тухса тăчĕ.

Волина техникум умне илсе çитернĕ çĕре халăх нумай пухăнчĕ. Ватăсемпе çамрăксем, çывăхри ялсенчен ĕçпе килнĕ çынсем, техникумсемпе шкулсенче вĕренекенсем — пурте авалхи урамра пуçĕсене салху усса кăвак çӳçлĕ ветеранăн, пулас агрономăн тата тăвансен хурлăхлă сăмахĕсене итлерĕç.

Митинг хыççăн пĕлĕш-хурăнташĕсем, ĕçтăвкомра ĕçлекенсем, студентсем автобуссемпе ытти машинăсем çине ларса тупăк хыççăн сала еннелле çул тытрĕç...



Каçару пулмарĕ


Мускав çулĕ çинчен пăрăнса пĕчĕк ката хĕррине канма выртнă Амиров пăрахут сассипе вăранчĕ. Йĕп-йĕпе тарланăскер кабина алăкне уçса ячĕ.

Тутар хăпăл-хапăл тумланчĕ те йĕпе курăк çине тухса тăчĕ, пĕшкĕнсе сывлăм пуçтарчĕ, кĕпçе татрĕ. Курăк хырăма çырлахтармарĕ, хытăрах выçтарчĕ кăна.

Сасартăк тӳпере çăхан вĕçни курăнчĕ.

— Çăхан! Мĕн тăвать вăл кунта? — хăйĕнчен хăй ыйтрĕ тутар ката çине тинкерсе пăхса.

— Масар! Тĕттĕмре асăрхаман, — терĕ те вăл хыттăн юханшыв еннелле çаврăнчĕ. Атăл леш енче шурăмпуç çуталать, шыв тăрăх пăрахут ишет, хыçра — масар! — Ăнмарĕ манăн пурнăç, — вăрçса илчĕ те Амиров тутарла шикленсе каялла çаврăнчĕ. Имшеррĕн çуталакан тавралăхра ун умне хĕрессен пысăк речĕ тухса тăчĕ, вăрă-хураха анкă-минкĕлетсе шыв хĕрринелле чакарчĕ.

— Мĕн чухлĕ виле! Эпĕ пĕччен, — кăлтлатса тапрĕ Амиров чĕри. — Эпĕ кун чухлĕ вĕлермен. Пулăш мана, Аллах, пулăш. Каçар.

— Вĕлернĕ те пулĕ, — хуравларĕ хура тумтир тăхăннă хăрушă мĕлке, васкаса çыран хĕррнелле йăпшăнаканскер.

— Каçар, эпĕ айăплă мар.

— Каçару ыйтатăн?! — тарăхса сиккелерĕç куç умĕнчи хĕрессем. Вĕсен речĕ пĕр харăссăн шыв хĕрринелле шурĕ.

— Пĕтрĕм, — çухăрчĕ Амиров кĕтмен çĕртен тем çине такăнса çӳллĕ те чăнкă çырантан ӳкнĕ май.

Сутăнчăк чăнкă çыран варринче пуçĕпе пысăк чула çапăнчĕ, вĕт чулсене юнпа хĕретсе тарăн авăра чăмрĕ...

Кĕçех ирхи хĕвелĕн йăмăх пайăркисем тавралăха ытамласа илчĕç. Хурт-кăпшанкă вăранса курăкпа чечексем çийĕн вĕçрĕ, вăрманпа улăхра кайăк-кĕшĕк чĕвĕлтетрĕ, шывра пулăсем вылярĕç, çĕнĕ кун пуçланчĕ.

  
   Иккĕмĕш пайĕ


   Упăшкипе арăмĕ


Ютран таврăннăранпа вунçичĕ çуркунне çитрĕ, вунсаккăрмĕш çу тапхăрĕ те вĕçленсе пычĕ. Çакна, çутçанталăкăн ытарайми илемĕ куç умĕнчен çухалнине, Герман Марков пĕтĕм чунĕпе чарма тăрăшрĕ, анчах та çулсерен, ĕмĕртен ĕмĕре хăй еккипе пулса пыракан япалана хирĕç кĕрешме нимĕнле май та тупаймарĕ, çавăнпа та чапа тухнă чĕре тухтăрĕ, эрнере пĕрре е иккĕ ялти поликлиникăсене çитсе килме ĕлкĕрекенскер, уй-хир пушанса пынине те, йывăç-курăк тĕксĕмленнине те, чĕрчунсем васкаса ӳт хывнине те — пур пулăма та ку хутĕнче лăпкăн йышăнчĕ, хăй те кĕр тапхăрне куçма хатĕрленчĕ.

Çемьере те чун ыйтнине пăхăнман самантсем пулах тăчĕç. Çамрăк чухне инçетри юратăва манса кунта çĕнĕ пурнăç тĕвĕлеме тиврĕ, халĕ вара ăша çунтаракан тепĕр инкек сиксе тухрĕ: ывăлĕ, Энтри, Афганистан вăрçинчен таврăнмарĕ...

Мĕн кăна пулса иртмерĕ çакăн хыççăн Германпа Гюзель хушшинче. Вăхăт-вăхăт вĕсем пĕр-пĕрин çинчен манса йывăр шухăша путрĕç, тепĕр чухне хĕрарăм упăшкипе ним сăлтавсăрах ятлаçрĕ. Çапла икĕ-виçĕ хут пĕр-пĕринпе вут-хĕм сирпĕтсе илнĕ хыççăн тин упăшкипе арăмĕ лăпланчĕç, ĕлĕкхи пек лăпкăн пурăнма тытăнчĕç.

Пĕррехинче Герман кăвак çутăпах ыйхăран вăранчĕ те Гюзель çинчи утияла асăрханса сирчĕ. Хăй те сисмерĕ арçын — пĕтĕм пĕвĕпе шанк хытрĕ: чуна тыткăна илекен юмахри пек илеме пуçласа курнăн туйрĕ хăйне. Алли хитре кĕлеткене тĕкĕнме хăяймарĕ, выртрĕ каялла, вичкĕн кăвак куçĕ кăна пирĕштие тĕпчесе сăнарĕ.

Çӳхе кĕпе витĕр курăнакан кăпăшка кăкăрĕ илĕртсе чĕнчĕ, вăрăм та хĕрĕнни евĕр яка мăй чуна кăтăкларĕ. Тути пылак Гюзелĕн, пуçа çавăрса ямалла асамлă хĕлхем сирпĕтет.

«Акă ăçта иккен вăл çутçанталăкăн чăн-чăн вăрттăнлăхĕпе иксĕлми пуянлăхĕ!» — шухăшларĕ тухтăр хитрелĕх тыткăнĕнчен çав-çавах тухаймасăр. Ырăпа усал çеç мар, илемпе килпетсĕрлĕх те яланах юнашар пулнине ăнланнăскер Гюзель çине тата тимлĕрех, тĕпчерех пăхма тытăнчĕ.

Арăмĕн çаврака пичĕ тăрăхланнă пек, ун çинче пĕркеленчĕксем хуçаланаççĕ. Çакна Герман çуркуннех кардиологсен семинарĕнче тантăш тухтăрсем хушшинче асăрханăччĕ, анчах ун çинчен аса илсе тăма майлă вăхăт пулмарĕ: Энтри — пĕртен-пĕр ывăлĕ — Афганистанра çĕтни çинчен хыпар çитрĕ.

Хĕвел пайăрки чӳречерен кĕрсе сĕтел çине ӳксен Марков утияла хăй çинчен сирсе Гюзель еннелле çаврăнчĕ. Хĕрарăм çакна сисрĕ те вырăн çине тăрса ларчĕ. Вăр-вар çӳçне тӳрлетрĕ, çăмăллăн ура çине çĕкленчĕ, халат тăхăннă вăхăтрах радиоприемник кнопкине пусрĕ.

— Çĕнĕ хыпар çĕнĕ шухăш çуратĕ, — терĕ Герман хăй çине арăмĕ кăштах та пулин пăхманшăн кӳреннине пытарма тăрăшса.

— Шухăшĕ те, ĕмĕчĕ те пысăк та-ха вăл... Çут тĕнчере çур ĕмĕр пурăнса та пурнăç тути-масине ăнланса çитереймерĕм-ха. Пĕри апла, тепри капла тет, çĕнелме васкатать, тăхтама калать, виççĕмĕшĕ хăяккăн выртсах малашне мĕн пулассине пĕлет имĕш, халăха пăтратать. Ăçта тĕрĕслĕх? Çамрăк чухне пире çĕнетӳ тума хавхалантарнă шухăш-ĕмĕте халĕ хыттăн калама мĕншĕн вăтанатăп эпĕ? — чĕресрен тăкса çăвакан çумăр пек сăмахсене умлăн-хыçлăн сирпĕтрĕ Гюзель.

— Ман шутпа, эпир Сталин саманинче ӳссе çитĕннĕ, çавăнпа та пирĕн шухăш-кăмăл çав тапхăртан иртеймен, — кĕскен хуравларĕ упăшки кравать хĕррине тăрса ларнă май.

— Ленина та канăç памаççĕ, палăксене ватаççĕ. Тен, вăл та айăплă-и? — шăппăн ыйтрĕ арăмĕ хурлăхан пек куçĕпе упăшкине тăрăнса. Вăл та Германăн тăнлавĕпе кăкăрĕ çинче кăвакарнă çӳç пуррине асăрхарĕ, сассине çемçетсе çапла каларĕ: — Мĕн апат хатĕрлемеллине те пĕлейместĕп. Юнашар лавккара ним те çук. Кĕркуннех капла та, çуркунне епле пурăнăпăр?

— Çапла. Пурнăç йывăрланать.

Герман вырăн çинчен çăмăллăн тăчĕ, çывăрмалли кĕпе-йĕмне хăпăл-хапăл хывса краватьпе юнашар шкафăн сунтăхне хучĕ те шăлаварне тăхăнчĕ, кĕпине уртса арăмĕ хыççăн ваннăна васкарĕ. Шӳтлеме хăтланчĕ:

— Çамрăк чухне санран чаллă хĕр çукчĕ таврара, ташлама та, юрлама та ыттисенчен ăстаччĕ эсĕ. Çавăнпа та ĕнтĕ... сана...

— Çитет. Хăвăртрах çăвăн та пашалу çиме лар, — терĕ лешĕ.

— Пашалу? — тĕлĕнчĕ тухтăр. — Пашалу терĕне? — тĕксĕм куç харшине аллипе сăтăркаласа ваннăна кĕчĕ, шап-шурă çирĕп шăлĕсене яланхилле порошокпа тасатрĕ, сăмса хăвăлĕнчен содăпа хутăштарнă ăшă шыв кăларчĕ, мăйне, сарлака кăкăрне сивĕ шывла çурĕ. Пит-куçне шăлса типĕтнĕ хыççăн йĕпе ал шăллипе çурăмне пилĕкĕ таран сăтăрчĕ. Васкамарĕ, мĕншĕн тесен çак хушăра унăн пуçĕнче пĕртен-пĕр япала — пĕрремĕш юратăвĕпе çыхăннă аса илӳ явăнчĕ.

Кĕпине тăхăнса кухньăна кĕнĕ вăхăтра та вăл хăйĕнчен хăй ыйтма чарăнмарĕ-ха. Темиçе хут та ăшĕнче çапла каларĕ: «Мэри çинчен тĕлĕкре аташмарăм пулĕ те?»

Арăмĕ вара чейнике сĕтел çине лартрĕ. Унăн сăн-пичĕ сасартăк хаярланса тĕксĕмленчĕ, сасси пӳлĕмри шăплăха çиçĕм евĕр касса çурчĕ:

— Эпĕ общество пирки палкатăп, эсĕ вара çаплах юрату юррине шăрантаратăн. Вăран ĕнтĕ ыйхăран.

— Авă мĕн иккен. Эпĕ вăраннă-çке.

— Санран пулăшу кĕтетĕп.

— Мана та çăмăл мар, чĕкеçĕм.

— Ку та тĕрĕс, анчах текех чăтма пултараймастăп.

— Эпĕ те этем. Çитет чура пулса.

— Килĕшетĕп: тĕрĕсмарлăха пĕтермелле, анчах, шел пулин те, ун çинчен хальлĕхе телевиденипе радио çеç калаçать, хаçатсенче çыраççĕ...

— Манăн паян яшка пĕçерме аш çук. Юнашар Сантăрăн тем те пур: пулă вăлчи те, шăрттан та, аш та. Чирлесен ăна уйрăм палатăна хураççĕ, ĕçе те çуран çӳремест.

— Сантăр Петрович — пуçлăх! Эсĕ — тухтăр. Эс сыватнă çынсем ун валли аш, пыл, çу хатĕрлеççĕ. Вăл вара кашни ир мăнтăр арăмне ĕçе, ачи-пăчине шкула машинăпа ăсатать. Сана, хулари чи пултаруллă тухтăра, ĕçе мар, чирлĕ çын патне каймашкăн та автомашина памаççĕ. Бензин çук иккен пирĕн. Хамăр вара çăвара уçнă-уçман тĕрĕслĕх, çĕнетӳ сăмахсене калатпăр. Ăçта вăл, тĕрĕслĕх? Эпир çамрăк чухне этем этемшĕн тус-юлташ тетчĕç. Халĕ мĕн тăватпăр эпир? Çук иккен çĕр çинче этемрен усалли, çавăнпа вăтанатăп та çамрăк чухнехи ырă шухăшсене çын умĕнче хыттăн калама.

Марков арăмĕн кăмăлне ăнланчĕ, ăна ытла пăсас мар тесе васкасах хăмăр кĕпин çаннине тавăрса пĕтерчĕ те лăпкăн сĕтел хушшине кĕрсе ларчĕ, çу сĕрнĕ çемçе икерче васкамасăр чăмларĕ, куркари чее вĕре-вĕре сыпрĕ, анчах куçĕпе кускалакан арăмне сăнама пăрахмарĕ, Гюзель юлашки вăхăтра, чăн та, чунĕпе те, сăн-пичĕпе те улшăнчĕ. Сăлтавĕ пысăк. Эх, Энтри, Энтри... Хирург юлашки вăхăтра иртен пуçласа каçчен палатăран палатăна çӳресе чĕре чирĕпе аптăракансемпе калаçрĕ, вĕсене ырă канаш парса хăвăртрах ура çине тăма пулăшрĕ, кӳтсе çитнĕ чун-чĕрине ĕçре лăплантарчĕ.

Паян вара çемçе икерчĕ те пырне ларчĕ, темиçе сыпкăм чей ĕçнĕ хыççăн тин вăл сăмах чĕнчĕ:

— Çапла, кăткăс саманара пурăнма тивет пире. Манăн та чун ыратать, анчах шанăçа çухатмастăп. Энтри тупăнатех.

— Эпĕ шанмастăп. Сана та ĕненместĕп.

— Çулталăк ытла Пакистана яма ыйтатăп, анчах...

— Тен, вăл Кандагар таврашĕнче çĕре кĕнĕ? Мĕн кĕтсе ларатпăр çак пăнтăхнă таврара? Мĕншĕн Афганистана каймастпăр?

— Куна эс ытлашши, шухăшламасăр каларăн, — алăри чашăка хуллен лартрĕ Марков ялкăшман куçĕпе сĕтел çине тĕллесе.

— Ку пуçламăшĕ. Малалла итле. Тен, ăнланăн мана. — Аллисене пилĕкĕ çине хурса упăшки çине сиввĕн пăхрĕ Гюзель. Пăрçа пек тăкрĕ сăмахне: — Санран çак пăсăк самана робот туса хунă. Эсĕ чаплă та ăста тухтăр, анчах пуçлăхсем каланинчен иртейместĕн. Çакă сана та, чурана, вĕсене те, пуçлăхсене, çырлахтарать. Çавăнпа сан пеккисем хăйсен ывăлĕсене ирсĕр вăрçа ярса çухатрĕç. Çавсемех миçе çул ĕнтĕ çĕн йĕркеленӳ çинчен палкаççĕ, анчах ĕçне тумаççĕ. Вилнĕ е çĕтнĕ ывăлĕсене шырамаççĕ, чăлаххисене çителĕклĕн пулăшмаççĕ. Мĕн патне çитрĕмĕр эпир? Хăçан пулнă кунашкалли çĕр çинче? Кураймастăп сире, пăнтăхнă лачакари ашаксене!

— Ашаксене?! — кăмăлсăррăн ыйтрĕ Марков тĕтре карса илнĕ куçне аллипе сăтăрса.

— Çапла. Ашаксене.

Гюзель ура çине тăчĕ, алăк еннелле çаврăнчĕ.

— Чим, — чарчĕ ăна упăшки тăнлавне икĕ енчен икĕ аллипе тытса. Йывăррăн çĕкленчĕ пукан çинчен, çапла хытарса каларĕ: — Иксĕмĕр хушăра тем калаçсан та эпĕ сана каçарăп, анчах, тархасшăн, ку сăмаха урăх никам умĕнче те персе ан яр.

— Каçар. Хĕрӳлентĕм. Энтри шăпи...

— Ăнланатăп. Сана çеç мар, митингсенче кăшкăракан халăха та ăнланса пыратăп.

— Ку интереслĕ. Ларсах итлем-ха, — тесе хĕрарăм каялла сĕтел хушшине вырнаçрĕ, пĕчĕк янахне аллипе тĕкĕлерĕ, чăмăркка хура куçне упăшки çине çĕклерĕ. Шалти пăр ирĕлнĕ май унăн куç шуррисем çуталчĕç, пичĕ якалчĕ, çӳхе тути çемçелсе илемленчĕ, тăпăлкка кăкăрĕ ачашшăн анса хăпарчĕ.

— Чи хăрушши — сталинизма ленинизмпа тата марксизмпа пĕрлештернинче, — терĕ Марков, арăмĕ лăпланса пынине ăнланнăскер. — Паллах, халĕ Маркспа Ленин вĕрентĕвĕсене ырлама та йывăр, мĕншĕн тесен Сталин тунă киревсĕр ĕçсем, Брежнев, Хонеккер, Гусак йăнăшĕсем вĕсене те пырса тивеççĕ. Çĕр çинче çынна çын пусмăрлакан общество пур чухне социализм идеалĕсене пĕтерни тĕрĕс мар. Килĕшетĕн-и çак шухăшпа?

— Паллах.

— Кĕскен каласан, вĕсен вĕрентĕвĕ утопи мар, пурнăçа кĕмелли япалах. Анчах социализм обществинче нихăçан та пурăнса курман çынсем çакна хирĕç. Вĕсем Сталин системипе пĕрле пĕтĕм прогрессивлă этемлĕх тума ĕмĕтленекен обществăна та çапса аркатма чĕнеççĕ.

— Килĕшетĕп. Чăн та, ку пысăк йăнăш. Революци хыççăн пирĕн халăх социализм еннелле туртăннă, анчах унта çитеймен. Ку факт, пирĕн истори, — терĕ Гюзель куçне упăшки çинчен илмесĕр. Вăл арçын малалла мĕн каласса кĕтрĕ, анчах лешĕ сăмахламарĕ, тем шухăша кайса чӳрече витĕр урамалла пăхрĕ.

— Ĕçе кайма вăхăт. Политвĕрентĕве каçхине малалла тăсăпăр. Эпĕ Ильичăн хăш-пĕр ăслă шухăшне аса илтĕм, — терĕ кăштахран Марков, вара вăраххăн ура çине тăчĕ. Гюзель те васкаса кухня алăкне пырса уçрĕ. Часах иккĕшĕ те урама тухрĕç, шăкăл-шăкăл калаçса Атăл еннелле, кардиологи центрне, çул тытрĕç.



Германăн ютри тусĕсем


Арăмĕ кухньăра каçхи апат хатĕрленĕ вăхăтра Герман ывăлĕн пӳлĕмне кĕчĕ. Кунти япаласене никам та тĕкĕнмест, вĕсем Энтри çара тухса кайнă чухнехиллех выртаççĕ.

Сĕтел çинче ывăлĕн кĕнекисемпе тетрачĕсем, вĕсен хушшинче — чечек вази. Çулла вазăра яланах чĕрĕ чечексем лараççĕ. Хĕлле те кашни пысăк праçникрех туянаççĕ. Типтерлĕ кравать пуçĕнче, пĕчĕк комод çинче, пулла çӳренĕ вăлтасемпе ытти ăпăр-тапăр; тепĕр енче, шкапра, ывăлĕн кĕпе-тумтирĕ, стена çинче — Высоцкин пысăк портречĕ.

Кичеммĕн, пуçне усса тухать кашнинчех çак пӳлĕмрен Марков хирург. Çывăрмалли пӳлĕме кайса тӳрех вырăн çине тӳнет те ирччен пĕр сăмах чĕнмест. Паян вара вăл кухньăна кĕчĕ. Шăп та лăп çак самантра Гюзель ăшăтнă хуплу татăкне виçĕ пая касса тăратчĕ.

— Иккĕпе çитет, — терĕ Герман арăмĕ çине ăшшăн пăхса. — Эпир ăна тупатпăрах!

— Шанăç пулсан, чăн та, çăмăлрахчĕ тупма, анчах тĕнчи пысăк. Париж — хăй пĕр патшалăх.

— Унта ман туссем пур.

— Мĕнле туссем? Эпĕ пĕлместĕп-çке.

— Иртнĕ çулла, эсĕ Патăрьелне кайсан, вĕсем Шупашкарта пулчĕç. Арланов полковникле Голдберг антифашист. Арланова эсĕ пĕлме кирлĕ. Çĕрпӳ таврашĕнче, Волина пытарнă çăва çинче, унăн вил тăприйĕ пурччĕ. Хăй вăл мĕн çамрăкран ютра пурăннă, савнийĕ вара вилнĕ тесе ун ячĕпе вил тăпри купалаттарнă, палăк ларттарнă. Астăватăн пулĕ?

— Фашизма, каярах НАТО хурахĕсене хирĕç çапăçнă чăваш пирки калатăн-и?

— Шăп та лăп çавăн çинчен. Вăл халĕ Çĕнĕ Шупашкарта пурăнать. Шел, ватăлнă. Атту ăна хăйне те Парижа илсе кайма пулатчĕ. Унăн тусĕсем пулăшĕç.

— Вĕсене епле шыраса тупас?

— Арланова ыран чей ĕçме чĕнсен вăл вĕсемпе епле çыхăнасси çинчен хăех тĕплĕн каласа парĕ. Гарри Голдберг — профессор, США гражданинĕ, вăтăр çул каялла мана вилĕмрен çăлчĕ. Арăмĕ, Стелла... — сасартăк шăпланчĕ Марков тем çинчен салхуллăн шухăша кайса. Хăй, ним пулман пек, кашăкпа чей пăлхатрĕ.

— Герман! Мĕн пулчĕ сана? Сахăр ямарăн, чейне пăтрататăн, — упăшки çине тĕлĕнсе пăхрĕ Гюзель.

— Ара, савăк пулмарĕ Голдбергăн пурнăçĕ. Çавна аса илтĕм. Вăл — шанчăклă юлташ, анчах ывăлĕ Билл — пуçтах вăрă-хурах. Çавна тĕл пулас марччĕ, — терĕ те Герман сахăр катăкне чей чашăкне ячĕ, шыва хуллен пăтратрĕ, анчах сасартăк кашăка турилкке çине хучĕ те сĕтел хушшинчен тухрĕ, арăмне çапла каларĕ: — Эсĕ мана ан кĕт. Сĕтеле кайран хамах пуçтарăп. Тухса кĕрем-ха балкон çине.

— Тульккă чĕлĕм ан чĕрт, — теме ĕлкĕрчĕ арăмĕ упăшки юлашки вăхăтра нумай туртнине аса илсе.



* * *

Балкон çинче Герман Марков хăйĕн пурнăçĕнчи чи йывăр тапхăра — Вăтаçĕр тинĕсĕ таврашĕнче тăшман тыткăнĕнчен вилĕмрен çăлăннине тата хăйĕн пĕрремĕш юратăвне — аса илчĕ, анчах çакăн çинчен арăмне каласа пама чĕлхи çĕкленменччĕ-ха унăн халиччен те тата вăхăчĕ те пиçсе çитмен пек туйăнать.



Атăл хĕрринче


Юхать, куçать çурхи Атăл! Хăватлăн малалла вирхĕнет, пуласлăха васкать.

Герман Марков вичкĕн куçĕпе юханшыв çине пăхать, унăн кашни юхăмне е сулăмне тупма тăрăшать. Сивĕ çилтен хӳтĕленсе пальто çухине çĕклет те каллех юхан-шыва тĕпчет, пăр катăкĕсене сăнать.

Шыв çинче хĕвел шевли вылять, вăхăт-вăхăтпа пăр катрамĕ айне пытанать те каллех илемлĕн хум çийĕн унталла-кунталла куçать, чуна вылятать.

Константин Иванов палăкĕ умĕнчи картлашкасем çинче юр ирĕлсе пĕтнĕ, шыв кӳлленчĕкĕсем умĕнче кăвакарчăнсемпе çерçисем хуçаланаççĕ, тротуар хĕрринчи курăк, хĕл сиввинчен хăтăлнăскер, симĕсленме пуçланă.

Юлашки вăхăтра тухтăр чунĕнче те, çак симĕс курăк евĕр, пĕчĕк шанăç тĕвĕленме тытăнчĕ. Хĕл пуçламăшĕнче вăл США тухтăрĕсемпе, [[I,494]] юлташĕсемпе, çыхăнма май тупрĕ, вĕсене Энтри Афганистанра çĕтни çинчен пĕлтерчĕ.

Хытах ĕçлерĕç Америка тухтăрĕсем: çĕнĕ çул хыççăн аманнă çамрăка Пакистанра тупрĕç, анчах темле усал вăйсем тыткăнри салтака сыватса ура çине тăма памарĕç, сасартăк унăн йĕрĕ çухалчĕ.

Каллех хуçăлчĕ ашшĕн кăмăлĕ. Апат анми пулчĕ, ырханланса хуралчĕ. Арăмĕ те ĕç-пуç йĕркеллех маррине туйса каçсерен, ĕçрен таврăнсан, пӳлĕмĕнчен тухмасăр пĕчченлĕхре асапланчĕ.

Юрать-ха çак йывăр самантра Заил Казанбаев юнашар пулчĕ. Хула ĕçтăвкомĕн председателĕ Герман Маркова Арланов хушаматлă полковникпе, ĕмĕрне Тăван çĕршывран инçетре ĕçлесе ирттернĕ чăвашпа, паллаштарчĕ.

— Мэри! Тен, Голдберг пулăшĕ пире, — терĕ те Герман хыттăн хăй еннелле арăмĕ утнине асăрхарĕ.

— Эсĕ такампа калаçнăн туйăнчĕ, анчах çыннине курмастăп. Кам вăл Голдберг? — тесе пальто çухинчен ачашшăн тĕкрĕ хĕрарăм упăшкине. — Пуçăм арпашни паллă-ха, анчах куçăм чиперехчĕ пек те. Никама та курмастăп.

— Йĕркеллех. Никам та çук çумра. Атăлпа пуплетĕп.

— Мĕн çинчен?

— Хам пек мĕскĕнсем çинчен.

— Апла эсĕ те ман хăраххăн...

— Пуçлатăп. Паянтан, — арăмĕн аллине хыттăн чăмăртарĕ Марков. Вара ăна çавăтса çыран тăрăх тăвалла утма тытăнчĕ.

— Тен, чиркĕве кĕрер мар-и? — асăрханса ыйтрĕ Гюзель, кĕлĕрен тухнă темиçе çамрăк Иванов палăкĕ еннелле утнине асăрханăскер.

— Ман шутпа, унта ир кӳлĕм çӳреççĕ, — йăвашшăн хуравларĕ Герман мольберт йăтнă студентсене çул парса.

— Апла тăк ыран.

— Эпĕ санăн ырă шухăшупа килĕшетĕп, анчах та ир кӳлĕм тени эпĕ унта ыранах вĕçтерессе пĕлтермест.

— Эпĕ Андрейшăн темле авăра кĕрсе тухма та хатĕр. Васкамалла пирĕн.

— Эпĕ вара суя утăм тума васкамастăп.

— Ку тата мĕне пĕлтерет?

— Ăнланма питех те çăмăл. Энтри пирĕн ывăл, çапла-и?

— Çапла.

— Унăн аслашшĕ киремете вăрттăн пуççапнă, кукашшĕ вара уççăнах мечĕте çӳренĕ пулсан, мĕншĕн пирĕн, амăшĕпе ашшĕн, чиркĕве кĕрсе Христосран пулăшу ыйтмалла? Йышăнĕ-ши вăл пире? Пулăшĕ-ши? Эпир унăн ывăлĕпе хĕрĕ мар вĕт.

— Санпа килĕшетĕп, анчах çывăхра мечĕт те, киремет те курăнмасть, çавăнпа та, тен, пире, мĕскĕнсене, Христос пулăшĕ. Кĕрер чиркĕве.

— Христос пирки те иккĕленетĕп.

— Кăлăхах, — кăмăлсăррăн упăшки çине пăхрĕ хĕрарăм пальто çухине тăратса. Вăл утма чарăнчĕ те Атăл хĕрринчи карлăк умне пырса тăчĕ, сивĕ çилтен хӳтĕленес тесе шурă шарфа кăкăрĕ çине тачăрах хучĕ, мăкăртатса илчĕ: — Мĕн чухлĕ çынна инкекрен çăлчĕ Христос. Пĕтĕмпе каласа пĕтерме те йывăр. Вăл, ман шутпа, чăнлăхшăн тăрать, суяна хирĕç, тĕрĕсмарлăха ялан тăрă шыв çине кăларать. Этеме телей, ырлăх-сывлăх кӳрет.

— Ан кӳрен, анчах хамăн шухăша нимĕн пытармасăр калатăп. Килĕшетĕн-и?

— Паллах.

— Апла вăрăм калаçу пуçлатăп. Чылай итлеме тивет.

— Ура шăнма тытăниччен, — пушмак кĕлипе тăпăртаттарса илчĕ хĕрарăм пичĕ çинчи ырă кулла пытармасăр. Вăл самантлăха ывăлĕ çинчен калаçнине манчĕ пулас, мĕншĕн тесен хурлăхан пек куçĕпе шывра ишекен пăр катрамĕсене сăнарĕ. Герман та çакна кура вăхăтлăха шăп тăчĕ, тепĕртакран тин сăмах чĕнчĕ:

— Шел пулин те, нимĕнле Христос та пире пулăшмасть. Кашни çыннăн хăйĕн шăпи. Пĕри — мĕн çамрăкран телейлĕ, йăл-йăл кулса тутлă кулачă çиет те вĕр çĕнĕ автомобиль çине ларса тус-тантăшĕ умĕнче курнăçланать. Тепри — ялан ĕçре. Çипуçĕ чаплах мар унăн, укçи-тенки те çителĕксĕр, анчах ырми-канми ĕçлесе вăл çемйине, ачи-пăчине ура çине тăратать.

Çак ĕçчен мĕн авалтан телейшĕн çапăçать, пурнăçа улăштарать. Пĕлетпĕр ĕнтĕ, Раççейĕн тулашри тăшманĕсемпе пĕрремĕш тĕнче вăрçинче хаяррăн çапăçнă хыççăн вăл революцие хутшăнчĕ, тĕнчере пĕрремĕш хут ĕç халăхĕн чăн-чăн патшалăхне туса хучĕ, çĕнĕ пурнăçшăн кунĕн-çĕрĕн çанă тавăрса ĕçлерĕ, этемлĕхе фашизмран хăтарчĕ. Анчах, шел пулин те, каппайчăксене, икĕпитлĕ вăрă-хураха вăхăтра асăрхаймарĕ çав халăх...

Çавăнпа ĕнтĕ пĕтĕм общество пысăк нушана кĕрсе ӳкрĕ. Хуçалăхĕ те юхăннă, этемĕн шухăш-кăмăлĕ те улшăнма тытăннă. Хуйхă хыççăн хуйхă, хăрушлăх хыççăн хăрушлăх. Чернобыль, Карабах, Пушкăртстан...

Пушкăртстан! Пирĕн кӳршĕ вăл — Константин Ивановпа Ухсай Яккăвĕн тăван кĕтесĕ. Çак таврара та пушар алхасрĕ, инкек ташларĕ, илемлĕхе, пуласлăха ватрĕ, мĕн чухлĕ çын çунакан вакунсенче çут тĕнчепе сывпуллашрĕ.

Кăмăл, чăнласа та, хытă хуçăлать, мĕншĕн тесен эпир, ĕçре тата çапăçура пиçĕхнĕ çынсем, такама, çав малтан асăннă эсреметсене, алăри тилхепене паратпăр, пурнăçа йăвашлататпăр. Хамăр айăплă. Эппин, Христос пире ниепле те пулăшаймасть...

— Чарăн, тархасшăн, Герман. Эсĕ каллех суран çине тăвар сапатăн. Хама хам ятлатăп ирхи калаçушăн, анчах пĕр пулнă япала пуçран тухмасть.

— Энтри тупăнмасăр вăл суран тӳрленмест.

— Шăплан, тархасшăн, — упăшки еннелле çаврăнчĕ Гюзель. Вăл шывланнă куçне унран пытармарĕ, çăмăл пальто кĕсйинчен пĕчĕк тутăр кăларса йĕпе куçне шăлса типĕтрĕ.

— Каçар, чунăм, анчах пуçлатăп тесе ахаль каламарăм сана. Итлеме тиветех, мĕншĕн тесен иксĕмĕр татса памалли самант пур.

— Тен, ыран? — шăппăн ыйтрĕ хĕрарăм.

— Апла шухăшлам-ха авантарах, — тесе Марков та арăмĕпе юнашар чул хӳме умне пырса тăчĕ, куçĕйе каллех анлă Атăл çине тăрăнчĕ, унăн юхăмĕнче, пăр катрамĕсем хушшинче тем шырарĕ. Чылайран тин, сивĕ çил çӳллĕ йывăçсен тăррисене лăскаса çыран çийĕн чупса иртнĕ хыççăн, çапла каларĕ: — Энтри чĕрĕ.

— Герман! Тусăм! — упăшкин тĕреклĕ кăкăрĕ çине пуçне хучĕ хĕрарăм. Вĕри куççулĕ сăрхăнса пĕр тумлама пуçтарăнчĕ те, хĕмленекен кăвар пек, Марковăн çара алли çине ӳкрĕ.

— Гюзель, лăплан, тархасшăн, — тесе упăшки арăмĕн çемçелнĕ кĕлеткине хăй çумнерех чăмăртарĕ, тулса çитнĕ кăмăлне çăмăллатма тăрăшрĕ. Тепĕртакран тин, хĕрарăм сывлăш çавăрса ярсан, тепĕр хыпар пĕлтерчĕ: — Анчах та Энтри ăçти паллă мар.

— Эсĕ ăçтан пĕлетĕн вăл чĕрĕ иккенне? — чĕтрекен сасăпа ыйтрĕ арăмĕ.

— Лаун юлташĕсем ыйтнипе ăна иртнĕ уйăхра Пакистанран СШАна илсе кайма тухнă, анчах çул çинче унăн йĕрĕ çухалнă...

— Апла хăвăртрах Анăçа каймалла.

— Иксĕмĕрĕн те.

— Мĕншĕн?

— Энтри ларса тухнă самолет Парижра аэропортри рабочисем забастовка тунă пирки темиçе сехет ларнă. Çав вăхăтра икĕ вырăс салтакĕ Францие юлнă, тепĕр виççĕшĕ пирки хальлĕхе нимĕн те паллă мар.

— Эпĕ Парижа каятăп.

— Эпĕ те çаплах шутлатăп, — килĕшрĕ арăмĕпе Герман. — Анчах пĕччен мар, тусăм.

— Кампа? Сана илсе каймастăп. Çитет ывăла çĕтернипе те.

— Ку вăл вăрăм истори. Хытах шăнма тьггăнтăм çыран хĕрринче. Тен, килте çула пуçтарăннă май калаçăпăр ун çинчен.

— Килĕшетĕп, — терĕ Гюзель, упăшкипе çавтăнса хула еннелле утрĕ.



Хула мэрĕпе Гюзель


Митингсенче шавлакан халăх, хулари йĕркесĕрлĕх тата хăйĕн ĕçтăвкомĕнчех демократсем вăй илсе пыни — пурте Казанбаев умне çĕнĕрен те çĕнĕ ыйту кăларса тăратрĕ. Малтанласа вăл аптраса та ӳкрĕ, мĕншĕн тесен çӳлтен хушу пама пăрахрĕç, анчах иккĕленĕвне никама та систермерĕ — çывăхри хуласемпе тачăрах çыхăнса, вĕсемпе канашласа ĕçлеме тытăнчĕ. Каçсерен вара Мускавра, Чулхулара, Хусанпа Самарăра тухса тăракан прогрессивлă хаçатсемпе паллашса ăс-тăнне пуянлатрĕ.

Çемье валли вăхăт юлмарĕ пулсан та арăмĕпе ывăлĕ кăмăлсăрланни сисĕнмерĕ: Эльвира, юлашки вăхăтра палăрса пыракан çыравçă, ал çырăвĕнчен хăпмарĕ, вунулттăри Артур, Герман Марков хирургпа туслашса кайнăскер, пĕтĕм вăхăтне кардиологи центрĕнче ирттерчĕ.

Çак ĕçчен чăваш хирургĕ малтан инженер чĕринчи тăхлана ăста меслетпе кăларса сурана хăвăрт сиплерĕ пулсан, халĕ вара пĕтĕм чунĕпе Артуртан чăн-чăн тухтăр хатĕрлеме ĕмĕтленет.

Чăвашсем çинчен ача чухне темшĕн урăхларах шутлатчĕ Казанбаев (тутарсене чаплăрах халăх вырăнне хуратчĕ). Пурнăç çак япалана хăех сирсе тасатрĕ: çамрăк Заил Казанбаев юнашар ялти Ульккана, чăваш хĕрне, ĕмĕрлĕхе юратса пăрахрĕ.

Хула ĕçтăвкомĕнче ĕçлеме тытăнсан вăл чăваш халăхне тата ытларах килĕштерме тытăнчĕ. Çĕршывĕпе паллă Аркадий Айдак хресченпе Валерий Капитонов пир-авăр ăсти, Александр Артемьев çыравçăпа Нина Григорьева актриса — пурте ăна чи малтан хăйсен сăпайлăхĕпе, пысăк чăтăмлăхĕпе, ăсталăхĕпе тата тарăн шухăшĕпе тĕлĕнтерчĕç. Ăнсăртран паллашнă Арланов полковник та тӳрех килĕшрĕ, çавăнпа та вăл унăн адресне шыраса çывăрмалли пӳлĕме кĕчĕ. Кăпăш утиял айĕнче тӳлеккĕн çывăракан арăмне курсан ăна темле тунсăх, кичемлĕх тыткăнларĕ. Иртнĕ эрнере Волина пытарнă хыççăн çула май Çĕрпӳре туяннă вĕр çĕнĕ хура костюма шкапран илчĕ те кăкăр кĕсйинчи хутсене пăхкаласа илсе малти пӳлĕме тухрĕ. Капăр тĕкĕр умĕнче галстукне çыхрĕ, чӳрече каррине уçрĕ. Çак вăхăтра ун умне Эльвира, ыйхăран тин вăраннăскер, пырса тăчĕ.

— Эпĕ сана çĕрĕпех кĕтрĕм, анчах эсĕ ĕçтăвком хучĕсенчен уйрăлаймарăн иккен, — терĕ вăл лăпкăн пуçне упăшкин кăкăрĕ çине хурса.

— Çапла, тусăм. Паян манăн ĕçтăвком ларăвне ирттермелле. Çитес эрнере — хула Совечĕн сессийĕ. Вĕсенчен те йывăртараххи — магазинсенче аш-какай, сахăр тата ытти апат-çимĕç сахалланни, — терĕ арçын ăшă тӳшек çинчен тин çеç тăнă илеме асăрхамасăр.

— Çапла. Çукпа пĕрех, — ытахальтен хуравларĕ хĕрарăм.

— Мĕн тери тулăх пурнăçа аркатрăмăр.

— Тулăх пурнăç?! — сăмахсене тăсарах ыйтрĕ Эльвира.

— Пилĕк-ултă çул каялла эпир паянхинчен темиçе хут авантарах пурăннă, мĕншĕн тесен пурте çанăсене тавăрса ĕçленĕ, çавăнпа та тăрăхлама нимĕнле сăлтав та çук.

— Кӳрентертĕм пулсан каçар, тархасшăн, — терĕ хĕ-рарăм чее куçĕпе упăшкине пăталаса. Вăл унăн кашни хусканăвне сăнарĕ, ăна ăнланма тăрăшрĕ. Упăшки юлаш-ки вăхăтра ытла та улшăнчĕ-çке: е ытлашши кăра, е ачаш.

— Кӳренме сăлтавĕ çук-ха, — галстук тĕввине хуллен пушатса тĕкĕр умне тепре пырса тăчĕ Заил.

— Тĕрĕс. Демократие эсĕ те ăнланма тытăнни мана савăнтарать.

— Апла пулсан, — арăмĕ еннелле сасартăк çаврăнчĕ Заил, — сана пĕр сăвă вуласа парам-ха.

— Авторĕ кам?

— Паллах, эпĕ.

Казанбаев сылтăм аллине çӳлелле çĕклесе сăвă калама тьггăнчĕ:



Кĕрлет, шавлать 

Пăтраннă халăх. 

Унта-кунта пăхать, 

Шырать хуçалăх 

Илмешкĕн ямăт укçана 

Е салатма васкать 

Пĕр-пĕр хуçалăх туприне...



— Малалла вула. Маттур! — упăшкине хаваслантарма тăрăшрĕ хĕрарăм, Заил такăннине ăнланнăскер.

— Пулăш, тархасшăн, юратнă çыравçăм.

— Пулăшма çăмăл мар, мĕншĕн тесен эсĕ малалла мĕн каласшăннине пĕлмелле-çке-ха манăн. Сана ăнланма, хăвах пĕлетĕн...

— Килĕшетĕп. Тем те пырса кĕрет пуçа. Ялан тĕрĕслĕх шыратăп, анчах тупаймастăп-ха. Ăçта пытарнă ăна пирĕнтен: санран та, манран та, ыттисенчен те. Мĕнле çулпа утмалла ун патне?

— Пĕлнĕ пулсан эпĕ сан умна çул хывса пыма хатĕр, — кĕскен хуравларĕ хĕрарăм упăшки малалла мĕн калассине кĕтсе.

— Хальлĕхе эпир — вăрман чăтлăхĕнче. Çав урлă-пирлĕ сапаланса выртакан йывăçсем, лăчăртатса тăракан шурлăхсемпе тарăн çырмасем урлă каçма питех те йывăр. Паллах, пăшин е упан çакăнтан тухма сукмакĕ пурах, анчах паян вĕсене те анратса çитернĕ, çавăнпа та пуçра тепĕр сăвă çуралчĕ.



Такам тытсах силлет 

Амантнă чĕрчуна. 

Пăвать, çапать, чикет 

Аптранă чĕрчуна. 

Анчах тăрать упа 

Çĕршывăн варринче. 

Ӳкмест, тухать упа 

Тăшманăн аллинчен!



— Маттур! Эпĕ те шанатăп упа сываласса, — терĕ те Эльвира упăшкине питĕнчен чăпăрт чуптуса илчĕ. — Эсĕ манăн тĕрек. Паянхи пек сывă та тĕреклĕ пул ялан. Холодильникре мĕн кирли пултăр. Çав Япони телевизорне хăçан туянăпăр-ши?

— Мана ун пирки ыйтма аван мар, — çемçелчĕ Заил.

— Ĕçне хамах тăвăп. Эсĕ адресне пĕлтер.

— Юрать, тусăм. Пĕлтерĕп, — хуравларĕ Казанбаев арăмĕн ачаш аллинчен вĕçерĕнсе.

Вăл хваттерĕнчен тухрĕ те хăйне кĕтсе тăракан хура автомашинăн хыçалти ларкăчĕ çине кĕрсе ларчĕ. Шоферпа та сăмахламарĕ, тарăн шухăша путрĕ, хăйĕн пурнăçне мĕн ачалăхран пуçласа паянхи куна çитиччен аса илчĕ.

Шкулта вĕсем, вăрçă хыççăнхи ачасем, пĕр нушапа пурăнатчĕç. Апат-çимĕç çитместчĕ, тумтирĕ те начарччĕ. Çапах пурте тăрăшса вĕренетчĕç, çулла уй-хирте, фермăра ĕçлесе ашшĕ-амăшне пулăшатчĕç, анчах чылайăшне темшĕн килĕшмерĕ колхозри пурнăç, вăтам шкул пĕтерсен хулана куçрĕç ялти çамрăксем. Кам ăçта пултарать çавăнта вырнаçрĕç. Пĕрисем аслă шкулта вĕренчĕç, теприсем заводсемпе фабрикăсенче, шахтăсемпе стройкăсенче тар тăкрĕç, укçа турĕç. Ялсем пушанчĕç, улăх-çаран тăрăх çара уран пĕрле чупнă ачасем пĕр-пĕринчен ютшăнма тытăнчĕç; пĕрисем хула халăхĕпе хурăнташланчĕç, тĕрлĕрен пуçлăх пулса тăчĕç, теприсем вара хваттерсĕр тертленчĕç, тĕрлĕ бараксемпе общежитисенче пурăнса хура ĕçрен хăтăлаймарĕç, анчах пурте хулара пурăннă пирки мухтанчĕç, хăйсене ял çамрăкĕсенчен çӳллĕрех шайра туйрĕç.

Патшалăх вĕсене укçа-тенкĕ те, апат-çимĕç те ытларах пачĕ, çакă уй-хирте ĕçлекенсен йышне чакарса пычĕ, ялсене чухăнлатрĕ, пушатрĕ. Çĕнĕ юхăм Казанбаева та вĕçертмерĕ, унран хула çынни — студент, унтан инженер, каярах вара, тата темиçе çултан, ютран таврăнсан, чăн-чăн пуçлăх туса хучĕ.

Çакна вăл ăнланса та юлаймарĕ темелле. Тен, Гюзель Марковăпа тавлашса кайман тăк тата та пысăкрах ӳсĕмсем тăватчĕ пулĕ. Паянхи пек, асра иртнĕ кĕркунне пулса иртнĕ калаçу.

— Эсĕ мĕншĕн халăха кирлĕ обьектсене хута яма васкамастăн? — ыйтрĕ унран кардиолог, хăй ĕçлекен поликлиникăна юсас пирки ĕçтăвкома кĕнĕскер.

— Укçа-тенкĕ çитмест. Çитес çул юсăпăр сирĕн поликлиникăна.

— Укçа-тенкĕ? — тĕлĕнчĕ хĕрарăм председатель çине хаяррăн пăхса. — Парти стационарне кашни çул сăрлатăр, юсатăр.

— Вĕсен укçи-тенкийĕ пирĕн алăра мар, хаклă Гюзель.

— Мĕншĕн?

— Парти бюджечĕ уйрăм. Унта урăх йĕрке.

— Апла унта урăх патшалăх. Çапла-и?

— Çапла.

— Эсĕ хăш патшалăхра пурăнатăн?

— Паллах, халăхпа пĕрле.

— Аплах-ши? Каçар, тархасшăн. Эпĕ урăх çынпала кун çинчен сăмах та пуçарас çук. Санпа çеç калаçатăп, мĕншĕн тесен Герман политикăпа пач интересленмест. Унăн пĕртен-пĕр юратнă ĕçĕ — çын чĕрине сиплесси.

— Питĕ пархатарлă ĕç. Унран пахи, чапли çук та пулĕ, — терĕ Казанбаев, Марков чапĕпе ячĕ умĕнче ялан çĕлĕк хывса пуç тайма хăнăхнăскер.

— Килĕшетĕп, Заил. Чăн та, манăн упăшка çынсемшĕн калама çук пысăк ĕç тăвать. Анчах та паянхи обществăра, çав мораль тени пăсăлнă тапхăрта, ьггти çынсем те халăха Марковсенчен кая мар усă параççĕ.

— Сăмахран? — куçне чеен хĕссе илчĕ Казанбаев хирĕç ларакан çине ăшшăн пăхса.

Марковсене, упăшкипе арăмне, вăл хăйĕн тăванĕ пек хисеплет, вĕсемпе туслă пурăнать, ялан пулăшма тăрăшать. Паян вара нимех те тăваймарĕ вĕсемшĕн, мĕншĕн тесен юлашки укçана Афганистанран аманса таврăннă çамрăксене сыватма тунă центр валли уйăрса пачĕ ĕçтăвком, анчах çак тĕрĕслĕхе те пăлтереймерĕ председатель. Маркова умĕнче «Афганистан» сăмаха никам та хыттăн каламасть: унта вĕсен пĕртен-пĕр ывăлĕ Энтри çухалнă...

— Лихачевпа Сахаров академиксем... Вĕсем те пĕччен нимĕн те тăваймĕç кăмăл-сипете çĕклес енĕпе. Ку ĕçе шкултанах пуçламалла. Санăн арăму Эльвира, ман шутпа, питĕ тĕрĕс тăвать. Шкулта ĕçленисĕр пуçне кĕнекесем çырать, халăх шухăш-кăмăлне çӳллĕрех шая çĕклессишĕн ырми-канми ĕçлет.

— Çапла! Çаплах пултăр.

— Иккĕленетĕн-им? Шанăçран тухмарĕ пулĕ те? — йĕплесе ыйтрĕ хĕрарăм.

— Вăл мар-ха. Урăх чир тăрăнчĕ. Хам та тĕлĕнетĕп, анчах тем те пулать иккен пурнăçра.

— Пулать çав. Ун-кун сиксе тухсан ан тĕлĕн. Пурин çинчен те сивĕ сăмах калама хăяççĕ хăшĕ-пĕрисем.

— Юлашки çирĕм çул уншăн калама çук йывăр пулчĕ: пĕр тапхăр упăшкипе Суэц каналĕ таврашĕнче араб халăхне тăшманпа çапăçма пулăшса сывлăхне хавшатрĕ. Тепри, чи йывăрри, — çырма пуçланă вăхăт. Виçĕ нуша пĕр харăс тиенчĕ: çамрăк çыравçă шăпи, сывлăхĕ хавшакланнă упăшки тата пăнтăх саманинчи пуçлăхсем ютра пулнă çынна ялан ура хуни. Юрать-ха пурнăç улшăнчĕ. Манăн арăм Çĕнетӳ тăвакансемпе пĕр ретре.

— Маттур! Маттур хĕрарăм — Эльвира! — терĕ Маркова ура çине çĕкленсе. — Эпĕ унăн кĕнекисене вуланă. Тĕрĕс çулпа утать, тĕрлĕрен сулнăка каймасть.

— Ку шухăшпа килĕшместĕп, — пӳлĕмрен тухма тăнă хĕрарăм умне пырса тăчĕ Казанбаев. — Килĕшместĕп!

— Мĕншĕн?

— Вăл япала айне путнă çын. Чирлĕ тесен те тĕрĕсех. Паян — çĕнĕ кавир, ыран — тухья, виçмине — пушмак. Юрать ĕçтăвкомра ĕçлетĕп те тупса пама ĕлкĕретĕп.

— Тинех кирлĕ çĕре çитрĕмĕр.

— Мĕншĕн?

— Ара, пăх-ха лайăхрах, сăна-ха хĕрарăмсене. Пурте илемлĕрех япала туянасшăн çунаççĕ. Ман шутпа, тĕрĕс ĕмĕт. Этем çĕр çинче пĕрре пурăнать.

— Çапла, анчах хамăр çĕршывра тунă япаласенчен ютшăнать.

— Мĕншĕн тесен эпир вĕсене халăха кирлĕ пек тăваймастпăр. Пуçлăхсем, халăхран уйрăлса кайнăскерсем, пире вуншар çул ĕçлеме мар, сĕтел хушшинче халап çапса ларса ĕç укçи илме вĕрентнĕ. Эсĕ те, эпĕ те çак принципа пурнăçласшăн пĕр-пĕринпе ăмăртатпăр. 

— Кăна эсĕ ытлашши, шутламасăр...

— Каçар. Тепре куриччен, Заил. Килте çĕтерчĕç те пулĕ, — хĕрарăм сĕтел хушшинчен тухрĕ.

— Чим, тăхта. Çапах та пĕлес килет: мĕншĕн эсĕ мана халăхран уйăратăн? — пăлханса ыйтрĕ Казанбаев Марковăна хирĕç питĕ çывăх пырса тăрса.

— Тен, тепĕр чух. Атту тавлашсах кайăпăр. Ун пек тăвас килмест, — пуçне айккинелле пăрса арçын тьггкăнĕнчен çăлăнма хатĕрленчĕ Гюзель.

— Тепĕр саманта кĕтме йывăр. Юлсам. Ларсах калаçар. 

Хĕрарăм турткаланмарĕ, тепĕр хут сĕтел хушшине кĕрсе ларчĕ, тинех Казанбаевăн кашни хусканăвне сăнама май килчĕ ăна, хуллен калаçма тытăнчĕ:

— Эпир Сталин саманинче, культ тапхăрĕнче, çитĕннĕ çынсем. Пире партипе халăх пĕрле, çыншăн çын тус, юлташ тата хурăнташ теме вĕрентнипе пĕрлех ыттисене таптаса пуçлăх пулма, харпăр хăй валли ытларах ырлăх илме васкатнă. Пуçлăх пулмасан ырлăх çук. Тата унăн ăсĕ те йывăр мар. Хушу парсах кун иртет. Ĕç пахалăхĕ, япала хакĕ ăна интереслентермест, мĕншĕн тесен шалăвне вăл иртен пуçласа каçчен сĕтел хушшинче ларнăшăн илет. Халăх хушшине тухма та васкамасть: унта ыйту параççĕ, хваттер, апат-çимĕç ыйтаççĕ...

— Çапла вара мĕн çамрăкран хисепленĕ Заил та пуçлăх пулса тăчĕ. Каçар куçран çапла каланăшăн.

— Германпа сана çилленме пултараймастăп. Эсир пулăшмасан эпĕ тахçанах авалхи пирамидăсем çывăхĕнче выртмалли çын. Пуçлăх пирки тĕрĕсех калатăн, анчах манăн «хуçа» сăмах пирки те сан шухăшна пĕлес килет.

— Ман шутпа, хуçа-пуçлăх пирĕншĕн çĕнĕ япала.

— Мана «хуçа» сăмах ытларах интереслентерет. Хуçа-пуçлăх?.. Пуçласа илтетĕп, — Гюзель çине шиклĕн пăхса илчĕ Заил.

— Тĕслĕхрен, пĕр-пĕр кооператив е пĕчĕк предприяти пуçлăхнех илер. Вăл хăйне чăн-чăн хуçа пек туять, çынсене тара тытса ĕçлеттерме те тивет унăн, анчах лешсем, чухăнлăхра пурăнса ывăннăскерсем, темле йывăрлăхпа та килĕшме хатĕр. Çитмĕл çул хуçаланнă система вĕсене кооператив хуçинчен те хытăрах лăсканă тата тустарнă.

— Ăнлантăм, — терĕ кабинет хуçи хĕрӳллĕн калаçакан хĕрарăма кансĕрлес мар тесе.

— Вăл система, — чăнах та чарăнаймарĕ хĕрсе кайнă Гюзель, — такама та: чугун шăратакана, шахтера, пулăçпа вăрман касакана, тар юхтарса тырпул ӳстерекен хресчене, чунне парса çар хăватне вăйлатакан генерала, Тăван çĕршыв чапĕшĕн çунакан пиншер ытти çынна — улталаса ухмаха хăварчĕ, таса чунлисен ĕмĕтне çапса хуçрĕ, обществăна киревсĕр чунлă, хăйсемшĕн кăна тăрăшакан çынсен аллине парса унăн аталанăвне чакарчĕ. Хуçа пулмалла эпир хамăр ĕçре.

— Эпĕ хама хуçа-пуçлăх пек тытсан мана ыранах ĕçрен кăларса ярĕç, — пӳлчĕ хĕрарăма Казанбаев. Вăл Гюзель çине тимлĕн, тĕпчесе пăхрĕ. — Тĕрĕс ăнлан. Мана хулари кашни çитменлĕх канăç памасть, чылай ыйтăва эпĕ татса паратăп, çапах хулара эпĕ чăн-чăн хуçа мар. Пысăк завод директорĕ манпа алай-алай тесе калаçать — ĕçне урăхла тăвать. Прокурорĕ те çавах. Суту-илӳре ĕçлекенсем пирки калаçса кăмăла та пăсас килмест.

— Санăн мар, хула халăхĕн хулара хуçа пулмалла. Эсĕ вара вĕсен пуçĕнче тăракан çын тата çав вăхăтрах вĕсен интересĕсене хӳтĕлекен, кĕскен каласан — тарçă.

— Ку вăл пĕтĕм влаçа Советсене парсан пулать, çавăнпа та халĕ темĕнле тăрăшсан та ĕçе кирлĕ пек тăваймастăп.

— Эсĕ ку ыйтусене манран авантарах пĕлни паллă. Апла манпа калаçса хăвăн шухăшусене тĕрĕслерĕн. Çапла-и? — сасартăк ыйтрĕ Гюзель Заил çине хурлăхан куçĕпе чăр-р! пăхса.

— Çапла та пулĕ. Санпа калаçсан пуçра ялан ырă шухăш çуралать, хама çĕр çинче çирĕпрех тăнăн туятăп.

— Çак япаласем çинчен Эльвирăпа калаçатăн-и?

— Çук.

— Тĕлĕнтеретĕн.

— Мĕншĕн?

— Ара, эсĕ унпа калаçса кашни кун ырă шухăш çуратма пултаратăн.

— Эпир унпа ялан харкашатпăр. Хама та ăнланмастăп. Тепĕртакранах пĕр-пĕрне юратакан упăшкапа арăм пулса тăратпăр, — аллипе чукмар пек тĕреклĕ чĕркуççине çапса илчĕ арçын.

— Тата хытăрах тĕлĕнтеретĕн.

— Кунта тĕлĕнмелли нимĕн те çук. Эльвира — çыравçă, хĕрсе çырнă тапхăрта шухăшĕпе те, туйăмĕпе те манпа мар. Çырман чухне унăн пĕр ĕмĕт — чаплă япала туянасси. Юлашки вăхăтра патшалăх ыйтăвĕпе мар, çемье çинчен калаçма те йывăр унпала. Юрать паян сан сăмаху чуна ăшăтрĕ. Ыран каллех çурçĕр çилĕ кашлĕ пуçăмра.

— Э-э, тусăм! Эсĕ капла кашни кун мана курма сăлтав шырăн, — илемлĕ пӳрнипе юнарĕ хĕрарăм. — Манăн шăп та лăп кайма вăхăт. Васкатăп. Çула май кардиологи центрне кĕрсе тухасшăн.

— Мĕншĕн?

— Такампа ларать-ха унта Герман чунне лăплантарса. Эпĕ те ирхине хытă шавларăм, çавăнпа та вăл, ахăртнех, киле çитмен-тĕр.

— Ĕненме йывăр. Шăкăл-шăкăл калаçса пурăнакан çемьере те апли-капли пулать-и? — тĕлĕннине пытармарĕ Заил.

— Унсăрăн пурнăç тути-масине пĕлеймĕн, — терĕ те Гюзель васкаса ура çине тăчĕ. Унăн çĕмĕрт пек хура куçĕсем ялкăшса çунчĕç, пичĕ кăшт хĕрелчĕ. Вăл пӳлĕмрен тухас умĕн пĕр-пĕр йĕплĕ сăмах каласа Заилăн вĕриленнĕ чунне кăшт сивĕтесшĕнччĕ, анчах юлашки самантра шухăшне улăштарчĕ. Сĕтел хушшинче ларакан арçьшнăн тăрă та тарăн куçĕнчен хăй еннелле ăшă хĕлхем вĕçме тытăннă пек туйăнчĕ ăна. Иккĕшĕн хушшинчи хутшăну тарăнланасран шикленнĕскер алăк еннелле ыткăнчĕ, васкаса сывпуллашрĕ те пӳлĕмрен тухрĕ.

Тепĕр темиçе кунран Заил Казанбаев, чылай асапланнă хыççăн, хăйĕн шухăш-туйăмне кардиолога пĕлтерчĕ-пĕлтерчех.

— Гюзель Ринатовна, эпĕ сана чăнласах юрататăп, анчах çакă пире нихăçан та тус-тантăш пулма кансĕрлемĕ. Шан мана, эпĕ йăнăш утăм туса сан умăнта та, Герман умĕнче те нихăçан та çылăха кĕмĕп.

Унтанпа çур çул иртрĕ. Анчах хула мэрĕ мĕншĕн-ха хăйĕн çылăхĕнчен тасалаймасть? Мĕншĕн вăл иртерех тăрса ĕçе çуран е хула транспорчĕпе çӳремест? Мĕншĕн çаплах парти стационарĕнче сипленет? Мĕншĕн социал-демократсен пухăвне хутшăнмасть?

Тата ытти вуншар шухăш канăç памарĕ Казанбаева çак ир. Пурте çĕнĕлле пурăнма тата ĕçлеме чĕнчĕç. Васкатрĕç.

Автомашина ĕçтăвком çурчĕ умĕнче чарăнсан тин вăл тарăннăн сывласа илчĕ те яланхи пекех васкаса ĕç пӳлĕмне хăпарчĕ. Пӳлĕм алăкне уçсан пуçри аса илӳсем çухалчĕç, çĕнĕ ĕç кунĕ пуçланчĕ.



Заилпа Улькка


Хула ыйхăран кăмăллăн вăранчĕ. Ирхи тĕтре куç умĕнчех шĕвелсе Атăл еннелле куçрĕ, лавккасенче çăкăр, сĕт-турăх тата ытти тавара машинăсем çинчен пушатма тытăнчĕç, пасара йывăр тиевлĕ автофургонсемпе çуран халăх куçма тытăнчĕ. Тап-таса тротуарсемпе утакансен йышĕ хушăнсах пычĕ: пĕрисем ĕçе, теприсем сад пахчине васкарĕç. Çавсен юхăмĕпе пĕрлешсе хула кантурĕ еннелле çул тытрĕ те ĕнтĕ Заил Казанбаев — тĕп хулан мэрĕ.

Андриян Николаев палăкĕ патне çитсен темиçе хĕрарăм ăна ăшшăн пуç тайрĕ. Троллейбус кĕтекен халăх хула пуçлăхĕ çуран утнине асăрхасан тĕлĕнни-савăннине пытарса тăмарĕ, ăна ырласа тата мухтаса ăшă сăмах каларĕ. Пасар умĕнчи сутуçăсем кăна, кăнтăртан килнĕскерсем, ун-кун чупкаласа пĕр-пĕринпе пăшăлтатрĕç, япалисене пытарчĕç.

Казанбаев ниçта та чарăнса тăмарĕ, сулмаклăн анаталла вашлаттарчĕ. Шăл юсакан поликлиника умĕнче кăна вăл уттине чакарчĕ, вичкĕн куçĕпе стенари çурăксене тата кивелнĕ черепицăна сăнарĕ. Универмагăн чухăн витрини те кăмăлне пăсрĕ.

«Тавар çителĕксĕр. Рынок системине пушăлла куçаймăн», — терĕ те Казанбаев хăйне хăй малалла, ĕçтăвком еннелле, утрĕ. Ленин палăкĕ умĕнчен иртсен çурта кĕчĕ, иккĕмĕш хута хăпарчĕ.

Пӳлĕмĕ пысăк та чаплă мэрăн. Çӳллĕ мачча айĕнче ылтăнпа эрешленĕ люстра çакăнса тăрать, урайне паха кавирпе витнĕ. Вăрăм сĕтел тавра çемçе пукансем, стена çинче Ильич портречĕ çакăнса тăнă вырăн пушшăн курăнать.

«Улăштартăм. Кирлех-ши?» — сасăпах ыйтрĕ те хăйĕнчен мэр кăмăлсăррăн сĕтел хушшине кĕрсе ларчĕ. Килĕшмест ăна сĕтел çинчи йĕркесĕрлĕх. Анчах темшĕн паян тумалли ĕçе кашни кун ырана хăварать. Кун вĕçĕнче хăйне çакăншăн ятлать те, анчах тепĕр ирхине каллех манать: ытти ĕç айне пулать.

Халĕ те пӳлĕме кĕнĕ-кĕмен сейфран çырусен папкине туртса кăларчĕ, анчах уçма ĕлкĕреймерĕ — пӳлĕме яштака та илемлĕ хĕрарăм, унăн заместителĕ Мамонтова Раиса Ивановна, кĕрсе тăчĕ.

— Ларăр, тархасшăн, — сĕтел умĕнчи пукан еннелле пуçне сĕлтрĕ мэр, хĕрарăм сăн-пичĕ пăлханчăк пулнине турех асăрхарĕ. Унтан çапла ыйтрĕ: — Шăматкун — ĕç кунĕ мар. Мĕншĕн питĕ ир килтĕр? Саккăр та çитмен.

Хĕрĕхелле çывхаракан хĕрарăм сăмах чĕнме васкамарĕ, тăпăл-тăпăл хаклă костюмне аллипе тӳрлетенçи пулнă хыççăн тин пуçлăхне хирĕç пукан çине вырнаçса ларчĕ. Пӳлĕмре хаклă йышши духи шăрши сарăлчĕ, кĕçех пăлханчăк сăн-сăпат илемленчĕ, хĕрарăм куçĕсем чеен те илĕртӳллĕн выляма тытăнчĕç.

Ахаль пиртен çĕлетнĕ кĕске çанăллă шупка кăвак кĕпе тăхăннă мэрăн çипуçĕ пӳлĕм чаплăлăхне те, хĕрарăм тумтирне те çырлахтарма пултараймарĕ, анчах çакна хальлĕхе иккĕшĕ те асăрхамарĕç-ха, мĕншĕн тесен кашни хăйĕн шухăшĕпе асапланчĕ.

— Питĕ аван мар япала сиксе тухрĕ, — илтĕнчĕ Мамонтова сасси. Пит-куçĕ хăйĕн пиçнĕ çырла пек хĕрелчĕ.

— Ку пӳлĕмре тем илтни те пулнă, çавăнпа манран именсе ан тăрăр, — шыв стаканне хĕрарăм умне лартрĕ Казанбаев. — Сыпăр. Тен, пулăшĕ.

Шыв ĕçнĕ хыççăн Мамонтова хăюланчĕ, калаçма тытăнчĕ.

— Манăн упăшка пĕр ткачихăпа çыхланса кайнă. Çакна темиçе çул чăтса пурăнтăм. Ывăлшăн, ăна ашшĕ кирлĕ тесе, уйрăлмарăм. Анчах ĕнер çав путсĕр этем ывăлăма та хăй патне çавăтса кайнă, — терĕ хайскер. — Мĕнле чăтса ирттерес çак намăса? Пулăшăр, тархасшăн. Эпĕ пĕр-пĕччен тăрса юлтăм.

— Чи малтанах лăпланăр.

— Чи хăрушшинĕ... пĕлтереймерĕм, — сăмахсене çăтрĕ Мамонтова, пуçлăхĕ çине тĕлсĕррĕн пăхрĕ. — Мана çынсенчен укçа сăптăрса пуйрăн тесе айăплать çав хĕрарăм. Ачана та çаплах калать. Епле çак мăшкăлран тасалас, Заил Валеевич. Пулăшăр, тархасшăн.

— Ыйтăвĕ, чăн та, кăткăс, — хăй те стакана шыв тултарса шалт ӳпĕнтерчĕ пӳлĕм хуçи. Тарăхсан вăл ялан çапла тăвать. Заил хĕрарăм çинчен куçне илмерĕ, ăна тимлĕн сăнарĕ, кирлĕ сăмах шырарĕ, анчах та Мамонтова упăшкин, унăн ывăлĕн, пир тĕртекенĕн чăн шухăш-кăмăлне пĕлмесĕрех нимех те сĕнме пултараймарĕ, çавăнпа кĕскен çапла каларĕ: — Лăпланăр, Раиса Ивановна. Хальхи тапхăрта пире, кантурта ĕçлекенсене, пурне те критиклеççĕ, çавăнпа та ткачиха тем калама та пултарать. Шел пулин те, тепĕр чухне кăлăхах сăмах сараççĕ...

Арçын ура çине тăчĕ, хăй умĕнче хĕрарăм ларнине манса пӳлĕм тăрăх каллĕ-маллĕ утрĕ, вăхăт-вăхăт кăна унăн тăхлан пек йывăр куçĕ стена çине, темиçе кун каялла Ильич портречĕ çакăнса тăнă вырăна, ывтăнчĕ.

«Çăмăл пулман çулпуç пурнăçĕ, çемйи пирки те тем те палкаççĕ. Юрать манăн çемье çирĕп. Арăмпа шăкăл-шăкăл калаçса пурăнатпăр. Çĕршывĕпе вара мĕн чухлĕ телейсĕр çемье! Пĕрин сывлăхĕ хавшак, тепри ĕçке ернĕ, виççĕмĕшĕ — вăрă-хурах. Епле пулăшас вĕсене?» — тарăхса шухăшларĕ мэр каллех сĕтел хушшине ларса.

— Эпĕ пулăшу кĕтетĕп, — шăплăха татса каларĕ хĕрарăм пуçлăхĕн кăмăлĕ çемçелессе шанса.

— Паллах, пулăшмалла, — терĕ Казанбаев çырусен папкине уçса.

— Тавтапуç, — хĕрарăм васкаса пӳлĕмрен тухрĕ. Мэр пĕччен юлнăшăн савăнса чи çиелти çырăва илсе вулама тытăнчĕ, анчах вĕçне çитеймерĕ, телефон шăнкăравĕ чăрмантарчĕ. Аякран палланă хĕрарăм сасси илтĕнчĕ. Юратнă хĕрарăм сасси.

Улькка Урал тăвĕсем хушшинчи чăваш ялĕнче ӳссе çитĕннĕ. Ĕнер вăл хăй пурнăçĕнче пĕрремĕш хут Шупашкара килсе çитнĕ иккен. Ватă хула çинчен нумай ырă сăмах илтнĕ ачаранпах. Малтан ăна асламăшĕ, Çĕрпӳ таврашĕнчен пуян каччăпа Çĕпĕре тарнăскер, унтан ашшĕпе амăшĕ, виç-тăватă çулта пĕрре Чăваша килсе çӳрекенскерсем, тăван ен çинчен тунсăхласа каласа панă. Йăван пиччĕшĕ те, чылай çулланнă арçын, Шупашкарти трактор заводне ĕçлеме килнĕ иккен. Улькка, халĕ ĕнтĕ яланлăхах Чăваш ене таврăннăскер, шăпах çак пиччĕшĕ патĕнче пурăнать вăхăтлăха.

— Сире курманни, Заил Валеевич, çĕр çул! — тунсăхне пытармарĕ хĕрарăм. — Тен, арăмупа иксĕр кĕрсе тухатăр? Пичче хваттерĕ сирĕнтен инçе мар вĕт.

— Паян вăхăт çук. Кăнтăрлаччен ĕçпе Атăл хĕррине çитсе килмелле-ха тата манăн. Унтан килтисене садра ĕçлеме сăмах патăм, — терĕ Заил сехечĕ çине пăхса. — Кăмăлу пулсан Атăл хĕррине пĕрле кайăпăр.

— Апла тепĕр çур сехетрен эпĕ ĕçтăвкомра пулатăп, — хатĕр пулчĕ хĕрарăм.

Çак самантра Улькка шухăшĕпе Заил патне вĕçсе çитрĕ. Çамрăк чухнехине аса илчĕ. Килĕшетчĕ ăна Уралмаш заводĕнчи Казанбаев çамрăк инженер, тул çутăличчен çӳретчĕ унпа, анчах темшĕн вĕсен çулĕсем уйрăлчĕç. Юта кайсан çамрăк хĕр патне пĕр çыру та ямарĕ инженер...

Нумай куççулĕ юхтарчĕ ун чухне. Тепĕртакран тин, чунĕ лăплансан, Мускава тухтăр ĕçне вĕренме тухса кайрĕ.

Шăнкăрав хыççăн Заил кăмăлĕ те хытах пăлханчĕ. Сĕтел çинчи хутсене те манчĕ. Пуçра пĕр вĕçĕм икĕ çын сăнарĕ ылмашăнса вĕлтлетрĕ: пĕри — çамрăк хĕр Улькка, тепри — пӳлĕмрен тин çеç тухса кайнă Мамонтова.

«Мамонтовăна упăшки пăрахнă. Кам айăплă — хальлĕхе паллă мар. Эпĕ вара чылай çул каялла çамрăк Ульккана маннă...» — каллех пӳлĕм тăрăх каллĕ-маллĕ утма тытăнчĕ Заил. Хуравне тупаймарĕ. Çемье пурнăçĕнче çĕршер кăткăс ыйту пĕр-пĕринпе тачă çыхăннă, çамрăксен юратăвĕнче те, аслă драматург калашле, пулать е пулмасть тенине пĕр-пĕрне вăхăтра пĕлтермелле. Шăп çакна тума маннă та Казанбаев юта кайсан, пулать тесе каламан хĕре. Каламан пулсан пулмасть тесе ăнланмалла... «Ульккана сан чунăнтан Эльвира, Мускав пирĕштийĕ, тĕртсех кăларчĕ, мĕншĕн тесен тĕп хулари хĕре хитререх тумланма, сăн-питне илемлетме темиçе хут çăмăлтарах пулнă», — асапланчĕ арçын.

«Кам пĕлет. Тен, эпĕ чăн та айăплă? Мĕн чухлĕ ăшă сăмах каларăм хĕре. Хам майлă çавăртăм та юлашкинчен ним хыпарсăр çухалтăм. Паллах, айăплă эпĕ, мĕншĕн тесен эпĕ мĕн калани пĕтĕмпех суя пулнă иккен. Юрамасть туйăмпа выляма. Çынна яланах чăннине каламалла. Каçару ыйтас», — çапла тĕв туса Казанбаев утма чарăнчĕ, аллине ĕç тытрĕ. Улькка çитиччен вулама пĕчĕкрех çыру суйласа илчĕ. «Ĕçтăвкомра таса чунлă çынсем ĕçлемелле» тесе пуçланаканнине тӳрех асăрхарĕ. Ма-монтовăна, унăн заместительне, питлесе çырать иккен пир-авăр комбинатĕнче ĕçлекен хĕрарăм.

«Раиса Ивановна икĕпитлĕ çын. Ĕçтăвкомра ун пек пуянни никам çук. Унăн тăватă пӳлĕмлĕ хваттерне питĕ чаплă кавирсем çакса эрешленĕ, шкапсенче чи хаклă савăт-сапа, ылтăн-кĕмĕл... Çак тупрана вăл халăхран сăптăрса пухнă. Ĕçтăвкомра та, хулара та ун пирки никам калаçмасть, çавăнпа та, тен, хисеплĕ Заил Валеевич, Эсир ман сăмахсене ĕненместĕр, анчах упăшкипе тата ывăлĕпе калаçса пăхăр. Вĕсем иккĕшĕ те чаплă хваттертен ман барака пурăнма куçрĕç.

Ямăт укçана Раиса Ивановна хваттер панăшăн та, ĕçе вырнаçтарнăшăн та, тĕрлĕрен шкула вĕренме кĕме пулăшнăшăн та хăйĕн шанчăклă тусĕсем урлă илет. Упăшки пĕлтернĕ тăрăх, юлашки çулсенче кашни çĕнĕ завод е предприяти ĕçтăвком председателĕн заместительне пысăк парне кӳрет. Шкулсемпе больницăсем, халăха кирлĕ ытти çурт-йĕр тума уйăрнă укçана урăх çĕре ярать Мамонтова...»

Вулава иккĕмĕш хут телефон шăнкăравĕ татрĕ. Эльвира кăнтăрлахи апата чĕнчĕ ăна, питĕ тутлă шӳрпе хатĕрри çинчен пĕлтерсе мухтанчĕ. Заил Ульккана килне илсе кайма шикленчĕ, çавăнпа апата пыма килĕшмерĕ. Эльвирăпа калаçнă хыççăн шухăш-кăмăлĕ каллех пăтранчĕ, арăмне Улькка Шупашкара килнине пĕлтерме хăюлăх çитерменшĕн хăйне хăй ятларĕ, Ильич портречĕ çакăнса тăнă вырăна — паян миçемĕш хут ĕнтĕ! — пăхрĕ те пăхрĕ.

— Мĕншĕн çав териех пăсăлса кайрăмăр? — хыттăнах каларĕ Казанбаев. Паллах, ку ыйтăва никам хуравласса та кĕтмерĕ вăл. Пӳлĕмре пĕчченех-çке. Пĕртен-пĕр çаврака сехет кăна кĕтесри сĕтел çинче шаккаса сасă парать.

Çак самантра алăка такам тикĕссĕн тăкăртаттарчĕ, шăплăха Ульккан çамрăк чухнехи пекех янравлă та уçă сасси татрĕ.

— Пăхаттир! Чăн-чăн пăхаттир, — Заил еннелле ыткăнчĕ çамрăк хĕрарăм. Алăк умĕнчи малтанхи шиклĕх те, сăпайлăх та таçта çухалчĕç, вăл арçынна хыттăн ыталаса илчĕ, вĕри тутипе, çамрăк чухнехилле, унăн тутине шырарĕ. Хăйĕн чиперкке тăрăхла пичĕ çак самантра хĕрлĕ тĕспе витĕнчĕ, вăр-вар алли Заила кăкăртан, аякĕнчен тьггса чăмăртарĕ. Ĕлĕк çакăн пек тĕрткелешӳ хыççăн каччă ăна хăй çумне хыттăн чăмăртатчĕ, халĕ вара ĕмĕрлĕхе лартнă чул юпа пек вырăнтан та сикмерĕ, сăмах та чĕнмерĕ, куçне мăчлаттарса Улькка малалла мĕн тăвасса кĕтрĕ. Хĕрарăм пуçтахланма чарăнчĕ, шурă кĕске çӳçне аллипе çăмăллăн шăлса илнĕ хыççăн чĕлхине хута ячĕ: — Шăп та лăп тăватă пилĕкçуллăх сана курманни. Çирĕм çул хушшинче эсĕ чылай улшăннă: çӳçӳ кăвак, çамку çара, питӳ ырхан, янаху шĕвĕр. Эльвира валли те нимĕн те юлман.

— Эсĕ ăçтан пĕлетĕн ун ятне? — шартах сикрĕ Казанбаев. Ăнсăртран-ши е ӳкесрен шикленсе хăнана самантлăха хăй çумнелле туртса илчĕ. — Каçар, Улькка, — терĕ. — Паянхи кун та иксĕмĕр хушăри туслăх мĕншĕн вĕçленнине ăнланса çитейместĕп. Çакăншăн, сана хамăн кун-çул урапинчен ӳкерсе хăварнăшăн, эпĕ айăплă.

— Шел. Шупашкара пысăк шанăçпа килнĕччĕ, — шухăш-туйăмне пытармарĕ хĕрарăм Заилăн сивĕ питне ячĕшĕн çеç çӳхе тутипе сĕртĕнсе. Темиçе çеккунт вăл пӳлĕмри япаласене сăнарĕ, унтан çемçе пукан çине пырса ларчĕ, çакна май асăрханса кăна хулпуççийĕ урлă çакнă сăран сумкине вĕçертсе умри пĕчĕк сĕтел çине хучĕ, пӳлĕм хуçинчен çапла ыйтрĕ: — Манпа пĕр-ик минут ларсах калаçма вăхăт пур-ши санăн, Заил Валеевич?

Казанбаев Ульккана пуç тӳпинчен пуçласа уринчи кĕлесĕр çăмăл пушмакĕ таранах куçĕпе тĕпчеме ĕлкĕрнĕччĕ. Сăн-сăпачĕ унăн ĕлĕкхи пекех илемлĕ, ватлăх сăнĕ çапман-ха. Çӳçĕ вара темшĕн шап-шурă. Тен, вăл ăна юри сăрланă? Кăвак куçĕсем чăл-чал пăхаççĕ, вĕсенче чĕрĕ вăй выляни сиçĕнет. Кĕлеткийĕ вара хĕр чухнехинчен сарлакарах, тĕреклĕрех те тăн-тăнрах. Çаврака кăкăрĕпе хитре урисем кирек кам кăмăлне те ăшăтса ирĕлтерме пултараççĕ. «Хăрушă илемлĕх!» — терĕ ăшĕнче арçын хăй те хула пуçлăхĕн пуканĕ çине вырнаçса.

— Пĕр-ик минут мар, темиçе талăкра та çăмха вĕçне çитеймĕпĕр. Пуçла. Мĕнле пурăнатăн, Улькка? — сасăпа çапла каларĕ.

— Ютри пурнăçна пĕлетĕп санăнне. Халĕ мĕнле пурăнатăн? — ыйтăва ыйтупах хуравларĕ хăна.

— Тĕлĕнтеретĕн. Тин çеç арăм ятне каларăн. Ăçтан пĕлетĕн манăн ютри пурнăç çинчен? Каласа кăтартсам.

— Пуçлатăп. Вăхăту пур-и итлеме?

— Нумаях мар. Ĕлкĕрейменнине çул çинче, Атăл хĕрринче, вĕçлеме тивет. Мана унта ГЭС тăвакансем кĕтеççĕ.

— Эпĕ ăçта тата хăçан çуралнине эсĕ, паллах, манман. Хушаматăм — Листопадова, ятăм — Улькка, аттене Хĕветĕр тесе чĕннĕ.

Çитмĕлмĕш çулсенче упăшкана, авиаци эскадрийĕн командирне, Çывăх Хĕвелтухăçне ячĕç. Çав тапхăрта эпĕ, Мускаври медицина институтне пĕтернĕ тухтăр, араб тата совет врачĕсемпе пĕрле кардиологи центрĕнче ĕçлерĕм. Çавăнта Марковсем санăн чĕрӳнтен кăларнă тимĕр татăкне кăтартрĕç. 1985 çулта Афганистанра упăшкана, тепĕр икĕ çултан ывăлăма çухатрăм.

Хăвах куратăн, мирлĕ вăхăтра эпĕ салтак арăмĕ тата салтак амăшĕ пулса тăтăм, çавăнпа та манран ан тĕлĕн, Заил Валеевич. Çӳç шуралчĕ, чĕрем те хавшак. Çаплах чĕрĕ çӳренинчен тепĕр чухне хам тĕлĕнетĕп. Упăшкана пытарсан ывăла шеллесе чĕрĕ юлтăм. Халĕ, тен, вăхăт та çитрĕ...

— Аплах мар пулĕ-ха. Лăплан, — тӳрленсе ларчĕ Казанбаев. Вăл хĕрарăмăн куç шуррисем хĕп-хĕрлĕ пĕчĕк тымарсемпе хупланнине, пичĕ шуралса кăвакарнине, илемлĕ янахĕ вĕттĕн чĕтреннине асăрхарĕ, кĕсйинчен валидол кăларса сĕтел çине хучĕ. — Эсĕ тухтăр, çапах, ман шутпа, таблеткăна чĕлхе айне хумаллах.

Улькка итлерĕ, эмеле хăвăрт çăварне хыпрĕ, сывлăш çавăрса ярса тӳрленсе ларчĕ.

Вăхăт шурĕ. Ун-кун çинчен сăмах каларĕç, чир-чĕр пирки манма тăрăшрĕç.

— Кайрăмăр Атăл хĕррине. Чи лайăх эмел — уçă сывлăш, лăпкă тавралăх, — терĕ кăштахран Казанбаев. Хут папкине сейфа печĕ, Улькка патне пырса аллипе ăна сĕртĕнчĕ. — Тен, эп йăнăшатăп?

— Йăнăшатăн çав, тусăм. Хуйха-суйха вĕри ĕçре кăна сирме пулать. Çавăнпа та тупса пар мана пĕр-пĕр йывăр ĕç, арçын та тăвайманнине.

— Кăткăс ыйту, шухăшлама сăмах паратăп. Çапах та юханшыв хĕррине çитсе килер, — Заил пӳлĕм алăкне яри уçса хĕрарăма тухма çул пачĕ.



* * *

Атăл. Лăпкăн та мăнаçлăн юхать Раççейĕн тĕп шывĕ. Талăкĕпех ĕçлет юханшыв. Мĕн кăна куçмасть ун çийĕн: виçĕ е тăватă палубăллă çĕнĕ теплоходсемпе кивелнĕ пăрахутсем, вăрăм баржăсемпе çунатлă ракетăсем, пулăç киммисемпе ытти ăпăр-тапăр. Чăтать юханшыв. Хăйĕн вăрăм ĕмĕрĕнче тĕрлĕ йывăрлăхпа тискерлĕхе хирĕç çапăçса пиçĕхнĕскер паян та усала парăнмасть.

Çăмăл мар пысăк шывăн шăпи. Тем те пухăнать ун ăшне. Этем тата выльăх-чĕрлĕх каяшĕ, заводсемпе фабрикăсенчен юхса тухакан тĕрлĕрен хими элеменчĕсем, уй-хире сапакан удобренисем, çул çинчи тăварпа нефтепродуктсем. Кĕскен каласан, пăнтăхнă обществăн пăнтăхнă япалисем пурте авалхи шыва варалаççĕ, çутçанталăкăн асамлă илемне ватаççĕ. 

Хула пуçлăхĕ гидростроительсем патĕнче нумай тăмарĕ, мĕншĕн тесен трест пуçлăхĕсем унран пулăшу ыйтрĕç. Хăйсем вара хула валли нимех те парасшăн марри сисĕнчĕ.

— Çăкăр-тăвар хире-хирĕç, хисеплĕ юлташсем. Паян кашни хуçалăх хăй тăкакне хăй саплать, çавăнпа сирĕн те çĕнĕлле ĕçлеме вăхăт, — терĕ те Казанбаев трест çыннисемпе сывпуллашрĕ.

— Ачасене шел. Трест пионер лагерĕ валли укçа уйăрманшăн вĕсем айăплă мар-çке. Мĕншĕн килĕшмерĕн шкулсене пулăшма? — тĕпчевлĕн ыйтрĕ Улькка каярах, автомашина вырăнтан тапрансан.

— Каçар. Руль тытнă чух эп калаçма шикленетĕп, — хуравларĕ председатель машинăна çăмăллăн малалла ярăнтарса.

— Килĕшетĕп, — терĕ те хĕрарăм кĕскен ларкăч çине меллĕрех вырнаçрĕ, ӳсекен хулана сăнанçи пулчĕ.

— Эпир вĕсене тем тума та пулăшрăмăр. Хулари строительсемпе чи ăста рабочисене темиçе уйăхлăха пулăшма яни те пулнă, анчах та Минэнерго пире çакăншăн тав сăмахĕ те каламарĕ. Консерваторсене тата бюрократсене сĕткен парса тăракан кăвапа тымарĕсене хăвăртрах татма тытăнмалла, унсăрăн нихăçан та йĕрке пулмасть, — хĕрсе кайса калаçма тытăнчĕ Заил. Чĕнмесĕр пыма аван мар тесе шутларĕ-ши вăл? 

— Тĕрĕс, анчах ачасене шел.

— Çапла. Ачасене шел. Анчах мĕншĕн министр вĕсене шеллемест?

— Ара, вăл, ватăскер, тепĕр чух манать те пулĕ ачасем çинчен.

— Ватăлсан — пенсие каймалла, çамрăксем валли çул уçăлтăр.

— Темшĕн хăшĕ-пĕри васкамасть-çке.

— Ара, вĕсенчен чылайăшĕ ырлăхра пурăнать. Ĕçлемесĕр кун ирттерсе.

— Апла хăваламалла вĕсене.

— Ирĕккĕн никам та каймасть. Çав кăвапа тымарне татсан кăна.

— Ăнлансах çитеймерĕм-ха...

— Питĕ ансат схема. Халĕ кашни предприяти тупăшăн пĕр пайне çав министерствăсемпе ведомствăсене тытса тăма куçарать. Рабочисем çакăн çинчен пĕлсех те каймаççĕ. Хуçалăх расчечĕ тата рынок системи вара вĕсен куçне уçать. Вĕсем кашни пус ăçта кайнипе интересленме тытăнаççĕ, мĕншĕн тесен предприяти тупăшĕ — вĕсен пуянлăхĕ. Ман шутпа, çакна ăнланса çитсен ĕç халăхĕ ведомствăсем валли укçа куçарма чарăнать те, вĕсем хăйсемех пĕтеççĕ.

— Килĕшетĕп. Ансат схема, анчах ăна пурнăçа кĕртме йывăр.

— Паллах. Мĕн чухлĕ хытăрах хĕстерĕпĕр, çавăн чухлĕ хаяртарах пулĕ бюрократ. Унран хăрамалла мар.

— Каллех çапăçу.

— Нимĕн те тăваймăн. Пурнăç — кĕрешӳ.

— Эх, мăнтарăн этемĕ. Çук иккен санран тискерри тĕнчере! — тесе хĕрарăм калаçма чарăнчĕ, паçăрхиллех тавралăха сăнарĕ.

— Анлă Атăл чĕнет. Тен, чарăнас? — шăплăха пăсрĕ тепĕртакран Заил Казанбаев педаль çине хуллен пусса. Вăл автомашинăна çул хĕрринелле тытрĕ.

— Эпĕ хирĕç мар.

— Юрĕ, тепĕртакран чарăнăпăр. Манăн Атăлпа пĕр-пĕччен, гидростроительсемпе ученăйсемсĕр, калаçас килет, — тесе Казанбаев автомашинине вăрман хĕрринчи ансăр çул çине илсе тухрĕ, юханшыв еннелле вĕçтерчĕ. Ăна хула ĕçтăвкомĕн юлашки ларăвĕнчи пĕр самант — аслă Атăлăн шывĕ симĕсленме, пăнтăхса тĕссĕрленме тытăнни çинчен санитари тухтăрĕсем пăшăрханса тата тарăх-са калаçни канăçсăрлантарчĕ.

Çыран хĕррине çитеспе çул икке пайланчĕ. Пĕр юппи вăрманалла, тепри юханшыв еннелле тăсăлчĕ.

— Çыранĕ ытла та чăнкă. Тем курса ларăпăр, — терĕ Улькка аллине тантăшĕн сарлака хулĕ çине ачашшăн хурса. — Тен, кунтанах калаçăн Атăлпа?

— Эп ăна, пăнтăхнă шыва, хам алăпа тытса пăхасшăн, хам куçпа курасшăн.

— Алла пулсан лартса хăвар мана çул хĕрринчи йывăç хӳттине, — çул юппипе вăрман хушшинче ларакан ватă хурăн еннелле аллипе сулчĕ çамрăк хĕрарăм.

— Аван вырăн, — тесе Казанбаев автомашинине каялла чакарчĕ те çӳллĕ хурăн сулхăнĕнче чарăнчĕ, васкасах кабинăран тухса алăка хупма пĕшкĕнчĕ.

— Тăхта, ан хуп. Эпĕ те пыратăп, — илтрĕ вăл хĕрарăм сассине. Улькка çипуçне хывса улăштарма пикеннĕ иккен.

— Пĕр килнĕскер йĕпенсех каяс. Кăçал шыва кĕмен эпĕ.

— Атăл пăнтăхнă, — терĕ Заил.

— Эпир хамăр унран та ытларах пăнтăхнă. Тумтирне улăштар, тархасшăн. Эпĕ пĕччен пысăк шыва кĕме шикленетĕп.

— Аялта хывăнăп. Паллакан çын тĕл пулсан...

— Анланатăп: хисеплĕ мэр-çке. Анчах çурма çарамас ют хĕрарăмпа утма тивет санăн. Э, мĕнлерех пек?

— Мĕн тăвăн ĕнтĕ? Шӳтлеме ăста эсĕ. Чĕлхӳ сан çивĕч, — терĕ Заил Улькка ача чухне час-часах калакан сăмахсене вăрăммăн тăсса. Вăл çăмăл кĕпипе шурă майкине хывса автомашина ларкăчĕ çине хучĕ, кармашса алăксене питĕрекен кнопкăсене пусрĕ.

— Чим. Тăхăн кĕпӳне, — илтрĕ вăл хĕрарăмăн пăлханчăк сассине.

— Мĕншĕн?

— Çурăму çинче çĕвĕ. Чуна çӳçентерет...

— Пĕлсе çитер хĕрарăм кăмăлне. Самантсерен улшăнать, — мăкăртатса илчĕ те Заил хĕрарăм хушнă пек турĕ.

— Кайрăмăр. Васкас. Эльвира шырама тытăнĕ тата.

— Тĕрĕс асăрхаттаратăн. Хĕрарăм шырама тытăнсан çĕр тĕпĕнчен тупать. Шыв хĕрне анса хăпарнă çĕре кăнтăрла та çитĕ, — терĕ те Улькка Заил аллинчен çакăнчĕ. — Хăпарнă чухне эсĕ манăн пăравус пулатăн. Эпĕ кун пек чăнкă çĕре нихăçан та анман-хăпарман.

— Ĕнсе çине лартса хăпарма хатĕр, — шӳтлерĕ Заил. Шывра вĕсем киленсе ишрĕç. Вăхăт-вăхăт шӳтлĕ е йĕплĕ сăмахсем каласа пĕр-пĕрин çине шыв сирпĕтрĕç, çамрăк чухнехи пек тавлашса чăмрĕç. Сасартăк Улькка пуçне çĕклесе хыттăн кăшкăрчĕ:

— Пăх-ха! Атăл леш енчен хуп-хура пĕлĕт шăвать. Ырра мар ку, тусăм. Тăвăл пĕлĕчĕ.

Хăвăртрах шывран тухрĕç. Иккĕшĕ те харăсах пушмакне тăхăнчĕç, сăрталла хăпарма тытăнчĕç. Васкарĕç. Тапхăр-тапхăр чупса та пăхрĕç, анчах чăнкă çыран хăвăрт чуптармарĕ. Кĕçех пуç тăррине çумăр тумламĕсем патлатса ӳкрĕç. Унччен те пулмарĕ — пăр çума тытăнчĕ. Тамаша тăк тамаша... çу варринче — пăр, шултăраскер, тӳме пекех... Арçынпа хĕрарăм ватă хурăн еннелле чупрĕç.

— Пĕлсе çитер хальхи çанталăка, — мăкăртатрĕ Улькка. Йывăç хӳттине пытаннă-пытанман витĕр куçĕпе тавралăха сăнаса çаврăнчĕ. Никам та çуккине ăнлансан, вăр-варах хăй çинчи пур-çук тумтирне хыврĕ те илемлĕ кăкăрне аллипе хупласа ватă йывăçăн пысăк тымарĕ çумне кукленсе ларчĕ, шыва кĕмелли кĕпине Заил еннелле тăсрĕ. — Пăрса типĕт, тархасшăн.

Пăр çурĕ те çурĕ, анчах вăраха пымарĕ. Ун хыççăн çумăр чĕресрен тăкăннă пек çума тапратрĕ, хайхи пăра хăвăрт ирĕлтерчĕ.

Улькка, çап-çарамасскер, сасартăк ура çине тăчĕ, Заил çумне пырса тĕршĕнчĕ. Унăн пит çăмарти тăрăх те çумăр тумламĕ, те чăн-чăн куççулех юха-юха анчĕ.

— Кĕрсе лар машинăна. Унта ăшăрах, — сĕнчĕ арçын.

— Паян... е нихăçан! — терĕ те Улькка сасартăк Казанбаева мăйĕнчен хыттăн ыталаса илчĕ, ăна автомашина еннелле туртрĕ...



Пахчара


Автомашинăна гаража лартсан Заил автовокзал еннелле утрĕ. Вăл хуларан инçех мар сад пахчине çитме васкарĕ. Çул çинче паллакансемпе ытлашши калаçса тăмарĕ, автобусра та хыçалти ларкăч çине кĕрсе ларчĕ. Типсех çитмен кĕпе-йĕм ӳт çумне çыпçăнчĕ, вара тӳрех Ульккана тата ватă хурăна аса илчĕ.

«Мĕн туса хутăм эпĕ! Мĕншĕн кайрăм-ха Атăл хĕррине?» — хăйĕнчен хăй ыйтрĕ Казанбаев. Куç умне типпе пăрахнă пулă пек авкаланакан илемлĕ кĕлетке тухса тăчĕ, юратнă çыннин вĕри тутипе тăварлă куççулĕ пите пĕçертрĕç. Сада çитичченех пĕтĕм чунра, шăмшакăн кашни пайĕнче хăватлă юрату кăварĕ тĕлкĕшрĕ.

Автобусран тухсан Казанбаев Çавал енчен тепĕр хура пĕлĕт хăпарнине асăрхарĕ. Çакă тӳрех пуçри шухăша сирчĕ: вăл ывăлĕ сада пĕчченех кайма пултарнине аса илчĕ те кăштах лăпланчĕ, пахча еннелле васкаса утрĕ. Анчах тăват-пилĕк утăм тусанах паçăрхи аса килчĕ. Заил сасартăк Эльвирăн пĕрремĕш туйăмĕ (Каирти гостиницăра) Улькка хĕрӳлĕхĕнчен те вăйлăрах пулнине туйса илчĕ. Арçын чун-чĕрине темĕнле вут-хĕм чашкăрса тулчĕ, пĕтĕм шăм-шака лăскама тытăнчĕ. Çитменнине, таврана çумăр умĕнхи пăчă хупăрласа илчĕ. Суранлă чĕре йывăрлăха чăтаймарĕ, чикме тытăнчĕ. Çакă Казанбаева малалла хăвăртрах уттарчĕ. «Каçарма май çук пысăк çылăха кĕтĕм эпĕ паян. Эльвирăна улталарăм, — ӳкĕнсе шухăшларĕ вăл. — Улталаман. Эпĕ Эльвирăн иккĕмĕш упăшки-çке-ха, — лăплантарма хăтланчĕ хăйне çавăнтах, анчах тепĕр сасă, çирĕп те янравлăскер, тӳрех хирĕçлерĕ: — Улталарăн. Аса ил-ха Каирти «Континенталь» хăна çуртĕнчи тĕлпулăва, Шупашкарти савăк каçсене...»

Çапла, Эльвира Сарбаева Казанбаев чунне, тĕрĕсрех каласан, пĕтĕм шăм-шакне пыл пек сăрхăнса кĕнĕ...

Тӳпере хĕвел пайăрки ялкăшса илчĕ, анчах унăн çутине тачка хура пĕлĕт хупларĕ, аслати кĕмсĕртетни çывхарчĕ, çил вăйланса пычĕ. Çиçĕм икĕ-виçĕ хут пĕтĕм тавралăха çутатса илнĕ хыççăн çумăр тумламĕсем малтан пăт-пат, унтан чĕресрен тăкнă пек çĕр çине ӳкме тытăнчĕç.

Чăтма çук йывăр пулчĕ Казанбаевшăн çак самант. Пахчари пӳрте кĕрсен вăл çывăракан ывăлне хыттăн хăй çумне чăмăртаса ыйхăран вăратасшăнччĕ, унпа калаçса аса илӳ тыткăнĕнчен хăтăлма шутларĕ, анчах чашласа çăвакан çумăр черепица çине йывăррăн ӳксе ватă хурăн айĕнчи асар-писер саманта тепĕр хут аса илтерчĕ...

Çумăр ку хутĕнче те вăраха каймарĕ, хăвăрт чарăнчĕ. Таврара каллех хĕвел пайăркисем ялкăшрĕç. Çанталăк çуталса кайрĕ. Заил çывăрса кайнă Артура вăратасран шикленсе вăраххăн, пĕр сасă кăлармасăр кĕпе-тумтирне улăштарчĕ, сада тухрĕ.

Йывăç çулçисем йăмăх симĕс те чĕп-чĕрĕ. Улмуççи, чие тата сливăпа груша турачĕсем çинче пăрçа евĕр çутă тумламсем çакăнса тăраççĕ. Симĕс йăрансене шăтарса тухнă хĕрлĕ ăмансем таса та уçă сывлăшпа киленеççĕ. Пĕтĕм тйвралăх илемлĕн ялтăртатать, чуна çемçетсе уçăлтарать.

— Манăн килес, — илтĕнчĕ сасартăк калитке енчен хĕрарăм сасси.

Хула пуçлăхĕн заместителĕ Мамонтова пулах кайрĕ килнĕ çын.

— Отчет туса пĕтертĕмĕр, паянах ярса парасшăн. Ĕçтăвкомра Сире тупаймарăм. Эльвира Артурпа иксĕр садра терĕ те...

— Килĕшетĕп. Пур япалана та вăхăтра тумалла. Пăхса тухас та йĕркеллех пулсан алă пусас, — хăна аллине ачашшăн тытрĕ Заил. Хăй пĕр-пĕр шӳтлĕ сăмах шырарĕ, анчах нимĕн те аса килмерĕ. Ал ытамĕнчен тухма васкаман çемçешке пӳрнесем унăн шухăшне улăштарчĕç, вăл хĕрарăм çак çанталăкра сада ĕçшĕн мар — урăх тĕллевпе килнине ăнланчĕ.

Мамонтова хăй тавра явăнма юратнине тахçанах сиснĕччĕ Казанбаев, анчах ĕçтăвкомра вăл ялан ĕç çинчен кăна калаçатчĕ. Халĕ вара хĕрарăм ытла мăнкăмăллăн та хăюллăн çурт çумĕнчи пĕчĕк сĕтел хушшине кĕрсе ларчĕ, пĕр урине теприн çине хучĕ те, платье çурăкĕсем ик енчен те усăнса анчĕç. Кăкăрне карăнтарса тачка мăйне ун-кун вылятса илнĕ хыççăн хăй çине тимлĕн пăхса тăракан Казанбаева йĕкĕлтесе-ши е урăх тĕллевпе çапла каласа хучĕ:

— Пĕлсе çитер сире, арçынсене. Те чултан тунă сире, те тимĕртен.

— Ман шутпа, пурне те пĕр чустаранах.

— Пурнăç пирĕн çинче тытăнса тăнине те ăнланмастăр.

— Питĕ лайăх ăнланатпăр. Мĕн кăна тумасть хĕрарăм çемьере: апат пĕçерет, çăвать, ача-пăча пăхать. Кĕскен каласан, ĕç хыççăн иккĕмĕш вахтăна тăрать, — васкаса каласа хучĕ Казанбаев тĕлпулăва вĕçлеме хатĕрленсе. Вăл хĕрарăмран чаплă духи çеç мар, хаяр шĕвекĕн хăватлă шăрши те хăй патне çитичченех сарăлнине туйса илчĕ.

— Эсир вара, арçынсем, мĕн чухлĕ хĕр е хĕрарăм чунне ватмарăр пулĕ çут тĕнче пуçланнăранпа. Халĕ те çаплах, иртĕхме пăрахман. Эпир килĕшнине е килĕшменнине никам та ыйтса тăмасть — турех çыпçăнаççĕ, — хăйĕннех печĕ хĕрарăм.

— Отчетран инçе пăрăнас марччĕ, — асăрхаттарчĕ ăна Заил хĕрарăм чăнласах хĕрĕнкĕ пулнине ăнланса.

— Пурнăç çинчен те калаçас килет, — шахвăртрĕ Мамонтова. — Манăн, хусах арăмăн, пĕр ĕмĕт — пурнăса çавăрса ямалла. Атту пĕччен çын килĕнче стени те сивĕ, йăви те пушă.

— Каçарăр. Манăн вăл енĕпе калаçма вăхăт çук, — сасартăк касса татрĕ хĕрарăма председатель.

— Апла мана та каçарăр, — хуравларĕ хĕрарăм пуçлăхĕн кăмăлне тӳрех ăнланса илсе. — Ытларах палкарăм. Каçарăр. Ĕçессе арăмупа унăн тусĕ Улькка ĕçтерчĕç.

— Манăн чăнласах вăхăт сахал, — терĕ Казанбаев Улькка ятне илтнĕ хыççăн чĕлхине хыттăн çыртса. Хĕрарăм паянах, ватă хурăн айĕнчи тĕлпулу хыççăнах, Эльвира патне каясса кĕтменччĕ вăл. Анчах та халĕ унăн Улькка çинчен шутлама вăхăт пулмарĕ, çавăнпа та вăл сĕтел сунтăхĕнчен ручка илчĕ те пăлханчăк куçĕпе Мамонтова çине пăхрĕ. — Апла эпир отчет çырма пăрахман. Кивĕлле ĕçлет ĕçтăвком.

— Çӳлтен хушаççĕ, çавăнпа çыратпăр.

— Тунтикун мана отчет пирки аса илтерĕр. Эпĕ вĕсемпе хам калаçса илĕп, — отчета çиелтен кăна пăхса тухнă хыçсăн хута алă пусса çирĕплетрĕ Заил. — Халĕ планерка валли пĕр-икĕ ыйту...

Заместителĕ сумкинчен хутпа кăранташ илнĕ вăхăтпа усă курса çăмăл кĕпе кесйинчен хытă хуплашкаллă пĕчĕк блокнот кăларчĕ те вăраххăн вулама тытăнчĕ Казанбаев:

— Пĕрремĕшĕ. Мĕншĕн пирĕн хулара хамăр патăрта ӳстернĕ пахча çимĕçе сахал сутаççĕ? Иккĕмĕшĕ. Атăл айне пулнă урамсенчи çынсене урăх çуртсене вырнаçтарнă чухне миçе çынна йĕркене пăсса хваттер панă? Айăпа кĕнисене ответ тыттарнă-и? Юлашки. Кăçал приборсем тăвакан завода хута ятăмăр, анчах мĕншĕн ун валли поликлиника тата шкул тума палăртман?

— Кăткăс ыйтусем, — йывăррăн сывларĕ Раиса Ивановна куçне мăчлаттарса.

— Ку тунтикун валли ĕлкĕреймесен — тепринче итлĕпĕр, — хĕрарăм шăпине çăмăллатрĕ председатель. Вăл блокнотне кĕсйине чикрĕ те сĕтел айĕнчи пĕчĕк шкапран квас чӳлмекĕ туртса кăларчĕ. — Каçарăр, канмалли куна пăхмасăрах, квас ĕçсе ларас вырăнне, ĕç ыйтăвĕпе чăрмантарнишăн.

Мамонтова хутпа кăранташа сумкине хучĕ те ура çине тăчĕ, сĕннĕ стакана тытрĕ, анчах турткалашрĕ.

— Тавтапуç, Заил Валеевич, хăналанăшăн. Паянхи пек йĕпе кун квас ĕçесех те килмест.

— Квасран хаяртараххи çук çав манăн, анчах çулла ăна та тупма çăмăл мар.

— Ырантан пур çĕрте те квас сутма тытăнатпăр.

— Сăмах пама ăста. Ырантан? Ыран — вырсарникун. Тунтикун тесен тĕрĕсрех пулĕ... Каçарăр, каллех ĕç çине куçатпăр. Ĕçĕр, тархасшăн.

— Мана та каçарăр, Заил Валеевич, — терĕ те хĕрарăм темиçе сыпкăм квас ĕçрĕ, председательпе сывпуллашса калитке еннелле салхуллăн утрĕ.



* * *

Хĕрарăм урама тухма ĕлкĕрчĕ кăна — пӳрт алăкĕ чĕриклетсе уçăлчĕ. Кĕнеке тытнă ывăлĕ, хăйĕн юратнă кăвак футболкине тăхăннăскер, кĕлесĕр пушмакĕпе çемçен пусса çенĕкрен тухрĕ.

— Атте, мĕн ĕç тăвăпăр паян? — ыйтрĕ вăл кĕнекине сĕтел çине хурса. — «Хурçă мĕнле хĕрнĕ» романа вуласа кăлăхах вăхăта сая ятăм. Ăна халĕ пурте критиклеççĕ.

— Мĕн терĕн? — тĕлĕннине сассипе те, ыйту палли пек хуçланнă пĕвĕпе те, вунултă çулхи ывăлĕ çине тимлĕн, тем ыйтса пăхакан куçĕпе те кăтартрĕ ашшĕ: Артуртан кунашкаллине илтессе кĕтменччĕ вăл.

— Илтмерĕн пулсан авантарах. Эсĕ ывăнни — çухрăмран паллă. Выртса кан, атте. Кайран калаçăпăр «Хурçă мĕнле хĕрнĕ» роман пирки, — терĕ çамрăк. — Анне вĕри шӳрпе илсе килме пулчĕ.

— Выртас кăмăлăм çук.

— Выртмасан пĕтрĕ вара пурнăç. Яшка вырăнне сăмах купи пулать. Малтан сана, унтан мана тытăнĕ ăшалантарма, — ашшĕпе юнашар куçса ларчĕ ывăлĕ. Аллине унăн хулпуççийĕ çине хурса çапла каларĕ: — Апла иксĕмĕр те кĕрер çывăрма. Ача чухнехи пек. Вырăнĕ сарлака.

Заил ним калама аптраса ывăлĕ хыççăн пӳрте кĕчĕ.



* * *

Артур карăнса илчĕ те куçне хупрĕ, тикĕссĕн сывлама тытăнчĕ. Ăçтан кăна тухать-тăр ыйхи? Çамрăк темерĕн çав. Çанталăкĕ те çавнашкалскер паян. Казанбаев çывраймарĕ, Эльвирăпа Улькка Мамонтовăна эрех ĕçтернине пĕлсен пĕтĕм канăçне çухатрĕ. Чи малтан арăмĕпе хăйĕн заместителĕ, хаклă ăпăр-тапăршăн пуçне тем хăямата чикме хатĕрскерсем, туслашса каясран шикленчĕ, анчах унтан та хăрушши — Улькка арăмне паянхи тĕл пулу çинчен каласа пама пултарасси пĕтĕм кăмăла пăтратрĕ, пуçа минретрĕ. Ĕç чăнласах çак еннелле сулăнсан хăйне еплерех тытмаллине те пĕлмерĕ-ха Заил, çавăнпа та вăл куçне хупса пуласси пирки шутласа выртрĕ.

Артурпа Эльвирăна кирек мĕнле йывăрлăх сиксе тухсан та пăрахса хăварма юраманнине, пăрахма пултарайманнине паян, çак йывăç кравать çинче ывăлĕпе юнашар выртнă чухне, тата та аванрах ăнланчĕ Заил, анчах Ульккапа мĕн тумаллине çаплах шухăшласа çитереймерĕ-ха.

Пер енчен, ăна ĕçе вырнаçтарсан вăл пĕччен те пурăнĕ. Анчах та ку япала иккĕшне те вăрттăн юрату сукмакĕпе шалтан шала илсе кĕрĕ...

«Халĕ, паян Эльвирăпа Улькка иккĕшĕ пĕрле пахчана килсен, епле тытмалла хама?» — шартах сикрĕ арçын чĕри чиксе кайнăран сылтăм аякĕ çине çаврăнса выртса. Йывăр шухăшпа сĕмленсе выртсан-выртсан сисмерĕ те ывăлĕ пекех тикĕссĕн сывлама тытăнчĕ, тĕлĕрсе кайрĕ.



Арланов полковник тата çĕнĕ пьеса


Арланов пынă чухне Гюзель килте пĕчченехчĕ.

— Каçарăр, упăшка ĕçре. Кĕçех çитмелле. Операци тума вĕсем кăнтăрла иртсенех тытăннăччĕ, — Герман мĕн сăлтавпа килте пулманнине ăнлантарнă вăхăтрах хĕрарăм пысăк пӳлĕмри сĕтел çине ĕçме-çиме лартрĕ, хăна умне сăн ӳкерчĕксен альбомне хучĕ. — Марковсен таврашĕ çинчен. Унта вĕсен ялĕ те пулма кирлĕ.

— Тавтапуç, — терĕ те Арланов тачка хуплашкаллă альбома асăрханса уçма тытăнчĕ, хăш-пĕр сăн ӳкерчĕксене чылайччен сăнарĕ, унтан Гюзеле хăй патне чĕнчĕ. — Ăнлантар-ха, тархасшăн, епле майпа лекнĕ сирĕн пата çак сăн ӳкерчĕк?

— Ара, эпир Германпа иксĕмĕр те Волина 60-мĕш çултанпах пĕлетпĕр. Ун чухне эпир Каирти кардиологи центрĕнче ĕçлеттĕмĕр. Казанбаева амантсан Волин пирĕн патăмăртан тухма пĕлместчĕ. Заилшăн вăл ашшĕ, пиччĕшĕ, юлташĕ вырăнне те пулчĕ. Эпĕ ку таранччен тĕнчере ун пек ырă çын сахал курнă. Шел, çĕре хăвăрт кĕчĕ. Темшĕн-çке ырă çын ĕмĕрĕ кĕске.

— Çунса каяççĕ, çапла-и? — Арланов полковник Гюзель чĕннипе сĕтел хушшине ларчĕ. — Манăн Германа курсах каяс кăмăл пур. Эпĕ унăн ашшĕпе техникумра пĕр ушкăнра вĕреннĕ иккен. Мĕнлерех-ши шăпи? — терĕ вăл.

— Герман ашшĕ — Марков политрук, Мускава хӳтĕлесе 1941-мĕш çулта Можайск çывăхĕнче пуçне хунă.

— Шел. Мĕн чухлĕ вăйпитти çынна пĕтерчĕ çав тискер вăрçă....

Шӳрпе çинĕ хыççăн полковник Гюзеле Париж, Вăтаçĕр тинĕсĕ таврашĕнчи тата темиçе пысăк хулана ӳкерсе илнĕ сăн ӳкерчĕксемпе паллаштарчĕ, хăш-пĕр çĕрте кирлĕ урам ячĕсене, çынсен хушамачĕсене, адресĕсене хут çине çыртарчĕ. Виçĕ çынна: Голдберга, Стеллăна тата Мэрие — хĕрарăм тӳрех астуса юлчĕ.

— Эпĕ ăнланнă тăрăх, манăн Голдберг çемйи пулăшасса кĕтмелле. Анчах та эпĕ француз чĕлхине пачах пĕлместĕп. Тен, вĕсенчен хăшĕ те пулсан акăлчанла пĕлет? — хăюсăррăн ыйтрĕ хĕрарăм Арланов блокнотне уçа-уçа тем шыранипе усă курса.

— Мэри хĕрĕм çырса хăварнăччĕ хăйĕн юлашки адресне, анчах килте юлнă пулмалла вăл, çавăнпа ăна кайран пĕлтерĕп. Шел пулин те, Сире Гарри Голдберг профессорпа кăна тĕл пулма тивет. Вăл СШАра çуралса ӳснĕ еврей, çавăнпа та иксĕр пĕр-пĕрне çăмăллăнах ăнланасса шанатăп.

— Паллах, хĕрарăма хĕрарăмпа пĕр чĕлхе тупма çăмăлтарах. Уйрăмах ютра. — Палăртса каларĕ кил хуçи хĕрарăмĕ.

— Э, çук, йăнăшатăр. Арçынпа хĕрарăм пур çĕрте те пĕр. Вĕсем кирек ăçта та пĕр чĕлхе тупаççĕ, — сасартăк шурă питлĕ арçыннăн кăвак куçĕ савăнăçлă кулăпа тулчĕ, Гюзель çине ăшшăн пăхса вăл калаçăва малалла тăсрĕ:

— Ан шикленĕр. Гарри — ватă арăслан, урине те аран çеç сĕтĕрет.

— Лăпкă кӳлĕре тем те пур, çав шутрах шуйттан та теççĕ вырăссем. Çапла пулса ан тухтăрччĕ.

— Нимĕн иккĕленмелли те çук. Гарри Голдберг — манăн чи çывăх юлташ. Килĕшетĕр пулсан эпĕ Сире ун çинчен пĕр-икĕ сăмах каласа парасшăн, — кăвак тупе пек таса куçне каллех Гюзель çине çĕклерĕ Арланов.

— Голдберг Парижа иккĕмĕш тĕнче вăрçи умĕн пырса вырнаçнă. Вăл пуян çын, унăн аллинче темиçе хăна çурчĕ, ылтăнран тунă япала сутакан лавкка, икĕ е виçĕ аптека пулнă. Гарри, тин çеç колледж пĕтернĕскер, авланнă, анчах нимĕç фашисчĕсем унăн пĕтĕм ĕмĕтне, пурнăçне çапса хуçнă, арăмне мăшкалласа вĕлернĕ, пĕчĕк ывăлĕпе аппăшĕ СШАна тухса тарнă, хăй нимĕç вăрă-хурахĕсене хирĕç партизансен ретĕнче, кăнтăр Францире, çапăçма тытăннă. Çакăнта тĕл пултăм эпĕ ăна пĕрремĕш хут, унтан иксĕмĕре те пĕр çулпа утма тиврĕ — çывăх гарнизонсенчи фашистсене тустартăмăр.

Вăрçă вĕçĕнче эпĕ Германие тухса кайрăм, Гаррипе Стелла Францире юлчĕç. Фронт сукмакĕ мана Европăран инçете илсе кайрĕ те, эпĕ хамăн савнипе те, тусăмпа та çыхăнаймарăм, — терĕ те полковник калаçма чарăнчĕ.

Шăпах çак самантра алăк шăнкăравĕ шăнкăртатрĕ.

Марковпа Арланов пĕр-пĕрне питĕ ăшшăн саламларĕç, сĕтел хушшине ларса апат-çимĕçне те, эрех-сăрине те тутанчĕç, калаçăвĕ те вăрăма кайрĕ вĕсен.

— Нумайăшне ăнлантăм. Мэри камне пĕлеймерĕм, — чăтăмсăррăн ыйтрĕ Гюзель Арлановран.

— Çапла. Каласа кăтартаймарăм ун çинчен, çавăнпа та ыранччен Сире çĕнĕ пьеса парса хăваратăп. Шăп та лăп Мэри çинчен, — тесе Арланов сумкинчен хут тĕрки туртса кăларчĕ те хĕрарăма тыттарчĕ. — Ырана вуласа тухсамăр.

— Ĕлкĕреймесен?

— Ĕлкĕресчĕ. Ыран манăн пьесăна унăн авторне Эльвира Сарбаевăна тавăрса памалла.

— Интереслĕ. Кам вăл Эльвира Сарбаева?

— Эльвира?! Эльвира камне пĕлместĕн-и? — хутшăнчĕ калаçăва Герман. — Заил Казанбаевăн арăмĕ-çке вăл.

Арлановпа Марковăн, пĕр енчи чăвашсен, пĕр-пĕрне каласа памалли те, ыйтса пĕлмелли те нумай, çавăнпа та вĕсен калаçăвне Гюзель хутшăнмарĕ. Кухньăра чей вĕретнĕ хушăрах вăл Сарбаева алçырăвне вуларĕ. Пьесăри ĕçсем Çывăх Хĕвелтухăçĕнче пулса иртни ăна килĕшрĕ. Автор пекех хăй те, темиçе çул Египетра пурăннăскер, Вăтаçĕр тинĕсне те, ун таврашĕнчи лару-тăрăва та аван пĕлет. Пĕр япалана, Мэрин ашшĕ кам пулнине, ăнланаймарĕ вăл, çавăнпа та пьесăн пуçламăшне тепĕр хут пăхса тухрĕ.

«Мэри — Арлановпа Стеллăн хĕрĕ тесе çырнă драмăра. Çапла-и? — хăйĕнчен хăй ыйтрĕ хĕрарăм чейникри шыв вĕреме тытăннă пирки газ çулăмне пĕчĕклетсе. — Анчах мĕншĕн Голдберг çемйинче пурăнать-ха вăл?»

Çак тупсăма шыраса вăл алçырăвне малалла вуларĕ, анчах кирлĕ вырăна тупаймарĕ-ха, çавăнпа та ĕнтĕ ар-çынсем валли пӳлĕме чей илсе кĕрсен Арлановран çапла ыйтрĕ:

— Кам хĕрĕ пулать-ха Мэри? Голдбергăн е Арлановăн? Эпĕ пьеса авторне ăнлансах çитеймерĕм пулас.

Арлановпа Марков, пĕр-пĕринпе шăкăлтатса калаçса лараканскерсем, сасартăк шăпланчĕç. Герман темшĕн пуçне аялалла усрĕ, полковник те ыйтăва тӳрех хуравламарĕ, тепĕртакран тин, хĕрарăм турилкке çине пылак кукăль хурсан, пӳлĕмри шăплăха пăсрĕ:

— Эсир, Гюзель, пьесăн пĕрремĕш пайĕнчи юлашки картинăпа паллашайман. Çапла-и?

— Çапла. 

— Унта Мэрин ашшĕ кам пулнине тĕплĕнрех çырса кăтартнă.

— Тавтапуç. Апла тӳрех çав вырăна вулăп, — тесе Гюзель пӳлĕмрен тухма тăчĕ, анчах ăна Арланов чарчĕ.

— Тархасшăн, Сарбаевăна эпĕ Сире пьеса вулаттарни çинчен ан пĕлтерĕр, кӳренме пултарать. Çитменнине, пьесăна çырса та пĕтермен-ха.

Гюзель килĕшрĕ. Сăмах пачĕ тĕк — тытатех. Каламалла мар пулсан — каламасть. Кĕçех упăшки хăнана леçме кайрĕ. Хĕрарăм сĕтел çине пуçтарма мансах Арланов парса хăварнă алçыруне вуларĕ.



Юта каяс умĕн


— Çул йĕрки пуриншĕн те тан. Шоферпа пассажир хушшинчи калаçу ытлашши хĕрсе кайсан автомашина йĕркене пăсатех: е ăна лектереççĕ, е хăй мĕне те пулин пырса çапăнать, — терĕ çул тăршшĕпе пĕр сăмах чĕнмесĕр руль тытса пынă Арланов автомашина Çĕнĕ Шупашкарăн пĕр лăпкă урамĕнче чарăнсан. Шĕвелнĕ çӳçне аллипе шăлса илнĕ хыççăн вăл тухтăр еннелле çаврăнчĕ.

— Çитрĕмĕр. Малтан ман патăма кĕрсе тухар пулĕ.

— Тен, автомашинăрах калаçăпăр. Хĕветле аппа умĕнче аван мар шавлама.

— Вара эсĕ шавламах шутлатăн-и, хаклă тусăм? Манăн санпа хытăрах калаçма та правă пур, мĕншĕн тесен эсĕ манăн хĕрĕн, Мэрин, чăн-чăн юратăвĕ, унăн ачин, манăн мăнукăн ĕнтĕ, ашшĕ. Çапла-и?

— Çапла.

— Апла пулсан сана хытах лекĕ. Ан кӳрен. Эсĕ çывăратăн. Мĕншĕн Энтри çинчен Мэрие пĕлтермерĕн? Пĕлетĕн-çке вăл Пешавар таврашĕнче пулнине.

— Тĕрĕс ятлатăн, — килĕшсе пуçне сулчĕ Герман Марков, Арланов çинчен куçне илмесĕр лараканскер. Старик галстукне пушатрĕ, мотора сӳнтерчĕ.

— Теме кĕтсе лартăм. Те çав СШАри хирургсене шантăм. Хама хам та ăнланмастăп.

— Турра шан та, хăв ан çывăр тенĕ ĕлĕкхи çынсем. Эсĕ вара ученăйсене ĕненсе ларатăн. Вĕсем усламшăн, долларшăн утăм тăваççĕ, анчах юлташлăхшăн... Халлĕхе курман-ха.

— Шел пулин те, пирĕн хушăра та сарăлать вăл чир, — терĕ те Марков автомашина алăкне уçрĕ. — Сире ăсатса ярас.

— Хамах çитĕп. Кунта пĕтĕмпе те виçĕ утăм кăна, — терĕ полковник кăмăлсăррăн. Вăл автомашинăран тухма шутламарĕ-ха, вырăнтан та сикмерĕ. — Мэрие кам пĕлтерет? — тесе ыйтрĕ тӳррĕн.

«Паллах, сирĕнтен пулăшу ыйтма тивет», — мĕлтлетрĕ пуçра шухăш, сăмахне çапла каларĕ:

— Каçарăр, Павăл пичче. Чăн та, ытла мĕшĕлти эпĕ юлашки вăхăтра. Сăлтавне хам та ăнланмастăп.

— Халĕ эсĕ çеç мар, пĕтĕм халăх çапла. Шавлать, анчах ĕçлемест. Манăн ăру тунă обществăна аркатать, анчах çĕнни нимĕн те тумасть, çавăнпа хальлĕхе, паянлăха, сана каçаратăп. Паянлăха çеç, çакна ан ман, — терĕ полковник хыттăн. Унтан аллине руль çине хурса çемçерех сасăпа хушса хучĕ: — Энтрие, ывăлна, епле шырăпăр? Çакă халĕ тĕп ыйту.

— Ман шутпа, Мэрирен те, Голдбергран та пулăшу ыйтмалла. Вĕсемпе эсир çыхăнсан, паллах, аванрах пулĕ.

— Килĕшетĕп.

— Гюзель вырăнне, ахăртне, Парижа хамăн каймалла. Çапах та Голдберг мана пĕлет.

— Килĕшместĕп.

— Мĕншĕн?

— Билл сана курсан пĕтĕм ĕçе пăсса хурать, çавăнпа та паянхи саманара Гюзеле пĕччен е, тен, Эльвира Сарбаевăпа пĕрле Парижа яма тивет. Шутла ыранччен. Ирхине çыхăнăпăр Голдбергпа. Халĕ сывпуллашма та юрать. Ыранччен, — çамрăкăн аллине хыттăн чăмăртарĕ Арланов. — Малашне руль санăн алăра. Пĕлтер шухăшна. Тӳрех, çуралсанах.

— Пĕри халех хатĕр. 

— Итлетĕп.

— Гюзеле Мэрин ашшĕ кам пулни питĕ кăсăклантарать. Енчен те хытах ыйтсан мĕнле калас?

— Шутлам-ха ыранччен. Ытла та кăткăс ыйту. Билл юлашки вăхăтра ăна пуçĕпех парăнчĕ. Каçар, Герман, Мэрие те чулран туман. Малашне ăçта ĕçлеме тивĕ. Паян — Пешавар, ыранхине кам пĕлет?

— Апла, тен, ун çинчен пьеса çырма та иртерех? — асăрханса ыйтрĕ хирург.

— Ку шухăшпа та килĕшетĕп. Çитменнине, Заил Казанбаев хăйĕн арăмне Голдбергпа Мэри иртнĕ çул Шупашкарта чарăнни çинчен каласа панă та, лешĕ пьесăра прототипсен ячĕсене улăштармасăрах çырнă. Ман çинчен таçтан пĕлнĕ е шутласа кăларнă-и? Хам та тупаймарăм-ха вĕçне-хĕрне.

— Вĕсем Хĕветлепе туслă.

— Йăнăша Хĕветлепе сан урлă тӳрлетме тивет. Апла пулсан ыранах паллашма тăрăш ал çырăвĕпе. Кĕçĕр ăна, паллах, Гюзель вулатăр.

— Тӳрлетĕпĕр, — терĕ те Герман Марков полковнике ăсатма автомашинăран каçхи урама тухрĕ.



* * *

— Сĕтел çинчен те пуçтараймарăм. Çав тери интереслĕ пьеса çырнă Сарбаева, — кĕтсе илчĕ упăшкине Гюзель. Вăл яланхи пекех ун çине ăшшăн пăхрĕ, халат тӳмине тӳрлетсе ун хыççăн пысăк пӳлĕме кĕчĕ. — Чей хатĕрлес-и е кофе ĕçетĕн?

— Кофе.

— Вара çĕрĕпе çывăраймăн.

— Эпĕ çывăрасшăн мар, сан хыçсăн пьеса вуласшăн.

— Эпĕ ăна вуласа тухрăм. Итлеме пултаратăн. Паллах, кĕскен. Тĕп тĕшшине.

— Мана вăл та çитет. Ăна полковник те ырлать, çавăнпа пĕлесшĕн эпĕ унăн содержанине, — авланнăранпа арăмне пĕрремĕш хут суя сăмах каларĕ Герман. Çакна вăл хăй те ăнланчĕ, çавăнпа та хĕп-хĕрлĕ тĕспе витĕнчĕ шуранка пичĕ. Вăл хăвăрт пӳлĕмрен тухма тăчĕ. — Чей вĕретме лартам-ха, — тесе сăлтавларĕ çакна.

— Апла пуçларăмăр, — упăшки кухньăран вĕри чейникпе таврăннă-таврăнман хавассăн шăкăлтатрĕ хĕрарăм, Герман умне хуплу татăкĕпе темиçе печени хучĕ. — Вăлча вăхăчĕ иртрĕ. Кĕçĕр полковник валли юлашки банкăна уçрăм.

— Паян пирĕншĕн тĕп ыйту — урăххи. Итлетĕп пьеса содержанине, — арăмне васкатса каларĕ арçын. Лешĕ çакна сисрĕ. Вăл, ĕмĕр тăршшĕпех хăйне васкатса е хушса каланине хирĕçскер, ку хутĕнче Германа хирĕç пĕр сăмах та чĕнмерĕ, тин çеç вуласа тухнă икĕ пайлă политикăлла драма çинчен васкамасăр калама пуçларĕ.

— Драмăри ĕçсем Вăтаçĕр тинĕсĕн Хĕвелтухăç пайĕнче вырнаçнă НАТОн пĕр вăрттăн лабораторийĕнче пуçланаççĕ. Гарри Годдберг профессорпа унăн арăмĕ Стелла мĕн çамрăкран тĕрлĕрен хăрушă вируссем этем организмне епле сиенленине, улăштарнине тĕпчеççĕ. Çак хăрушă ĕçе вĕсем 50-мĕш çулсенче Корея çур утравĕ çывăхĕнче пуçланă, унтан Вьетнам, Окинава таврашне, Афганистан çывăхне куçнă, халĕ ĕнтĕ Суэц каналĕ витĕр тухса Порт-Саидра Ази чиккипе сывпуллашнă та Африкăн çурçĕр çыранĕ хĕрринче хăйсене валли меллĕ вырăн шыраса тупнă. Çавăнта хĕн кăтартаççĕ те вĕсем Вăтам Атăл тăрăхĕнче çуралса ӳснĕ пĕр матроса. Ман шутпа, çав матрос темшĕн эпĕ пĕлекен çын пек туйăнать.

— Ку, чăн та, интереслĕ. Анчах йĕркипе ăнлантар. Тĕп геройсем камсем? Атту ăнланма йывăр, — арăмĕ çинчен куçне илмесĕр ыйтрĕ Герман. Вăл çак таранччен унăн кашни хусканăвне, пит-куçĕнчи улшăнăвне тимлĕн сăнарĕ, Гюзель Мэри тавра чакаланни ăна хытах шиклентерчĕ.

— Ман шутпа, Арлановран пуçламалла. Сарбаева та çаплах тунă. Павăл Арланов — чăваш, пирĕн разведчик, иртнĕ вăрçă вăхăтĕнче, — Хĕвеланăç Европăра ĕçленĕ чухне, — пĕр вырăс эмигранчĕн хĕрне, Стеллăна, юратса пăрахать те ача тутарать. Анчах каярах, вăрçă хыççăн, ăна США гражданинĕ Гарри Голдберг антифашист, вăрçă вăхăтĕнче Арлановпа пĕрле нимĕç вăрă-хурахĕсене тустарнă çын, качча илет, мĕншĕн тесен Стеллăпа Гарри вăрçă вĕçĕнче Германие тухса кайнă Павăл йĕрне çухатаççĕ. Антифашист арăмне вара, еврей хĕрарăмне, нимĕç фашисчĕсем вăрçă вăхăтĕнче мăшкăлласа вĕлереççĕ. Çапла вара еврейпа вырăс хĕрарăмĕ пĕр çемьене пĕрлешеççĕ. Стеллăпа Арланов хĕрне, Мэрие, пĕрле пăхса çитĕнтереççĕ. Голдберг ывăлĕ Билл, пачах урăхла, СШАра, антифашистăн аппăшĕ патĕнче, çитĕнет.

Мэри — пулас тухтăр, медицина факультетĕнче вĕренекенскер, каникул тапхăрĕнче ашшĕпе амăшне опытсем тума пулăшать. Шăп çак вăхăтра лабораторие, Билл хушнипе, пирĕн матроса, Леонида, илсе пыраççе.

Билл СШАн тинĕс-çар офицерĕ. Голдберг лабораторийĕ вăл службăра тăракан штаба пăхăнса ĕçлет, çавăнпа та ывăлĕ ашшĕн пуçлăхĕ пулса тăрать. Хăрушă опытсем тутарать Билл. Пьесăна вуланăçемĕн манăн çан-çурăм чĕтреме тытăнчĕ, ал-ура сивĕнчĕ. Пĕлетĕн-и, мĕн хăтланать НАТОн çар командованийĕ? Хăрушă, тискер япаласем тăвать.

— Ара, эпĕ вуламан-çке пьесăна, çавăнпа нимех те калаймăп, анчах та НАТО çарĕсен тискерлĕхĕ çинчен юлашки вăхăтра сахалтарах çырма сĕнеççĕ пирĕн журналистсемпе писательсене. Çакна эпĕ лайăх астуса юлнă.

— Калаçаççĕ кăна, мĕншĕн тесен хальлĕхе НАТО штабĕнчи е çарĕнчи пĕр генерала та ĕçрен кĕскетсе кăларман. Сарбаева драматург çынсенчен робот тăвасшăн çунакансене тĕрĕс ӳкерсе парать. Ун пек тĕслĕхсем яппунсен те, нимĕçсен те иккĕмĕш тĕнче вăрçи вăхăтĕнчех пулнă. СШАпа ытги хăш-пĕр çĕршывсенче паян та химипе бактериологи вăрçи валли снарядсемпе бомбăсем тăваççĕ. Нагасакипе Хиросима трагедийĕ те ăнсăртран пулнă япала мар этемлĕхшĕн.

— Апла автор питĕ кăткăс тема çĕклет. Вуламасăр ăнланма та йывăр, — терĕ Марков арăмĕ самантлăха тем çинчен тарăннăн шухăша кайнине сиссе.

Гюзель тарăннăн сывларĕ, сасси йывăррăн илтĕнет, куçĕ салхуллăн çĕрелле пăхрĕ. Хайскер тепĕр хутчен тарăннăн сывласа илчĕ те малалла каларĕ:

— Çар командованийĕн тĕп тĕллевĕ питĕ хăрушă. Вĕсем, Билл пек йĕксĕксем, тăшман территорийĕнче пурăнакан çынсене вирус ярса чирлеттереççĕ, шухăшлавне пĕтереççĕ. Вĕсенчен туйăмне çухатнă чĕрчун, кĕскен каласан, ĕçлекен робот тăвасшăн çунаççĕ. Çак енĕпе вĕсен çитĕнĕвĕ те пĕчĕк мар. Калăпăр, хăш-пĕр препаратсем чăнласах та çынран курăк е чĕрĕ пулă çиекен, этем сăн-сăпатне çухатнă чĕрчун туса хума пултараççĕ. Юрать çав зетта текен япала Голдбергпа Стелла аллинче.

— Антифашист мĕншĕн лабораторире ĕçленине тинех ăнлантăм.

— Ара, çак хăрушă им-çам тискер çынсен аллине лекесрен хăранипе ĕмĕрне лабораторире ирттерет вăл. Ватăлсан хăй вырăнне Мэрие хăварать. Пур, тусăм, çĕр çинче ырă çынсем. Пĕтмен. Çавсемех, — Годдберг, Стелла тата Мэри, — пирĕн ентеше, Леонида, вилĕмрен, хăрушă чир асапĕнчен çăлаççĕ. Леонид пирĕн хулара пурăнать. Анчах кам-ши вăл? Çакна тупасчĕ. Тен, Сарбаева пĕлет. Ыйтма, паллах, юрамасть пуль.

— Кун пирки мана Арланов тепĕр хут асăрхаттарчĕ. Пьесăна пире вулаттарнине пĕлсен Сарбаева полковнике хытах çилленет. Çитменнине, пьеса — литература произведенийĕ. Унти чылай самант пурнăçра пулман, вĕсене, паллах, автор шухăшласа кăларнă.

— Кирек мĕнле пулсан та Сарбаева — пултаруллă драматург. Питĕ ĕненмелле çырнă. Тавракурăмĕ те анлă унăн.

— Çавăнпа та ĕнтĕ сана Эльвирăпа пĕрле Францие, Голдберг патне, яма тивет. Çак кунсенчех.

— Апла ху пымастăн-и? — кӳреннине пытармарĕ хĕрарăм шывланнă куçне пĕчĕк тутăрпа шăлса.

— Парижра тыткăна лекнисенчен икĕ е виçĕ салтак кăна юлнă. Ыттисем Çурçĕр Америкăна вĕçнĕ. Унта, хăвах пĕлетĕн, Канада тата США Тен, Мексикăна çитсе ӳкнĕ-ха.

— Ăнлантăм. Тен, турă пулăшсан Парижри çав салтаксем урлă пĕлĕпĕр ыттисем ăçталла кайнине. Вара сана пĕлтерĕпĕр. Çапла-и?

— Çапла. Тата тĕрĕс ăнлан. СШАна е Канадăна Парижран тухса кайма пирĕншĕн май çукпа пĕрех, — тесе Герман Марков арăмне сĕтел çинчи чашăк-тирĕкпе апат-çимĕçе пуçтарма пулăшрĕ.



Германпа Мэри


Заил чĕрĕк сехете яхăн канлĕнех çывăрчĕ, анчах çурт тăрринче аслати йывăррăн авăтрĕ. Çумăр пăт-пат ӳкме тытăнчĕ — Казанбаев анасласа крыльца çине тухрĕ. Çумăр пĕлĕчĕ куç умĕнчех таткаланчĕ, шĕвелчĕ. Кӳршĕри улмуççи урлă хĕвел пайăркисем ӳкрĕç, вĕсен ăшши çурăма сĕртĕнчĕ. Арçын шĕлепке айĕнчен тухса кайнă çӳç пайăркине пуçтарса чикрĕ те урамалла тинкерсе пăхрĕ.

Хула енчен автобус килнине курсан чĕри хыттăн кăлтлатса илчĕ, вара вăл тепĕр хут сад еннелле çаврăнчĕ, улма-çырла йывăççисем хушшинче çум курăк нумаййине асăрхарĕ.

— Каллех шавлă тĕлпулу. Артура та çывăрма памĕ, хама та ĕçлеттермĕ, — кăмăлсăррăн мăкăртатса йăран хĕрриле улмуççисем патнелле утрĕ арçын. Улькка çинчен манма тăрăшса çум курăкне кăклама тытăнчĕ.

«Анне сăмахĕ тĕрĕсех. Иксĕмĕртен пĕрин çăмăлрах ĕçе куçмалла. Ара, эпĕ ĕçтăвком председателĕ. Арăм — шкул директорĕ тата писатель. Ман шутпа, унăн ик ĕçрен пĕрне пăрахмалла», — тĕвĕленчĕ пуçра шухăш.

Унччен те пулмарĕ — калитке уçăлса кайрĕ, палланă сасă илтĕнчĕ.

— Эй, хисеплĕ мэр, çаврăн-ха кунталла. Ăçта пирĕн çамрăк тус? Эпĕ шӳрпе пĕçерсе килтĕм, э-э-й...

— Артур, чăн та, ывăннăскер, ыйха путрĕ, — арăмĕ патнелле утрĕ арçын пылчăклă аллине йĕпе курăкпа тасатса.

— Сан валли те ырă хыпар пур, — чĕвĕлтетрĕ арăмĕ, — Марковран çыру. Эп тумтире улăштарам-ха, — терĕ те çенĕке кĕчĕ.

Казанбаев шухăша кайса куçне хупрĕ. Ума, экран çинчи пек, Эльвира тухса тăчĕ. Акă вăл Третьяковкăра — экскурсовод, Çывăх Хĕвелтухăçĕнче — стюардесса, шлак вĕçекен цехра ĕçлет, шкул директорĕнче, Артурăн юратнă амăшĕ... Кино кадрĕ пек вĕлтлетсе куçрĕç пурнăç саманчĕсем. Арçын аллипе çамкине сăтăрса илчĕ те аттине хывса çенĕк алăкне уçрĕ.

— Тăхта, тăхăнаймарăм, — тесе хĕрарăм, çаппа-çарамас тăраканскер, аллипе кăкăрне хупларĕ те алăка хупрĕ, упăшкине çенĕке кĕртмерĕ.

Арçынна çакă пит килĕшсех каймарĕ, хăй тĕллĕн кăмăлсăррăн тем мăкăртатса илчĕ те вăл чӳрече еннелле утрĕ. Çывăракан ывăлĕ çине кантăкран пăхса тăчĕ кăштах. Вунултă çулхи ачана ытлашши ирĕке ярсан, килте унпа тӳрккес пулсан, вăхăтра пулăшмасан, ăшăтмасан унран ырă çын çитĕнтереймессе шухăшласа илчĕ те хаш сывларĕ, пĕр вырăнта хускалмасăр тăчĕ.

Çак вăхăтра Эльвира шӳрпе йăтса пахчана тухрĕ. Вăл тимĕр кăмакари вучаха чĕртесшĕн аппаланса упăшкине асăрхамарĕ, пĕшкĕнсе тĕрлĕ вак-тĕвек хута кăмакана ывăтрĕ, шăрпăк чĕртрĕ, анчах чĕрĕ вут-шанкă çунмарĕ, мăкăрланса кăна выртрĕ.

— Эсĕ мĕн шыв сыпнă пек тăратăн? Пулăш, тархасшăн. Çунмасть. Вутти чĕрĕ, — пулăшу ыйтрĕ упăшкине курсан.

Заил кăмака çăварĕнчи типĕ ăпăр-тапăра мăкăрланса выртакан пуленккесем çине хучĕ. Малтан типĕ курăк, унтан турпас ялкăшсах çунма тытăнчĕ. Çăра тĕтĕм палкаса уçă алăк витĕр тулалла тапрĕ, шĕвелчĕ, куçран çухалчĕ.

Иккĕшĕн хушшинче ун-кун сăмах хускалчĕ.

— Сисетĕп-ха, темĕнле тĕтре явăнать сан тавра, — терĕ арăмĕ.

— Çук пуль. Эпĕ сана ăнланатăп, анчах пулăшаймастăп. Çакă мана ялан канăç памасть, чуна ыраттарать, — пулчĕ хурав.

— Арçыннăн чун пулсан хĕрарăм чул хушшинче те пурăнма хатĕр. Эпĕ саншăн савăнатăп, мĕншĕн тесен эсĕ ĕçре пĕтĕм халăхшăн тăрăшатăн, — тутлă яшкана виçĕ чашăка тултарчĕ хĕрарăм ывăлне те манмасăр. — Артура та вăратасчĕ. Иртенпех çимен-тĕр.

— Тĕрĕсех, ĕç — пурнăç никĕсĕ. Вăл пулсан пурлăх та, туслăх та, юрату та пур, — çапла каласа Казанбаев ывăлне вăратма пӳрте кĕчĕ. Чĕри унăн ку хутĕнче тикĕссĕн тапрĕ, куçĕ савăнăçлăн ялкăшрĕ: Улькка Эльвирăпа тĕл пулсан ун пирки мар, пачах урăх япала çинчен калаçнине ăнланчĕ вăл. Çакă Казанбаева лăплантарчĕ, çĕнĕ вăй-хал пачĕ.



* * *

— Мĕн çырать Герман Марков? — ыйтрĕ Эльвира упăшки пӳртрен тухнă-тухманах.

— Пирĕнпе курса калаçасшăн е хăвăрт вĕсем патне шăнкăравлама ыйтать.

— Апла мĕншĕн шăнкăравламастăн?

— Ĕлкĕрĕпĕр-ха.

— Ман шутпа, васкамалла. Темле инкек сиксе тухнă пек туйăнчĕ мана, Гюзелĕн сăн-пичĕ шап-шурăччĕ, вăл тем каласшăнччĕ, анчах эпĕ Ульккапа тавлашнине асăрхарĕ те пӳлĕмрен хăвăрт тухса кайрĕ.

— Кампа? — илтмĕше печĕ Заил.

— Ульккапа-çке, ача çуратасшăн ĕмĕтленекенскерпе.

— Качча тухмасăрах-и?.. — терĕ те сăмахне çăтрĕ Заил. Ун умне ирхине курнă Улькка тухса тăчĕ: ачи хăйĕнчен çуралма пултарнине тавçăрчĕ, вара хăйне алла илсе çапла каласа хучĕ: — Хĕрĕхрен иртсен каччине тупма та çăмăл мар-тăр...

— Çапла пуль. Ватă арçынна тухсан усси те пулать-ха. Çавăнпа та вăл пĕртен-пĕр çамрăка тупасшăн...

— Каллех ашшĕсĕр ача çуралать. Мĕн чухлĕ вĕсем пирĕн хулара, — сăмаха урăх енне пăрма тăрăшрĕ Казанбаев, ывăлĕ çенĕкрен тухнине асăрхарĕ те шăпланчĕ, яшка çиме тытăнчĕ. Чашăка пушатсан çапла каларĕ: — Артурпа иксĕмĕр кайса килĕпĕр правлени çуртне, унта теле-фон пулма кирлĕ.

— Артура ямастăп. Паян садра нимĕн те туман, — хытарчĕ Эльвира чей ĕçме сумкăран сахăр курупки кăларса. — Кĕç хĕвел анать. Эсĕ те хăвăртрах кайса кил.

— Сана Парижа чĕнеççĕ, — пĕлтерчĕ Казанбаев каялла таврăнсан.

— Ан тĕлĕнтер, Парижа яма эпĕ никамран та ыйтман-çке. Каира хатĕрленетĕп, «Ютра» романăн иккĕмĕш кĕнекине çырса пĕтермелле манăн.

— Энтри Парижра, çавăнпа Гюзель Францие васкать, анчах инçе çула пĕччен тухма шикленет. Вăл сана пĕрле илсе каясшăн.

— Тăлмачă вырăнне-и?

— Ыран паллă пулать. Германпа иккĕшĕ ирех кунта килме пулчĕç.



* * *

Хĕвел аннă тĕле Казанбаев çемйи пахчари ун-кун ĕçе вĕçлерĕ. Артур кĕçех улмуççисене шăварма тытăнчĕ.

— Паян çумăр хыççăн çумăр тăкăнчĕ. Тен, çитĕ шăварса, — асăрхаттарчĕ амăшĕ.

— Çимĕç чăмăртаннă тапхăрта йывăçшăн кашни тумлам хаклă, тăрмаштăрах. Тахçан килейĕпĕр-ха тепре сада, — сăмах хушшине кĕчĕ Заил. — Тата мĕн ĕçлемелли юлчĕ-ха пирĕн?

— Марковсем чăнласах килеççĕ пулсан çăл шывĕ тата типĕ вутă кирлĕ, хатĕрлесе хумалла. Чей вĕретĕпĕр. Сыр, çу, шурă çăкăр çителĕклех илсе килтĕм.

— Шывĕ те, вучĕ те — пурте пулать, — хапăл турĕ Казанбаев. — Артур, чарăн шăварма. Кайрăмăр шыв патне, — чĕнчĕ ывăлне.

Вунулттăри çамрăк пăрăх кранне хупрĕ те ашшĕ хыççăн вăрăм утăмсемпе Атăл еннелле утрĕ. Эльвира упăшки пекех яштака пӳ-силлĕ ывăлĕ çине ăшшăн пăхса юлчĕ, вăл ашшĕпе те, амăшĕпе те туслă пулнишĕн савăнчĕ.



* * *

Ывăлĕ тепĕр эрнерен шкул пĕтерет, çавăнпа та Заил çывăхри пĕчĕк ял хĕрринчи шыв колонки патне çитиччен Артурпа вĕренӳ çинчен калаçрĕ. Пупленĕ майăнах çывăх кунсенче пĕр-пĕр шкула çитме, унти йăла-йĕркепе паллашма картса хучĕ.

Çула май ашшĕпе ывăлĕ юманлăха кĕчĕç, хăрăк турат кирлĕ таранах пуçтарчĕç. Вĕсем сада çитнĕ вăхăтра Эльвира улмуççи айĕнче урине çуса тăратчĕ, çавăнпа та ывăлĕ пӳртелле вĕлт! тунине сиссе те юлаймарĕ.

— Ăçта пирĕн пăхаттир?

— Çывăрма вĕçтерчĕ.

— Шел, ĕлкĕреймерĕм тĕрĕслеме. Çич-сакăр чăваш сăмахĕ вĕренме хушнăччĕ ăна. Вĕренмен ĕнтĕ, çавăнпа хăвăрт утиял айне чăмнă. Санпа та сăмах пурччĕ-ха ман. Ĕçтăвкомра çĕнетӳ епле пуçланни, унăн малтанхи тапхăрĕ интереслентерет.

— Вăрăм калаçу. Пĕр каçра вĕçлейместпĕр. 

Арăмĕпе упăшки картлаç вĕçне ларчĕç.

— Ĕçтăвкомра çĕнетӳ кая юлса пуçланчĕ, — лăпкăн каларĕ Заил.

— Влаçа Советсене панă тапхăрта апла пулма пултараймасть, — хирĕçлерĕ Эльвира. — Артур пек ăшă вырăн çине йăванасшăн çунатăн, çавăнпа чăн-чăн председатель пек йĕркеллĕ калаçмастăн.

Упăшки пуçне силлерĕ килĕшмесĕр.

— Ан кӳрен, эпĕ кирлĕрен ыйтатăп. Арланов полковник мана питĕ интереслĕ истори каласа пачĕ те, эпĕ пьеса çырма тытăнтăм. Тĕп геройсенчен пĕри — пирĕн хулара пурăнакан арçын. Вăл халĕ хисеплĕ çын, пысăк ученăй, анчах çамрăк чухне Арланов хĕрне, Мэрие, юратса пăрахнă. Хĕрĕ те, ютра пурăнаканскер, ăна чунĕпе парăннă. Вĕсен хĕрача çуралнă... Хурлăхлă, анчах интереслĕ истори.

— Анчах мĕн тума кирлĕ сана тĕп хула ĕçтăвкомĕнче çĕнетӳ епле пуçланни? Ача, çĕнетӳ, ĕçтăвком...

Эльвирăна ӳкĕте кĕртме çăмăлах мар. Кĕнеке çыраканăн нумай пĕлес-курас килет ĕнтĕ.

— Пьесăн пĕрремĕш вариантне çырса пĕтерсен эпĕ ăна Арланова вулама патăм. Ăнланма ансатрах пултăр тесе тĕп геройсен ячĕсене хальлĕхе улăштармарăм. Çаплах хăвартăм. Старик вара ал çырăвне Гюзеле панă. Мĕншĕнне пĕлместĕп, анчах Герман тавра тăвăл çĕкленет.

— Апла хĕрача ашшĕ Марков. Çапла-и?

— Кам пĕлет, — упăшки йĕкĕлтенине ăнланмана пачĕ Эльвира. — Кашни çын ăшĕнче шуйттан çывăрать тесе ахаль каламан-тăр ваттисем. Гюзелĕн шуйттанĕ вăраннă. Эпĕ ăна питĕ лайăх ăнланатăп. Ара, ывăлна çухат-ха Афганистанри тискер ту-сăрт хушшинче...

Виçĕмкун Гюзель пьесăпа паллашать те тĕлĕнсе каять, Марков хушаматлă ученăй çамрăк чухне Мэрие ача çураттарнă, халĕ вара Пешаварта, çар лабораторийĕнче, ĕçлет иккен. Ун урлă пĕлнĕ-çке-ха Герман Энтри ăçтине.

— Суя сăмах, — касса татрĕ Казанбаев, Маркова США тухтăрĕсем пулăшнине пĕлекенскер. — Кунта нимĕн шикленмелли те çук. Германпа Гюзеле юнашар лартмалла та лайăх ăнлантармалла.

— Эй, тăхта-ха. Çемье çăмхи — ахаль çăмха мар. Унта темле çип те пур. Мантăн-им? Епле хаяррăн та тискеррĕн татрĕç хамăрăн пурнăçа... Юрать йĕркелеме май килчĕ.

— Ăнлантăм. Кирек мĕн пулсан та Марковсен çемйине çăлмаллах. Германшăн эпĕ тем тума та хатĕр.

— Çавăнпа та малашне эпĕ Арланов кĕрӳшне ĕçтăвкомра ĕçлеттеретĕп. 

— Пьесăра-и? Ав мĕншĕн çĕнетӳ пирки ыйтса хăшкăлтартăн мана. Итле. Ман шутпа, малтанхи тапхăрта пит тĕлĕнмелли е çĕнĕ япала пирĕн ĕçре пулмарĕ. Партипе правительство докуменчĕсемпе паллашрăмăр, çынсемпе епле ĕçленине сăнарăмăр, хутсен шутне чакарма тăрăшрăмăр, анчах кирлĕ пек йĕркелесе яраймарăмăр ку ĕçе, мĕншĕн тесен вăл тапхăрта çӳлтен килекен çырусен йышĕ чакмарĕ-ха. Халăх хушшине ытларах çӳреме тытăнтăмăр. Тĕп тĕшши — çакăнта, ман шутпа.

— Темĕн?.. Тĕп тĕллев, ман шутпа, — çӳлтен хушнине вăхăтра пурнăçласси. Çапла мар-и?

— Паллах. Ку япала мĕн ĕлĕкрен çапла пулнă.

— Çавă пĕтерет те пире, хушусене ним шутламасăр, васкаса туни. Хулара приборсем тăвакан завод хута кайрĕ акă, анчах çӳлтен ыйтманран çав завод хуçи — министерство пирĕн патăрта пĕр шкул та, пĕр больница та лартмарĕ.

Çӳлтен хушнипе кăнтăртан панулми, помидор тата ытти пахча çимĕç турттаратăр, çав вăхăтрах хамăр çитĕнтернине сутаймасăр хĕн куратăр е çĕртсе яратăр. Çӳлтен хушнипе авалхи соборпа ытти палăксем шыв айне юлаççĕ...

— Вара эсĕ патшалăх тилхепине пачах пушатасшăн-им?

— Çӳлтен ăна ăспа хушмалла. Ытлашши пăс кăларни, тилхепене тытма пĕлменни пĕтерчĕ пире, — тесе Эльвира ура çине тăчĕ, калаçу вĕçленнине систерчĕ.



Пĕрре, ирхине


Гюзель хăйне ыйăхран иртерех вăратма ыйтнăччĕ, çавăнпа та Герман стена çине ӳкнĕ ирхи хĕвел пайăркине асăрхасан утияла арăмĕн кăкăрĕ çинчен сирме шутларĕ, анчах та алли юмахри пек илемлĕ кĕлетке çийĕн явăнса илнĕ хыççăн каялла хăй вырăнне усăнчĕ. Упăшки арăмĕн тутлă ыйхине татма хăяймарĕ.

Арçын сăн-пичĕ сасартăках тĕксĕмленчĕ, куçĕ тулса хĕрелчĕ. Сарлака сăмса çунатти кăна сĕтел çинчи сехет пек пĕр тикĕссĕн ĕçлесе, сывлăша шалалла тата тулалла хăваласа утиял айĕнчи кĕлетке чĕррине систерчĕ. Герман хăй нумаях пулмасть çеç вуласа тухнă Эльвирă Сарбаевăн «Ютра» романне аса илчĕ, мĕншĕн тесен кĕнекери хăш-пĕр вырăнсем ăна хăйне те пырса тивеççĕ. Заилăн чĕрине сиплени, унăн тусĕ — Фарук палестинец шăпи, Египетри революци хыççăнхи улшăнусемпе Насер президент — çаксем пурте хирурга авалхи цивилизаци çĕршывĕнче ĕçлесе пурăннă кунсене аса илтереççĕ.

Куç умне кĕтмен çĕртен Эльвирăн хитре сăн-пичĕ, ялан хавас куçĕпе кăтра сарă çӳçĕ, ăвăс пек яштака кĕлеткипе чăп-чăмăр урисем тухса тăчĕç те, тухтăр хăйне яш ача пек туйрĕ, анчах çак палăра пуçланă туйăм е уççăнрах каласан чун пăлханăвĕ вăрăма тăсăлаймăрĕ: шăп та лăп çак вăхăтра йăл-л! кулса Гюзель пĕтĕм кĕлеткипе упăшки çумнелле туртăнчĕ, юна пăлхатса шăм-шака вăратрĕ... «Ютра» роман авторен сăн-пичĕ куç умĕнчен пурпĕр çухалмарĕ-ха... «Тем хăямачĕ те пулать иккен пурнăçра», — чунĕ тĕпĕртетсе илчĕ Германăн.

— Шанатăн-и Энтри тупăнасса? — ыйтрĕ арăмĕ вырăн çинчен тăмасăрах.

Мăнтарăн, кĕске самантлăха та манаймасть иккен вăл ывăлне.

— Паллах, — ответлерĕ Герман.

— Эпĕ те шанма тытăнтăм. Уйрăмах çав пьесăна вуласа тухнă хыççăн.

— Мĕншĕн тата? — ыйтрĕ Герман. Вăл хăйне тĕлĕннĕ пек кăтартма тăрăшрĕ, анчах сарлака çурăмĕ сивĕ тарпа витĕнчĕ.

— Ара, Казанбаевăн пĕрремĕш арăмĕ Пакистанра пурăнать-çке. Пысăк тухтăр, темле çар лабораторийĕнче ĕçлет, çавăнпа та вăл е Арлановăн Парижри тусĕсем пулăшаççех.

— Чăнласах калатăн-и çак сăмахсене?

— Чăнласах. Сарбаева ун çинчен пьеса çырнă. Произведенири тĕп герой, Леонид Павлович Ефремов, Заил Казанбаевăн прототипĕ.

— Телĕнтеретен, — инкек хăйĕнчен пăрăннине ăнланса лăпкăн каларĕ Марков.

— Акă. Вулама пултаратăн, — тесе хĕрарăм пуç айĕнчен хут тĕрки туртса кăларчĕ те ăна упăшкине тыттарчĕ.

— Интереснă. Питĕ интереснă, — куçĕпе тӳрех пĕрремĕш страницăна, драмăри çынсем тенĕ вырăна, тăрăнчĕ тухтăр. — Акă Ефремов, анчах вăл ученăй.

— Малтанхи вариантра Казанбаев — хула ĕçтăвкомĕн председателĕ. Заил тенĕ вырăнсем те пур. Иккĕмĕшĕнче — ученăй.

— Тен, упăшкине ытла юратнăран?

— Пĕлсе çитер çыравçă шухăшне, — усăнчăк кăкăрне пĕр чăмăра пуçтарчĕ те хĕрарăм пӳлĕм варринчи пукан çинчен лифчик, унтан халат илсе тăхăнчĕ. Ялтăркка куçĕпе упăшкине ачашланă самантрах пьеса авторне ятласа илме те ĕлкĕрчĕ. — Паян тăвăл, ыран лăпкă çанталăк. Малтан кислород, унтан — наркăмăш...

— Паян иккĕмĕш сменăна тухатăп. Вулам-ха унччен. Эсĕ мана кăсăклантарса ятăн, — терĕ Герман ал çырăвне вăхăтлăха вырăн хĕррине хурса.

— Тен, вуласа та пĕтерĕн. Унта пĕтĕмпе утмăл е çитмĕл страница кăна, — тесе Гюзель ваннăна тухрĕ. Упăшки пысăк пӳлĕме васкарĕ, сĕтел хушшине ларса Сарбаева пьесине вулама тытăнчĕ.



Çĕремĕр — планета


Икĕ тайлă политикăлла драма



Драмăри çынсем:


Павел Иванович Арланов (вăлах Поль Арли) — Тăван çĕршывран инçетре фашизма, каярах НАТО хурахĕсене хирĕç çапăçнă совет разведчикĕ, чăваш.

Гарри Голдберг — США гражданинĕ, антифашист. Арлановпа пĕрле нимĕç фашисчĕсене хирĕç çапăçнă, унтан НАТОн вăрттăн ĕçлекен лабораторийен пуçлăхĕ. Профессор.

Стелла — унăн иккĕмĕш арăмĕ, вырăс эмигранчĕн хĕрĕ. Вăрçă çулĕсенче Арлановран ача çуратнă.

Мэри — Стеллăпа Арланов хĕрĕ.

Билл — Голдберг ывăлĕ. Çар офицерĕ.

Леонид Павлович Ефремов — совет ученăиĕ. Профессор.

Ипатьев — Чăваш патшалăх университетĕнче ĕçлет. Наука кандидачĕ.

Хĕветле — Арлановăн яш чухнехи савнийĕ. 

Негр, араб çамрăкĕсем, икĕ хĕрача.



Пролог


Чăваш çăви. Икĕ вил тăпри. Пĕрин çинче хĕрес, тепри ыттисенчен чылай уйрăлса тăрать: шурă чултан тунă палăк, чи тăрринче — Аслă Отечественнăй вăрçă орденĕ, варринче — çамрăк офицер сăн ӳкерчĕке, ун айне çапла çырнă: «Арланов Павел Иванович. 1918 — 1942». Икĕ хĕрача палăк умне хĕрлĕ гвоздика хураççĕ. Хĕрес хыçĕнчен Хĕветле тухать.



Хĕветле. Камсен пулатăр-ха эсир, çамрăк чĕкеçсем? Турикасрисене пĕлетĕп-ха, Анатрисене пурне те палламастăп вара.

Пĕрремĕш хĕрача. Палье таврашсемех эпир, Хĕветле аппа. Евлен мăнукĕсем.

Хĕветле (хутаçĕнче тем пăлхатса). Апла тăхтăр-ха кăшт. Хуплу касам. Тупрăм çĕççине. 

Иккĕмĕш хĕрача. Эпир васкатпăр.

Хĕветле. Павăл хуплу юрататчĕ, çавăнпа юри пĕçертĕм. Тархасшăн, тутанса пăхăр.



Хĕветле васкаса вил тăприпе юнашар, сак çине, шурă пир татки сарать, хуплу касать, хĕрачасене пĕрер татăк тытарать.

Пĕрремĕш хĕрача. Хĕветле аппа, пĕчекреххине парăр. Пирĕн, чăн та, шкула васкамалла.

Хĕветле. Ăнланатăп-ха сире, ачасем. Çимĕк йăлине сивлесшĕн е тем шикленетĕр-и?

Иккĕмĕш хĕрача. Çук. Интернационалистсен палăкĕ умне васкатпăр. Унта пĕтĕм шкул пуçтарăнать. Манăн Ефремов Леонида халалласа çырнă сăвва вуламалла.

Хĕветле (ассăн сывласа). Леонид — манăн ывăл. Ютран таврăнаймарĕ. Унтан çур çул нимĕнле хыпар та çук. Арланова та тĕлĕкре куратăп. Таврăнатăп, кĕçех çитетĕп тесе лăплантарать мана, анчах хăй паян кун та çук.

Иккĕмĕш хĕрача. Ун çинчен пире истори учителĕ кăшт каласа панăччĕ. Кам пулнă вăл Арланов?

Хĕветле. Вăл Тăван çĕршывран инçетре фашизма хирĕç кĕрешнĕ.

Пĕрремĕш хĕрача. Апла вăл партизан пулнă. Çапла-и?

Иккĕмĕш хĕрача (юлташне пулсе). Партизан мар-ха. Ун пирки Виктор Фадейчă урăхла каланăччĕ. 

Хĕветле. Кам терĕн?

Пĕрремĕш хĕрача. Виктор Фадейчă, пирĕн директор.

Хĕветле. Вăл пĕлме пултарнă. Мĕнле ăнлантарчĕ сире Виктор Фадейчă?

Пĕрремĕш хĕрача. Павел Иванович Арланов, пирĕн ял каччи, нимĕç чĕлхине чаплă пĕлнĕ тет. Таçта инçетре фашистсемпе çапăçса пуçне хунă. Паттăр разведчик пулнă.

Иккĕмĕш хĕрача. Çĕршывне, ăçта çапăçнине калаймарĕ. Хăçан вилнине те пĕлмест.

Хĕветле. Çакна эпĕ те пĕлместĕп.

Иккĕмĕш хĕрача. Шел. Çĕршывне пĕлнĕ пулсан пирĕн КИД членĕсем тахçанах шыраса тупма пултарнă ăна.

Пĕрремĕш хĕрача. Хĕветле аппа, хăвăр мĕн пĕлнине каласа парăр-ха, тархасшăн.

Хĕветле. Павăл çичĕ класс пĕтерсен хулари техникумра вĕренчĕ, унтан — çар шкулне кайрĕ. Çулла яла килкелесе çӳретчĕ. Вăрçă пуçлансан унăн йĕрĕ çухалчĕ... Те чĕрĕ вăл, те вилĕ тесе пурăнтăмăр.

Иккĕмĕш хĕрача. Мĕншĕн апла шутлатăр?

Хĕветле. Ара, вăрçă пĕтсен унран темле хыпар та пулнă тет. Амăшĕ каланăччĕ.

Пĕрремĕш хĕрача. Мĕнле хыпар пулнă-ши вăл?

Хĕветле. Амăшĕ патне Павăл юлташĕ французла çырнă çыру янă, анчах ăна никам та вуласа ăнланайман.

Хĕрачасем (харăссăн). Хĕветле аппа, упранса юлнă-ши çав çырусем? Пирĕн шкулта халь акăлчанла та, французла та, нимĕçле те вĕрентеççĕ. Эпир пурĕ пĕрех вăл çыру тупсăмне тупатпăр.

Хĕветле. Пама парăп-ха хутне. Вăл темех мар. Анчах çырăвне хăй çырман пек туйăнчĕ.

Хĕрачасем. Вуласа пăхасчĕ, вара — пĕлеттĕмĕр.

Хĕветле (шкул ачисем хыççăн палăк еннелле утать). Юрать, тăрăшăп. Эсир Леонид ячĕпе хуплуне çийĕр-ха. Палăк патне çитиччен çисе те яратăр. Хам та пыратăп-ха сирĕнпе пĕрле.



Пĕрремĕш пайĕ


Пĕрремĕш картина

Палата. Сулахай кĕтесре шăвăçпа витнĕ сарлака сетел. Ун çинче икĕ çын, простыньпе кăна витнĕскерсем, çаппа-çарамас выртаççĕ. Пĕри — негр, тепри — совет ученăйĕ Ефремов. Ефремов аташать, вăхăт-вăхăтпа урипе тапать, хăй çинчи виткĕçе сирме хăтланать. Вĕсен умĕнче тăракан Мэри сулахай кетесре выртакан çăлене пистолетран тĕллесе перет те пӳлĕмрен тухса каять.

Çак самантра сылтăм енчен палатăна Гарри Голдберг, Стеллăпа Билл васкаса кĕреççĕ. Ефремов тăрса ларать.



Ефремов (куçне сăтăрса). Нумай çывăрнă. Ăçта эпĕ?

Голдберг (çĕлен еннелле асăрханса пăхать, сĕтел умне пырса тăрать). Ашă тинĕс хĕрринче.



Стеллăпа Билл палата варринче чарăнаççĕ. Вĕсем çелен вилли çине тĕлĕнсе пăхаççĕ.



Ефремов. Тинĕс хĕрринче?.. Ман умра хитре пирĕшти! Хам вара çаппа-çарамас. Тĕлĕк-и ку?

Голдберг. Тĕлĕк мар — чăнлăх. Кун пек ырлăха ĕмĕр шыраса та тупаймăн. Тен, çăтмаха лексен...

Ефремов. Шӳтлетĕн, хуçа. Эсĕ мĕншĕн мана çаппа-çарамас тытатăн? Çăтмаха мар — тамăк хуранне яма хатĕрленетĕн, çавăнпа хывса пытарнă манăн кĕпе-йĕме.

Билл (Стелла çине пăхса). Илсе килес-и унăн тумтирне?

Стелла (Била аякĕннен тĕкет). Шăплан.

Голдберг. Таса та ăшă вырăн, çап-çутă пӳлĕмпе вилĕ çĕлен. Ăçта курăн кун пек чаплă экзотикăна!

Ефремов. Çĕлен терĕн-и? Ăçта вăл аçтаха?

Голдберг. Краватьпе юнашар юнне юхтарса выртать. Юрать ăна Мэри пуçĕнчен шаплаттарнă.

Ефремов (аташма тытăнать). Курмастăп-ха. Анне... мĕн пулчĕ мана?

Стелла. Ыйхăран вăранса çитмен пулĕ вăл.

Ефремов. Сире палласа илтĕм, анчах... урайĕнче мĕн выртнине пач курмастăп. Анне, ирт малалла. Ирт, тархасшăн.

Голдберг (аллине Ефремов тавра гипноз тунă чухнехи пек вылятать, калаçать). Лăплан, Леонид. Тутлăн çывăр. Акă куçу хупăнчĕ. Тарăнрах сывла... Тутлă тĕлĕк кур...



Ефремов чăн та çывăрса каять. Годлберг арăмĕпе юнашар пырса тăрать.



Голдберг (Стелла çине тимлĕн пăхса). Ефремова... сыватмалла.

Стелла. Унăн диагнозĕ?

Голдберг (пĕççине шарт тутарса илет). Пĕлместĕн иккен!

Билл. Пĕлсе çитер кунта. Кашни пациентăн — çĕр вăрттăнлăх!

Голдберг (Стелла енне çаврăнса). Паллах, вирус. Çамрăка Совет Союзне тавăрса париччен вируса лăплантармалла.

Стелла. Вăхăтлăха е... 

Голдберг. Яланлăха пулсан тем пекехчĕ, анчах унпа кĕрешме зетта препарата çаплах памарĕç-ха.

Стелла. Епле чăтать этем шăм-шакĕ? Паян — вирус, ыран...

Голдберг (асăрхаттарса). Ытла ан шавла. Илтме пултарать.

Ефремов (каплех урипе тапать). Ăçта эпĕ?

Голдберг. Палатăра выртатăн. Тем амакĕ силлет сана. Юрать тăна кĕтĕн.

Ефремов. Эпĕ кунта миçе кун выртатăп?

Голдберг. Эрнене яхăн. Çывăр, хаклă тусăм! Çывăр! Вăй пухмалла санăн.

Ефремов (каллех аташма тытăнать). Сик хăвăртрах! Çунатпăр! Сик, сик тетĕп!

Стелла. Тем туса хурĕ тата. Гарри, тархасшăн, мĕнле те пулсан препарат хăвăртрах илсе кил.

Билл. Юлашки хут паратăп. Атту çара çерçи ытла хакла ларĕ.



Голдберг тата Билл пӳлĕмрен тухаçсĕ. Палатăна Мэри кĕрет. Стеллăпа Мэри сĕтел умне пырса тăраççĕ.



Мэри (çĕлен еннелле йĕрĕнсе пăхать). Тискер аçтахан юнĕ те хура!

Стелла. Юнĕ те, чунĕ те, хĕрĕм, хура. Шприц хатĕрле. 

Мэри (шкап умĕнче тăрать, курупкăри шприца тытса тĕрĕслет, çав вăхăтрах амăшĕпе калаçать). Епле хăйрăн çак асаплă чире вырăс ачине парнелеме? Мантăн иккен...

Стелла. Мĕне, хĕрĕм?

Мэри (амăшĕпе юнашар пырса тăрать). Эпĕ тек пĕчĕк ача мар. Мантăн иккен кукамай сăмахне? Раççей — чи хаклă çĕршыв, юратнă Тăван çĕршыв терĕ-çке вăл вилес умĕн. Эсĕ вара çак юратăва мĕн виличчен упрама сăмах патăн. Халĕ... Раççей ывăлне, Ефремов Леонид ученăя... нимĕн чухлĕ те шеллеместĕн!

Стелла (хĕрне хăй çумне пăчăртаса). Эх, хĕрĕм. Мĕн чухлĕ тăрăшрăм санăн куçна-пуçна уçас тесе... Билл вăл... ăнсăртран кăларса янă аçтахана.

Мэри (тĕлĕнсе). Вара мĕн? Çĕлен наркăмăшĕнчен те вăйлă япала пур тесшĕн ĕнтĕ эсĕ.

Стелла. Тинех ăнкартрăн. Пур çав. Тата пĕрре мар — темиçе те.

Мэри. Апла Голдберг — хăрушă этем?

Стелла. Кăна ытлашши каларăн. Тархасшăн, ан тĕкĕн ăна. Пĕтĕм айăп Билра.

Мэри. Ара, Голдберг лаборатори пуçлăхĕ, анчах Билл мĕн тăвас тет çавна тăвать.

Стелла. Çапла, Гарри лаборатори пуçлăхĕ, анчах унăн хуçи мар, хуçи — урăх.

Мэри. Кам унăн хуçи?

Стелла. Пентагон... Çитет, ытла шала кĕрсе кайрăмăр. Васкат, тархасшăн, Гаррине. Вăл таçта çĕтрĕ.

Мэри (амăшĕ çумне сĕртĕнет, ачашланать). Кĕçех. Манăн ыйтмалли пурччĕ. Мĕншĕн çак хăрушă лабораторинче ĕçлетĕр эсир? Тата кам вăл Голдберг?

Стелла. Кăткăс самант, анчах манăн ку ыйтусем çине ответлемеллех...



Пӳлĕме Голдберг вирхĕнсе кĕрет. Сылтăм аллипе галстукне тӳрлетет, сулахай аллинче — çутă курупка.



Голдберг (васканипе чыхăнса калаçать). Карап... çине чĕнеççĕ... Акă антипрепарат тупрăм... Асăрхануллă пулăр. (Тухса каять.)



Мэри Ефремова хырăм çине çавăрса хурать те çурăмне спиртпа сăтăрать. Стелла çак вăхăтра шĕвеке шприца тултарать, спиртпа сăтарнă вырăнтан укол тăвать.



Стелла (çăмăллăн сывласа ярса). Пĕтрĕ. Пĕр тумлам тăкмасăр антипрепарата тир айне кĕртрĕм. Пар-ха мĕн те пулсан шăлăнма. Ытла шăрăх.

Мэри (бинт таткине Стеллăна тыттарать). Кайса кан. Эпĕ кунта юлăп. Анчах... (Çĕлен вилли çине тарăхса пăхса.) Çак хура муклашкана тасатма кама хушас?

Стелла. Эс ыйтнине ответлесе чуна кантарам-ха малтан. Вара выртса илме те юрать.

Мэри (Ефремова çурăм çине çавăрса хурать). Кансĕр пулсан — кирлĕ мар. Манăн чун лăпланчĕ. Кур! Каччăн пичĕ куç умĕнче çуталса чĕрĕлет!

Стелла. Маттур, Гарри. Кирлĕ эмел тупнă.

Мэри. Каллех Гарри. Кам вăл Гарри?

Стелла (кăмăлсăррăн). Ан тĕкĕн, Мэри, Гаррине терĕм-çке эпĕ. Тархасшăн.

Мэри (Стелла çине тинкерсе пăхать). Каçар, анчах хăв мана ялан пурнăçра пулса иртекен япаласене начар пĕлнĕшĕн ятлатăн-çке... Юрать. Итлетĕп.

Стелла. Хăшĕччĕ-ха санăн пĕрремĕш ыйтăву: аçу çинчен е Гарри?..

Мэри. Гаррине тек тĕкĕнмĕпĕр.

Стелла. Юратнă хĕрĕм!

Мэри. Итлетĕп, хаклă аннеçĕм!

Стелла (Мэрие хăй çумне çупăрлать). Санăн аçу... пирĕн партизансен юратнă командирĕ... совет çар капитанĕ... Павел Арланов... пулнă. (Пуçне усать.)

Мэри. Тавах. Тинех тĕтре сирĕлчĕ, пĕлтĕм манран пытарнă вăрттăнлăха.



Мэри амăшне чуптăвать. Лешĕ ăна хăй çумне çупăрлать.



Стелла. Йывăр мана çак саманта чăтса ирттерме. Чĕре сиксе тухасла тапать. Кăкăра çурса тухассăн туйăнать.

Мэри. Лăплан. Эпĕ Гарри...

Стелла. Ăна тĕкĕнес мар тенĕччĕ-çке...

Мэри. Çапла... Вăл... аван çын.

Стелла. Тархасшăн, Мэри, шăплан. Йывăр мана.

Мэри. Лăплан. Эсĕ тĕлĕкре те аташатăн.

Стелла. Павел! Поль! Франци портĕнче юлашки хут курса юлтăм ăна. Унтанпа пĕр хыпар та пĕлместĕп.

Мэри (Стеллăна хăй çумне çупăрласа). Лăплан, юратнă анне.

Стелла (Мэрие ыталаса илет). Хаклă Поль! Мэри те сан пекех çуткам, сарă çӳçлĕ яштака хĕр. Сăмси те манăннинчен вăрăмрах, тути те çӳхе, куçĕ вара тинĕсри авăртан та тарăнрах...



Леонид Ефремов, вырăн çине тăрса ларнăскер, хĕрарăмсем еннелле тĕлĕнсе пăхать, шурă кĕпе тăхăнма хăтланать. Çакна Мэри асăрхать те амăшне пӳлĕмрен çавăтса тухать.



Ефремов (кĕпене ун-кун турткалать, тăхăнасшăн, анчах пултараймасть). Сĕм тĕттĕм. Куç курмасть. Те шурă, те хура.



Мэри амăшне палатăран кăларса янă хыççăн пӳлĕме кĕрет те васкаса Леонид Ефремов патнелле утать.



Мэри. Чим. Хур кĕпӳне. Пулăшам тăхăнма. 

Ефремов. Куç курмасть. Тăхăнаймастăп. Эсĕ кам пулатăн?

Мэри. Çын.

Ефремов. Ăна пĕлетĕп-ха. Çамрăк хĕр. Çепĕç сассунтан сисетĕп. Анчах кам эсĕ?

Мэри. Лăплан та çывăр. Ытла нумай пĕлсен час ватăлан.

Ефремов. Чăн сăмах. Ăçта эпĕ? Хăш çĕршывра? Пĕлтер çакна, тархасшăн, çамрăк пирĕшти.

Мэри. Ирхи хыпар каçхинчен пин хут пахарах. Çывăр ирччен пĕр вăранмасăр.

Ефремов. Мĕншĕн?

Мэри. Ара, хыпара çĕнĕ вăйпа кĕтсе илĕн. Чунна çăмăлтарах пулĕ.

Ефремов (ура çине тăма хăтланать. Хĕр ăна каялла тĕксе лартать). Тарма хăтланнине, карап çинчен тинĕсе сикнине астăватăп, инçетре темле çутăсем ялкăшатчĕç. Мĕнле çутăсем пулчĕç-ши вĕсем?

Мэри. Эпĕ унта пулман, пĕлместĕп.



Ефремов сасартăк хĕре аллинчен ярса тытать.



Ефремов. Лекрĕн. Тытрăм. Тек вĕçертместĕп сана. 

Мэри. Эпĕ сан умăнта айăпа та, çылăха та кĕмен, çавăнпа та вĕçерт аллăма.

Ефремов. Çук, вĕçертместĕп. 

Мэри. Апла эпĕ кăшкăратăп.

Ефремов. Мĕн чухлĕ хытăрах кăшкăрăн, çавăн чухлĕ ытларах халăх пухăнĕ. Вара эпĕ тинех хам ăçтине вĕсенчен пĕлĕп. Кăшкăр, тархасшăн.

Мэри (тĕлĕнсе). Çынсем килеççĕ тетĕн-и?

Ефремов. Камсем тата? Паллах, çынсем.

Мэри. Эх, мĕскĕн вырăс. Çак çӳллĕ хӳмесем хыçĕнче, Вăтаçĕр тинĕсĕ хĕрринче, кăшкăрса халăха пухасшăн. Кама кирлĕ эсĕ?

Ефремов. Апла эпĕ Çывăх Хĕвелтухăçĕнче. Çапла-и?

Мэри. Тен, çапла та пулĕ.

Ефремов (аллине вĕçертет). Эсĕ çав «тен» сăмахсăр калаçма пĕлетĕн-и?

Мэри. Паллах. Ефремов. Ăçта эпĕ? Мэри. Çывăх Хĕвелтухăçĕнче.



Ефремов каллех хĕре аллинчен ярса тытать.



Ефремов. Тавах сана. 

Мэри. Вĕçерт алла. 

Ефремов. Пултараймастăп. Мэри. Мĕншĕн?

Ефремов. Илемлĕ, калама çук хăватлă алă. Чĕре таппи ун витĕр илтĕнет.

Мэри. Эсĕ темле урăх юрă ĕнĕрлеме тытăнтăн. Юрату вирусĕ çыпăçмарĕ пулĕ те сана?

Ефремов (шарт сиксе аллине вĕçертет). Вирус мар, туйăм çуралать. Çĕнĕ туйăм! Итле: сана курсан хăватлă туйăм...

Мэри. Эсĕ тем аташатăн?

Ефремов. Çук. Аташмастăп.

Мэри. Шӳтлетĕн, паллах. Мана юратмасан, манпа туслашмасан кампа çыхăнса пĕлтерĕн совет посольствине хăв ăçта выртнине. Çапла-и?

Ефремов (кичеммĕн). Çапла.

Мэри. Çитменнине, санăн укçа та, обществăри хисеплĕ вырăн та çук, çавăнпа та чи шанчăклă çул — Голдберг çемйипе туслашса унăн хĕрĕн пуçне çавăрмалла. Вара укçа та, ят та пулать.

Ефремов. Ку вара ытлашши.

Мэри. Малашлăх кăтартĕ кам тĕрĕс калаçнине. Çывăр, тархасшăн. Атту сывлăху каллех начарланма пултарать.

Ефремов. Халĕ эпĕ пĕтĕм канăçа çухатрăм. Çывăрма пултараймастăп.

Мэри. Апла эсĕ чăнласах... мана... илĕртесшĕн. 



Ефремов сасартăк сĕтел çинчен урайне сиксе анать.



Ефремов. Чăнласах пулсан?

Мэри. Чим. Лăплан, тусăм. Ман пирки эсĕ ан пăшăрхан. Эпĕ сана ялан, кирек мĕнле нушара та пулăшăп, анчах ытти-хытти çинчен ман. Ăнлантăн-и?

Ефремов. Ăнлантăм.

Мэри (кулса). Апла пулсан хăвăртрах улăхса вырт вырăн çине. Атту пĕртен-пĕр çӳхе çытмапа ман умра тăратăн.

Ефремов (васкаса сĕтел çине хăпарать). Каçар.

Мэри (ахăлтатса кулать, малтан качча çурăмĕнчен тĕртсе, унтан кĕске йĕмĕнчен тытса вырăн çине улăхма пулăшать, йĕмĕ çурăлма тытăннăран Ефремов простынь айне чăмать). Пулăшам-ха. Хăвăртрах хăпарса çывăр...



Иккĕмĕш картина

Палата. Голдберг шкапри кĕленчесем хушшинче тем шырать. Билл аллине кĕсьене чиксе ун çине мăнкăмăллăн, кăштах вĕçкĕнреххĕн те пăхса тăрать. Билл аллинче темĕнле тĕрке.



Голдберг (тĕрке енне кăтартса). Хăвăртрах пытар чăматан тĕпне. Кунта пĕр-пĕр араб килсе кĕрсен аллунти çар тумтирне тӳрех курать. Арабсем халь пач улшăннă. Арăслантан та хăрушă. Питĕ асăрхануллă пул!

Билл (Голдберга сиввĕн). Çарта та канăç çук. Кашни кун ăс параççĕ. Килте те çавах.

Голдберг (ĕнсине хыçса). Пирĕнтен пуçланнă япала мар. Кашни чĕрчун хăй йăхĕшĕн тăрăшать. Эпĕ те çаплах. Маншăн эсĕ чи малтан пĕртен-пĕр ывăлăм, унтан — çар çынни.

Билл. Пĕр япалана манатăн — санăн лаборатори пире пăхăнать. Эсĕ вара мана ăс пама хăятăн!

Голдберг (тĕлĕнсе). Ку сăмаха кĕтменччĕ санран. Билл (хĕрелсе). Эпĕ шӳтлесе.

Голдберг. Апла пулсан юрĕ. Анчах эсĕ тулхăрни ахаль те паллă. Питӳ ав ват кăрккалла — хĕп-хĕрлĕ! 

Билл. Тĕрĕс.

Голдберг. Мэрипе харкашса кайнă. Çапла-и? 

Билл. Çук. Урăх сăлтав. Совет ученăйне пăркăчлаймастăп.

Голдберг (тăрăхласа). Пулăшу ыйтатăн, офицер господин. Çапла-и? 

Билл. Çапла.

Голдберг. Санăн препарату манăннинчен çĕр хут вăйлăрах пулма кирлĕ-çке. Унпа, ман шутпа, çынран тăр ухмах тума та пулать.

Билл. Препарачĕ аванах. Ăна ĕçнĕ хыççăн негр мана робот пек итлеме тытăнчĕ. Çывăрать, çисе тăрансан ĕçлеме тытăнать. Никамран та именмест, нимрен те йĕрĕнмест. Хушсан пулла та чĕрĕллех çиет. Ыйтсан хăйĕн пурнăçĕ çинчен тĕпĕ-йĕррипе каласа парать.

Голдберг. Апла эсĕ пысăк ĕç тунă. Темиçе çул ĕмĕтленнĕ препарат санăн аллунта! Эп сана тӳрех профессор ятне пама хатĕр.

Билл (тутине пăрса). Ан васка. Препарат вăрттăнлăхне урăххисем тупнă.

Голдберг. Шел.

Билл. Манăн тĕп тĕллев — çак вырăс эсреметне пăркăчласа лартасси. Вăл — парăнмасть. Ăна çĕнтерсен полковник пакунне тепĕр кунах çакса ярĕç. Çĕнтермесен?

Голдберг. Ытлашши ан пăшăрхан. Пулăшăп. 

Билл. Тавтапуç.

Голдберг (ывăлне хулпуççинчен тытса). Совет ученăйне ĕçлеттермелле. Çапла-и?

Билл. Çук. Чĕлхине вĕçертмелле. Хăйĕн çинчен каласа патăр.

Голдберг. Вырăс çыннин биографине пĕлессишĕн çавăн чухлĕ препарат пĕтеретпĕр! Ытла пысăк тăкак!

Билл. Пĕлместĕн иккен вăл камне. Ефремов — Куприянов академикăн чи пултаруллă вĕренекенĕ. Çамрăк ученăй ядерлă вăрçă хыççăн этем пурнăçне малалла тăсас пулăма ăнăçлă тĕпчет, çавăнпа ЦРУ ăна Римран каялла Мускава ямарĕ, симпозиумран вăйпах пирĕн пата леçрĕ. Эпĕ, айван, командовани лартнă задачăна пурнăçлаймастăп. Пулăш, тархасшăн, унăн чĕлхине уçма.

Голдберг. Ман шутпа, васкани усăсăр.

Билл. Ара, командовани васкатать. Пирĕн кăçал çĕнĕ препарата тĕрĕслемелле, анчах антипрепаратсăр опыт тума юрамасть.

Голдберг. Антипрепарат хатĕрри çинчен эпĕ Вьетнамрах илтнĕччĕ-çке.

Билл. Вăл пустуй шав кăна пулнă. Темле çăмăлттай, тухăçри медицинăна пĕлекенскер, улталаса укçа тума хăтланнă. Зетăпа хăйне опыт турăмăр та, тепĕр эрнерен çакскер чăн-чăн выльăх пулса кайрĕ... Чĕрĕ ăмана та чăмламасăр çăтать.

Голдберг. Аплах мар пулĕ-ха.

Билл. Ĕненсен — ĕнен, ĕненмесен — хăвăн ирĕкӳ, анчах зетăна тĕпчес енĕпе эпир вырăссенчен малта пыратпăр. Вирус çынран ĕçлекен робот тăвать. Лешĕ вара ĕçет, çиет, ĕçлет, канать, телевизор пăхать, хаçат вулать. Вăхăтран вăхăта чун çинчен сӳпĕлтетет, анчах политикăпа интересленмест, хĕрсем çине пăхмасть. Чура, пĕр сăмахпа каласан, «интеллектуаллă» чура. Ялан хуçа мĕн хушнине тăвать. 

Голдберг. Мĕнле калас, пачах выльăха кăларни тĕрĕс япала мар. Нерв системине минретекен препаратсемпе ĕлĕкех усă куратчĕç-ха.

Билл. Халĕ вара пач урăхла. Хамăр çар йышăннă территорире этемрен чăн-чăн робот туса хумалла.

Голдберг. Роботсем вĕсем, ывăлăм, ытлашши ĕрчесе кайсан пĕтĕм цивилизацие те тĕп тăвĕç. Ытлашши ăслă компьютер этемрен те хăрушă.

Билл. Хăрушă мар. Пит ансат меслет. Малтан тăшман территорийĕнче ама вируссене саратпăр. Вĕсем темиçе çул çывăрса выртаççĕ. Кирлĕ вăхăтра вĕсене аçа вирус ыйхăран вăратать. Вара тĕркешӳ тапранса каять. Малтан этем итлекен робот пулать, тепĕр эрнерен, антипрепарат памасан, хăй тĕллĕнех çут тĕнчепе сывпуллашать. Ха-ха! Нимĕнле бомба та кирлĕ мар пире! Атту вĕсем пирĕнтен иртсе каясшăн. Çĕн йĕркелӳ тăваççĕ. Тăрмашчăр. Хе-хе!

Голдберг. Апла ку совет ученăйне СШАна леçмелле, ĕçĕ те пĕтнĕ. Туччăр мĕн тумаллине!

Билл. Тĕлĕнтеретĕн эсĕ мана. Ефремова халĕ Мускавăн чи ăста сыщикĕсем СШАра, Англире, Испанире тата Италире шыраççĕ, çавăнпа та вырттăр вăл халлĕхе сан лабораторире. Тепĕр хут асăрхаттаратăп. Ефремовăн пире Куприянов опычĕсем çинчен пĕлтермелле. Анлантăн-и?

Голдберг. Ăнлантăм. Кĕскен каласан, ядерлă вăрçă хыççăн çĕр çинче миçе процент пурнăç юлма пултарнине Ефремов пуçĕнчен тăпăлтарса кăлармалла. Çапла-и?

Билл (аллисене кĕсьерен кăларса). Халь шавлатăн-ха, анчах куç умĕнчех пулăшас вырăнне сиен кӳретĕн. Мĕншĕн? Ăçта кайса хутăн негра?

Голдберг (çĕтĕлсе). Фашистсем çынсене шеллемен. Вĕсене вĕлернĕ, каснă, çунтарнă. Асаплантарса тĕрлĕ опытсем тунă. Эсĕ те çавнашкалах. Этем çинче опытсем тăвасшăн.

Билл. Куна эс ытлашши вара. Сана карап çине тепĕр хут чĕнме тивет. Курăпăр. Епле калаçăн унта (алăк еннелле утать).

Голдберг (ун хыççăн ыткăнать). Тăхта, Билл! Билл, тетĕп!

Билл (чарăнать, йĕрĕнчĕклĕн пăхать). Кайичченех улшăнтăн. Чăннипех карап çине чĕнсен?

Голдберг (çамки çинчи тара аллипе шăлса). Эпĕ сана пĕр япалана ăнлантарайман иккен. Фашизм мĕнне.

Билл. Ку интереслĕ. Пуçла тыттарма. Итлетĕп.

Голдберг. Фашистсем санăн аннӳне тискеррĕн мăшкăлласа вĕлернĕ. Тен, çакăн хыççăн шухăшлăн кăшт? Тăрăшăн ăнланма фашизм мĕнне?

Билл. Аннене? Пĕрремĕш хут илтетĕп.

Голдберг. Çапла, ăна.

Билл. Вара мĕншĕн эсĕ ун çинчен маларах пĕлтермен?

Голдберг (аллипе сулса). Малтан сана айвантарах тесе пурăнтăм: Мэрипе Стелла умĕнче хăвна йăваш тытатăн та. Харсăр иккен эсĕ. Эпĕ йăнăшнă.

Билл (алăка уçса). Шутлам-ха. Тен, ахалех вĕрилентĕмĕр.

Голдберг. Вăт ку урăх калаçу. Атту эс Мэри çинчен те маннă. Епле илемлĕ пирĕшти. Авланатăп тетĕн тата. Хăв хĕр хыççăн мар, вирус хыççăн таçти шăтăка чăмма хатĕр.

Билл (йăвашшăн). Тĕрĕсех.

Голдберг. Авланас пирки те палкарăн кăна иккен. Çапла-и?

Билл (хăрах урипе алăк урлă каçса). Кам пĕлет? Шутлам-ха. Кунта пăс кăларнипе ĕç пулмасть. Чи малтан çамка тирне картлантармалла.



Çутă сӳнет.



Виççĕмĕш картина

Вăтаçĕр тинĕс хĕрринчи пляж. Сылтăмра темиçе илемлĕ сунчăк. Тепĕр енче пĕчĕк лавкка. Çамрăк ачапа ватă старик хĕрсех пахча çимĕç, сĕткенпе пылак шыв сутаççĕ.

Инçетре — пысăк çар карапĕ. Ун çинче США ялавĕ вĕлкĕшет. Симĕс сунчăк айĕнче Билпа Мэри, шывран тухнăскерсем, пĕр-пĕрне алшăллипе шăлса типĕтеççĕ.

Сунчăк вулли çине çакнă радиоприемник хаваслă кĕвĕ шăрантарать.



Мэри (каччă питне алшăллипе хуплать). Шывра эс паттăр! Çĕр çинче сана пурĕ пĕрех çĕнтеретĕп!

Билл (юри сунчăк айĕнчи пусма çине ӳкме хăтланать, алшăллине туртса илсе хĕре хăй çумне пăчăртать, ăна ачашшăн кăтăклать). Ман шутпа, иксĕмĕртен пĕрне парăнма вăхăт.

Мэри (çепĕççĕн ахăлтатса). Чарăн. Ачаш вырăнна тупатăп... Асту... кайран симĕс пăван пек ан нăйкăш.

Билл (Мэрие пусма çине хуллен хурать). Тĕлĕнтермĕш! Çĕр те сана пулăшать иккен. Çутçанталăк саккунне пăхăнать. Сана аялах чикет.

Мэри (хуллен пусма хĕрринчен хăйăр илет. Билăн йĕпе плавкине уçать те хăйăрпа сапать). Халĕ мĕнле туятăн хăвна, Геркулес?

Билл (сиксе тăрать). Парăнма тивет. Хăйăр куçа та, хăлха шăтăкне те лекме пултарать.

Мэри. Хăлхана мар, ытти çĕре лексен аванччĕ!

Билл (сцена хыçнелле чупать). Ай-ай! Пăрăç пек çатăртаттарать!



Мэри лавкка çумĕнче ларакан ачаран хаçат туянать, ăна уçкаласа сунчăк çумĕнче тăрать. Сасартăк хаçăта тимлĕн вулама тытăнать. Сцена хыçĕнчен шап-шурă тум тăхăннă Билл тухать. Вăл хĕр патнелле çывхарать.



Мэри (Била асăрхаса). Чăн-чăн эсреметсем!

Билл. Мĕн тата?

Мэри. Вула, тархасшăн. (Била хаçат тыттарать). Хыттăн.

Билл (вулать). «Вашингтон пост» тата «Тайм» корреспонденчĕсем Афинăран тата Стамбулран çапла пĕлтерчĕç: «Иртнĕ эрнере Италири симпозиума килнĕ совет биофизикĕ хăйне Америкăна яма ыйтнă, анчах США правительстви ăна Совет Союзне тавăрса парать. Ефремов Вăтам Атăл тăрăхĕнче çуралса ӳснĕ...»

Мэри (аллине çĕклет). Чарăн. Ку — чăн-чăн суя пропаганда!

Билл (аллипе ĕнсине хыçать). Эсĕ ăçтан пĕлетĕн?

Мэри. Ара, Ефремов — Гарри Голдберг лабораторийĕнче выртакан совет ученăйĕçке.

Билл. Ученăйне эпĕ тупрăм-ха. Ăна атте хапăл туса йышăнчĕ.

Мэри (куçне чеен вылятса). Гарри ялан тĕрлĕ ăпăр-тапăра хăй патне пухать. Укçашăн...

Билл. Епле хăятăн атте пирки çапла калаçма? 

Мэри (кăмăлсăррăн). Атте? 

Билл (тĕлĕнсе). Гарри санăн аçу-и е манăн? 

Мэри. Паллах, санăн.

Билл (хаçата пусма çинчи сумкăна хурать). Голдберг пирки тĕрĕсех каларăн. Санпа килĕшетеп, мĕншĕн тесен хăйсене хисеплекен европеецсем кунтан революци хыççăнах тухса шăвăннă. Кам юлни паллă: ĕлĕкхи йĕркене тавăракан вăрттăн кĕрешекенсем е мулне вырăнти арабсене сутайманнисем.

Мэри. Унăн шикленме сăлтав çук. Вăл лабораторин тĕп тухтăрĕ кăна, çавăнпа та Гарри Çывăх Хĕвелтухăçĕнчен кирек хăш вăхăтра та тухса тарма пултарать. Хӳрине те курса юлаймăн!

Билл. Ăнланмарăм-ха сана. Вара лаборатори хуçи кам?

Мэри (тӳрех ответлемест, тем шухăша каять). Пĕлместĕп, Билл. Тен, эпĕ йăнăшатăп.

Билл. Йăнăшмастăн. Çурта кĕнĕ çĕрте Голдберг тесе çырнă, анчах вăл хăш çĕршывран килнине кăтартман.

Мэри. Акă ăçта иккен пысăк ăсталăх! Ахальтен мар НАТО штабĕнче ăстăн пухатăн. Маттур, Билл! Эпĕ сана ытларах хисеплеме тытăнтăм.

Билл (хĕр еннелле туртăнать). Хисеплеме кăна-и?

Мэри. Ыттине пĕртен-пĕр турă пĕлет. Пирĕн шăпа унăн аллинче.

Билл. Ăнланмарăм-ха.

Мэри. Турăран асли çук. Çапла-и?

Билл. Пĕлместĕп. 

Мэри. Чăнах-и? 

Билл. Чăн.

Мэри (аллипе радиоприемник кнопкине пусать). Апла санпа пĕрле музыка итлеме хăрушă, хисеплĕ çар çынни. Турăран та хăрамастăн пулсан...

Билл (хĕрпе юнашар ларать). Аван музыка. Шел, сайра итлетпĕр. Ялан итлесен çав кăмăл тени кашни этемĕнех çемçелнĕ пулĕччĕ. Ытти-хытти те.

Мэри (хăйне тĕртсе каланипе). Йĕплешекенсем те сахалтарах пулĕччĕç. Сана мĕн кансĕрлет итлеме?

Билл. Пушă вăхăт çукки.

Мэри. Эх, мĕскĕн каччă. Эпĕ музыкăсăр, киносăр, ташăсăр, çамрăк каччăсăр пурăнма пултараймасгăп. Театр-та эсĕ хăçан пулнă? 

Билл. Астумастăп.

Мэри. Кансĕр пулать пире пĕр-пĕрне ăнланма. Тен...

Билл. Эпĕ нимле тенпе те килĕшместĕп. Раштав уйăхĕнче пĕр çăмхана пĕрлешетпĕр, чечекĕм.

Мэри (шӳтлесе икĕ пӳрнипе качча çамкинчен тĕкет). Малтан ваттисенчен ирĕк илмелле. Кунта, мусульман тĕнне ĕненекенсем хушшинче, те çитет-ха укçу çăмха йăвалама.

Билл. Эсĕ шӳтлетĕн е?..

Мэри. Шӳтлесен те, шӳглемесен те йĕркеллĕ хĕр çак ыйтăва пĕччен, хăй пуçĕпе кăна татса памасть.

Билл. Эпĕ авланас пирки Гаррипе калаçнă.

Мэри. Турă хушсан, вăл çырни çапла пулсан, йĕплĕ сăмахпа çеç мар, хулăпа хĕнесен те авланатăн, манăн упăшка пулатăн.

Билл. Эпĕ шăпланатăп. Парăнатăп.

Мэри (шӳтлесе). Тĕрĕс тăватăн.



Хĕр качча пусма çинелле ӳкерме тăрăшать, вылянçи пулать. Лешĕ чĕмсĕррĕн инçетелле пăхса ларать. Çак самантра сцена хыçĕнче автомашина сасси илтĕнет. Сунчăк еннелле Стелла утать. Ун хыççăн çамрăк араб пысăк сумка йăтса пырать.



Стелла (сунчăкпа танлашнă-танлашманах чыхăнса калаçма тытăнать). Сире тинĕсрен кăлараймăп тесе шикленсе килтĕм... Кăлăхах иккен... Шывра та пулман пек.

Билл. Тăраничченех ишрĕмĕр. Тухма, чăн та, аран тухрăмăр. Сире ырă кун сунатпăр.

Стелла. Тавтапуç. Хăвăра та çавнах сунатăп.

Билпа Мэри. Тавтапуç.

Стелла (араба вак укçа тыттарать). Билл, тархасшăн, санран пулăшу ыйтатпăр. 

Билл. Итлетĕп.

Стелла. Гарри совет ученăйĕпе пĕччен тăрмашать. Пултаратăн-и ăна пулăшма? Мэри кунтах юлтăр. 

Билл. Паллах.

Мэри (илтмĕше персе). Эпĕ те пыратăп. 

Стелла (сиввĕн). Арçынсем хăйсемех туччăр ĕçне. 

Билл. Аннӳ тĕрĕс калать.

Мэри. Эпĕ те медицина факультетĕнче вĕренетĕп. Шприц тытсан та усă пулатех.

Стелла. Шикленме кирлĕ мар. Билпа Гарри арăслана та самант мăйкăч тăхăнтартĕç. Иккĕшĕ те тĕреклĕ арçын.

Билл. Апла эпĕ кайрăм. 

Мэри. Асăрхануллă пул.



Билл автомашина еннелле утать.



Тăваттăмĕш картина

Сунчăк айĕнче Стеллăпа Мэри илемлĕ журнал пăхса лараççĕ. Пусма вĕçĕнче, хут салфетка çинче, темиçе пылак кукăль, апельсинпа ытти çимĕçсем, пысăк термоспа кофе, ĕçмелли савăтсем пур. Сунчăк авринчен çакса янă радиоприемник хавас кĕвĕ шăрантарать.



Мэри (хула еннелле çаврăнса). Кĕтсе ывăнтăм. Çаплах килмеççĕ.

Стелла (журнал уçкаласа). Тен, вĕсем килменни авантарах та.

Мэри. Мĕншĕн?

Стелла (чеен хĕрĕ çине пăхать). Совет ученăйне эсĕ Билпа пăтраштарма тьггăнмарăн пулĕ те?

Мэри. Билл вăл куршанак пек: ыран та, паян та çумра. Леонид кĕçех Тăван çĕршывне тухса кайма пултарать.

Стелла. Асту! Икĕ мулкача хăваласан пĕрне те тытаймăн.

Мэри (кӳренсе). Эсĕ мана каллех ытла айван вырăнне хуратăн. Эпĕ Леонидпа шӳтлесе кăна... Ăна тунсăх ан тыткăнлатăр тесе.

Стелла. Шӳтлесе кăна?

Мэри. Çапла.

Стелла. Ĕненес килет, анчах чунăм килĕшмест. 

Мэри. Тĕрĕс тăвать. 

Стелла. Тавах чăн сăмахшăн.

Мэри. Эсĕ ахалех пăшăрханатăн. Мана Леонид пичче пек туйăнать. Юлашки вăхăтра вăл Раççей çинчен питĕ нумай каласа кăтартрĕ. Ара, пĕлес килет атте çĕршывĕ çинчен.

Стелла. Ăнланатăп.

Мэри (Стеллăна ачашшăн çупăрласа). Хаклă анне, йывăр пулсан та аса илер аттене. Тархасшăн.

Стелла (аллипе сарă кăпăш çӳçне тӳрлетет. Пуçне аялалла усать). Йывăр мана, анчах...

Мэри. Вăл калаçăва пурпĕрех тапратмалла. Ăнлан, эпĕ текех вунтăватă çулхи хĕрача мар.

Стелла (Мэрие хăй çумне çупăрлать). Тен, ыран, хĕрĕм?

Мэри (Стелла ытамĕнчен тухма хăтланать). Е паян, е — нихăçан та! Эпĕ атте чăнлăхне пĕлмесĕр лăпланмастăп!

Стелла. Юрать. Итле апла пирĕн историе. Анчах Гарри ку калаçу çинчен ан пĕлтĕр.

Мэри (хăйăра урипе пăлхатса пусмана варалать). Вĕри хăйăра чуптуса тупа тăватăп.

Стелла. Ку ытлашши.



Вĕсем иккĕшĕ пĕр харăс симĕс пусма çинчи хăйăра аллисемпе шăлса тасатаççĕ.



Мэри. Пуçла, тархасшăн. Атту кĕçех арçынсем çитĕç.

Стелла. 1943 çулта «Сталинград» сăмах Францие те çитрĕ. Çынсем Хĕрлĕ Çарăн çĕнтерĕвĕ çинчен пĕр-пĕрне хавасланса пĕлтерчĕç. Пирĕн хулара вырнаçнă нимĕç гарнизонĕ вара канăçне çухатрĕ, мĕншĕн тесен тăр кăнтăрла вермахт офицерĕсем çухалма тытăнчĕç. Хĕç-пăшал складĕнчи япаласене такамсем вăрлани çинчен сăмах тухрĕ. Хула таврашĕнче, вăрмансемпе парксенче маки ушкăнĕсем йышлăланчĕç. Пĕр тĕттĕм каç ресторан сывлăша сирпĕнчĕ, нумай офицерпа темиçе нимĕç генералĕ кирпĕч ванчăкĕсем айĕнче ĕмĕрлĕхех юлчĕç.

Çак каç, тул çутипе, пирĕн киле США коммерсанчĕ Голдберг, пирĕн çемье тусĕ, пырса кĕчĕ. Вăл кукамупа тем çинчен пăшăлтатрĕ те тухса кайрĕ. Тепĕртакран кантăкран каллех такам хуллен шаккарĕ. Анне мана алăка уçма хушрĕ. Голдберг пулчĕ. Эпĕ алăка уçрăм та хăранипе каялла чакрăм, мĕншĕн тесен такам ун çинче таянса тăнине асăрхарăм. «Пулăш», — терĕ те каçхи хăна алăк урлă каçса вăйпитти арçынна ман çине таянтарчĕ, хăй тĕттĕмре çухалчĕ. Çак вăхăтра тепĕр енче пăшал-пулемет перкелешни, нимĕç йыттисем хаяррăн вĕрни илтĕнчĕ. Эпĕ чĕтресе илтĕм. Çакна, паллах, Гарри хăварнă çын та туйрĕ.

«Васкасчĕ, хĕрĕм, маншăн кашни самант хаклă, — терĕ те вăл акăлчанла ман çине йывăррăн таянчĕ. Эпĕ ăна васкаса пӳлĕме илсе кĕтĕм. — Поль Арли капитан» — паллаштарчĕ вăл хăйĕнпе вырăсла, аллине ман еннелле тăсма хăтланчĕ...

Мэри (тĕлĕнсе). Ара, вăл мĕншĕн малтанах санпа акăлчанла калаçрĕ?

Стелла. Ман шутпа, Голдберг манпа акăлчанла калаçнă, çавăнпа та вăл тӳрех эпĕ вырăс иккенне ăнланман.

Мэри. Апла атте акăлчан чĕлхине пĕлнĕ. Маттур!

Стелла. Пӳлĕме кĕрсен пирĕн пата манăн анне, çурта йăтнăскер, пырса тăчĕ те, эпĕ аманнă çынна чутах каялла, алăк еннелле, тĕкмерĕм.

Мэри. Мĕншĕн?

Стелла. Çурта çутинче ун çине тимлĕн пăхрăм та, манăн пĕтĕм ӳт-пӳ сивĕ тарпа хупланчĕ: ман çине вермахт офицерĕн тумтирне тăхăннă яштака та кĕрнеклĕ арçын таянса тăрать. Эпĕ сехĕрленнипе сиксе чĕтретĕп. Юрать кукаму офицера диван çине вырнаçтарма пулăшрĕ. Эпĕ анне хыççăн атте пӳлĕмне утрăм. «Аçу паян таврăнмасть, çавăнпа та макине санăн пулăшма тивет. Голдберг çапла хушрĕ», — терĕ те анне кантăк каррисене лайăхрах хупрĕ, темиçе çĕрте çурта çутрĕ, мана типĕ тумтир пачĕ, кирлĕ эмелсене сĕтел çине лартрĕ. Эпĕ аманнă çынна малалла уттартăм.

Мэри. Епле шанчĕ-ха кукамай çамрăк хĕре çак йывăр ĕçе тума?

Стелла. Атте, эмигрант хĕрĕ ютра йывăрлăха кашни самантра лекме пултарнине ăнланнăскер, мана тухтăр ĕçне вĕрентме мĕн ачаран пуçланă, çавăнпа та эпĕ Павăлăн суранĕсене çăмăллăнах сиплерĕм. Кĕске вăхăтра темиçе вĕтĕ тимĕртен тасатрăм, анчах юлашкинчен вăл тăнне çухатрĕ.

Мэри (пăлханса). Мĕншĕн?

Стелла. Астумастăп. Эпĕ хам та тăна çухатнă, алăка уçса коридора тухса выртнă. Васканипе усă курнă эмелсен кĕленчисене хупман, çавăнпа вĕсен шăршипе эпир иксĕмĕр те антăхса кайнă иккен.



Мэри хут стакана сĕткен тултарать. Стелла хăй вырăнĕнчех ларать. Лавкка умĕнче темиçе матрос тавар суйласа тăраççĕ.



Мэри. Ĕç сĕткен, тархасшăн. Вăл чуна лăплантарать. 



Стелла ĕçет. Мэри унăн шывланнă куçне пĕчĕк тутăрпа шăлать.



Стелла. Тепĕр каçхине Гаррипе партизансен тухтăрĕ пирĕн пата çитрĕç, атте те таврăнчĕ. Мана мухтарĕç.



Юрату юрри янăрать. Кĕске пауза.



Мэри. Ăçта-ши халĕ атте? Чĕрĕ-и вăл е вилĕ? Е вăл пире пăрахса Совет Раççейне таврăннă?

Стелла. Пĕлместĕп, хĕрĕм. Те чĕрĕ вăл, те вилĕ. Сывалса çитсен Голдберг ăна Мускав çыннисемпе çыхăнма пулăшрĕ. Павăл Швейцарие тухса кайрĕ те, унран нимĕнле хыпар та тек пулмарĕ. Вăрçă вĕçленсен совет посольствинче мăна Совет Союзне таврăнма сĕнчĕç, анчах...



Пауза.



Мэри (Стелпăна хулпуççшчен лăпкаса). Темле йывăр пулсан та... малалла.

Стелла. Вăрçă Голдберга та нуша кăтартрĕ. Унăн арăмне фашистсем еврей тесе мăшкăлласа вĕлернĕ иккен. Совет посольствинчен таврăнсан Гарри пĕчĕк ывăлне ман патăмра хăварчĕ те Швейцарие тухса кайрĕ. Павăлăн тантăшĕсемпе тĕл пулса вăл ĕçленĕ вырăнсенче пулма пулăшрĕ, анчах ăна тупаймарĕ... Тепĕртакран эпĕ ăна качча тухрăм.

Мэри. Апла Билл манпа пĕр çемьере ӳснĕ?

Стелла. Çук. Авлансан Гарри ăна тӳрех Штата аппăшĕ патне ăсатрĕ.

Мэри (шӳтлесе). Апла Голдберг ун чухнех ывăлне манпа пĕрлештерме палăртнă?

Стелла (кичемлĕхрен хăтăлма тăрăшать, çавăнпа та хаваслăнрах калаçни сисĕнет). Эсĕ ăна пурпĕрех хăв тупнă. Сирĕн çыру Вьетнама çитсен иксĕмĕр те хытă тĕлĕнтĕмĕр. Гарри темиçе кун пысăк мар иккен çак çĕр чăмăрĕ тесе ĕнĕрлесе çӳрерĕ.

Мэри. Çук. Вăл хăй мана тупнă. Эпĕ Каирти пирамидăсем умĕнче тĕве çинчен ӳксен тăма пулăшрĕ... Паллашу çакăнтан пуçланчĕ. 

Стелла. Чăн та, пысăк мар иккен пирĕн çĕр чăмăрĕ, анчах темшĕн Поль Арли капитан тупăнмарĕ.

Мэри. Тен, Гарри ăна ячĕшĕн кăна шыранă.

Стелла (куçĕпе хĕрне пăталать). Миçе хут каламалла сана. Ан тĕкĕн Голдберга, Ун пек çын сайра пулать.

Мэри. Каçар, тархасшăн. Анчах ăçтан пĕлес-ха манăн Голдберг аваннине?

Стелла. Эпĕ сана айăпламастăп, анчах тĕрĕс ăнлан мана. Пурнăç вăл карт вăййи мар. Этем малтан çуралать, унтан çакă çутă тĕнчери пĕтĕм чĕрчунпа, йывăç-курăкпа пĕрле тӳпенелле, хĕвел еннелле туртăнать. Лешĕ вара хăшне пĕçертет, теприне пач ăшăтмасть. Гарри сивĕ пăра та ирĕлтерет, вутра та çунмасть. Хĕвеле те хăй çине ӳкерет. Пултаруллă çын

Мэри. Тавтапуç. Паянлăха çитĕ. Ывăнтăн пулĕ. Тавтапуç. Çак пĕчĕк планета çинче. эсĕ чи ырă та хаклă çын, аннеçĕм.



Çути сӳнет.



* * *

— Каçар, тархасшăн, — татрĕ пӳлĕмри шăплăха хĕрарăм сасси. Гюзель айăпа кĕнĕ ача пек пуçне усса упăшки умне пырса тăчĕ, ун çине тимлĕн пăхса çапла каларĕ: — Санăн чи хаклă парнӳне — Швейцарире тунă ылтăн вăчăрана — ăнсăртран татса пăрахрăм. Мĕне пĕлтерет-ши çакă?

— Тен, сыпма пулать?

— Шанмастăп, çурри ытла саланса кайнă, — терĕ те хĕрарăм пӳлĕмрен тухрĕ.

Герман пăлханса Мэрипе Леонид хушшинчи çыхăнусене шырарĕ, çавăнпа та пиллĕкмĕш картинăна вуламарĕ, тӳрех улттăмĕшне сиксе ӳкрĕ.



Улттăмĕш картина

Палата. Кантăкран кăвак çутă ӳкет. Леонид Ефремов кравать çинче çывăрса выртать. Пӳлĕме Мэри, каçхи çӳхе халат тăхăннăскер, асăрханса кĕрет. Çӳхе кĕпе витĕр унăн пĕтĕм ӳт-пĕвĕ, шăм-шак вылянăвĕ курăнать, куçа илĕртет. Ака вăл ӳт-пĕвне вылятса çывăракан çамрăк умне пырса тăрать, пĕшкĕнсе ăна чуптума хăтланать, анчах сасартăк каялла чакать те тĕттĕмре çăмăллăн ташлама тытăнать. Темиçе хут пӳлĕм тавра çаврăннă хыçсăн иккĕмĕш хут каччă патне пырать, унăн çуçне аллипе шăлать. Ефремов ыйхăран вăранса тăрса ларать. Хĕр ун сине ӳкет, анчах каччă ăна çĕклесе ура çине тăратать.



Мэри (хумханса). Мĕншĕн тăратăн, Леонид? Чупту, тархасшăн. Эпĕ санăн. Паян! Ыран май çук. Мана утрав çине яраççĕ.

Ефремов (хĕре ура çине тăратать. Унăн питне аллипе лăпкаса ачашшăн темиçе хут çапать). Вăран, тархасшăн, ыйхăран, чĕкеçĕм. Эсĕ мана Билпа пăтраштаратăн. Çапла-и?

Мэри (халата хăй çинчен сирсе урайне ӳкерет. Леонид умĕнче пĕртен-пĕр шыва кĕмелли костюмпа тăрать). Çук, пăтраштармастăп. Ку пĕтĕмпех чăнлăх, Леонид. Эпĕ санăн!

Ефремов. Стелла пĕлтернĕ тăрăх, эпĕ ыран Тăван çĕршыва тухса каятăп. Тек пĕрне-пĕри нихăçан та кураймăпăр. Ан ват чунна, Мэри.

Мэри (каччă еннелле ыткăнать). Паян е нихăçан! Ăнлан мана, тархасшăн. Сансăр пурнăç çук. Эпĕ вилетĕп. типсе хăратăп, Леонид. Юрат мана, тархасшăн. Чăнласа. чунтан-вартан...

Ефремов (хĕрĕн пуçне хăйĕн кăкăрĕ çумне пăчăртать. Çапла туса хăйне чуптума кансĕрлет). Эпĕ те сана юрататăп, Мэри. Анчах...

Мэри (Ефремова пилĕкĕнчен тытать, ăна çĕклеме хăтланать). Çук, çитмест вăйăм. Вырăнтан та сиктерейместеп.

Ефремов. Санăн вăйу çĕр чăмăрне тепĕр хут çавăрса лартмалăх. Вăйлă хĕр эсĕ, анчах... пĕр савăк каçшăн...

Мэри. Ăнланмастăн эсĕ мана, манăн туйăма.

Ефремов. Туятăп вăл вĕри иккенне, сисетĕп чĕрӳ хăватне.

Мэри. Сăвăç пек калаçатăн, анчах...



Хĕр качча каллех çĕклеме хăтланать, Ефремов урайĕнчи халата илет те ăна Мэри çине уртса ярать, хĕре çавăтса чӳрече еннелле утать.



Ефремов. Эпĕ санпа уçă чӳрече умĕнче сăвăç пек калаçасшăн.

Мэри. Маттур. Садра халь кайăк-кĕшĕк вăранма тытăннă, вĕсем йăвисенчен тухса чĕпписем валли апат-çимĕç шыраççĕ. Çăмăл мар вĕсен шăпи. Хĕрарăм пурнăçĕ те çаплах тесшĕн ĕнтĕ эсĕ мана. Çакна асăрхаттарасшăн.

Ефремов. Çук. Пач урăхла. Эпĕ сана хытăран та хытăрах юратма тытăнтăм, анчах туйăмпа мар, пуçри шухăшпа, ăспа.

Мэри. Ку вăл пуш параппан çапни кăна. Юрату вăл чи малтанах — туйăм. Туйăм!

Ефремов. Йăнăшатăн. Сана вĕри туйăмлă пулнăшăн мар, ырă чунлă пулнăшăн юрататăп.

М э р и (хăюллăн). Ку вара мĕнле юрату!

Ефремов. Чăн-чăн юрату. Эпĕ сана пархатарлă ĕç тунăшăн юрататăп.

Мэри. Мĕнле пархатарлă ĕç?

Ефремов. Ара, мана, чирлĕскерне, вирусран хăрамасăр сиплетĕн. Шел, ыран манăн çак ватă хулапа тата пултаруллă çынсемпе сывпуллашма тивет. Тепĕр вунă сехетрен эпĕ совет теплохочĕ çине хăпаратăп.

Мэри. Камсем вĕсем — пархатарлă çынсем?

Ефремов. Гарри, Стелла тата Мэри.

Мэри. Мэри апла пархатарлисен шутĕнче?

Ефремов. Ытарайми тесен... Ман шутпа, юрамасть ютра...

Мэри (унăн мăйĕнчен çакăнать). Эпĕ... сана... Никам та пĕлмĕ... Иксĕмĕр кăна.

Ефремов (хĕре хăй çумĕнчгн уйăрать). Капла юрамасть, Мэри.

Мэри. Мĕншĕн?

Ефремов. Тӳррĕн каласан, эпĕ çапах та ютра...

Мэри. Ăнланатăп. Кунта нимĕнле провокаци те çук. Эпĕ чунтан... юратнăран...

Ефремов. Эпĕ сана ĕненетĕп, анчах ăнлан мана, тархасшăн. Эпĕ вăхăт-вăхăтпа тăна çухататăп, куçа хупсанах ман умра... калама та хăратăп сан пек пирĕштие, хура çĕленсем шăваççĕ. Такам ман ăса пăтратнă.

Мэри (кантăк умне пырса пукан çине ларать, ассăн сывласа ярать). Çапла, эсĕ сывалса çитмен, эпир Расçей умĕнче пысăк парăмра.

Ефремов. Пысăк тав сана, шурă кăвакарчăнăм. Эсĕ маншăн нумай тăрăшрăн. Эпĕ çакна сĕтел çинче аташса выртнă чухне те, садра та — пур çĕрте те туйрăм. Тавтапуç сана. Сывă юлсан ĕмĕр манмăп.

Мэри. Ман юрату та ĕмĕр сӳнмĕ! Çакна ан ман, Леонид.



Çак самантра малти пӳлĕмре Стеллăпа Гарри калаçни илтĕнет.



Ефремов. Мана сиплеме хатĕрленеççĕ. Эсĕ изолятора кĕнине пĕлсен!..

Мэри (пукан çинчен тăрса кантăка уçать). Пулăш мана, тархасшăн, пӳлĕмрен тухса шăвăнма.

Ефремов (хĕре ачашшăн çĕклет, пĕр самант хăй çумĕнче тытать, чуптăвать). Сывă юл, Мэри. Те курайăпăр, тен...

Мэри. Куратпăр. Эпĕ сана çĕр айĕнче те тупăп. Раççее пыратăп, унта — манăн атте!



Хĕр аллине сулса сывпуллашать, куçран çухалать. Ефремов чылайччен кантăк умĕнче тулалла пăхса тăрать. Палатăна Стеллăпа Голдберг кĕреççĕ.



Голдберг. Эпĕ ыйхăран вăратас мар тесе кĕмесĕр тăратăп. Вăл хĕрсе кайсах те сăвă çырать, те такампа калаçать.

Ефремов. Пахчари уçă сывлăшпа киленетĕп. Кайăк-кĕшĕк чĕвĕлтетни те чуншăн ырă.

Голдберг. Апла пурнăç малалла аталанать. Аван.

Ефремов. Аталанман самантсем те пулнă-и вара?

Голдберг (иккĕленсе). Мĕнле калас. Тен, пулнă та пулĕ.

Стелла (Ефремов патнелле хăюллăн çывхарать). Паллах, пулнă. Мухтав турра. Халĕ сан çине пăхсан чун савăнать. Çапла-и, Гарри?

Голдберг (кичеммĕн). Çапла.

Стелла. Санăн пĕтĕм вăю пĕтсе çитнĕччĕ. Тамăка ӳкме хатĕрччĕ. Юрать Гарри аллине лекрĕн.

Ефремов. Тавтапуç сире, ырă çыннăмсем. Сирĕн пулăшăва ĕмĕр манмăп. Ăруран ăрăва пĕлтерме тăрăшăп.

Голдберг. Иртерех-ха мухтав юррине юрлама. Çула тухиччен тата темиçе укол тума тивет.

Стелла (упăшки еннелле çаврăнса). Ахалех хăрататăн. Уколĕ шăна чĕпĕтнĕ пек кăна.

Голдберг. Ахалех сасса хăпартни пулманччĕ-ха ку таранччен. Сăлтавĕ пур.

Ефремов. Тен, мана та пĕлтерĕр?

Голдберг. Эпĕ те çаплах шутлатăп.

Стелла (упăшки çине кăмăлсăррăн пăхать). Апла тухса çӳрем-ха сада. Эсир калаçăр. (Пӳлĕмрен тухать.)

Голдберг. Эсĕ пурнăçра хурапа шурра уйăратăн, çавăнпа та чирĕн хăрушлăхне пĕлтерме ирĕк парсам.

Ефремов. Чи малтан сирĕн пата мĕнле майпа лекни интереслентерет мана.

Голдберг. Сана Римран кунта такам ăсатнă. Камне çаплах пĕлеймерĕмĕр-ха. Унтан эсĕ Билл аллине лекнĕ. Вăл камне чухлатăн пулĕ?

Ефремов. Пысăк тав сире, Голдберг господин, мана сыватнăшăн. Атту таçти тусан вĕçетчĕ-ха ман вил тăпри çийĕн паян.

Голдберг. Çапла. Нумай ăпăр-тапăр тултарнă сан ăшна. Юрать отпускран иртерех тухрăм. Чăн та, пĕтеттĕнччĕ. Билл вăл!.. Итле тимлĕн. Пирĕн лабораторинче сан ăшна янă препаратсем: хейфрин тата паниннит. Тен, пурне те пĕлместĕп те. Вĕсене хирĕç Ленинградра Куприянов академик ĕçлет. Таврăнсан тӳрех ун патне. Манран, Голдберг профессортан, салам калама ан ман.

Ефремов (тĕлĕнсе). Тавтапуç, профессор. Эсир ăна та пĕлетĕр иккен.

Голдберг. Аса ил-ха препаратсен ятне.

Ефремов. Хейфрин, паниннит... (Çирĕппĕн.) Çук, ĕçĕ тухмасть вĕсен! Тухмасть. Çут тĕнче çутине тĕп тума памăпăр.

Голдберг (чурече патне пырать). Стелла, тусăм, кĕрсем пӳлĕме, пулăшма вăхăт çитрĕ.



Совет ученăйĕ вырăн çине выртать. Çутă йăвашланать. Палатăра Стеллăпа Голдберг калаçса тăраççĕ. Ефремов çывăрать.



Стелла. Ку препарата тунăшăн пысăк тав сана, Гарри. 

Голдберг. Ăна Билл чирлĕ офицера сыватма илсе килнĕ.

Стелла (пăлханса). Лешĕн валли юлчĕ-и кăшт? Е пĕтĕмпех пĕтертĕн?

Голдберг. Тупнă пăшăрханмалли. Офицер валли урăххи тупăпăр.

Стелла. Билл пĕлсен? Вара каллех харкашса каятăр?

Голдберг. Ун пуçĕнче халĕ урăх шухăш.

Стелла (Голдберг кăкăрĕ çине аллине хурса). Гарри, тархасшăн, чарăн Билпа тавлашма. Эпир пурăнакан тĕнчере вăл саншăн чи çывăх çын!

Голдберг. Эсĕ яланах тĕрĕс калатăн. Анчах вăл куç умĕнчех Израиль коммерсанчĕсемпе çыхланса кайрĕ. Пĕртен-пĕр ачам сионистсен серепине лекрĕ.

Стелла (пуçне Голдберг кăкăрĕ çине хурать). Çапла, çăмăл мар вĕсемпе, çамрăксемпе. Пĕчĕк чух пĕчĕк хуйхă, пысăклансан... Юрать Мэрие çак ученăйран сивĕтрĕм. Кайрăмăр, Гарри. Атту кĕç çутăлать.



Голдбергпа Стелла палатăран тухсанах уçă чӳречерен Мэри пуçĕ курăнать. Тепĕртакран вăл пӳлĕме кĕрет те йăпшăнса совет ученăйĕ еннелле утать. Пĕр самант çывăракан Ефремов çине ташлама пуçлакан балерина евĕр чĕвен тăрса пăхать, куçĕсем хăйĕн хĕм кăларса савăнăçлăн ялкăшаççĕ, тути тутлă кулă тыткăнĕнче илĕртӳллĕн вылянать. Вăл сасартăк çăмăл халатне хывса çывăхри пукан çине хурать. Шыва кĕрекен хур пек урипе çатăлтатгарса илет те Ефремовпа юнашар утиял айне чăмать.



Ефремов (аллипе Мэрие хăй çумĕнчен сиресшĕн). Чарăн! 

Мэри. Эх, каччă! Шăплан!..



* * *

«Вăт çыравçă! Пултарать!» — терĕ те ăшĕнче Герман Марков пьесăн иккĕмĕш пайне çиелтен кăна пăхса тухрĕ. Васканă пирки хăйне тăрă шыв çине кăларакан вырăна вăл асăрхамарĕ, çавăнпа та вуланă пайне пысăк сăран портфеле хучĕ те ĕçтăвкома, Заил Казанбаев патне, тухса вĕçтерчĕ.



Ытла та вăрттăн юрату


Эльвира, çĕрĕпех кухньăра пьеса тӳрлетсе ларнăскер, ир енне кăна çывăрмалли пӳлĕмре Заил кăштăртатса утнине илтсен упăшки патне кĕчĕ.

— Сана ирхи салам! — терĕ çыравçă çав тери хавас сасăпа. Çĕр каçа ăнăçлăн ĕçлесен вăл ĕшеннине те, çывăрманнине те, чирленине те никама та кăтартмасть — ялан шӳтлет. 

— Салам? — тĕлĕнсе ыйтрĕ Казанбаев.

— Çапла. Пысăкран та пысăк салам.

— Камран?

— Хĕвелтен тата пĕтĕм çутă тĕнчерен.

— Шӳтлетĕн. Тинех ăнлантăм.

— Апла пулсан ирхи апат валли мĕн хатĕрлес, хисеплĕ мэр?

— Чим. Эпĕ хам. Эсĕ выртса кан. Çĕрĕпех çывăрмарăн. Çапла-и?

— Выртса канăп, анчах манăн санран ыйтмалли пурччĕ.

— Тархасшăн.

— Пулма пултарать-и санăн е, калăпăр, Германăн Берлинра, Парижра, Варшавăра е Стамбулта вăрттăн çураттарнă ача?

— Мĕн?! — чалт! сиксе илчĕ Казанбаев. Вăл тӳрех ватă хурăн айĕнче Ульккапа ирттернĕ саманта куç умне кăларчĕ, çавăнпа та тӳрех хуравлаймарĕ.

— Калăпăр, ĕмĕрĕпе Шупашкарта пурăнакан арçыннăн Парижра ача çитĕнет.

— Паянхи пурнăçра тем те пулма пултарать, анчах мĕншĕн эсĕ ку ыйтăва çĕклетĕн?

— Эпĕ пьеса çырса пĕтертĕм. Унти тĕп геройăн ютра хĕрача тата пĕрремĕш юратăвĕ пур. Ĕненмелле пулчĕ-ши çакă кураканпа вулаканшăн тесе кашни кун пуçа вататăп, çавăнпа та манăн ĕçе хаклама пултараймăн-ши эсĕ? Тупайăн-ши вăхăт ăна вулама?

— Кашни пушă самантра вулăп. Герман мана унпа ĕçтăвкома пырсах паллаштарнăччĕ, — тесе Казанбаев пьеса ал çырăвне сĕтел çинчен илчĕ. — Хама вилĕмрен çăлнă тухтăра пулăшмалла! Тен, эсĕ килĕшсен ача ашшĕ манăн пулмалла? Мĕнле шутлатăн?

— Килĕшетĕп.

— Тавтапуç, — савăнăçлăн каларĕ те Заил политикăлла драмăн иккĕмĕш пайне вулама юнашар пӳлĕме тухрĕ, саккăрмĕш картинăри ĕçсемпе паллашрĕ.



Иккĕмĕш пайĕ


Саккăрмĕш картина

Атăл хĕрри. Чăваш çĕршывĕ. Больница. Пĕр вырăнлă палата. Кравать çинче Билл выртать. Голдберг, чӳрече янаххи çине таяннăскер, ăна хирĕç тăрать.



Голдберг. Ăнланмастăп. Мĕншĕн эсĕ шыва кĕме те паспорт илсе кайнă?

Билл. Вăрманти уçланкăра паспорт çеç мар, юлашки ылтăн укçа та юлнă. Хăна çуртĕнче те, кунта та шыраман вырăн, хыпашламан çурăк юлмарĕ — ниçта та çук ылтăн.

Голдберг. Укçа тăвасси саншăн йывăр ĕçех мар-ха, анчах паспортне епле тупас? Унсăрăн тухса кайма та май çук.

Билл. Тупăниччен е çĕнĕрен тăвиччен манăн Совет Союзĕнче юлма тивет.

Голдберг. Кувшинка терĕн-и-ха вăрманне?

Билл. Çапла. Чăвашĕсем тата Йăлăм та теççĕ ăна. Кӳкĕрченлĕх.

Голдберг. Вара мĕн шыраса çӳренĕ эсĕ çав катара? Ытти халăх йĕркеллĕ каннă-çке Атăл хĕрринче. Эсĕ мĕншĕн кĕрсе кайнă вăрмана?

Билл. Пĕр хĕрарăм «Кувшинка» сăмаха çалла ăнлантарчĕ: тахçан ĕлĕк-авал темĕнле сувас е сăвăс йăхĕнче хитре хĕрсем чӳлмек тунă, вĕсен таварне вара хӳхĕм яшсем Идель юханшывĕ тăрăх Персие ăсатнă терĕ. Манăн çав вырăна курас килчĕ, çавăнпа та эпĕ Мэрие хампа пĕрле пыма сĕнтĕм, анчах вăл, хăйăр çумне сухăр пек çыпăçнăскер, сунчăк сулхăнĕнчен тухмарĕ. Эпĕ пĕчченех вăрмана кĕтĕм.

Голдберг. Хытах çыртрĕ-и çĕленĕ?

Билл. Наркăмăшне шеллемерĕ.

Голдберг. Апла тăрăшсах сипленмелле.

Билл. Мулсăр кам тăрăштăр мана сыватма? Кама кирлĕ эпĕ, халсăр арçын? Арçын вăл сывă чухне кирлĕ. Хавшасан... чăхсем те автана картишне кĕртмеççĕ.

Голдберг. Кам пĕлнĕ манăн ывăл ĕлĕкхи булгарсен хулине шыранă чухне инкеке лекессе? Ан пăшăрхан. Кунта санăн та, манăн та туссем пур. Вĕсем пулăшĕç.

Билл. Мĕнле туссем?

Голдберг. Леш темиçе çул каялла манăн лабораторие лекнĕ Ефремов халĕ çак таврара чи паллă ученăй. Çур университет унăн аллинче.

Билл (пуçне çĕклесе). Те тĕрĕсех илтрĕм, те йăнăшрăм. Кам терĕн? Кала-ха тепĕр хут.

Голдберг (куçĕпе те сассипе йĕкĕлтесе). Мантăн иккен ун патне ăнсăртран аçтаха кăларса янине.

Билл (тĕлĕнсе). Авă мĕн. Ăнлантăм. Чăн та, пĕчĕк иккен пирĕн çĕр чăмăрĕ. Нихăçан та шутламан ăна тепĕр хут пурнăçра тĕл пуласса.

Голдберг. Эсĕ хăв та улшăннă. Манăн сăмахсене аса илсе выртатăн. Паллах, инкеке лексен... теме те аса илетĕн. Хăвăн кĕске пурнăçунта мĕн чухлĕ тавлашрăн манпала, мĕн чухлĕ сиен турăн çĕр-аннене тата ун çинче пурăнакан халăха. Килĕшетĕн-и манăн сăмахсемпе?

Билл. Паллах.

Голдберг. Вара мĕншĕн çаплах хĕç-пăшал сутас ĕçе пăрахмастăн?

Билл. Пăрахрăм. Чăнласа калатăп. Анчах çавăн хыççăн мана темĕнле çынсем хăратма тытăнчĕç. Эпĕ Штатран Европăна тухса тартăм, анчах унта та шыраса тупрĕç. Çавăнпа килтĕм те ĕнтĕ Раççее. Çав хурахсенчен инçерех пулас терĕм.

Голдберг. Вĕсен алли вăрăм.

Билл. Раççейпе çыхланма çапах та шикленеççĕ. Раççей вăл мĕн ĕмĕртен Раççей!

Голдберг. Тĕрĕс, ывăлăм... Санăн куçу чылаях уçăлнă иккен. Савăнатăп!

Билл. Тепĕр тусу кам? Камран вара укçа шăхăртма пулать?

Голдберг. Пăхатăп та сан çине, Билл, тĕлĕнетĕп. Мĕн кăна курмарăн хăвăн пурнăçунта, анчах çав ача-пăча шухăшĕсенчен çаплах тасалса çитеймен. Арăмунтан кăшт имен хăть. Вăл виççĕмĕш çул ĕнтĕ Пакистанра профессор пулса ĕçлет.

Билл. Тем пекех тăрăшатăп, анчах... урама тухсан шыв та ĕçейместĕн укçасăр. (Турткаланса илет.) Епле кăларса пĕтерес çĕлен наркăмăшне çан-çурăмран. Çав наркăмăш çинчен манас тесе шӳтлетĕп.

Голдберг. Тепĕр тусу çинчен çăвар уçма та шикленетĕп, ывăлăм.

Билл. Мĕншĕн? 

Голдберг. Ытла кĕтмен япала.

Билл. Пултăр. Капла çĕр çинче пурăнма интереслĕрех.

Голдберг. Мэри ашшĕ, манăн тусăм Арланов полковник, иртнĕ уйăхра Европăран çак хулана пурăнма таврăннă.

Билл. Тавтапуç ырă хыпаршăн. Апла телейлĕ эпир пурте: Арлановпа Мэри, Стеллăпа Гарри! Çапла-и?

Голдберг. Паллах. Сыватсан сан валли те пашалу çимелĕх укçа тупăпăр.

Билл. Анчах мĕншĕн эсĕ мана, хăвăн пĕртен-пĕр ывăлна, пашалу çитерсе пăхасшăн? 

Голдберг. Сана мĕн ачаран çитермелле пулнă. Вара эсĕ пурнăçа лайăхрах ăнланма пултарнă. Хам айăплă. Çав асар-писер вируссемпе аппалансах ватăлса кайрăм...



Алăка такам шаккать.



Кĕрĕр, тархасшăн.



Пулĕме Мэри, Арлановпа Ефремов кĕрсе тăраççĕ. Билл вырăн çинчен сиксе тăма хăтланать, анчах ăна Голдберг аллипе тытса чарать.



Акă тата мĕнле хăватланса кайрĕ. Вырт, тархасшăн.

Ефремов (именчĕклĕн). Пире главнăй врач сирĕн пата кĕме ирĕк пачĕ.

Голдберг. Паллашăр, тархасшăн. Манăн ывăл — Билл.

Арланов (кравать умне пырса аллине Билл еннелле тăсать). Павел Иванович Арланов.

Билл (куçне Арланов çинчен илмесĕр). Авă мĕнле иккен эсир, шывра та путман, вутра та çунман совет полковникĕ.

Ефремов (Голдберг еннелле çаврăнса). Тен, эпир тухар?

Билл (аллине Ефремов еннелле тăсса). Чарăн шӳтлеме, профессор! Манăн чĕре арăслан чĕринчен те хытăрах тапать. Наркăмăш! Хура наркăмăш аркатасшăн мана. Çук, эпĕ парăнмастăп. Эпĕ, Лео, кашни йывăр самантра сана аса илетĕп. Епле хăватлăн çапăçса çĕнтертĕн эс хăрушă вилĕме. Çавă ялан ман асра. Çавă ялан çĕнĕ вăй парать. Иртĕр, тархасшăн, маларах.



Мэрипе Ефремов хăюсăррăн кравать умне пырса тăраççĕ.



Голдберг. Тархасшăн, килти пек пулăр. Чăннипе — эпир хăнара.

Арланов. Ман шутпа, çапах та Била ытлашши пăлханма юрамасть.

Голдберг. Килĕшетĕп.

Билл. Эпĕ хама аванах туятăп.

Голдберг (сехечĕ çине пăхса). Пире тапранма вăхăт. Ирĕк парсамăр мана Арлановпа пĕрле унăн ялне кайма. Çула май калаçмалли нумай. Мĕнле пĕлтерес Стеллăна сан çинчен, Поль, Павел Иванович?

Арланов (тарăн шухăша кайнă. Тепĕртакран кăна). Пĕлместĕп.

Мэри. Автомашина пире илме килтĕр. Мăнса ан кайăр.

Голдберг (ывăлĕ умне пырса тăрать). Тепре куриччен, Билл. Сана Ефремов аллине парса хăваратăп. Вăл манăн тус, вăл сана пулăшасси сăмах тапратмасăрах паллă. Вăл — çĕр-аннен чи шанчăклă ывăлĕсенчен пĕри.



Голдберг Била çамкинчен аллипе шăлса илет, Ефремов аллине хыттăн чăмăртать. Арланова ыталаса палатăран тухать. Палатăра Мэри, Ефремовпа Билл юлаççĕ. Ефремов уçă чӳрече витĕр урамалла пăхать, аллине сулса ватăсемпе сывпуллашать.



Билл. Раççей тĕлĕнмелле çĕршыв. Ун çинчен ытларах та ытларах пĕлес килекен пулчĕ. Малтан Мэри кускалатчĕ, халĕ хам çав чирпе аптăратăп.

Ефремов. Ватăсем ахаль каламан ĕнтĕ çӳпçипе хупăлчи пĕр тесе.

Билл. Ватăсем вĕсем пултарнă-ха. Хупăлчине хупма та, уçма та ăста пулнă. Ĕçне те вăхăтра тунă. Мана хальхи самант ытларах кăсăклантарать.

Ефремов. Ку вара сана çеç мар, мана та.



Пӳлĕме Ипатьев кĕрет. Вăл Ефремова конверт тыттарать. Лешĕ ăна уçса вулать.



(Билл çине сиввĕн пăхса.) Ку çырăва Арланов полковник çырнă. Сăмах сан çинчен пырать, Билл. Юрать-и сасăпа вулама?

Билл. Ăнланмарăм-ха. Мĕн çырма пултарĕ Арланов ман çинчен. Эпĕ ăна пĕрремĕш хут паян куртăм. Тен, хăйĕн мулне мана парса хăварасшăн? Вула.

Ефремов (вулать). «Леонид! Билл Голдберг майора нимĕнле çĕлен те сăхман. Вăл пирĕн çĕршыва ятарласа вăрттăн ĕç тума килнĕ. Чире персе тата паспортне çухатса темиçе кунлăха хулара юласшăн. Шел, Голдбергăн таса ятне варалать. Манăн Гаррие те, ăна та Раççейрен тĕрĕс-тĕкел ăсатас килет, çавăнпа та аса илтер ăна: темиçе çул каялла унăн киревсĕр ĕмĕтне Поль Арли француз пурнăçа кĕртме кансĕрленĕччĕ. Аçа вируссем тултарнă савăтсем çĕтнĕрен вăл ун чухне Раççее çитейменччĕ. Тата хамран хушам: Поль Арли — Арланов полковник».

Билл (тĕлĕнсе). Эпĕ — майор? Поль Арли — Арланов?

Ефремов (лăпкăн). Çапла, майор. Çĕленĕ те, вăрă-хурахĕ те пулман. Пĕтĕмпех эсĕ шутласа кăларнă япала.

Билл (Ефремова пулсех). Эсĕ мĕн? Ман пирки?.. Тем шутлатăн-им?

Мэри. Маншăн эсĕ мĕнле чунли тахçанах паллă. Урăххи, Гарри чысне сыхласа хăварасси, канăç памасть. Сана Раççее вăл илсе килчĕ. Вырăс ученăйĕсем умĕнче намăс.

Билл. Гарри пирки, паллах, нимĕн те тăваймăп. Тӳссе ирттернĕ. Çапах та вăл ман атте. Мэрипе эпĕ çырăннă кăна, арлă-арăмлă пурăнманпа пĕрех. Ачи те такамран.

Ефремов. Ачи — манăн!



Пауза.



Билл (çĕлен пек чашкăрса). Ĕненменччĕ...

Ефремов (çирĕппĕн, хытă сасăпа). Ăсатăттăнччĕ ĕнтĕ мана та, Мэрие те леш тĕнчене. Ку пуриншĕн те паллă.

Билл (тăрать, темĕнле çуткам пĕчĕк хутаçа Ефремов çине перет). Ме! Тутан! Курăпăр кайран епле авкаланнине, хĕрлĕ шуйттан!



Ефремов, хăй çине ывăтнă япаларан пăрăнма ĕлкĕрнĕскер, палата алăкне уçать. Çак самантра Билл вырăн çинчен сиксе тăрать те Мэрйе пуçĕнчен çапать, ăна пăвма тытăнать.



Ефремов (Мэрие çăлма ыткăнса). Чарăн! Чарăн тетĕп!



Ку таранччен калаçăва хутшăнман Ипатьев тӳрех Билăн пуçне ик аллипе хĕстерсе каялла туртать. Ефремов Билăн аллисене Мэрин мăйĕнчен хăйпăтать.



Эсĕ ăна, вăрă-хураха, шеллесе ан тăр. Пар лайăхрах. Лăплантăр.



Ипатьев Била хытах тӳпкеме тытăнать. Ефремов Мэрие ăсатса пӳлĕмрен тухать.



(Утнă май.) Эх, мăнтарăн этемĕ! Мĕн чухлĕ курайманлăх сан ăшăнта! Хăçан пĕтет çак япала? Хăçан этем хăйĕн кĕске ĕмĕрне этемле пурăнма тытăнать?



Çутă сӳнет.



— Маттур! — терĕ хыттăн Казанбаев пьесăна арăмне тавăрса парса. — Эсĕ тĕп тĕллеве пурнăçланă саккăрмĕш картинăра ютри хĕрачан ашшĕ камне пит уçăмлăн кăтартнă, çавăнпа та сана çĕнĕ драма çуралнă ятпа саламлатăп.



Каçхи тĕлпулу


Казанбаев ыйхăран вăраннă çĕре арăмĕпе ывăлĕ çенĕке кĕрсе тăчĕç. Эльвира çăмăл шлепкине сак çине хунă вăхăтра Артур пулă витрине пӳлĕм варрине шанклаттарса лартрĕ.

— Маттур, — ывăлне мухтарĕ ашшĕ. — Хăвах тытрăн-и?

— Пулăçсенчен сутăн илтĕмĕр.

— Апла Атăл урлă каллех каçаймарăн. Çапла-и? — ывăлне тĕртсе илчĕ ашшĕ.

— Каçаймарăм, — кĕскен хуравларĕ Артур.

— Аннӳ çăрттан пек шыв çийĕн те айăн вирхĕннине пăхса тăтăн. Çапла-и? — ытахальтен пуçланă сăмаха вăйлатсах ячĕ Заил.

— Манран ирттерет. Тинĕсри акула пек ишет, — терĕ арăмĕ ашшĕпе ывăлĕ хушшинчи калаçăва йăвашлатма тăрăшса. — Пуллине тасатасчĕ.

Казанбаев вырăн çинчен тăчĕ, стена çумĕнче çакăнса тăракан пиншак кĕсйинчен çĕçе илчĕ те ăна Артура тыттарчĕ, хăй йăпăр-япăр аттине тăхăнма тытăнчĕ.

— Полковннк çитиччен ĕлкĕретпĕр, — лăплантарчĕ вĕсене Эльвира, хăй арçынсем пулă тасатма тухнă-тухманах çенĕкри, унтан пӳртри вырăнсене пуçтарчĕ. Çуртра йĕрке тусан Артурпа Заила пулăшма тухрĕ.

Çемье туслăн ĕçлерĕ. Пулла хурана янă хыççăн арçынсем пĕри сухан, тепри çерулми тасатрĕç, кăмакана вутă пăрахма та манмарĕç. Хăнасен çăмăл автомашини пĕр хутлă типтерлĕ хуралтă умне пырса чарăннă çĕре таврана пулă яшкин тутлă шăрши сарăлма ĕлкĕрчĕ. 

— Пуллине, паллах, Артур тытнă, — çамрăк ачана мухтаса илчĕ Марков аллипе хăна еннелле кăтартса. — Павел Иванович Арланов. Çар пенсионерĕ.

— Паллатпăр пĕр-пĕрне, — пĕр харăс ответлерĕç хула мэрĕпе хăна.

— Ăшă хуплу, — çăтăркка хутпа чĕркенĕ тĕркене Эльвирăна тытарчĕ Гюзель. — Паян пĕçертĕм.

— Апла хаклă хăнасене тӳрех сĕтел хушшине чĕнетĕп. Яшка та, кукăль те хатĕр, — тесе хĕрарăм Арлановпа упăшки еннелле пăрăнчĕ, Заил çине йăл кулса пăхса илчĕ. — Павăл Иванч, манса кайиччен пьеса пирки пĕр-икĕ сăмах калама ирĕк парсамăр.

— Тархасшăн, — терĕ полковник çăмăл костюм çине ăнсăртран ӳкнĕ çулçăна илсе пăрахса.

— Тен, малтан сĕтел хушшине ларар. Ĕлĕкхи йăлана пăсас марччĕ. Кăшт ĕçес те çиес, — хутшăнчĕ калаçăва Заил, Германпа Гюзель хăй çине пăхса хăюсăррăн пĕр вырăнтах тăнине асăрханăскер.

— Паллах, — Арланова ларма сĕнчĕ Эльвира. Заил çак вăхăтра Марковпа арăмне сĕтел хушшине вырнаçтарчĕ, ывăлне çуртран чашăк-тирĕк илсе тухма хушрĕ. Эльвира вара пуçланă калаçăва малалла тăсрĕ: — Вăхăт — укçа, çавăнпа ал çыру пирки тӳрех сăмах тапрататăп. Павăл Иванчă, мана питĕ пуян материал патăр, уншăн Сире пысăк тав, анчах хăш-пĕр çĕрте, ман шутпа, Эсир те маннă, те юри йăнăшатăр. Калăпăр, Мэри Шупашкара килсен Эсир ăна ученăйпа çыхăнтаратăр, анчах та, эпĕ пĕлнĕ тăрăх, вăл вăхăтне ытларах ĕçтăвкомра ирттернĕ. Çапла-и, Заил?

— Çапла, — хуравларĕ Казанбаев, пуçне çĕрелле усса лараканскер. 

— Эсĕ мĕн пуçна усса ларатăн? Сана кам та пулсан куç хывсан савăнăттăм кăна, — шӳтлерĕ хĕрарăм куçне Гюзельпе Герман çинчен илмесĕр. Марковсен, упăшкипе арăмĕн, пичĕсем çинче нимĕнле улшăну та çуккине асăрхасан тин пуçне полковник еннелле пăрчĕ. — Пьеса вĕçĕнче тĕп героя ученăй турăм. Килĕшетĕр-и, Павел Иванович?

— Мана пĕр япала паллă мар-ха. Эсир пьесăна документсем тăрăх çырни çинчен куракансене пĕлтеретĕр е пĕлтерместĕр? Çакна пĕлсен тин хамăн шухăша калăп.

— Политикăлла драма, фактсене чăн пурнăçран илнĕ, — ответлерĕ хĕрарăм ывăлĕ çуртран илсе тухнă турилккесемпе чашăксене тытса. — Тавтапуç, ывăлăм.

Пĕр самантлăха пурте шăп ларчĕç, сăмах-юмах татăлчĕ — Эльвира яшка антарчĕ, Гюзель хуплу касрĕ, кашăк хучĕ.

Пăсланакан шӳрпене çиме тытăнсан каллех никам та сăмах тапратмарĕ, хăшĕсем куçĕсемпе сĕтел çине, теприсем йывăçсем çине тăрăнчĕç.

— Ăнланмарăм-ха. Политикăлла драма тени документсем тăрăх çырнине пĕлтермест-и? Эсир вĕсене тĕп вырăна хурса ĕçлерĕр. Çапла-и? — пăсрĕ шăплăха Арланов.

— Пĕрремĕш варианта çырнă чухне документсемпе усă курма тиврĕ. Паллах, пĕтĕм ĕç сирĕнтен пуçланчĕ. Эсир пирĕн хулана таврăнман пулсан маншăн нимĕнле сюжет та çуралмастчĕ. Халĕ сюжет та, геройсен портречĕсем те — пурте пур. Пĕртен-пĕр йывăрлăх — паянхи пурнăç хапхине анлăн уçаймастăп-ха.

— Ăнланатăп. Кăткăс ыйтăва хускатасшăн. Ман шутпа, ку енĕпе Заил пысăк маçтăр пулма кирлĕ. Вăл пулăшатех хапхана вĕçне çити уçма.

— Каçарăр та, — терĕ сасартăк Гюзель, мен килнĕренпех чĕнмесĕр лараканскер. Хайскер кĕске çанăллă çăмăл платйине, çутă хăмăр тĕслĕскерне, турткаласа тӳрлетрĕ. Куç хӳрипе упăшки çине йăпăрт пăхса илчĕ, унтан хурлăхан куçĕпе полковнике тăрăнчĕ. — Эпĕ каçару ыйтрăм, анчах та манăн чун кӳтсе çитнĕ, лăпкăн калаçаймастăп, çавăнпа та халĕ çак сĕтел хушшинче ларакансенчен кама та пулсан хытă кӳрентерме пултаратăп, çавăнпа та... критиклеме тытăничченех каçарăр мана, хаклă тусăмсем.

— Каçарăпăр, — ответлерĕ пуриншĕн те Заил Гюзель çине тимлĕн пăхса. — Аçа-çиçĕм яланах чи вăрăммине е çӳллине çапать, çавăнпа та пĕрремĕш çиçĕм арçынсем валли.

— Иккĕмĕшĕ вара мана çаптăр, — терĕ çыравсă Гюзель мĕн калассине ăнкарса.

— Мĕншĕн ман упăшкаран тытăнмастăн? Хăнасене вăл йышăннă, çавăнпа та Герман, ман шутпа, пьесăри тĕп геройăн прототипĕ, — терĕ лешĕ чăнах та.

— Калаçу ытла шала кĕрсе кайрĕ. Пĕтĕм аçа хăватне хам çине илетĕп. Çаптăр — чăтăп! — кĕскен хуравларĕ пьеса авторĕ урипе упăшкине тĕксе. — Пĕтĕмпех Заил айăплă.

— Чăн та, кăра тапхăр пуçланать, — терĕ Арланов вăрăм сигарета пачкăран кăларса. Вăл Марков еннелле çаврăнчĕ. — Эпир кунта тавлашма мар, урăх тĕллевпе килнĕччĕ. Пирĕн Энтрие тупмалла. Тен, чи малтан çав ыйтăва татар. Сирĕн хушăра чи ватти пулнă май Германа сăмах паратăп.

— СШАри юлташсем пĕлтернĕ тăрăх, пирĕн Энтрипе тепĕр виçĕ çамрăк Стамбула çитнĕ. Çав ушкăнран иккĕшĕ Швецие тухса кайнă. Тахăшĕ, тен, Энтри, Стамбулрах юлнă. Хальлĕхе ун çинчен нимĕн те пĕлместпĕр, çавăнпа та эпĕ Гюзельпе Эльвирăна Парижа ярасшăн, хамăн, тен, Стамбула кайма тивет, — пуçне йывăррăн çĕклерĕ Марков Эльвира çинчен куçне илмесĕр.

— Хăçан тухăпăр çула? — ыйтрĕ çыравçă.

— Ман шутпа, — терĕ Арланов, сĕтел хушшинчи калаçăва сăмах сиктермесĕр, çав тери тимлĕн итлесе лараканскер. Вăл Марков çине ытла та асăрхануллăн пăхса илчĕ, мĕншĕн тесен хĕрарăм упăшкин çамрăк чухнехи çылăхне, тĕрĕсрех каласан, унăн вăрттăн юратăвне чăнласах тавçăрнинчен шикленчĕ. — Чи малтан Стамбула каймалла, мĕншĕн тесен Парижра тата Нью-Йоркра хамăр çынсем пур.

— Кам? — ыйтрĕ Гюзель.

— Парижра — Голдберг, — лăпкăн ответлерĕ Арланов.

— Америкăра — Лаун юлташĕсем, — унран юлмарĕ Герман арăмне хăйĕн вăрттăн тата пĕрремĕш юратăвĕнчен кашни самантра инçетерех сирме тăрăшса.

— Килĕшетĕп, — çав тери шăппăн каларĕ хĕрарăм куç шăрçине шалалла пытарса.



Хăнасене ăсатнă хыççăн


Хăнасен автомашини куçран çухалсан Казанбаевсем шăкăл-шăкăл калаçса çемйипех сада таврăнчĕç. Артур амăшне сĕтел çинчи чашăк-тирĕке пуçтарма пулăшрĕ, çемье хуçи тимĕр кăмакари кăвара сӳнтерчĕ, пӳрте кĕрсен костюмĕпе кĕпине типтерлĕн шкапа çакрĕ, çенĕкре пушмакне тасатрĕ.

— Артур юлташĕ патне кайрĕ. Тен, тухатăн. Пĕччен кичем, — чĕнчĕ ăна арăмĕ кăштахран, сĕтел хушшине меллĕн вырнаçса ларнăскер.

— Паллах, — терĕ те упăшки çенĕк алăкне çаклатрĕ, яланхи пек пысăк утăмсемпе мăшăрĕ патнелле васкарĕ.

— Илтрĕн-и, Гюзель Германăн кашни кăлтăкне, юратнă юррипе сăмахне пĕлет. Эпĕ вара... ĕçе çӳретĕп, яшка пĕçеретĕп, кĕнеке вулатăп, çывăрмасăр çыратăп, анчах сан çинчен нимĕн те пĕлместĕп. Çакă, ман шутпа, пысăк йăнăш. Килĕшетĕн-и? — ыйтрĕ Эльвира сак çине ларма хатĕрленекен упăшкинчен.

— Паллах, — ĕнсине хыçса илчĕ Заил. — Хам та сан пекех. Кунĕн-çĕрĕн ĕçтăвкомра. Çӳпçипе хупăлчи пĕр тесе ахаль каламан пулĕ ватăсем.

— Çӳпçи сан пуян. Лайăхрах пăлхатсан унта ылтăн тупма та пулать.

— Темĕн? — арăмĕ çине хăюллăн пăхрĕ мэр, лешĕ мĕн каланине тĕплĕн ăнланса çитейменскер. — Тĕрлĕрен пулать. Тепĕр чух кивçене те каятăп.

— Мана урăххи — хула çӳпçи, паянхи пурнăç ыйтăвĕсем интереслентереççĕ. Ара, çак тарана çитсе те эпир мĕнле пурнăç тунине, урапана ăçталла чуптарнине ăнланса илейместаĕр. Çав вăхăтрах тилхепине вара манăн мăшăр, юратнă çыннăм, тытса пырать.

— Ку калаçу вăрăм та çивĕч пулма пултарать. Кирлех-ши?

— Кирлĕ. Тĕрĕс ăнлан. Темле йывăр пулсан та вăл пирĕн юратăва пырса тивеймĕ, мĕншĕн тесен манăн ялкăшса çунакан чĕрене хаяр та тискер çил те сивĕтеймĕ. Анчах та манăн, çыравçăн, паянхи пурнăçа пĕлмелле! Акă, калăпăр, халĕ нумайăшĕ çĕнетӳ тапхăрĕ пирĕн çĕршывшăн чи сиенлĕ те хăрушă вăхăт пулчĕ тесе калаçать. Килĕшетĕн-и эсĕ çак шухăшпа?

— Пачах та çук.

— Тĕлĕнтеретĕн. Темиçе уйăх каялла эсĕ пачах урăхла шухăшлаттăн-çке.

— Ара, çак тапхăр пулман пулсан мĕн чухлĕ пурăнма тиветчĕ пăнтăх саманинче.

— Пĕр енчен, эпĕ санăн шухăшупа килĕшетĕп. Чăн та, мăй таран ирĕклĕх капланса килчĕ пирĕн пата, анчах мĕн туса хутăмăр-ха эпир пĕтĕм хуçалăхпа? Мĕншĕн вокзалсенче, халăх пухăнакан тăкăрлăксенче ыйткалакансем курăнма пуçларĕç?

— Эпир митингсенче шавлама ăста, анчах ĕçлеме ӳркенетпĕр. Хамăр пуçпа шутламастпăр, хăяккăн выртса çынсем мĕн тунине пăхни пире пĕтерет. Хăнăхнă принципсенчен хăпаймастпăр, çĕннисене ьггла та вăраххăн шыратпăр.

— Тусăм, ку шухăш ытла та кичем. Пуриншĕн те палхă. Кăлăхах пуçларăм калаçăва, — тесе Эльвира ура çине тăчĕ.

— Чим, — чарчĕ ăна упăшки юнашар ларма сĕнсе. — Пуçларăн пулсан малалла итле. Лар, тархасшăн.

— Юрать, — каялла ларчĕ хĕрарăм.

— Эпĕ сана ытлашши шиклентересшĕн мар, мĕншĕн тесен, ман шутпа, пурнăç ытлашши япăхсах каймĕ. Çапах та çак ирĕклĕх тапхăрĕнче çынсен ăс-хакăлне улăштарас енĕпе пысăк ĕç турăмăр. Çĕнетӳшĕн кĕрешекенсен йышĕ ӳсрĕ, анчах та чи кирлине — дисциплинăпа çирĕп йĕркене пур çĕрте те тăваймарăмăр.

— Эсĕ тĕнчене ытла та хăвăрт, икĕ-виçĕ çул хушшинчех, тепĕр май çавăрса лартасшăн.

— Çурма мерăсем хытă такăнтарчĕç пире.

— Тĕслехрен?

— Эпир пĕр-пĕр хуçалăхра, заводра е фабрикăра çитменлĕхсем кам айăпĕпе пулнине шыраса тупатпăр, анчах патне çитсен çав çынсене çирĕп ответ тыттармастпăр. Чи хăрушши — финанс органĕсенче улшăнусем вăраххăн пулса пычĕç. Халĕ те кивĕ инструкцисене пăхăнса ĕçлеççĕ. Унтан та хăрушши — ĕлĕкхи çитменлĕхсем çинчен палкаса вăхăта усăсăр сая ятăмăр. Мĕне кирлĕ пире Сталин кульчĕ çинчен калаçни.

— Э-э, тусăм. Кунта эпĕ санпа килĕшместĕп. Çав тапхăр çинчен, хамăрăн историе аван пĕлмесен эпир татах та йăнăшсем тума пултаратпăр, çавăнпа та Аслă Октябрь революцине тунине, ăна ертсе пысăк тата çав енĕпе активлă кĕрешнĕ е ĕçленĕ çынсен ĕçĕ-хĕлĕ çинчен пирĕн тата та нумайрах, тарăнрах пĕлмелле.

— Ку вăл вăхăта усăсăр сая яни кăна. Пирĕн халĕ финанс тата ытти органсенче хăвăртрах кивĕ законсемпе инструкцисене улăштармалла, вĕсене çĕнĕ принципсене пăхăнтармалла. Каяăпăр, кашни çынна шалу ĕçне кура тӳлемелле. Нумай тата лайăх ĕçлет пулсан илтĕр укçине! 

— Анчах та çав законсене, инструкцисене çырма пире çĕнĕ çынсем кирлĕ. Ман шутпа, кĕске вăхăтра вĕсене хатĕрлеме йывăр, мĕншĕн тесен чи малтан аталанăвăн тĕп çулне тĕрĕс палăртмалла, çавăнпа ĕнтĕ пире халĕ историе, политикăна, наукăна, экономика законĕсене тĕплĕнрех тĕпчени кирлĕ. Унсăрăн каллех нимĕн те пулмасть. Çĕнетӳ тума пултаракан çынсем çителĕксĕр, çавăнпа та вĕсене хăвăрт хатĕрлемелле, анчах наука пирки эпĕ санпа килĕшместĕп. Пире халĕ ытларах çĕнĕлле ĕçлекен çынсем кирлĕ.

— Тĕлĕнтеретĕн мана, Заил. Эсĕ çĕнĕлĕхсене чун-чĕререн хавхаланса, хыпăнса-çунса, анчах ăна мĕнле тумаллине ăс-хакăл енĕпе вĕренмесĕр тума пултаратăн-и? Тен, эпĕ йăнăшатăп?

— Тӳрех калама та йывăр. Шутлам-ха кăшт...

— Астăватăн-и? Цехра шлак вĕçетчĕ. Эсир пире, шкул çыннисене, тимĕр шăратмалли меслетсемпе паллаштараттăр. Миçе çул вĕреннĕ Казанбаев инженер çав ĕçе тума?

— Вуннă ытла.

— Тата чаплă автоматсемпе ытти приборсем шăкăлтатса калаçатчĕç пĕр-пĕринпе. Пăхсан чун савăнатчĕ.

— Ăнланатăп сана. Обществăна çĕнетсе улăштарасси тимĕр шăратассинчен те йывăртарах. Тĕрĕс калатăн, наукăпа историе, вĕсен тĕрĕслĕхĕпе законĕсене тупмасăр, пурне те ăнлантармасăр, чăн та, пурнăçа улăштарма май çук, — арăмĕпе килĕшме тытăнчĕ арçын. Вăл шăпланчĕ те сылтăм аллине шкулти пек çӳлелле çĕклерĕ. — Эпĕ çапах та лава малаллах хăвалăп, мĕншĕн тесен пĕр вырăнта тăрсан лачакана кĕрсе ӳкесси те инçе мар.

— Паянхи саманара ку шухăш та тĕрĕс пулĕ, анчах та чи пысăк йăнăш, ман шутпа, çула хатĕрленмесĕр, лайăх тĕпчемесĕр тухнинче. Хĕн кураканĕ эпир, халăх, — тесе Эльвира ура çине тăчĕ, вичкĕн куçĕпе упăшкине тĕпчерĕ. — Кӳренмерĕн пулĕ те, хисеплĕ мэр?

— Пачах çук. Калаçу питĕ усăллă пулчĕ, — хуравларĕ Заил арăмне çурт еннелле çул парса.



Ырлăх çӳлтен тăкăнмасть


Одессăна çитсен Герман Марков чи малтанах хăйĕн тусне Вагапов инженера шыраса тупрĕ.

— Мĕнле пурăнатăн, хаклă тусăм! — тесе кĕтсе илчĕ ăна Одессăри аслă тинĕс-çар училищинче службăра тăракан офицер.

— Темĕн те пулать паянхи саманара. Чи хăрушши — ывăла Афганистанра çухатрăм, — ответлерĕ тухтăр сарлака çамки çинчен тар тумламĕсене пĕчĕк тутăрпа шăлса.

— Пĕлтерчĕç мана: санăн Стамбула çитмелле.

— Çапла.

— Салтăн. Килти пек пул, — терĕ те тинĕс офицерĕ алăк çывăхĕнчи телефон кнопкисене темиçе хут пӳрнипе пусрĕ. Такама, те дежурнăя, те палланă тусне, сывлăх сунчĕ, темиçе кун алхасакан шторма ятласа илнĕ хыççăн çапла ыйтрĕ: — Хăçан Стамбула каятпăр?

— Ыран, — кĕскен ответлерĕ постри офицер.

— Ыран?! — тĕлĕннине пытармарĕ Вагапов трубкăна вырăна хурса. Тĕреклĕ тата хĕвелпе пиçсе хĕрелнĕ мăйне аллипе сăтăркаласа илчĕ те хăни еннелле çаврăнчĕ. — Çил чакса пырать. Эсĕ Шупашкартан ырă çанталăк илсе килтĕн, çавăнпа «Туслăх» шхуна рейса вăхăтра тухать.

— Шхуна? Вара миçе çынна илет вăл? — ыйтрĕ Марков чăматанран парне кăларса.

— Эсĕ ăна курсан тĕлĕнсех кайăн, — терĕ механик Шупашкарта пурăнакан аппăшĕ парса янă кучченеçе тытса. — Тавтапуç. Юрать пĕртен-пĕр тăван аппа юлчĕ çĕр çинче. Эх, çав вăрçă пулман пулсан... Сана «шхуна» сăмах иккĕлентерет. Çапла-и?

— Паллах.

— Ун пек карап тĕнчипе те виççĕ кăна: пĕри — СШАра, тепри — Британире. Вĕсене ятарласа матроссене вĕрентме тунă. Тĕпĕ тинĕсе вунă метра яхăн касса кĕрет пулсан, мачти — пĕлĕт çӳллĕш. Талăкран кăшăлт çеç Турци çыранĕ патне çитсе тăрать.

— Апла унта лекесшĕннисем те нумай пулĕ?

— Ун пирки ан иккĕлен. Эпĕ капитанпа та, тухтăрпа та питĕ туслă, сана илме ӳкĕте кĕртетĕпех.

— Манăн шăп та лăп Стамбула çитмелле. Туссем кăтартнă тăрăх, ывăлăм çавăнта пулма кирлĕ, — ăнлантарчĕ Герман.

— Пĕлтерчĕç мана инкек çинчен. Эпĕ тутар, эсĕ чăваш. Эпир ялан туслă-юлташлă пулнă.

— Тавтапуç.

— Энтрипе Лаун юлташĕсем Пакистанран СШАна тухса кайма пултарнă, анчах та вăл темшĕн Стамбулра чарăннă, — терĕ шăппăн Марков.

— Энтри питĕ тĕрĕс тунă. Турцирен Одессăна çитме пĕр утăм. Халĕ, ахăртнех, майлă самант кĕтет. Пирĕн ăна пулăшмалла, «Туслăх» шхуна шăп та лăп ун валли пултăрччĕ.



* * *

Теплицăри помидора патаксемпе çирĕплетсе йĕркене кĕртнĕ çĕре кăнтăрла та çитсе пычĕ, арăмĕпе ывăлĕ Атăла шыва кĕме кайрĕç, Заил пӳрте кĕчĕ. Хырăмĕ татах выçнă пирки вăл мĕн те пулин тупса çырткалама шутларĕ. Пахчана тухса симĕс сухан татрĕ, çăкăр касрĕ. Унтан нумай шутласа тăмасăрах турăх кĕленчине уçрĕ. Вара пĕчченех сĕтел хушшине ларса апатланчĕ. Анать иккен çăкăр-тăвар ĕçленĕ хыççăн. Сивĕ турăх кăна пулсан та виçĕ чĕл çăкăр куçа курăнмарĕ темелле. «Халь тӳсме пулать. Савăл çапса хутăм, часах пушанмĕ», — шӳтлерĕ хайхискер, вара хăваран авса тунă хыçлă пукан çине ларчĕ, шухăша путрĕ.

Эх! Шутласан-шутласан Казанбаевăн, хула пуçлăхĕн, ирттермелле-ши садра вăхăта? Сывлăхасутăн илеймĕн. Тата суранлă чĕрепе шӳтлеме çук. Пĕр канăçсăр ĕçлетерсен вăл чарăнма та пултарать.

Анчах мĕншĕн килĕшрĕ-ха хула пуçлăхĕ пулма? Ĕçлемеллеччĕ заводра, пĕр хăнăхнă çĕрте. Пурăн кăна хуйхă-суйхă тытмасăр, никампа урлă сăмах каламасăр. Халĕ вара, пĕр кӳлсе ярсан, лава малалла туртмалла-çке. Ĕçлемесен нимĕн те пулмасть. Ырлăх çӳлтен тăкăнмасть. Ăна тарпа тумалла, юнпа хӳтĕлемелле. Тепĕртакран халăх çапла та калĕ: «Эсир кунта, ĕçтăвкомра, ямăтран çуллă икерчĕ кĕтсе ларатăр», — тейĕ. Лайăх пулĕччĕ-и вара ку çавăн патнех çитсен?.. Тата çав Мамонтова зампред. Мĕншĕн вăхăтра асăрхамарăм ăна?.. Мĕн шутлать-ши хула халăхĕ ĕçтăвком çинчен «Капкăн» журналта çырнă хыççăн? Тата Атăл леш енчи поселок. Мĕн пулĕ унта тепĕр виçĕ çултан? Нӳхрепсемпе тĕп сакайсене шыв тухнă иккен. Ку та манăн ĕç. Çавнашкал иккен пуçлăх шăпи. Тăрантарма та, тумлантарма та, çуртсене ăшăтма та, йĕркеллĕ ĕçлеттерсе кантарма та — пур ĕçе те вăхăтра тумалла...

Казанбаевăн çан-çурăмĕ сиввĕн сăрăлтатса илчĕ.

Çав Мамонтова пеккисем тарăхтараççĕ-çке! Нимрен ытла çавăн йышшисемпе хăшкăлатăн. «Амăшĕн сĕчĕпе тăн кĕмен çынна качака сĕчĕпе ăслă тăваймăн, — тет ялан Эльвира çыравçă. — Халăх нуши, унăн асаплă пурнăçĕ — çаксем пулмалла чи малтан пуçлăх пуçĕнче», — тет.

Çак асар-писер шухăшпа асапланса кравать çине выртнăччĕ Казанбаев — аллине çенĕк алăкĕ урлă тăсса Эльвира сăмах чĕнчĕ:

— Кăмака чĕртме шăрпăк кирлĕ.

— Çитрĕр те-и? — йăпăр-япăр вырăн çинчен тăчĕ арçын, пиншак кĕсйинчен шăрпăк курупки илсе ăна Эльвирăна тыттарчĕ, хăй тенкел çине ӳкнĕ сигарета илме пĕшкĕнчĕ.

— Каллех туртатăн, — мăкăртатса илчĕ арăмĕ алăк патĕнчен пăрăнса. — Мантăн иккен сĕлеке юхтарнине.

Епле кĕске этем ăсĕ!

Казанбаев васкаса тумтирне тăхăнчĕ те арăмне пулăшма тухрĕ. Эльвира, тимĕр кăмакари вутта чĕртесшĕн аппаланаканскер, ăна асăрхамарĕ, кăмака умне чĕркуçленме хаçат сарчĕ, халатне çӳлелле çĕклерĕ.

Заил çав-çавах хăйĕн аса илĕвĕпе асапланчĕ. Чăн та, мĕн-мĕн пулмарĕ унăн пурнăçĕнче! Тăшманпа çыхланни те, пĕчĕк араб ачине çăлса хăйне амантни те. Халĕ вара пĕтĕм хула пурнăçне тĕрĕс йĕркелемелле. Темĕн тĕрлĕ ĕç. Пурте вăхăтра тумаллискерсем. Ниçта кайса кĕме çук. Акă тата хула администрацийĕ. Пĕр çынтан икĕ-виçĕ çын туса хурас килет тепĕр чухне. Ахальтен мар ĕнтĕ хăйне те хăшĕсем мэр, теприсем прелседатель теççĕ. Эльвира вара кĕтет-кĕтет те ăна хутпа хупланать каçсерен…

«Кур-ха, çутçанталăк илемĕ — чăн-чăн пăлхăр кĕмĕлĕ! Эпĕ вара çакă чуна кӳрентеретĕп, тепĕр чух ĕçпе пĕр вĕçĕм тапăçса килте кирлĕ вăй-хала çухататăп. Тĕрĕсех тăватăп-ши?» — хăйĕнчен хăй ыйтрĕ вăл ялтăртатакан куçĕпе арăмĕн кĕлеткине лăпкаса. Туйăмĕ çиеле тапса тухнипе паттăрланса кайнăскер минтер çинелле усăннă кăпăш çӳçпе чечеклĕ халат айĕнчи кĕлеткене хура кăмака çумĕнчен уйăрса таçта инçете, тап-таса тӳпенелле, çĕклеме хатĕрччĕ, анчах ĕлкĕреймерĕ...

— Мĕн шыв сыпнă пек тăратăн? Пулăш, тархасшăн, — хăвăрт ура çине тăчĕ хĕрарăм упăшки хăй çине ăшшăн куç хунине асăрханă-асăрхаманах. — Çунмасть. Чĕрĕ.

— Герман пирки шухăша кайрăм. Çитрĕ-ши Стамбула?

— Арланов пĕлтернĕ тăрăх, «Туслăх» шхуна иртнĕ эрнерех Одессăран тухса кайнă.

— Апла, турра шĕкĕр, çулĕ ăнăçлă пултăр, — терĕ те Казанбаев кăмакана типĕрех вут таткисем пăрахма тытанчĕ.



* * *

Каç енне çемье хулана таврăнчĕ. Пурте çитес эрнене хатĕрленчĕç: тумтирĕсене якатрĕç, кирлĕ хутсене хатĕрлесе хучĕç, хваттере тасатса тирпейлерĕç.

Заила Гюзель патне чĕрине тĕрĕслеме пыма чĕнсе янă хут тата çитес эрнере тумалли ĕçсем канăç памарĕç, вăл чылайччен çывăраймасăр выртрĕ. Ир енне, хытă çывăрса кайсан, тĕлĕк курчĕ.

Чĕрине тĕрĕслеме ăна больницăнах хунă иккен. Палатăра, кравать пуçĕнче, Гюзель ларать. Вăл Волин çырăвне вулать. Акă мĕн çырать ветеран:

«Хаклă Заил!

Манăн отпуск вĕçленчĕ. Ыран эпĕ Çывăх Хĕвелтухăçне тухса каятăп. Шел, ку хутĕнче санпа тĕл пулаймарăм. Калаçмалли хутаç туллиехчĕ, çавăнпа та хăш-пĕр шухăша сан патна çыру урлă çитерме шутларăм.

Чи малтан эпĕ сана çакна каласшăн. Ырлăх çӳлтен тăкăнмасть тенĕ ĕлĕкех. Авалхи çынсем калани — чăнлăх. Çакна эпĕ çут тĕнчере мĕн чухлĕ ытларах пурăнатăп, çавăн чухлĕ хытăрах сисетĕп.

Заил, сана эпĕ мухтасшăн, мĕншĕн тесен эсĕ пурнăçра ямăт япалана кĕтмерĕн, пĕтĕм пурнăçна хăв йĕркелерĕн, телее ĕçре шырарăн. Шăпу сан çăмăл мар. Ăна эсĕ хăвах ăнланатăн.

Пĕр енчен, Атăл хĕрринчи хулара завод пуçлăхĕсемпе харкашса кайсан сана пулăшайманшăн эпĕ хама ятласшăн. Анчах ăшран тепĕр сасă çапла калать: юлташ лайăххи инкекре палăрать, Заил Казанбаев хăй камне, хăйĕн чăн-чăн сăн-сăпатне шăп та çав тытăçура кăтартрĕ.

Ĕçтăвком председательне суйланă яша эпĕ сана хĕрӳллĕн саламлатăп. Паллах, ку такамшăн та çăмăл япала мар. Халăхпа ĕçлесси вăл пуриншĕн те йывăр. Чи малтан çынна мĕнле виçепе виçĕн, хăвна та çавăнпах виçĕç тенине ан ман. Тата нумай ĕç тытакан пĕр ĕçне те тăвайман тенине асра тытни те ялан усăллă.

Эсĕ, паллах, пултаруллă та ăста çын, анчах та ĕç вăл пĕр тикĕс килмест, пурăнан ĕмĕрте тем те пулать, çавăнпа та ăс парса çырнăшăн ан çиллен.

Эсĕ телейлĕ, мĕншĕн тесен улшăну тапхăрĕнче пысăк хула пуçĕнче тăратăн. Манăн пурнăç иртсе кайрĕ, анчах эпĕ нумай пурăнтăм, нумай куртăм, çавăнпа та хам ăнланнă пек хăш-пĕр шухăша хут çине çырса сан патна илсе çитересшĕн.

Эпир саккун умĕнче пурте пĕр тан, анчах юлашки вăхăтра мĕн кăна курмарăмăр хамăр пурнăçра. Чыса çухатнисем те пулчĕç. Паянхи саманара кашни этем чысра, пурте пĕр тан. Çакна упрасчĕ, Заил. Эпир фашизма çапса аркатса пин-пин çынна чуралăхран хăтартăмăр, мĕншĕн кĕрешетпĕр. Çак çул çинче хăравçăсемпе кахалсем, усал ĕç тăвакансем пулчĕç. Вĕсем çинчен пирĕн, паллах, пăлмелле, нихăçан та манмалла мар, анчах этем ĕмĕрĕ кĕске. Вăхăт вара пире кĕтмест, килет те иртет, шăвать те шăвать малалла. Тем пек тытса чарасчĕ — хăват çук. Çав вăхăтрах хальхи саманара çĕнтерӳ валли, тăшманпа кĕрешме вирлĕ ăсталăх кирлĕ, вăхăта та, ăсталăха та самана урапине малалла кустарма шеллес марччĕ. Улшăну унсăр пулмасть.

Мускав та сасартăк пулса ларман, çавăнпа та вак-тĕвек кăлтăк пулĕ ĕçре. Демократипе тулли хуçалăх ыйтăвĕсене, ман шутпа, эсĕ ялан пуçра тытатăн, анчах тепĕр япалана ан ман: вырăспа чăваш, пушкăртпа тутар — пурте санăн хулара пĕр çемьери пек пурăнччăр.

Халăх ăсталăхне те салатса пĕтерес марччĕ. Çар иртсен паттăр нумай тенĕ пек, халĕ нумайăшĕ шăв-шавпа чапа тухасшăн, ветерансен опытне вăр-вар салатасшăн. Çĕнетĕве эсир çамрăксемсĕр тăваймăр. Вĕсем пирĕн опыта тивĕçлипе хаклаччăр, вара çитĕнӳ пулать. Тĕрĕссипе, çĕнтерӳ вĕсен аллинче, çĕнетӳ тăвакансем çамрăксем пулаççĕ. Ĕçре хăвна кура юлташ туп. Ăслă тăшманран ан шиклен, айван тусран хăра. Ялан чăн пупле, ямăта ан хапсăн, вара пур çĕрте те çул уçăлса пырĕ.

Шел пулин те, пирĕн çулсем уйрăлчĕç. Анчах та эсĕ пуçна ан ус. Эпĕ сана леш тĕнчерен те пулăшма хатĕр!

Салампа Андрей Волин».



— Ăçта эпĕ? — хыттăнах ыйтрĕ Казанбаев тарлă çамкине аллипе шăлса. Вăл ури çине сиксе тăма хатĕрччĕ, анчах арăмĕн сассине илтрĕ те хăй килтине ăнланчĕ.

— Мĕншĕн çывăрмастăн? — йăпшăнчĕ ун çумнерех Эльвира.

— Темле тĕлĕк куртăм, — терĕ арçын.

— Юрать. Кайран калăн, — пăшăлтатрĕ хĕрарăм упăшкине хыттăн ыталаса.



Чĕрене икке пайлаймастăн


Лапсăркка ватă хурăн айĕнчи Улькка сăнарĕ темле йывăр самантра та куç умĕнче тăчĕ.

«Мĕншĕн чĕртмерĕм-ха çак çĕнĕрен аталанакан пурнăçа? Тĕрĕсех турăм-ши эпĕ?» — темиçе хут та ыйтрĕ хăйĕнчен хăй Заил. Темиçе эрне асапланнă хыççăн çĕнĕ шухăш çуралса тухрĕ: «Эльвирăпа Артура пăрахма манăн нимĕнле право та çук. Эпĕ вĕсемпе ĕмĕрлĕхе çыхăннă тата вĕсем иккĕн. Ульккана ача çураттарсан вăрттăн пурнăç пуçланать. Анчах вăл япалана ĕмĕрлĕхе пьггараймăн».

Упăшкин асапланăвне Эльвира сисрĕ те стена енне çаврăнса минтере йĕпетме тытăнчĕ. Юлашкинчен чăтаймасăр Заилтан асăрханса ыйтрĕ:

— Мĕн сиксе тухрĕ, хаклă тусăм? Эсĕ манран сивĕнетĕн.

— Çук, çук! — терĕ те арçын арăмне вăйлăн, хăй те ăнланман туйăмпа, ачашлама тытăнчĕ...

— Эпĕ сана палламастăп. Ăнланмастăп. Кам эсĕ? — терĕ Эльвира упăшкин ытамĕнчен вĕçерĕнме хăтланса.

— Эпĕ — Заил Казанбаев.

— Заил Казанбаева эпĕ пĕлетĕп, анчах эсĕ унран вăйлăрах, хĕрӳрех, хăватлăрах. Кам эсĕ?

— Заил Казанбаев! Санăн упăшку!

— Ĕненместĕп.

— Мĕншĕн?

— Манăн упăшка е Атăл хĕрринче пăнтăхнă шывпа паллашать, е...

— Чăн та, çыран çывăхĕнчи шыв пăнтăхнă. Эсĕ ун çинчен те пĕлетĕн-и? — ыйтрĕ те Казанбаев арăмĕнчен уйрăлса месерле çаврăнса выртрĕ.

— Эсĕ мĕн? Мĕн пулчĕ сана? — хыпăнса ӳкрĕ Эльвира упăшкин алă тымарне тытса. — Чĕрӳ чиперех пулĕ те?

— Эх, пирĕшти! Пăнтăхнă шыва та, аманнă чĕрене те аса илетĕн...

— Çылăхăм манăн та пур, анчах ăна каçарттарма эпĕ ирхине ирех эсĕ юратакан икерч пĕçерĕп.

— Килĕшетĕп. Анчах малтан кăвак çутăпа Атăл хĕррине кайса пăнтăх шайне тĕпчесе палăртмалла.

— Эсĕ те аташма тытăнтăн. Тĕлĕнтеретĕн!

— Мĕншĕн тĕлĕнетĕн?

— Ара, Гюзель евĕр, сан çăварунтан юлашки вăхăтра пĕр сăмах — пăнтăхнă юханшыв тухать пулсан, лешĕн вара кислород, витаминлă апат тата чи юратни — нитронг умлăн-хыçлăн сирпĕнет.

— Пурнăçĕ çапла, чăн та, пăнтăхса пырать.

— Çапах та, ман шутпа, вăл сăмаха ăшра тытсан çитет.

— Тепĕр чухне чунăм ытла хытах кӳтсе çитет, чăтайманни те пулать. Сăлтавĕ те пысăк.

— Сăлтавĕ пирки юри, хăйсене халăха кăтартасшăн, кăшкăрни те пулать.

— Пур чухне те мар. Юлашки вăхăтра шывра наркăмăш нумайланчĕ, çавăнпа та шывне Гюзеле леçсе парасшăн.

— Ямастăп, — упăшки еннелле çаврăнчĕ хĕрарăм. — Хулара темиçе санитари тухтăрĕ. Кашни шалу илет тата çав ыйтăва санран тата Гюзельрен вунă, çĕр хут аванрах ăнкарать. Мĕншĕн вĕсене ĕçлеттерместĕн, хисеплĕ мэр? Пĕччен хула пуçĕ пулаймăн.

— Тĕрĕс критиклетĕн.

— Эпĕ тĕп тухтăр ăçта пурăннине пĕлетĕп. Ирех кайăпăр.

— Аплах пушар кăларас мар. Ыран та ĕлкĕрĕпĕр.

— Пĕччен каясшăн. Чăй-чăн бюрократ эсĕ! Паян тумаллине ырана хăваратăн, унтан уйăх иртет, çак япала ытти ĕçсен айне пулать. Тепĕр çур çултан е çулталăкран аса илетĕн, анчах вăхăчĕ иртсе кайнă.

— Чăн та, хĕрарăм тытăнсан тем те пулать. Пурнăç та майлашса кайĕ теççĕ хăш-пĕр халапçăсем. Халап мар иккен — чăнлăх! Епле тарăн пăхатăн пурнăç çине! — терĕ Казанбаев кравать хĕрринерех куçса.

— Эсĕ мĕн? Çиллентĕн-им?

— Çук, пачах урăхла. Савăнатăп. Хампа юнашар сан пек пултаруллă хĕрарăм пулнăран савăнатăп...

* * *

Тунтикун — йывăр кун. Кам кăна пымасть хула администрацине: депутатсемпе тĕрлĕрен хуçалăх пуçлăхĕсем, шкулсемпе ытти учрежденисенчен, пĕчĕк предприятисенчен. Кашни хăйĕн ыйтăвне татса парасшăн.

Пӳлĕме Улькка кĕрсе тăчĕ.

— Ырă каç. Малалла иртĕр, — терĕ Заил сĕтел хушшинчен тухса.

— Те иртмелле, — тытăнчăклăн каларĕ хĕрарăм хĕмленсе çунакан куçне хăюсăррăн арçын çинелле çĕклесе.

— Паллах.

— Чĕнмен хăна такамран та усал тенĕ мĕн ĕлĕкрен.

— Тутартан та усал теççĕ. Епле шикленетĕр тутар каччинчен, — хĕрарăма сĕтел умĕнчи пукан çине вырнаçма пулăшрĕ Казанбаев. — Кофе е чей ĕçетĕн-и?

— Тавах, манăн санпа калаçмалли пур, анчах патшалăх пӳлĕмĕнче мар.

— Эпĕ хатĕр.

— Хăçан тата ăçта?

— Паянах. Тепĕр чĕрĕк сехетрен автомашина пушанать. Ăçта сĕнетĕн, çавăнта кайăпăр.

— Вăрмана е Атăл хĕррине тесен пыратăн-и? — Ульккан типшĕм кусĕ хытăрах ялкăшма тытăнчĕ.

— Пыратăп.

— Шӳтлетĕн!

— Эпĕ санпа нихăçан та шӳтлемен. Ĕç пирки пулăшу кирлĕ мар-и?

— Çук. Эпĕ хамах вырнаçатăп. Шăп та лăп область хаçачĕн пĕр пайĕнче пушă вырăн пур.

— Саламлатăп, анчах ăнланмарăм-ха.

— Мĕне? — хăвăрт ыйтрĕ хĕрарăм.

— Эсĕ тухтăр, анчах журналист пуласшăн. Мĕншĕн?

— Эпĕ пач çĕнĕлле пурăнма тытăнасшăн, — хăюллăн калаçрĕ Улькка, — Упăшкапа ывăла çухатнă хыççăн эпĕ типсе хăрма тытăннăччĕ. Чĕрĕ пурнăç маншăн çук пек туйăнатчĕ, анчах Атăл хĕрринчи тĕл пулу чуна çĕнĕрен хускатрĕ, ăшра кăвайт чĕртрĕ. Пурнăç малалла пырать иккен! Паян Эльвирăпа калаçрăм. Вăл çыравçă. Эпĕ те унран юласшăн мар. Хамăн пĕрремĕш статьяра хула ыйтăвĕсене çĕклесшĕн эпĕ, çавăнпа та темиçе ыйту пама ирĕк парсамăр.

— Хаклă Улькка! Каçар, тархасшăн, анчах эпĕ санăн шухăшна ырламастăп.

— Мĕншĕн?

— Тӳррĕн каласан кӳренĕн. Ыраттарас килмест чунна.

— Кала. Халех. Çак самантра! Атту ĕмĕрлĕхе кӳренетĕп, — терĕ те Листопадова ялтăркка куçне каллех сӳнтерчĕ.

— Эсĕ васкавлă, тĕплĕн шутламан утăм тăватăн. Пиçсе çитнĕ тухтăр. Анчах хăçан эсĕ журналист пулса çитетĕн. Çырасси — çăмăл япала мар!

— Каçар. Кĕтмен утăма иксĕмĕр пĕрле Атăл хĕрринче пуçларăмăр. Çавăнтан çĕкленчĕ пĕтĕм пăтăрмах, — Заил çине хăюллăн пăхрĕ хĕрарăм. Илемлĕ тăрăхла пичĕ хĕрелсе çуталчĕ унăн. — Çул — пĕрре. Эпĕ унран пăрăнасшăн мар, çавăнпа та, тархасшăн, ирĕк пар мана статья çырма. Тĕрĕссипе, эпĕ халĕ статья кăна мар, монографи çырма хатĕр. Ăнланмастăн иккен эсĕ манăн чĕре хăватне. Çамрăк чухне те çавă пĕрлештермерĕ пире.

— Кофе вĕретмех тивет, мĕншĕн тесен ĕçтăвком администрацийĕн ĕçĕ пирки пĕр сăмахпа калаймăн, — терĕ те Казанбаев ура çине тăрса кĕтесри шкап еннелле утрĕ. Хĕрарăм çак вăхăтра хăйĕн кăвак чечеклĕ çыпăçуллă платйине юсанçи пулчĕ, сумкинчен пĕчĕк тĕкĕр кăларса çӳç-пуçне тӳрлетрĕ, сĕтел çине блокнотпа ручка кăларса хучĕ.

— Паянхи кун мĕн пирки ыратать пуçлăх чунĕ? — пĕрремĕш ыйтăвĕ çапла пулчĕ журналист пулма хатĕрленекен тухтăрăн.

— Пурнăçа хам пек куракан тата ăнланакан туссем сахал пулни.

— Манпа ун-кун калаçса тĕп ответран пăрăнасшăн. Çапла-и?

— Пачах çук. Сан шутпа, хула администраци пуçлăхĕ е ĕçтăвком председателĕ — хуçалăх çынни кăна. Ăна кашни утăмра тавар çаврăнăшĕ, темĕнле цифрăсемпе процентсем кăсăклантараççĕ. Çапла-и? Çук, ку — çителĕксĕр. Хула пуçлăхне чи малтанах çын чунĕ, кăмăл-туйăмĕ, шухăш-кăмăлĕ кăсăклантармалла.

— Ăнланма тытăнтăм! — çамрăк хĕрача пек çиçсе илчĕ хĕрарăм. Блокнотне тата ручкине сумкăна хучĕ, пукан çине тӳрленсе ларчĕ. — Пĕр-пĕр предприятире çĕнĕлле, ăнăçлăн ĕçлени çинчен каласа кăтартасса кĕтнĕччĕ эпĕ. Ыйтăва тарăнрах ăнланатăн иккен. Тавтапуç.

— Ман шутпа, ку вăл вăрăм калаçу. Пĕрре ларса çырлахмĕ те, — терĕ те Казанбаев кофе вĕреме кĕнине асăрхаса ура çине тăчĕ, чӳречерен урамалла пăхрĕ. — Машина та çитнĕ. Çула тухиччен кофе ĕçер те — кайăпăр.

— Эпĕ санпа пĕччен, куçа-куçăн сăмахласшăн, — тулли чашăка тытса шăппăн каларĕ Улькка.

— Шофера киле ярăпăр.



* * *

— Шурă хурăн. Асамлă йывăç. Чарăн, тархасшăн! — пуçне арçын хулпуççийĕ çине лĕштĕр хучĕ Улькка. Автомашина моторĕ ĕçлеме пăрахсан та вырăнтан сикмерĕ-ха. Вĕри куçĕ витĕр пĕтĕм ӳт-пĕве темĕнле ăшă юхăм сарăлчĕ.

— Тухар уçă сывлăша. Калаçмалли, чăн та, темĕн чухлех, — чĕнчĕ арçын.

— Пĕлетĕн-и, чунăм? — сасартăк Заила ыталарĕ хĕрарăм, ларкăч çине чĕркуççипе тĕрĕнсе унăн тутине шырарĕ. — Мана санран, тусăм, ача... ача кирлĕ. Çавă çеç.

— Мĕн? — тĕлĕннине пытараймарĕ Казанбаев. Вăл Ульккана хăйпе юнашар лартрĕ. Пĕр самант иккĕшĕ те сăмах чĕнмерĕç. Хĕрарăм тепĕр хут аллине юнашар çын еннелле тăсрĕ, анчах лешĕ ачашшăн ăна хăй çумĕнчен сирчĕ.

— Çакăнтан хăранăччĕ те эпĕ, — терĕ Листопадова салхуллăн. Вăл васкамасăр автомашинăран тухрĕ те ватă йывăç умне пырса тăчĕ. Илемлĕ куçсенчен шултăра та таса тумламсем питçăмарти çине тумларĕç, анчах хĕрарăм вĕсене хăвăрт шăлса типĕтрĕ, хăйне алла илчĕ, васкамасăр автомашина еннелле утрĕ. Хăй çине тимлĕн пăхакан арçын еннелле çаврăнса самаях хыттăн çапла хушрĕ: — Ну, кайрăмăр!

— Ăçта? — хăюсăррăн ыйтрĕ Заил.

— Эльвира патне.

— Çук. Каймастпăр.

— Эх, хăравçă мулкач! Хам та темшĕн персе ятăм çав «ача» сăмаха.

— Каçар, Улькка. Тĕрĕс ăнлан, тархасшăн. Ача çуратсан эпĕ сан патна пурăнма куçатăп та, икĕ чун, Артурпа Эльвира, тăлăха юлаççĕ. Вăрттăн, чăнлăха пытарса, чĕрене икке пайлама пултараймастăп эпĕ.

— Сывă пул, шурă хурăн! Эсĕ мана ыйхăран вăратрăн, вилĕмрен çăлтăн. Тĕнче аслă — эпир пĕтмĕпĕр, — тесе сывпуллашрĕ Улькка ватă йывăçпа. Куçĕнчен хальхинче куççуль сăрхăнмарĕ, хăйĕн шăпипе килĕшсе, малашлăха ăнланса хăюллăн малалла пăхрĕ, вĕлтлетсе юлакан вăрманти йывăçсем хушшинче палланă шурă хурăн пек тĕреклине шырарĕ.

Стамбулта


Тинĕс алхасма чарăнмарĕ пулин те, шхуна палăртнă вăхăтра, кăнтăрла умĕн, çула тухрĕ. Вăл, аслă механик калашле, матроссене хаяр тинĕспе паллаштарма, пуçласа вăй виçме тухнăскер, тимĕр шапа евĕр вăраххăн портран ярăнса тухрĕ те парăсĕсене çĕклерĕ, шурă кăпăклă хум катрамĕсене çурса Стамбул еннелле çул тытрĕ.

Кăнтăрла палуба çинчен çын татăлмарĕ. Пĕрисем тем шухăша кайса инçетри çырана сăнарĕç, теприсем тус-тантăшĕпе калаçса вăхăтне кĕскетрĕç.

Каçхине «Туслăх» шхунăн нӳрлĕ палуби çинче икĕ çын мĕлки чылайччен каллĕ-маллĕ куçрĕ. Вĕсем Марков хирургпа Вагапов аслă механик пулчĕç. Инженер, хăй пĕлнĕ таран, хирурга Стамбулпа тата Турци таможнин йĕркипе паллаштарчĕ.

Каютăна таврăнсан та Герман çывăраймарĕ, мĕншĕн тесен тĕрлĕ усал шухăш, тыткăнра пулакан тата пулма пултаракан тискер терт-асап, пуç тавра тӳпери çăхан евĕр кранклатса явăнчĕ, шăм-шака тискеррĕн лăскарĕ.

Ир енне, мулла пĕрремĕш кĕлĕ вуланă вăхăтра, тăвăл йăвашланса пычĕ, хумсем, алхасса ывăннăскерсем, чăлт-чалт сике-сике çыранпа сывпуллашрĕç те майĕпен тинĕс варринче çухалчĕç. Кăвак çутăпа Халич (Ылтăн Мăйрака) заливне вирхĕнсе кĕнĕ карап парăсĕсене антарчĕ те хăватлă моторĕсене ĕçлеттерсе ячĕ. Кĕçех куç умне ватă хула хăйĕн авалхи минаречĕсемпе тата паянхи чаплă çурчĕсемпе тухса тăчĕ.

Герман Марков хытăрах та хытăрах пăлханма тытăнчĕ, анчах шăп та лăп çак самантра унпа юнашар аслă механик пырса тăчĕ.

— Парăссене пуçтарса пĕтертĕмĕр. Асăрхарăн-и? — терĕ вăл çамки çинчи тарне пĕчĕк тутăрпа шăлса. Хăни пăшăрханнине тата унăн сăмахне тимсĕр итленнне кура Вагапов калаçăва хăвăрт кирлĕ йĕр çине куçарчĕ. — Ку рейсра çамрăк матроссем нумай, анчах та ваттисене, хам шаннисене, Энтри çинчен каласа патăм, мĕншĕн тесен вăл вĕсенчен пулăшу ыйтма пултарать. Паллах, ывăлу пире хăй шырасан ăна шхуна çине лартма çăмăл пулать.

— Мĕнле майпа?

— Пирĕн туристсем пурте пекех тавар сутма килеççĕ, çавăнпа та вĕсене хулана тухнă чухне хытă тустараççĕ, анчах каялла карап çине кĕнĕ тапхăрта тимлĕн тĕрĕслени сайра пулать. Çав вăхăтра шăвăнса иртĕпĕр халăхпа пĕрле таможня витĕр.

— Тупăнсан. Çапла-и?

— Çапла, — терĕ те Вагапов пуçне çӳлелле çĕклерĕ. — Кур, кĕпер айне кĕтĕмĕр.

— Ытла та çӳллĕ! — телĕнчĕ Герман.

— Тепри, пирĕн умри, — Галат кĕперĕ. Асăрхарăн-и?

— Куратăп-ха.

— Ун урлă санăн Стамбул пасарне каçма тивет. Паллах, хамăр туристсемпе пĕрле, мĕншĕн тесен вĕсем пурте çавăнталла вирхĕнеççĕ. Ан шиклен, çĕтмĕн. Пасар умĕнче сана хам кĕтсе илĕп.

Туристсем кĕшĕлтетсе трап еннелле туртăнсан Марков та вĕсен юхăмĕпе пĕрлешсе хăйĕн пурнăçĕнче виççĕмĕш хут ют çĕр çине ура ярса пусрĕ. Сивĕ пек туйăнчĕ ăна палламан, нихăçан курман Турци çыранĕ. Кам пĕлет, тупайĕ-ши ывăлне хирург? Пурнăçланĕ-ши Арлановпа Ва-гапов хатĕрленĕ çăлăнăç операцийĕ?

Çак шухăшсемпе Марков йывăр хутаçсемпе чăматансем йăтнă, тĕнчипе паллă Стамбул пасарĕ еннелле талпăнакан Киев, Одесса тата Мускав хулисенчен килнĕ мĕскĕн туристсен юхăмĕпе пĕрлешсе тĕксĕм çурта, таможня кантурне, кĕчĕ.

Полици офицерĕ, хура тумтир тăхăннăскер, унăн сутмалли тавар çуккине курчĕ те ячĕшĕн кăна пĕчĕк чăматанри япаласене хускаткаласа тĕрĕслем пĕк турĕ, паспорт çине штамп лартрĕ те хулана тухма ирĕк пачĕ.

Çуртран тухсанах туристсене тĕрлĕрен сутуçăсем хупăрласа илчĕç, тавара йӳнĕ хакпа сутасшăн сăпса пек çыпăçрĕç, малалла утма памарĕç. Марков вĕсен ытамĕнчен вĕçерĕнчĕ те урамăн тепĕр енне, пушă тротуар çине, каçрĕ. Халĕ ăна пĕртен-пĕр шухăш — Энтри тупăнмасан Пешаварпа çыхăнасси, Мэрирен ывăлĕ ăçта пулма пултарнине ыйтса пĕлесси канăç памарĕ.

«Паллах, манăн унпа калаçма юрамасть, меншĕн тесен вырăсла калаçнине илтсен Пакистан сыхлавçисем тӳрех унăн йĕрĕ çине ӳкĕç. Лавккаçă урлă калаçма тивет пирĕн. Тĕрĕсех пулать-ши çакă? Шутланă-ши Арланов çакăн çинчен? Шутламан пулĕ, çавăнпа та манăн Мэрипе калаçма васкамалла мар», — тесе тĕв турĕ те Герман утнă майăн урамри çуртсене, витринăсене тимлĕн сăнама тытăнчĕ, вĕсене асра тытса юлма тăрăшрĕ. Акă урам тинĕс хĕрринелле пăрăнчĕ, тепĕртакран куç умне Галат кĕперĕ, залив хĕррине вырнаçнă пулăçă киммисем, чĕрĕ пулă, ăшаланă кукуруза тата ытти тĕрлĕрен çимĕç сутакансемпе вĕсем тавра явăнакан халăх тухса тăчĕ. Марков кĕпер еннелле утрĕ, анчах ун патне çитеймерĕ: тротуар хĕррине пырса чарăннă çăмăл автомашинăн алăкĕ хуллен уçăлчĕ те, темле палланă, анчах çав Тери пăлханчăк сасă ăна машинăна ларма чĕнчĕ.

— Мĕн? — тĕлĕнсе пĕшкĕнчĕ Марков руль умĕнче ларакана сăнаса.

— Герман! Хăвăртрах машинăна ларма ыйтатăп! — хыттăн каларĕ машина хуçи урине газ педалĕ çинчен илмесĕрех.

— Мэри! — терĕ те Герман ăмăрткайăк евĕр вирхĕнсе машинăна чăмрĕ. Вăл ăна-кăна ăнланса илнĕ çĕре çăмăл лимузин акăш пек ярăнса пасар еннелле утакан халăхран уйрăлчĕ те хула варринелле пăрăнчĕ, хĕвĕшекен автомашинăсемпе хутшăнса куçран çухалчĕ. Шурă автомашинăна Марков хăй ирĕкĕпе кĕрсе ларнине пĕртен-пĕр çын, Одессăран килнĕ Вагапов тутар, курчĕ; вăл çăлăнăç операцийĕ кăткăсланнине, ăна хăйĕнчен опытлăрах çынсем ирттернине ăнланчĕ.

Хăйсем кĕпертен пăрăннине асăрхасан машинăна чарма ыйтрĕ Герман.

— Ан пăшăрхан. Тĕрĕсех каятпăр. Арланов вариантне пăрахăçлама тиврĕ, — терĕ Мэри.

— Анчах та Вагапов аслă механик мана кĕпер леш енче кĕтет.

— Манăн вăхăт пачах çук пулсан та эпĕ пурĕ пĕрех Турцие санăн ывăлна пулăшма вĕçсе килтĕм. Юлташу та çаплах тăрĕ-тăрĕ те кĕтсе пăрахуг çине таврăнĕ, мĕншĕн тесен унăн çулĕ пĕрре — Тăван çĕршывне таврăнассн, — пĕр тикĕссĕн тата сăмахсене татса каларĕ Мэри автомашина рульне çирĕппĕн тытса пырса. Унăн сăмахĕнче, паллах, сивĕлĕх сисĕнчĕ. Çакна Марков тӳрех ăнкартрĕ пулин те хирĕç нимĕн те шарламарĕ. Тĕрлĕрен аçтахасемпе тата хăрушă им-çампа усă куракан лабораторире ĕçлекен тухтăр хăй те робот евĕрленсе этем туйăмне çухатма пултарни никама та иккĕлентермест, çавăнпа та хирург, ывăлĕ ăçтине пĕлесшĕн çунаканскер, хăй кăмăлне палăртмарĕ.

— Сиркеджи вокзалне çитейĕп-ши? — аллипе сулса ыйтрĕ Мэри юнашар чарăнса тăнă такси водителĕнчен. Акăлчанла унăн сасси питех те çепĕççĕн илтĕнчĕ. Тен, çавăнпах пулĕ, шукăль кĕпеллĕ арçын аллипе те, пуçĕпе те хăвăрт малалла сулса вокзал ăçтине кăтартрĕ, ырă çул сунчĕ.

Мэри васкасах газ педалĕ çине çăмăллăн пусрĕ, ытти автомашинăсемпе пĕрле тĕп урама тухрĕ. Тинех çул анлăланса ирĕкленчĕ, машинăсем пĕр-пĕрне кансĕрлемесĕр, ирĕккĕн малалла вирхĕнчĕç. Хĕрарăм йăл-л! кулса хаклă хăни çине йăпăрт пăхса илчĕ.

— Маттур! — терĕ Герман хĕпĕртесе, Мэри çамрăк чухнехинчен нимĕн чухлĕ те улшăнманнине курма питех те кăмăллă пулчĕ ăна. Ыйтрĕ: — Мана пĕр япала хытă пăшăрхантарать. Пултарăп-ши эпĕ ывăлăма тупса чикĕ урлă каçарма?

— Чим-ха, — чарчĕ ăна хĕрарăм çӳллĕ хăна çурчĕ енне аллипе сулса. Лимузинне васкаса сылтăмалла тытрĕ, тĕп çултан пăрăнса çуртпа юнашар ӳсекен лапсăркка та пысăк йывăç сулхăнне автомашинине вăраххăн пырса лартрĕ. — Пирĕн пӳлĕм чи çӳлти хутра, — терĕ. — Тархасшăн, унта çитиччен ним пирки те ан ыйт.

Арçынпа хĕрарăм часах хăна çуртне кĕрсе çухалчĕç.



* * *

Тап-таса çутă пӳлĕмре Мэри тӳрех сĕтел çинчи телефон аппарачĕ патне утса пычĕ, шухăшлăн Герман çине пăхса илчĕ.

— Эсĕ такампа калаçасшăн-и? — асăрханса ыйтрĕ арçын пулĕмри шăплăха пăсса.

— Калаçасшăн. Энтрипе, — каллех робот сассипе хуравларĕ Мэри.

— Халех çыхăнсамччĕ! — ун патнелле ыткăнчĕ арçын. Мэри телефон çыхăнăвне майлама хьшаланчĕ.

— Мĕнле пурăнатăн, Эндрю? — акăлчанла ыйтрĕ вăл кĕçех. Хăй çав вăхăтрах телефон кĕпçине Герман хăлхи патне çывхартрĕ.

— Аванах, — ывăлĕн сассине тӳрех палларĕ Герман Марков. Куççуль тапса тухрĕ. Арçын телефон патĕнчен пăрăнчĕ те ваннăна кĕчĕ. Кĕске самантлăха калаçăва та илтмерĕ, пĕтĕм кĕлетки тăрăх темĕнле ырă туйăм куçнине кăна туйрĕ.

— Эпир санпала ултă сехетре Ахмадес мечечĕ умĕнче тĕл пулăпăр, — ăнланчĕ юлашки сăмахсене тăна кĕме тытăннă арçын. Чăтаймарĕ, куççуль татах та татах капланса килсе чăлт шурă раковинăна тумларĕ. Çапах та арçын кĕçех хăйне алла илчĕ, пит-куçне йĕркене кĕртсе пӳлĕме каялла тухрĕ, анчах куçпа темиçе хут пăхса çаврăнсан та Мэри кунта курăнмарĕ. Чӳрече умĕнчи çаврака сĕтел çинче çеç çул çӳремелли пĕчĕк саквояжпа юнашар çăмăл платье выртать, урайне сарнă кавир вĕçĕнче хĕрарăм пушмакĕ ларать. Çакна асăрхарĕ те Герман пӳлĕм стенине тĕпчеме тытăнчĕ. Пысăк шкап хыçĕнче стенапа пĕр тĕслĕ чаршав çакăнса тăрать иккен. Сасартăк çав чаршав хумханса илчĕ. Арçын шкап хыçĕнче çывăрмалли вырăн пулма пултарнине ăнланса чаршава уçрĕ те йăнăшмарĕ: куç умне тумтирне улăштарма ĕлкĕреймен çаппа-çарамас Мэри тухса тăчĕ.

— Каçар, — терĕ арçын хăюллăн та хавассăн пирĕшти илемĕ куçа шартарнăран тата ытла хумханнăран сăпайлăх çинчен манса.

— Кĕр, тархасшăн, — çапла каларĕ те хĕрарăм тӳрех арçын ытамне ыткăнчĕ. Темиçе çул хушши тунсăхласа кĕтнĕ тĕл пулу ытла та пылак иккен. Тутапа тута пĕр-пĕрне шыраса тупрĕç, шăлпа шăл перĕнчĕç, чĕлхепе чĕлхе тĕл пулса юратăва татах та тутлăлатрĕç. Юрату вăйне, паллах, нимĕнпе танлаштарма та, çырса кăтартма та йывăр...

Юлашкинчен, сывлăш пĕтсе çитнĕрен, хĕрарăм пуçне айккинелле пăрчĕ, аллипе арçыннăн кĕпе тӳмисене вĕçертме тытăнчĕ. Герман кăшт каярах чакрĕ, хăвăрт салтăнчĕ те Мэрие тепĕр хут хыттăн хăй çумне çупăрларĕ. Кăкăрпа тута, тутапа кăкăр пĕрлешрĕç ку хутĕнче, алăсем, пĕтĕм шăм-шака ирĕлтерсе ярас пек, пĕр вĕçĕм пĕр-пĕрин çара ӳчĕ тăрăх куçрĕç, ачашларĕç, туйăма хĕртсе çивĕчлетрĕç. Кăмăл тулса тăкăнас пек. Арçын арлăхĕ хăй çумне перĕннине пĕтĕм кĕлеткипе туйса илнĕ Мэри чăтаймарĕ, ахлатса ярса Германпа пĕрле вырăн çине ӳкрĕ...

Миçе сехет е минут пулчĕç-ши вĕсем пĕрле? Çакна татса калама питех те йывăр, мĕншĕн тесен хĕрарăм та, арçын та, çут тĕнчери чи вăйлă тата тутлă туйăмпа пĕрлешнĕскерсем, ачашран та ачаш, тарăнран та тарăн вырăнсене шыраса, пĕр-пĕрне чун тĕпĕнчен тухакан сĕткен сапа-сапа чылайччен киленчĕç, анчах та çутçанталăкра кашни япалан хăйĕн виçи пур иккен. Çак тапхăр вĕсем патне те çитрĕ. Шывран çыран хĕррине кăларса пăрахнă пулăсем пек мăш-мăш сывласа выртнă хыççăн Мэрипе Герман ваннăна кĕрсе ăшă шывпа чӳхенчĕç.

Саманран тин вĕсем, лăпланса çитсен, ресторана апат çиме анчĕç.

— Малашне хама каллех робот пек тытма тата калаçма тивет, — терĕ хĕрарăм лифтра.

— Мĕншĕн? 

— Ара, Ахмедис мечечĕ патне Энтрие илсе пыракан çын эсĕ манпа юнашар ларнине курсан пĕтĕм ĕç путланĕ.

— Билл. Çавă-и Энтрие хураллаканĕ? — пăлханса ыйтрĕ Герман Мэри каланинче тата урăххине те ăнланса.

— Çавă. Ан кӳрен: мана та тĕрек кирлĕ-çке çĕр çинче пурăнма.

— Пирĕн çĕршывра чухне вăл сана пăвса вĕлерме хатерччĕ-çхе.

— Ăна Голдберг вырăна лартрĕ: мана тĕкĕнсен вăл хăй те пĕтет.

Энтрие Вагапов чикĕ урлă ăнăçлăн каçарса шхуна çине хăпартни çинчен хыпар илсен Герман таможня çуртне хирĕç тăракан автомашинăна Мэрипе юнашар кĕрсе ларчĕ, унăн аллине ачашшăн тытса çапла каларĕ:

— Шел, уйрăлу саманчĕ çывхарса пырать. Тен, санпа иксĕмĕр яланлăхах сывпуллашăпăр, тен, вăхăтлăха çеç. Стамбулта эпĕ çакна ăнлантăм: малашне сансăр пурăнма пултараймастăп.

— Эпĕ те çаплах. Вилетĕп, типетĕп саншăн тунсăхласа.

— Ытла та инçетре эпир пĕр-пĕринчен. Юмахри Асамат тимĕрçĕ хывнă кĕпер те пулăшаймĕ пире. Анчах мĕн те пулин шутласа кăлармаллах.

— Халĕ Раççейре самана улшăнчĕ, çавăнпа та санпа иксĕмĕр СШАра е урăх вăйлă аталаннă çĕршывра поликлиника е халăх сывлăхне сыхлас енĕпе ĕçлекен фонд уçса пысăк тупăш тума пултаратпăр.

— Питĕ аван, — Мэрие ыталарĕ Герман.

— Чим, — чарчĕ ăна лешĕ руль çине çирĕпрех таянса. — Эсĕ ман çума перĕнсенех ура вăйĕ пĕтсе килет, пĕтĕм шăм-шак çемселсе лĕпсĕрленет. Çак самант хăрушă, мĕн-шĕн тесен манăн автомашинăпа хăна çуртне çитмелле. Унсăр пуçне эпĕ порта тепĕр хут килесшĕн. Ывăлна кĕрсе курнă хыççăн эсĕ пурпĕрех хулана тухса мана шырама тытăнăн.

— Эсĕ ман шухăша витĕр куратăн.

— Урăхла пулма та пултараймасть, мĕншĕн тесен эсĕ манăн хĕрачан ашшĕ.

— Каçар. Тахçанах ыйтасшăнччĕ. Мĕнле пурăнать пирĕн Вера?

— Вера — манăн шанчăк. Вăл эпĕ тăрăшнипе çуралчĕ, эпĕ пулăшнипе çакă çутă тĕнчере пурăнать, çавăнпа та нимĕнле каçару та ан ыйт.

— Çапах та вăл пирĕн юратăвăн тĕп никĕсĕ.

— Килĕшетĕп, анчах та мĕскĕн хĕрача çак тарана çитсе те хăйĕн чăн ашшĕ камне пĕлмест. Мĕн пулĕ ватă Голдберг пирĕнтен уйрăлсан? Кам тытĕ Била хытă алăра? Эпĕ ăна шанмастăп.

— Апла Вера ăна хăйĕн ашшĕ тесе шутлать. Çапла-и?

— Çапла, мĕншĕн тесен Голдберг та, Стелла та, эпĕ те пуç ватса шутласан та урăхла вариант тупаймарăмăр. Çитменнине, ватăлнăçемĕн Билл, хăйен ĕмĕрĕнче никама та ача çуратгарайманскер, хĕрĕмĕре хытăрах та хытăрах килĕштерме тытăнчĕ.

— Пур-и хăть сан çумăнта Верăн сăн ӳкерчĕкĕ?

— Хăна çуртĕнче. Юриех хăвартăм, мĕншĕн тесен санăн чи малтан ывăлна шхуна çине вырнаçтармалла. Тата Энтри йывăр аманса тыткăна лекнĕ, çавăнпа та хытар кăмăлна, тусăм... Паянхи каç саншăн çăмăл пулмĕ.

— Апла шхуна çине таврăнма вăхăт çитрĕ.

— Анчах та сана çак вырăнтах тепĕр сехетрен кĕтетпĕр.

— Кампа?

— Паллах Верăпа.

— Апла вăл та Стамбулта! — савăннипе Мэрие хыттăн хăй çумне чăмăртарĕ Герман.

— Çапла.

— Чăн та, çăмăл пулмасть паянхи каç маншăн.

— Арçын хăмăтне тăхăнтăн пулсан чăтма тивет. Вера, ман шутпа, эсĕ унăн ашшĕ пулнине тахçанах ăнкарнă, мĕншĕн тесен вăл Голдберг архивĕнче сана Вăтаçĕр тинĕсĕ хĕрринче асаплантарнă чухнехи сăн ӳкерчĕксене тупнă та вĕсене кукамăшĕсĕр пуçне никама та памасть. Тен, Гарри пĕлтернĕ ăна чăнлăха, мĕншĕн тесен вĕсем иккĕшĕ питĕ туслă. Кунсăр пуçне Вера, кăçал университетри студентсемпе тата преподавательсемпе пĕрле Мускава стажировкăна пыраканскер, хăйĕн кукашшĕне курасшăн, çавăнпа та, тен, сан çинчен шавлама иртерех. Тен, эпĕ йăнăшатăп?

— Тӳрех татса калама та йывăр.

— Килĕшетĕп, анчах... — хумханнăран пулĕ, ӳсĕрсе илчĕ те хĕрарăм каллех пĕр тикĕссĕн те сиввĕн, робот пек, янравлăн сăмахне малалла тăсрĕ: — Тĕрĕслĕхе пур-пĕрех пĕлтермелле. Ман шутпа, пĕтĕм историе тĕпĕ-йĕрĕпе каласа парсан Гюзель мана та, сана та ăнланĕ.

— Уйрăмах халĕ, Энтрие тупнă хыççăн тата Арлановпа Голдберг тĕрес-тĕкел чухне...

Германран уйрăлсан Мэри автомашинăсемпе, суту-илӳпе аппаланакан Раççей, Украина çыннисемпе тулнă урамран аран-аран шăвăнса тухрĕ те хула варринелле васкарĕ.



* * *

Шхуна çине хăпарсан Марков хăйĕн каютинче никама та тупаймарĕ, вара тӳрех аслă механик патне вĕçтерчĕ.

— Тусăм, — терĕ Вагапов, сĕтел хушшинче кофе ĕçсе лараканскер, Германăн аллине хыттăн чăмăртаса. — Саламлатăп. Пин хут саламлатăп, мĕншĕн тесен питех те пысăк ĕç турăн: Энтри ирĕкре! Пĕлетĕн ĕнтĕ, тĕнчипе паллă çынсем тата мĕн чухлĕ депутат тăрăшрĕ Афганистанра тыткăна лекнĕ салтаксене çăлма, анчах пултараймаççĕ-ха...

— Анчах та ăçта вăл, Энтри? Каютăра çук. Вăрласа каймарĕç пулĕ-çке ăна?

— Çук, вăрламан. Инкек таврашĕ ан пултăр тесе пытартăмăр ăна эпир. Сана та ыран тин, Хура тинĕсе тухсан кăна, кăтартасшăн.

— Темскер ăнлансах çитместĕп-ха.

— Паллах, эсĕ, ютра нумаях пурăнса курманскер, пур япалана та ăнланмастăн. Пирĕншĕн çăлăнăç операцийĕ вĕçленмен-ха, мĕншĕн тесен Афганистан моджахечĕсенчен, Пакистанри тĕрлĕ ăпăр-тапăр организацисенчен темĕн те кĕтме пулать. Кунта ун пек ушкăнсем çителĕклех. Энтри хăйсен куçĕнчен вĕçерĕнсен вĕсем темĕн тума та хатĕр.

— Энтри Пакистанран тахçанах тухса кайнă. Хальлĕхе хăрушлăх палăрмасть-ха.

— Çалла. Хальлĕхе лăпкă, мĕншĕн тесен эсĕ ăна США гражданĕсем пулăшнипе вĕсен автомашини çине лартса таможня çурчĕ патне илсе çитертĕн.

— Пĕр минутлăх та пулин курасчĕ, çупăрласчĕ ывăлăма, — хăйĕннех печĕ Марков аслă механика тархасласа.

— Çук. Эпĕ капитан приказне пăсма пултараймастăп. Каçхи апат çи те ирччен лăпкăн çывăр.

— Апла чăнласах та апат çимелле-тĕр, — ĕнсине хыçса илчĕ хирург механик çине салхуллăн пăхса. — Тата тепĕр ыйту, юлашки ыйту.

— Итлетĕп.

— Энтрие çăлакансем — вырăссем. Вĕсем хура çăкăр тата тăварлă пулă çиесшĕн. Пакистанра асăрхануллă пулмаллине каламаллах вĕсене, — чееленме тытăнчĕ Герман карап çинчен хулана тухма сăлтав шыраса.

— Вĕсене, паллах, хăналамалла. Анчах ăçта? Шхуна çинче юрамасть, — килĕшрĕ юлташĕпе Вагапов холодильникрен икĕ шурă эрех кĕленчи туртса кăларса. — Ил, тархасшăн, кирлĕ пулĕ.

— Эрехĕ пур-ха манăн, анчах пуллине...

— Тăварланă пулă та пур, — терĕ аслă механик Герман ăна тăсса панă хута пăхса. — Мĕн ку? Мана укçа таврашĕ кирлĕ мар.

— Хăна çуртĕнчи телефон номерĕ. Тен, кирлĕ пулĕ.

— Анлантăм. Чипер ларăр унта. Акă пулă, — тесе Вагапов Маркова каçхи Стамбула ăсатрĕ.



Тул çутăлас умĕн


Тул çутăлас умĕн пӳлĕмре сасартăк телефон сасси янăраса кайрĕ. Мэрипе Герман пĕр харăс вырăн çинчен сиксе тăчĕç.

— Ахăртнех, мана аслă механик шырать, — тесе арçын телефон еннелле утрĕ.

— Шанчăклă тус миллион доллартан та хаклăрах, — хăйпе хăй калаçса хĕрарăм чӳрече умне пырса тăчĕ. Аллинчи халата хăй çине уртрĕ, чӳрече каррине яри уçрĕ. Пӳлĕме тул çути кĕрсе сарăлчĕ. Хĕрарăм урамалла тинкерсе тăруçăнах Герман трубкăна телефон аппарачĕ çине хунине асăрхарĕ те çапла каларĕ: — Автомашина тĕрĕс-тĕкелех. Миçере каять-ши шхуна?

— Васкатăн. Тулĕ çутăлма кăна тытăннă-ха, мана карап çине хăвалатăн.

— Кашни япалан вĕçĕ пур. Хăçан каять шхуна?

— Паян, кăнтăрла иртсен.

— Апла Верăна ирхи апата чĕнĕпĕр, анчах та чăнлăха пĕлтерме темшĕн чунăм туртмасть. Тен, хăй хускатсан кăна.

— Килĕшетĕп, — терĕ те Герман кресло çинче выртакан кĕпи-йĕмне илсе тăхăнасшăн пулчĕ.

— Чим. Ĕлкĕрĕн. Манăн ыйтмалли пур, — çапла каласа Мэри савнине вăйпа тенĕ пекех пушă кресло çине лартрĕ, хăй унăн чĕркуççийĕ çине вырнаçрĕ. Герман вара юратнă çыннине хăй çумнерех çупăрларĕ, ачашларĕ, çине-çинех чуптурĕ, уйрăлу çывхарса килнишĕн кулянса ассăн сывларĕ...

— Мĕнле общество тăвать вырăс халăхĕ? — тӳррĕн ыйтрĕ Мэри кăштах лăплансан.

— Кĕскен каласан, çитмĕл çул хушши тунă хуçалăха аркатать, — ун пекех кĕскен хуравларĕ Герман.

— Мĕншĕн?

— Хăшĕсем социализм системине тĕрĕс мар йĕркеленĕ, теприсем ăна вăçне çитиччен туман теççĕ. Патшалăх секторне вăйсăрлатасшăн.

— Тен, мул тĕнчине тепĕр хут тавăрасшăн пулĕ. Çапла-и?

— Çапла.

— Социализмпа капитализмран эсĕ хăшне ытларах килĕштеретĕн?

— Паллах, социализма.

— Мĕншĕн?

— Социализм тапхăрĕнче кашни çыннăн ĕç тата хваттер пур, ачасем шкулта вĕреннĕшĕн укçа тӳлемеççĕ, ватăлсан — пенси параççĕ. Асăннă ырлăха пĕтерни ĕç çыннине тĕп тунипе пĕрех.

— Анчах та, эпĕ ăнланнă тăрăх, Раççейре талантлă, ĕçре пултаруллипе пĕрлех чи юлхавлисем те пĕр тан ĕç укçи илеççĕ. СШАра пачах урăхла. Ĕçлесен пуян çын пулатăн, кахаллансан — чухăн.

— Паллах, çитменлĕхсемпе кăлтăксем нумай. Чи киревсĕрри — диктатура йĕрки. Çавăнтан аран тасалать халĕ пĕтĕм общество.

— Диктатура, калăпăр, пĕр сăлтав, анчах мул тĕнчинчен çӳлерех шайра пулма кирлĕ обществăна мĕншĕн пĕтерет-ха халăх? Эпĕ çакна ăнланмастăп.

— Эпĕ хама та, халăха та ăнланмастăп.

— Тен, сирĕн пуçа такам минретнĕ? — сасартăк Германа çивĕч куçĕпе пăталарĕ Мэри.

— Кам пĕлет? Тен, космосри цивилизаци витĕм кӳрет? Нимĕн калама аптăратăп, мĕншĕн тесен çĕршыври улшăнăва пĕтĕм халăх чăтăмлăн тӳсет.

— Вăрттăн пайăркасем, чăн та, хăйсен ĕçне тăваççĕ иккен, — персе ячĕ хĕрарăм сасартăк пăлханса, хăйĕн туйăмне арçынран пытарма васкарĕ. Ытамран вĕçерĕнсе ура çине сиксе тăчĕ, Герман валли çул апачĕ — холодильникри тутлă апат-çимĕçе хутаçа хума тытăнчĕ, ăпăр-тапăр япалана пĕчĕк чăматана пуçтарчĕ.

— Мĕнлерех япала-ши вăл, курăнман пайăрка? — хуллен ыйтрĕ Герман, кресло çинче пĕчченех ларса юлнăскер. — Таçта вуланăччĕ эпĕ: çав пайăркасем пĕтĕм хула халăхне çывратса яма пултараççĕ иккен.

— Вуланăччĕ, курнăччĕ тесе ларсан, наука тупнă япалана ĕненмесен, чăн та, çĕршыва çеç мар, пĕтĕм планетăна та ярса илĕ пĕр-пĕр монстр! — тарăхнине пытармарĕ Мэри тулли хутаçа сĕтел çине хурса. — Кучченеç хатĕр.

— Тавтапуç.

Герман çула тухма вăхăт çывхарса пынине ăнланса ура çине тăчĕ. Пуçтарăнмалла. Гюзель те ăна обществăра пулса иртекен улшăнусене пĕр енлĕн хакланăшăн ятланине, Шупашкарта Павлов профессора лазер пайăркисене медицинăра усă курма чăрмантарнине аса илни кăмăла пăсрĕ-ха, анчах ваннăра çутă та ăшă шыв тумламĕсене Мэри çине сирпĕтме тытăнсанах кичемлĕх çухалчĕ: юратнă хĕрарăм ăна тĕппипех хăй тĕнчине туртса кĕчĕ.



Асфальт çинчи тумламсем


— [[I,495]], — тесе пӳлĕм алăкне çăмăллăн уçрĕ çамрăк хĕр. — Вăл амăшĕпе юнашар пырса тăчĕ те пуçне ачашшăн унăн хулпуççийĕ çине хучĕ. Хура куç харшине хуллен вылятса илнĕ хыççăн кăвак куçĕпе, илемлĕ сăн-пичĕпе, пĕтĕм ӳт-пĕвĕпе пӳлĕм варринче тăракан арçын çине тăрăнчĕ, унăн вырăн-вырăнпа кăвакарнă çӳçне, сарлака сăмса çунаттине, тĕреклĕ мăйне, çирĕп кĕлеткине тĕпчесе сăнарĕ, сăмахне тепĕр хут вырăсла каларĕ: — Ку эпĕ-ха.

— Герман Марков, — пăлханчăк сасăпа аллине тăван хĕрĕ еннелле тăсрĕ хирург.

— Вера Голдберг, — шăппăн каларĕ çамрăк хĕр аллине арçына ывçинче вăрах хушă тытса.

— Питех те çамрăк çеçке, — тесе Марков хĕрачин вĕри аллине, тин çуралнă пĕчĕк пепке иек туйăнаканскерне, ачашшăн чуп турĕ.

— Тархасшăн, пирĕн ресторана анмалла, — паллашăва вĕçлеме васкарĕ Мэри.

Çак самантран пуçласа вăл хĕрĕпе ашшĕн кашни сăмахне тимлĕн итлесе, хусканăвне сăнаса пычĕ, пĕр-пĕрин патне туртăнакан туйăмсене кирлĕ вăхăтра савăл çалса сивĕтме хатĕр пулчĕ.

— Темле йывăр пулсан та, тархасшăн, çирĕпрех тыт хăвна, — асăрхаттарчĕ вăл хĕрĕ чаплă ресторанăн пысăк залне кĕрес умĕн аллине çума вĕсенчен уйрăлса хĕрарăмсен пӳлĕмне кĕрсен. — Хальлĕхе вăл та, эпĕ те, пирĕн çемье те чăнлăхпа тĕл пулма хатĕр мар-ха.

— Тăрăшăп, — тесе Герман пуçне пĕкрĕ те официант сĕннĕ сĕтел хушшине кĕрсе ларчĕ, пăсланакан кăркка ашне çĕçĕпе касрĕ, пулă вăлчине çăкăр çине сĕрчĕ, анчах та çиме тытăнмарĕ-ха, Мэри пекех, хĕрĕ таврăнасса кĕтрĕ.



* * *

Порта кайнă чухне пĕр пысăк мечĕт умĕнче Вера автомашинăна чарма ыйтрĕ.

— Эпĕ сире иксĕре çак çурт умĕнче сăн ӳкерттересшĕн, — терĕ вăл пĕчĕкçĕ сăран сумкинчен фотоаппарат кăларса. — Тархасшăн, тухăр тротуар çине.

— Тен, эпир автомашинăран хамăр пуçсене кăтартăпăр та çавăнпа çитĕ, — тухма васкамарĕ Мэри.

— Апла та ӳкерĕпĕр, анчах мана иксĕр пĕрле тăни кирлĕ, мĕншĕн тесен кукамай пухнă архивра паянхи тапхăр çук. Эпĕ ăнланнă тăрăх, Герман Марков тыткăна лекнĕ чăваш.

Юлашки сăмахсене илтмĕше персе хĕрарăмпа арçын мечĕт умне пырса тăчĕç. Пăлханнипе тата шăрăх пуснипе иккĕшĕ те лачкам тара ӳкрĕç. Вера çакна асăрхарĕ.

— Кăшт кĕтме тивет, — терĕ те хĕрача темшĕн фотоаппаратпа аппаланса юриех вăхăта тăсрĕ. Тĕрĕссипе, вăл Герман Маркова курсанах чăнлăх çӳпçине уçрĕ: Раççей хăни хăйĕн ашшĕ пулнине пĕрре пăхсах ăнланчĕ, çавăнпа та халĕ унăн чун-чĕринче чăрсăр шухăш, ача чухнехи пек, выляса илчĕ те, вăл йĕплĕ сăмах калама та ĕлкĕрчĕ. — Иртнĕ эрнере, кунта килес умĕн, çак аппаратпа чиркĕве венчете пынă тусăмсене ӳкернĕччĕ. Питĕ аван ĕçлетчĕ аппаратăм. Халĕ тем мурĕ килсе çапăнчĕ, хам та ăнланмастăп. Те мечĕт умĕнче пулнăран, те сире унта пурпĕрех кĕртменнине ăнланнăран чăхăмлать кнопка, ĕçлемест.

— Апла кайрăмăр, — вырăнтан сикме хăтланчĕ Мэри.

— Чим. Ан васка. Кнопка ĕçлеме тытăнчĕ, — чарчĕ ăна хĕрĕ. — Венчете кĕнĕ чухнехи пекех пулать.

— Венчете тăма, хĕрĕм, мечĕте кĕртмеççĕ, çавăнпа та шӳтлеме вăхăтне те, вырăнне те пĕлмелле, — мăкăртатрĕ амăшĕ, Марков хăйĕн чăн-чăн ашшĕ пулнине Вера ăнланнине сисрĕ вăл. Кӳреннине пытармасăр автомашинăна чăмрĕ. Пĕртен-пĕр Герман, нимĕн пулман пек, Верăпа пĕрле фотоаппарат юсарĕ.

Портра çамрăк хĕр хăйне тата та хăюллăрах тытрĕ. Вăл ашшĕне фотоаппаратне тыттарчĕ те унпа юнашар тăрса сăн ӳкерттерчĕ, ăна питĕнчен темиçе хут чуптуса илнĕ хыççăн сасартăк çапла каларĕ:

— Пачах манса кайнă. Билл мана аптекăна кĕрсе тухма хушнăччĕ.

— Билл мар, атте темелле-çке-ха ăна, — мăкăртатма хăтланчĕ хĕрарăм, хĕрĕн чăн ашшĕ юнашар тăнине кура сассине çемçетрĕ. — Паллах, кĕрсе тух. Мана аптекăра кĕт.

— Юрать, анчах та темшĕн манăн сирĕнтен уйрăлас килмест, — тесе хĕрача ашшĕне питĕнчен тепĕр хут хыттăн чуптуса илчĕ те пысăк утăмсемпе аптека еннелле утрĕ. Унăн хитре куçĕсенчен тротуар çине сасартăк шултра куç-çуль тумламĕсем ӳкрĕç, анчах çакна ашшĕ те, амăшĕ те асăрхамарĕ, никам та хĕрачана пуçран шăлса ачашламарĕ.



* * *

— Лар, тархасшăн, хыçалти ларкăч çине, — терĕ хĕрарăм хĕрĕ аптекăна кĕрсе çухалсанах.

— Тен, тинĕс хĕррине пăрăнăпăр. Унта сывлăшĕ те уçă. Çынсем те çук, — таможня çурчĕпе тинĕс хушшинчи пушă лаптăк еннелле аллипе сулса кăтартрĕ Марков.

— Анчах çыран хĕррипе лăках пулăçсем вырнаçнă. Курмастăн-им?

— Тӳрех асăрхамарăм. Чăн та, вăлтисем çинчен куç илмеççĕ. Паллах, пысăкрах тата тутлăрах пулă çакланасса ĕмĕтленеççĕ.

— Маншăн вара чăн-чăн инкек: алăри пуллăм тинĕсе таврăнать.

— Ытлашши ан ват чунна, тусăм. Малашне пирĕн çулсем пĕрлешĕç. Эпĕ çакна шанатăп.

— Тинĕсе çеç те мар, манăн аттен, асатте-асаннесен, кукамай-кукаçисен çĕрне, пирĕншĕн пуриншĕн те хаклă çершыва — аслă Раççей патшалахне васкать ман алăри пуллăм. Малашне мĕнле пурăнассине татмаллах пирĕн, Герман.

— Тархасшăн, — тесе арçын автомашина алăкне уçрĕ те хĕрарăма ларма пулăшрĕ, хăй тепĕр енчен кĕчĕ.

— Асăрхарăн-и, епле вăраххăн уйăрчĕ Вера аллине хăна çуртĕнче, — Герман çине таянчĕ хĕрарăм. Лешĕ ăна хăй çумнерех туртса илчĕ.

— Мана çăмăл пулчĕ-и уйрăлма? — сахал çывăрнăран хĕрелнĕ куçне аллипе сăтăрчĕ Герман.

— Паллах, çук, — вăйсăррăн каларĕ Мэри тепĕр хут хыттăн чĕтреме тытăнса.

— Мĕн пулчĕ сана? — тĕлĕннине пытармарĕ арçын.

— Каларăм-çке. Эсĕ, калăпăр, пӳрнепе тĕкĕнсен те манăн пĕтĕм шăм-шакра чĕрĕ вăй пĕтет, чĕтреме тытăнать. Халĕ те çаплах. Автомашинăна пĕртен-пĕр тĕллевпе — эсĕ малашне çакă çутă тĕнчере епле пурăнма шутланине пĕлме кĕтĕм, анчах темшĕн пуç çаврăнать, чĕлхем хытать, — тесе хĕрарăм пуçне арçын кăкăрĕ çине хучĕ.

— Ăçтан тытăнать хытма? — ыйтрĕ Марков хăйне янахран кăтăклакан Мэрин çемçе те кăпăшка çӳç пайăркине сирсе.

— Чĕлхе кăкĕнчен.

— Апла çак эмеле хăвăрт çăтма тивет, — кантăр вăрри пысăкăш нитроглицерин пĕрчине хĕрарăм тути çине хучĕ арçын.

— Чĕрепе çыхăннă, — терĕ хĕрарăм эмел тути-масине ăнлансанах.

— Хăрушă мар. Тепĕр пилĕк минутран ташлама пултаратăн, — юриех хăюллă та хавас сасăпа каларĕ чĕре хирургĕ пӳрнипе хĕрарăмăн пульсне тĕрĕслесе.

— Лăплантаратăн.

— Паллах. Мана, тухтăра, тĕрĕслĕхе пĕлсен çăмăлтарах.

— Килĕшетĕп, çавăнпа та кĕçех эпĕ сана хамăн диагноза пĕлтерĕп, — çапла каласа хĕрарăм паçăрхинчен те ытларах çумри арçын çумне таянчĕ.

Гермая Марков савнийĕн чĕри чăннипех хавшанине, чирĕ çăмăлах маррине ăнланчĕ ĕнтĕ, хĕрарăм лăпланнă хушăра тарăн шухăша кайрĕ: малашне епле пурăнасси пирки татса калама вăхăт çитнине тата тĕрĕс çул тупма питех те йывăррипе тĕрлĕ май-меслете пĕр-пĕринпе танлаштарса çĕннине шырарĕ, анчах кирлине пурпĕрех тупаймарĕ, обществăри пурнăç арпашăнса кайни те шухăш-тĕллеве пĕтемлетме чăрмантарчĕ.

— Пĕр енчен, эпир телейлĕ, — сасартăк ларкăч çине тăрса ларчĕ Мэри, арçын мĕн каласса кĕтсе ывăннăскер, — Энтрие тупса ашшĕпе амăшне тавăрса пама пултартăмăр, Вера хăйĕн ашшĕне курчĕ.

— Васкатăн. Выртмаллаччĕ тепĕр темиçе минут.

— Эпĕ хамăн вăя пĕлетĕп. Тепĕр хут асăрхаттаратăп: эпĕ тухтăр пулнине ан ман, тусăм. Унсăрăн эпĕ ĕнерех, санпа пĕрремĕш хут тĕл пулсанах, хытмалли çын, — терĕ те хĕрарăм пуçне каллех арçын кăкăрĕ çине хучĕ. — Халĕ манăн пĕтĕм çан-çурăма ăшă, эпĕ хама çăмăл туятăп. Чĕрем те тикĕссĕн тапать.

— Хăвах туятăн-и чĕрӳ епле тапнине? — тĕлĕнсе ыйтрĕ те Марков пӳрнине каллех пульс кăтартакан юн тымарĕ çине пусрĕ.

— Тĕплĕнрех тĕпче. Эпĕ робот режимне куçатăп. Тепĕр çур сехетрен эсĕ мана палласа та илеймĕн.

— Пĕр-пĕрне лаплантаратпăр. Пĕр енчен, аван ĕнтĕ...

— Урăхла май çук.

— Килĕшетĕп.

— Диагноз хатĕр-и?

— Нейропиркуляторнăй дистони тавра явăнать.

— Апла пурăнатпăр, — терĕ те Мэри арçынна çамăллăн питĕнчен чуптуса илчĕ, ларкăч çине тӳрленсе ларчĕ. Тарăннăн сывласа илнĕ хыççăн калаçăва малалла тăсрĕ: — Паллах, тĕп калаçу пулаймарĕ пирĕн, анчах, ман шутпа, иксĕмĕр пĕр çăмхана, çирĕп те ĕмĕр таталманскерне, пĕрлешнипе çырлахмаллаччĕ манăн. Кирлĕ пулман нимĕнле ятарлă калаçу та. Юрать çакна турă асăрхарĕ.

— Каллех йывăр шухăшпа чунна чыхатăн. Лăплан, тархасшăн, лăплан.

— Ман ăш-чике эсĕ ĕмĕрлĕхех кĕрсе вырнаçрăн, çавăнпа та, енчен те эсĕ мана мансан, эпĕ чăнласах вилетĕп.

— Эппин, тусăм, санăн Пешаварпа вăхăтлăха сывпуллашма тивет.

— Мĕншĕн?

— Эпĕ СШАра, Лаун патне кайса, вăхăтлăха ĕçлеме шут тытрăм. Сана силлесе сыватма та пулĕ унта.

— Апла пулсан эпĕ санпа çăмăллăнах сывпуллашатăп. Сана тапранма вăхăт. Тепре куриччен, савниçĕм, — тесе Мэри Германа питĕнчен, çамкинчен, хăлхинчен — ăçтан килнĕ унтан чуптурĕ те автомашинăран тухрĕ, ăна тинĕс еннелле ăсатрĕ.



Капитан патĕнче


Тинĕс авринчен Хура тинĕсе тухнă çĕре матроссем карап çине парăс карса пĕтерчĕç. Шхуна шыври чарлан пек ярăнса тăван хулана — Одессăна васкарĕ.

— Куратăн-и, епле алхасать, шавлать Хура тинĕс! Хум хыççăн хум ярса çеç мар, çиле хаярлатса та малалла хăвалать, — терĕ палуба тăрăх утакан Вагапов Стамбул еннелле тунсăхлăн пăхакан Маркова хулпуççийĕнчен юлташла çапса. — Сана капитан хăй патне чĕнет. Тинĕсĕн йĕрки çапла.

— Кайрăмăр! — малалла утрĕ хирург, ывăлĕпе тĕл пулас вăхăта чăтаймасăр кĕтекенскер.

Будкăра вĕсене иккĕн: Энтри тата карттă çине пăхса хĕрӳллĕн калаçакан патвар капитан — кĕтсе илчĕç.

— Ырă каç, — терĕ те тинĕс-çар офйцерĕ хăнасене сĕтел патне чĕнчĕ, хăй каччăпа юнашар тăчĕ. Марков ăна сирсе Энтри еннелле ыткăнма именчĕ, çавăнпа та ывăннă куçне тутăрпа сăтăрнă хыççăн пӳлĕме сăнаса çаврăнчĕ. Акă вăл эрешлесе илемлетнĕ патнус çинче тулли эрех черккисем тăнине асăрхарĕ, çав самантра алăка шаккарĕç те, пӳлĕме апат-çимĕç йăтса çамрăк матрос кĕчĕ.

— Каçарăр та, манăн вăхăт сахал. Çил вăйлансах пырать, парăссене тухса тĕрĕслем-ха, — сĕтел патĕнчен пăрăнма васкарĕ аслă механик. Вăл ашшĕпе ывăлне иккĕшне çеç хăварасшăн пулни пуриншĕн те паллă пулчĕ.

— Пӳлĕмрен тухма никама та ирĕк памастăп! Пурне те черкке тытма тата манăн сăмаха итлеме ыйтатăп, — чарчĕ ăна сасартăк капитан. Пурте тӳрленсе тăчĕç, тулли черкке çĕклерĕç. — Паян эпĕ çак самантра «Туслăх» шхуна çинче Афганистанра тыткăна лекнĕ Энтри Марков салтака ашшĕне тавăрса паратăп.

Энтри тусăм! Эсĕ ютра пурăннă вăхăтра вырăссем, украинецсем, белоруссем, казахсем, узбексемпе чăвашсем, марипе мордва тата ытти вуншар халăх туслă пурăннă çĕршыв арканса кайрĕ. Сана та, паллах, тăван çĕрте ырлăх кĕтмест. Çапах та, тусăм, эсĕ телейлĕ, мĕншĕн тесен Таван çĕршыва таврăнатăн.

Ăçта кăна пулса курмарăм эпĕ хамăн ĕмĕрте: СШАпа Канадăра, Германипе Аслă Британи утравĕнче, Египетпа Японире — пур çĕрте те вырăс салтакне хисеплеççĕ. Хавшанă пулсан та сывал, салтак! Санпа пĕрле пĕтĕм çĕршыв чĕрĕлсе сывалĕ. Çакна хытă шанатăп эпĕ!

Саншăн, салтак! Пĕтĕм çĕршьшшăн!

Сĕтел умĕнчи çынсем черккене ӳпĕнтерчĕç, ашшĕпе ывăлĕ те кĕçех пĕр-пĕрин ытамне ыткăнчĕç...



Кашни ăрăвăн — хăйĕн ăраскалĕ


— Эпĕ Ульккана хамăр пата сада чĕнтĕм, — терĕ те Эльвира упăшки ытамĕнчен вĕçерĕнсе тепĕр еннелле çаврăнса выртрĕ. Заил вырăн çинчен тăнине тата вăл кăмăлсăррăн мăкăртатнине сисмерĕ, тӳрех тарăн ыйха путрĕ.

Казанбаева пĕр япала — кану кунĕсене пахчара ирттерни йăлăхтарсах çитерчĕ, анчах вăл Гюзель сăмахĕнчен иртеймерĕ: аманнă чĕрене, уйрăмах Герман Марков Стамбулта пулнă тапхăрта, упрама ӳкĕтлерĕ тухтăр, çавăнпа та кашни меллĕ самантра вăл Атăлтан инçе мар вырнаçнă пахчара канчĕ, вăхăтлăх та пулшн хулари арăш-пирĕш пурнăçа манма тăрăшрĕ.

Çак ирхине те хула пуçлăхĕ хăпăл-хапăл тумланса юханшыв хĕррине тухрĕ, анчах тĕрлĕ шухăш пуçран тухма пĕлмерĕ. Çул тăршшĕпех Волин çырăвĕнчи сăмахсем, Улькка юратăвĕ, хулари улшăну-çĕнелӳ — пурте кăмăла лăтратса пуçа пăталарĕç, канмалли кун та хула пуçлăхне канăç памарĕç.

Атăл хĕрринче вăл нумай çӳремерĕ. Пулăçсенчен темиçе çупах туянчĕ те хĕвел тухнă çĕре каялла пахчана таврăнчĕ. Пулла киленсе тасатрĕ, тимĕр кăмака çине яшка пĕçерме пысăк шуç савăт лартса ячĕ.

Тĕрлĕ ăпăр-тапăр çунса пĕтсен вăл кăмакана ватă улмуççи турачĕсене вакласа хучĕ. Таврана тӳрех тутлă шăршă сарăлчĕ, пахча хуçин те хĕсĕннĕ сăмса çунатти сарăлчĕ, паха сывлăша антăхса сывларĕ. Çурт умĕнчен тарнă лĕпĕшсемпе ытти хурт-кăшианкă та хăйсен вырăнне таврăнчĕç. Часах пăтраннă кăмăл лăпланчĕ, хĕрнĕ шухăш кăна тухса пĕтмерĕ-ха, анчах, ирхинехи пек, чуна ватмарĕ.

«Чăн ĕнтĕ, ырă тус укçаран та хаклăрах, — Волина ăшшăн аса илсе хăйпе хăй калаçрĕ Казанбаев. — Тĕлĕкре пулин те вăл шăпах мана кăсăклантаракан ыйтусене хускатать, ырлăх çӳлтен тăкăнманнине аса илтерет. Калама, паллах, çăмăл-ха, анчах ĕçе пуçлама йывăртарах. Ăна — манăн тумалла. Пупне кура прихучĕ тенĕ, ман пирки вара пуçлăхне кура хули тейĕç. Анчах эпĕ пĕччен нимех те тăваймăп, мĕншĕн тесен кирек мĕнле ĕç те йышпа алла-аллăн тытăнсан кăна ӳсĕмлĕ.

Эх, Волин, Волин! Пур иккен çапах та çĕр çинче санашкал ырă çынсем. Вутра та çунман, шывра та путман паттăрсем. Вĕсемсĕр пире епле йывăр пулĕччĕ тĕрĕс çулпа утма...»

Шухăша Эльвира сасси татрĕ. Вăл кăмака умĕнче пĕрене пуçĕ çинче ларакан упăшкине çăмăллăн ыталарĕ те çапла каларĕ:

— Мĕн ятăн хурана?

— Пулă, паллах. Мĕншĕн çывăрмастăн? Паян вырсарникун. Кравачĕ ăшă, сывлăшĕ уçă. Санăн канмалла.

— Э-э. Выç хырăм кăмака çинчен те антарать. Тата садра апат тутлă. Çитменнине, эпĕ ĕнертен çăвара пĕр пĕрчĕ çăкăр яман.

— Какай шӳрпи пурччĕ-çке.

— Ăна Артурпа тусĕсем мансăрах çисе янă. Ĕнер Атăл леш енче çыравçăсем манăн повеçе сӳтсе яврĕç. Упăшка çĕтерĕ, шырама тытăнĕ тесе киле васкарăм.

— Манăн санпа... Пĕр япала çинчен калаçасшăн çӳретĕп.

— Апла пуçла. Артур вăраниччен.

— Кĕскен çапла. Эсĕ нумай ĕçлетĕн. Шкулта та, çырас енĕпе те. Çакăншăн, паллах, мухтава тивĕç. Анчах пирĕн Артур ӳсет. Ăна валли те вăхăт кирлĕ, çавăнпа та, ман шутпа, икĕ ĕçрен пĕрне пăрахмалла.

— Çакă çеç-и? — тĕлĕнсе ыйтрĕ Эльвира.

— Çакă çеç, — çамки çинчи тарне пĕчĕк тутăрпа шăлса илчĕ Заил сасартăк куç умне тухнă Ульккапа Атăл хĕрринчи ватă хурăна манма тăрăшса.

— Эпĕ ку калаçăва санран тахçанах кĕтеттĕм. Ăна татса парасси — пĕр самант. Шкул директорĕнчен тухатăп та ахаль учителе куçатăп. Çавă çеç.

— Тавтапуç. Хăвăрт татрăн ыйтăва. Эпĕ тавлашу вăрăма каясран шикленнĕччĕ.

— Тупнă тавлашмалли. Эпĕ пĕр-пĕр шăл витмен ыйту пуласран хăраса чĕтревех ернĕччĕ.

— Пур-и вара саншăн шăл витмен ыйту?

— Ячĕ янăрать — хула пуçĕ! Ĕçĕ курăнсах каймасть-ха. Шăл витмен самант та çителĕклех апла тăк.

— Шӳтлетĕн, тусăм. Уй куçлă, вăрман хăлхаллă тенĕ ĕлĕкренех. Тата хальхи саманара хыпар таврашĕ утпа мар, пралук тăрăх та, сывлăшпа та вĕçет. Хальлĕхе усаллине илтмен-ха... Юлашки вăхăтра эсĕ халăх сăмахлăхне юратса пăрахрăн. Мĕне пĕлтерет çак япала?

— Ара, эпĕ çыравçă, савăнпа халăх ăс-тăнĕпе шухăш-кăмăлĕ ялан манпа пулмалла. Унсăрăн паянхи çынна тивĕçтерекен кĕнеке çыраймăн.

— Шел, чăваш чĕлхине пĕлместĕп. Мĕншĕн куçармастăн кĕнекӳсене вырăсла?

— Вăхăт çитмест. Ан кӳрен те, Заил, май килнĕ чухне калам-ха. Эсĕ ытларах ватăсемпе, ветерансемпе туслă. Вĕсен тĕнчинче пурăнатăн. Малашне санăн çамрăксен енне çаврăнмалла. Вĕсемсĕр пурпĕрех нимĕнле улшăну та тăваймăн, хисеплĕ хула пуçлăхĕ.

— Тĕрĕс шухăш. Килĕшетĕп. Волин та леш тĕнчерен çапла çырать.

— Каçар, анчах каллех Волина аса илетĕн. Ан тĕкĕн вилнĕ тусна.

— Ара, тин çеç унăн çырăвне вуларăм. Каллех тĕлĕкре.

— Тĕрĕс ăнлан. Эпĕ сана Волинпа туслишĕн мухтатăп, савăнатăп та, анчах.,.

— Мĕн анчахĕ тата?

— Тепĕр чух каланă сăмах — кĕмĕл, каламанни — ылтăн, çавăнпа та, тен, çăвара хупсан авантарах. Калама юраманнине упăшкуна та ан шарла тенĕ ĕлĕк-авăлах.

— Тупрĕ вăлтмалли. Каласам.

— Апла итле. Шур хут çине çырнине кĕреçепе тасатма çук. Пирĕн пурнăçра пулса иртнĕ ĕçсене те общество историйĕнчен кăларса переймĕн. Волин пек ырă çын сăмахĕсене итлесе эпир аван пурăннă, ĕçленĕ, çĕнтернĕ, юратнă темелле. Темшĕн-çке вара çав çынсенчен ытла-рах, тарăнрах, маларах шухăшлама вĕренеймен эпир. Паянхи пурнăçра çакă — çĕннине шутласа тупасси — питĕ кирлĕ. Çакăншăн эсĕ яваплă, Заил, мĕншĕн тесен эсĕ хула халăхĕн пуçĕнче тăратăн-çке.

— Тавтапуç, тăванăм. Ман шанчăклă чĕкеçĕм, — тесе Казанбаев арăмне хăй çумне çупăрларĕ. — Епле пуян паянхи ир! Мĕн чухлĕ çĕнĕ шухăш çуратрĕ пуçăмра. Ахальтен каламан иккен хĕрарăмра арçыншăн çĕр вăрттăнлăх пур тесе.

— Ай, — турткаланчĕ Эльвира, — вĕçерт-ха, сывлăш тухмасть. Яшка та чашкăрса тăкăнать.

Казанбаев арăмне ытамĕнчен вĕçертрĕ те хăвăрттăн шуç савăт хуппине уçрĕ. Яшка вĕресе çаврăнса кайнă самант пулчĕ иккен çакă, таврана пулă шăрши сарăлчĕ.

— Тем кĕрет ĕнтĕ паян кашăка? — курнăçланса ыйтрĕ Эльвира.

— Çупах, — хуравларĕ Заил. Тем шухăшласа илчĕ те арăмне куçĕнчен пăхса çапла каларĕ: — Чăваш халăх историйĕ, вăл ăçтан пуçланса кайни интереслентерет мана, эпĕ чăваш хулинче ĕçлетĕп-çке-ха, чăваш хулинче пурăнатăп. Пулăш-ха мана хăвăн халăху çинчен ытларах пĕлме.

Эльвира турткаланса тăмасса пĕлсе ыйтрĕ вăл çакна. Лешĕ чăнах та икĕ хут тилмĕрттермерĕ.

— Чăвашсен паллă профессорĕ Каховский 1965 çулта кун пирки кĕнеке пичетлеее кăларнă, — терĕ. — «Тĕрĕк чĕлхипе калаçакан чи авалхи чăвашсем тĕрĕк-монгол йăхĕсен пĕрлешĕвĕсенчен уйрăлса тухса Байкал кӳлли çывăхĕнче куçса çӳренĕ. Хальхи эрăн пĕрремĕш пин çуллăхăн вĕçĕнче вăл вырăнтан вĕсем Вăтам Азие — Хĕвелтухăç Казахстан хирĕсене — куçса пынă. Çак тапхăралла чăваш йăхĕсен чĕлхи, пурнăç йĕркин уйрăмлăхĕсем çирĕпленсе çитнĕ», — тет вăл унта. — Хунсем çинчен илтнĕ-и эсĕ? Чăвашсем хунсен союзне кĕнĕ. Хансем хушшинчи хирĕ-çĕве, чир-чĕре тата выçлăха пула вĕсем Урал тăвĕсенчен Каспи тинĕснелле çитнĕ. VIII ĕмĕрĕн 30-мĕш çулĕсенче Вăтам Атăл тăрăхне кĕмĕл пăлхарсемпе юнашар чăвашсем килсе вырнаçаççĕ.

— Сан çине пăхатăн та, пуçа тĕрлĕ шухăш пырса кĕрет. Çав кĕмĕл йăхран мар пулĕ те эсĕ?

— Пĕлместĕп. Анчах пĕр самант интереслĕ. Хăш-пĕр кĕнекесенче çапла çырнă: «IX — X ĕмĕрсенче пăлхарсем Атăл тăрăхĕнче пурăнакан çармăссем, пăртассем хушшине кĕрсе куççа вырнаçса пыраççĕ, вĕсемпе пĕрлешсе кайса тури, е вирьял, чăвашсен ушкăнне туса хураççĕ». Манăн атте акă тури чăваш, анчах анне инçетрен, Патăрьел таврашĕнчен.

— Апла санăн юну пăтрашăнса кайнă. Çапла-и?

— Çапла.

— Тинех ăнлантăм вăл мĕншĕн хĕрӳ иккенне.

— Шӳтлетĕн. Юрать. Çăкăр-тăвар хире-хирĕç пултăр. Санăн, мĕн, юну шăнчĕ те-и? Апла çисем вĕри яшка. Ăшăн.

Эльвира вĕри кăмака еннелле çаврăнчĕ. Яшка хатĕр, анчах сĕтел хушшине ларма васкамарĕ мăшăр, кăштах сивĕнтĕр, Артур та вăрантăр терĕç. Калаçу малалла сыпăнчĕ, кăлтăртатрĕ.

— Ӳкĕнместĕн-и заводран ĕçтăвкома ĕçлеме куçнă-шăн? — ыйтрĕ Эльвира. 

— Ун пирки хальлĕхе шутламан-ха.

— Апла — ĕçлеме тытăнман.

— Çĕнĕлле, килĕшетĕп, начартарах пырать ĕç.

— Мĕншĕн?

— Çав инерци тени, уйрăмах ĕлĕкхи тапхăр тыткăнĕнчен хăвăрт тухайманни, пĕтерет. Эпир çӳлтен хушасса кĕтме вĕреннĕ, çавăнпа е пĕлменрен, е малта пулма вăтаннăран, е сĕтел хушшинче ним шутламасăр, алла кĕсьене чиксе ларнăран, — тĕп сăлтавĕ хăшĕ пулнине калама та йывăр, — обществăри çитменлĕхсене хирĕç, экономикăна аталантарассипе пурте кар тăрса ĕçлеместпĕр-ха. Тĕрĕссипе, нумай ĕçлетпĕр, ĕнсене хыçса илме вăхăт çук, анчах... анчах çакă алла усса лармаллине пĕлтермест. Кĕрешмелле пирĕн. Хăвăртрах тумалла улшăнусене, мĕншĕн тесен эпир, ертсе пыракансем, такам хушасса кĕтсе ларнăран пурнăç улшăнăвĕн хăвăртлăхĕ чакать, çакăнпа вара иртĕхсе кайнă каппайчăксем е пăнтăхса хуртланнă эсреметсем усă кураççĕ. Ватăраххисем вырăнне çамрăксене лартмалла. Анчах ваттисем хушшинче те пултаруллисем пур. Тĕслĕхрен, ĕлĕкхилле каласан, манăн пилĕк зампред, анчах вĕсенчен чи аван ĕçлекенни Ипатьев юлташ утмăла çывхарать. Вăл ăнкарма та хăвăртрах ăнкарать, ĕçне те тĕплĕнрех тăвать. Çамрăкки ĕçтăвкома «чапа» кăларчĕ.

— Илтнĕ ун пирки. «Капкăн» журналта та çырнăччĕ. Мамонтова Раиса Ивановна, çапла-и? Мĕнлерех ĕçлет вăл? — куçне хĕсерех ыйтрĕ Эльвира.

— Ăнтан ячĕ. Кашни утăмра пулăшу ыйтать.

— Эсĕ вара пулăшатăн-и?

— Май килнĕ таран пулăшатăп. Çапах та хĕрарăм.

— Чее хĕрарăм, — каллех куçне хĕссе илчĕ Эльвира упăшки çине тимлĕн пăхса.

— Яшка çиме вăхăт. Мамонтовăн хушаматне кура калăпăшĕ. Тупнă калаçмалли.

— Ман шутпа, санăн çилленме сăлтав çук.

— Епле çук?

— Эпĕ сана юратнăран кĕвĕçетĕп.

— Юрать, çитĕ. Вăл хăй ман тавра явăçать.

— Чим, тепĕр ыйту. Юлашки. Раиса Ивановна мĕн енĕпе аван ĕçлет, мĕн енĕпе пултараймасть?

— Пултарнине астусах каймастăп, — пуçне хыçса илчĕ Казанбаев.

— Начар ĕçлени пирки?..

— Аван мар, тусăм, çемьере ют хĕрарăм çинчен калаçма.

— Ку вăл çемье ыйтăвĕ мар. Эсĕ каланă сăмахсем маншăн пин хут хаклă, мĕншĕн тесен вăл шухăшсене эпĕ хамăн геройсем урлă пĕтĕм чăваш халăхĕ патне çитеретĕп.

— Тинех ăнлантăм эсĕ мĕншĕн ман çине вирлĕн, ăмăрткайăк пек тапăннине.

— Вăт танлаштару. — Выляса упăшкине кăкăрĕнчен тĕртрĕ хĕрарăм. — Хăвăртрах кала. Атту, чăн та, яшка сивĕнет.

— Раиса Ивановна вăтам ĕçлет. Çитменлĕхĕ те чылай, анчах кам йăнăшмасть?

— Мана шăп та лăп çав эсĕ асăрханă çитменлĕхсем кирлĕ.

— Раиса Ивановна хӳхĕм пирĕшти. Чылайăшĕ куç хывать ăна. Анчах, ман шутпа, хăйне халăхпа та, куç хĕссе илĕртекенсемпе те тытма пĕлет. Анчах та ĕçре йăнăш хыççăн йăнăш тăвать. Пĕрремĕш тĕслĕх. Кĕркунне хула халăхĕ валли вуншар баржа помидор кăнтăртан илсе килтерет, çав вăхăтрах хамăр таврари пахча çимĕç çĕрет. Паллах, баржа пушат та — ĕçĕ пĕтнĕ, районти пахча çимĕçе вара пуçтармалла-çке-ха. Хăш-пĕр вăйлă хуçалăхсем хулара хăйсен магазинĕсене уçасшăн, анчах Раиса Ивановна çак ыйтăва пач ăнланмасть. Ну, мĕнле? Çитет-и? Е малалла калас-и?

— Çитет, — терĕ те хĕрарăм ассăн сывласа илсе яшка антарма хатĕрленчĕ. Илемлĕ куçне упăшки еннелле çĕклерĕ те: — Тĕрĕсех каланă ĕлĕк: хĕрарăма кăмака кирлĕ, арçынна — ака-суха, — тесе хучĕ. — Килĕшетĕн-и çак шухăшпа?

— Çук.

— Апла эсĕ консерватор, демократ мар.

— Мĕншĕн?

— Тин çеç мана директор ĕçне пăрахма ыйтрăн. Мамонтовăн та çапла тумалла, мĕншĕн тесен пирĕн, хĕрарăмсен, чăн та, ытларах килте пулмалла. Анчах та эсир пирĕн тире ĕçре те, килте те виç хут сӳсе ырă курасшăн. Çиттĕр-ха Улькка. Эпир сире, арçынсене, вĕрентĕпĕр пирĕнтен мăшкăллама, — тесе Эльвира виçĕ тимĕр чашăк яшка антарчĕ те пурте ывăлне вăратма кĕчĕ.



* * * 

Ватă Одесса ашшĕпе ывăлне питех те сиввĕн кĕтсе илчĕ. Портран тухсан, Энтри хытă уксахланăран, ашшĕ такси шоферне хăйсене чугун çул вокзалне леçме ыйтрĕ, анчах та лешĕ тӳрех унран доллар пуррипе çуккине ыйтса пĕлчĕ те вокзала илсе каймарĕ. Лавккасенче те вĕсем доллар çук пирки йĕркеллĕ апат-çимĕç туянаймарĕç.

Тротуарпа утакан хавассăр та тĕксĕм çынсем, урине аран сĕтĕрекен ватăсен кăмăлсăр сăн-сăпачĕ, çӳп-çаппа тулнă урамсем — çаксем пурте хуларан хăвăртрах тухса кайма хистерĕç, çавăнпа та Марковсем çак кунах Мускав пуйăсĕ çине ларчĕç.

Тĕп хулара арăш-пирĕш самана тата та хытăрах палăрчĕ.

— Ăçта таврăнтăм эпĕ? — тĕлĕннине пытармарĕ Энтри, ашшĕпе Пысăк театр çывăхĕнчи ЦУМа амăшĕ валли парне илме утаканскер. — Эпĕ социализмла çĕршывăн интересĕсене хӳтĕлеме çара кайрăм, анчах та кунта пурнăç пач улшăннă иккен.

— Çапла, ывăлăм. Асăрхарăн пулĕ, Мускав варринчи хăна çурчĕсен тата пысăк магазинсен ячĕсене пĕтĕмпех акăлчанла çырнă. Кунта та, Одессăри пекех, кашни утăмра доллар кирлĕ. 

— Шупашкарта та çаплах-и пурăнăç?

— Мускавринчен çăмăлтарах, анчах йывăрланни кунсерен сисĕнет.

— Апла унта та демократсем хуçаланаççĕ.

— Çапла. Суя демократсем. Пиçсе çитмен çынсем.

— Мĕншен апла калатăн?

— Çитсен ăнланăн. Пуçна халех ан ват. Санăн политикăсăрах ĕç мăй таран, — тесе Марков ывăлне магазина илсе кĕчĕ.



Ăçта эсĕ, чăнлăх?


«Метеор» портран кĕрхи тутă кайăк евĕр мăнаçлăн ярăнса тухрĕ те Атăл варрине çул тытрĕ. Экипаж приборсене тĕрĕслерĕ, двигателе кирлĕ таран шĕвек ячĕ, çакăн хыççăн хыттăн кĕрлесе çунатсене шыв айне пытарчĕ те анаталла вирхĕнчĕ.

— Мĕншĕн васкатпăр Хусана? — ыйтрĕ Эльвира упăшкинчен, ансăр уçă коридорта тавралăха тимлĕн сăнаса тăраканскертен.

— Паян аппан çуралнă кунĕ, — хуравларĕ Казанбаев хăйсем хыççăн вĕçекен чарлансем çине аллипе сулса кăтартса. — Епле илемлĕ кайăк.

— Мана нимĕн те пĕлтермерĕн. Парнесĕр пырса кĕме те аван мар, — хăй йĕрĕнчен пăрăнмарĕ хĕрарăм.

— Мĕн кирли пĕтĕмпех пĕчĕк чăматанра-çке.

— Каллех тем туяннă ĕнтĕ. Намăс ан пултăрччĕ пĕлтĕрхи пек.

— Тăван аппа мана ăнланать.

— Эсĕ арçын, анчах та мана ăнланĕ-ши?

— Сана чăрмантарас темерĕм, мĕншĕн тесен парне туянма Мамонтовăпа Улькка пулăшрĕç.

— Мамонтова? Çав казак хĕрарăмĕ-и? — упăшкине чавсипе тĕксех ыйтрĕ хĕрарăм.

— Çавă. Кунта тĕлĕнмелли нимĕн те çук, мĕншĕн тесен суту-илӳ пĕтĕмпех унăн аллинче, — лăпкăн каларĕ Казанбаев.

— Халĕ ăнлантăм. Ульккана чаплă тутăр туянма кам ггулăшнине те ăнлантăм. Атту, тен, вăл пĕр-пĕр сутуçă тупса яман-ши тесе те шутлаттăм. Çапах та тăлăх хĕрарăм-çке. Мана валли кăна нимĕн те çук, Улькка валли пур, — кӳренсе каларĕ Эльвира, хăй те чаплă япала туянма тата тăхăнма юратаканскер. — Вырăсла каласан, çурăк пысăклансах пырать.

— Мĕнле çурăк? — шикленсе ыйтрĕ арçын, Ульккапа иккĕшĕн хушшинчи çыхăнăва арăмĕ пĕлесрен шикленсе пурăнаканскер.

— Иксĕмĕр хушăри.

— Маншăн санăн вăхăт çук, мĕншĕн тесен çаплах пĕр харăс виçĕ лав туртатăн. Шкул директорĕнчен тухма халĕ те хут çырмастăн.

— Тархасшăн, тĕрĕс ăнлан. Шкулта ĕçлеме пăрахсан эпĕ пурнăç таппине алран вĕçертетĕп-çке. Геройсене тата произведенисен тĕп тĕшшине ăçтан тупăп?

— Çу кунĕ пĕтсе пырать. Артур сан шкулна çуресшĕн мар, — хăйĕн шухăшĕнчен пăрăнмарĕ упăшки.

— Ыйтса тăмăпăр.

— Эпĕ те унпа пĕр майлă.

— Апла иксĕмĕр хушăри çурăк Атăл пек анлăланса кайĕ.

— Шутлетĕн. Пирĕншĕн ку хăрушă мар, — терĕ те Казанбаев сигарет тĕпне урнăна ывăтрĕ, арăмне ыталаса Шупашкар ГЭСĕ еннелле çаврăнчĕ. — Кур, хальхи этем теме те пĕрлештерет. Емĕрсем хушши лăпкăн юхакан шыва та картланă.

— Эх, тусăм! Кама кирлĕ çутçанталăка пăсса тунă ГЭС пĕвисем? Кун пекех чăрсăрлансан кĕçех пĕтĕм планетăна пĕтеретпĕр эпир! — терĕ Эльвира хăйсем шлюза кĕме тытăннине асăрхаса. — Кур, чарлансем шыв сиккинчен анранă пулăсене тытаççĕ. Пыратăн-и палуба вĕçне?

Заил килĕшсе арăмĕ хыççăн утрĕ.

— Тусăм! — теплоход вĕçне пырса тăнă упăшкине хыттăн ыталарĕ хĕрарăм. — Пĕве татăлсан шыв юххине нимĕнле те чараймăн. Эпĕ те, пĕр уйрăлсан урăх санпала пĕрлешмĕп.

— Мĕншĕн уйрăлу пирки калаçатăн эсĕ? Ăçтан сиксе тухрĕ çак сăмах?

— Мана паян темшĕн тунсăхлă.

— Авă мĕн. Ăнланатăп: эсĕ паян сĕтел хушшинче пусăрăнса ĕçлемен те, санра юрату хĕлхемĕ ялкăшса çунма тьггăннă. Калăпăр, эсĕ ĕçре сахалтарах, килте ытларах пулсан, ман шутпа, тунсăх нихăçан та пусаймĕ пирĕн çемьене. Юлашки вăхăтра килте хăв та манран ытла пулмастăн-çке.

— Хăрушлăх пурах иккен. Эпĕ те малтан эсĕ пĕр-пĕр хĕрарăмпа çыхланса кайнă тесе шутланăччĕ. Эсĕ чăнласах та ĕçе кӳлĕннĕ иккен.

— Паллах, — сăмахне сасартăк çăтрĕ Казанбаев, арăмĕ хăй чăнласах та Ульккапа çыхăннине пĕлме пултарнине ăнланнăскер.

— Тепĕр чухне ĕненме те йывăр сире, арçынсене. Ĕç вăхатĕнчех тем тума та ĕлкĕреççĕ. Малтан тутăр туятаççĕ, унтан...

— Эсĕ мана хĕрарăм çумне çыхма хатĕрленетĕн. Çапла-и? — тарланă çамкине шăлса типĕтрĕ Заил. — Çимен хăймашăн патак çиес килмест.

— Эпĕ çапла хамăн упăшка ӳлĕмрен ют çĕре хăйма çиме ан çӳретĕр тесе каларăм, мĕншĕн тесен хальхи арăш-пирĕш саманара тем те сиксе тухма пултарать. Çитменнине, ун пек ялала пирĕн пурнăçра пĕрре пулчĕ. Сана çухатасран хăратăп эпĕ. Тĕрĕс ăнлан. Эсĕ ывăлна та, мана та кирлĕ.

— Эсĕ, паллах, çав Арланов юмахĕнчен пьеса турăн та, хăв та тепĕр чухне... — сасартăк чарăнчĕ Казанбаев ытлашши сăмах персе янине, арăмне кӳрентерме пултарнине ăнланса илсе.

— Юмах терĕн-и? — сассине хăпартса ыйтре Эльвира.

— Паллах, юмах.

— Юмахĕ — эпĕ çырнă пьеса. Арланов каласа пани тата вăл мана кăтартнă сăн ӳкерчĕксем — пурнăçра пулнă фактсем.

— Çапах та Вăтам Атăл тăрăхĕнче çуралса ӳснĕ çын çавăн пек лабораторие лекнине тата ача çураттарнине ĕненме йывар.

— Анчах та ĕненетĕн-çке-ха эсĕ Вăтам Атăл тăрăхĕнче çуралса ӳснĕ Андриян Николаев космосра пулнине. Эппин, мĕншĕн-ха Герман Марков çавăн пек лару-тăрăва лекме пултарайман?

— Питех те шел. Гюзель çавăншăн ĕнтĕ турпас пек кăна тăрса юлчĕ. Германăн ютра ача пуррине пĕлсен вăл хăй çине алă çĕклес тейĕ.

— Гюзель ăслă хĕрарăм, упăшкине ăнланма тивĕç.

— Калама çăмăл. Хăв авă Мамонтова е Улькка ятне илтсен тӳрех ман çине сиввĕн пăхатăн.

— Итлетĕп те сана тĕлĕнетĕп. Паян виççĕмĕш хут мана килĕшмен ятсене калатăн. Мĕншĕн? Мана тарăхтарасшăн е чăнласах та сирĕн хушăра тем пулнă? Иккĕшĕнчен пĕри! — çилленнине пытараймарĕ хĕрарăм упăшки çине пăхса.

— Нимĕнтен нимĕр тухма пуçларĕ. Эпĕ ĕлĕкхи саккунпа — арçын правипе усă курса калаçăва тататăп, — терĕ те Заил теплоход алăкĕ еннелле утрĕ.

— Кĕтменччĕ калаçу çапла çаврăнса килессе, — шăппăн каларĕ хĕрарăм хĕрелнĕ куçĕпе тĕлсĕррĕн шыв çине пăхса Теплоход вĕçĕнче чылайччен чул юпа пек вырăнтан сикмесĕр тăчĕ вăл, упăшки таврăнасса кĕтрĕ, анчах ку хутĕнче никам та ăна хăй патне чĕнмерĕ.

Эльвира вара, тавлашу сăлтавсăр сиксе тухнине ăнланнăскер тата çакă çутă тĕнчере Казанбаевсăр пурăнма пултарайманнине тепĕр хут ĕненнĕскер, шăппăн алăка уçса салона кĕчĕ те упăшкипе юнашар пырса ларчĕ, тепĕртакран ачашшăн пуçне унăн кăкăрĕ çине хучĕ.



* * *

Афганистанра темиçе çул тыткăнра пулнă салтак тăван килне таврăнни çинчен чи малтан хулари радио пелтерчĕ. Çакăн хыççăн Марковсен телефонĕ чарăнма пĕлмерĕ; пĕр класра вĕреннĕ юлташĕсем, çара пĕрле кайнă тус-тантăшĕсем — пурте Энтрие тăван килне таврăннă ятпа саламларĕç. Арлановпа Хĕветле, хыççăнах Эльвирăпа Заил Марковсен хваттерне пырса кĕчĕç, Энтрие тупăннă ятпа чунтан-чĕререн саламларĕç, ашшĕпе амăшне шанчăка çухатмасăр ывăлне кĕтнĕшĕн ыталаса та, аллине хыттăн чăмăртаса та мухтарĕç.

Хăнасене пысăк пӳлĕме ирттерсе лартсан Герман бартан эрех кĕленчи туртса кăларчĕ.

— Ку вара кирлех те мар пулĕ, — асăрхаттарчĕ ватă полковник Казанбаев енне çаврăнса. — Хула мэрĕ пултарĕ-ши ĕç вăхăтĕнче черкке çĕклеме?

— Паянхи пек самант пирĕн пурнăçра питĕ сайра пулать, çавăнпа та, тен, килĕшмелле, — терĕ Казанбаев.

— Килĕшме тивет. Çапла-и, Герман? — хирург еннелле çаврăнчĕ ветеран.

— Пĕтĕмпех сирĕн кăмăлтан килет, мĕншĕн тесен Арланов полковник тăрăшман тăк Энтрие тупма тата ăна Тăван çĕршыва илсе таврăнма питех те йывăр пулатчĕ, — терĕ Марков кĕленчене уçса.

— Эпĕ мар, манăн хĕрĕм Мэри тата Голдберг турĕç ку пархатарлă ĕçе, — терĕ лăпкăн Арланов куçĕпе Гюзель çине пăхса. Анчах та кил хуçи хĕрарăмĕ, хăйĕн ĕçне питĕ тăрăшса тăваканскер, çав вăхăтра кухньăна тухрĕ, Арланов сăмахне илтмерĕ.

— Мэри? Ара, Пакистанри тухтăра çапла чĕнетчĕç, — тĕлĕнсе пăхрĕ полковник çине Энтри.

— Çапла, тусăм. Сана тамăкран Мэри туртса кăларчĕ.

— Вăл санăн хĕрӳ тетĕн. Чăнах-и? — ку хутĕнче темле именсе ыйтрĕ çамрăк каччă.

— Манăн хĕр.

— Питех те пысăк тав Сире çавăн пек маттур çын пăхса ӳстернĕшĕн, — терĕ те Энтри ашшĕ еннелле çаврăнчĕ. — Тархасшăн, тултар та, пĕрремĕш черккене весен ячĕпе ĕçер. Мэришĕн тата Верăшăн.

— Вера? — сасартăк ыйтрĕ Хĕветле, ку таранччен шăп ларнăскер. — Мэрие эпĕ Пайкилт çăви çинче курнăччĕ, Голдбергне те пĕлетĕп-ха, анчах кам вăл Вера?

— Вăл питĕ илемлĕ хĕрача. Сăпайлă, ырă кăмăллă. Куç харшийĕсем аттенни пекех хуп-хура, — терĕ Энтри.

— Апла вăл Арланов мăнукĕ.

— Çапла, манăн юратнă мăнук, — терĕ те полковник, Гюзель кĕнине асăрханăскер, калаçăва урăх еннелле пăрчĕ. — Чи ватти пулнă май пĕрремĕш черккене çапах та Энтри таврăннă ятпа çĕклеме сĕнетĕп.

— Саламлатпăр, — пулăшрĕ ветерана Эльвира çамрăк каччă ютри хĕрарăм ятне тепĕр хут Гюзель умĕнче асăнасран шикленсе.

Çак самантра Герман Марков йĕп çинчи пек ларчĕ. Калаçу малалла тăсăлнă пулсан вăл арăмĕпе ывăлне те, çывăх тусĕсене те чăнлăха — хăйĕн инçетри пĕрремĕш юратăвĕ çинчен — пĕлтерме хатĕрччĕ, анчах та хăнасем пĕрремĕш черккене Энтри ячĕпе туслăн ӳпĕнтернĕ хыççăн сĕтел çинчи апат-çимĕçе хăпăл-хапăл çинине тата ку калаçуран вĕсем хăвăрт пăрăнма шутланине кура сасартăк кăмăлне улăштарчĕ, мĕншĕн тесен унăн пуçне çĕнĕ шухăш, аслатиллĕ тата пăрлă çумăр умĕнхи пысăк та хура пĕлĕт катрамĕ евĕрскер, пырса капланчĕ, малашне хăш хĕрарăмĕпе тата ăçта пурăнасси çинчен хистесе ыйтрĕ, питех те вăйлă тата çав тери хаклă туйăма — пĕрремĕш юратăва — ĕмĕр тăршшĕпех чун-чĕре тĕпĕнче упрамаллине, ăна пули-пулми самантра ыттисене пĕлтерме юраманнине асăрхаттарчĕ.

Кил хуçи, хăй тавра чăнласах та хăрушлăх явăннине тата ывăлĕн ăнсăртран персе янă сăмахĕ кирек хăш самантра та вут-кăвара чĕртсе яма пултарнине витĕр курса тăраканскер, арăмĕнчен хăпмасăр хăнасене пăхма пикенчĕ: черккесене эрех тултарчĕ, кухньăран шăрттан тата хуплу хунă турилккесене йăтрĕ. Çав вăхăтрах пӳлĕмри калаçăва хутшăнма ĕлкĕрчĕ, ывăлĕн кашни сăмахне тимлĕн итлерĕ, ăнсăртран кам-тĕр ăнăçсăр персе янă сăмаха путарма е пӳлме хатĕр пулчĕ.

— Йывăр тапхăрта киле таврăнтăн, Энтри, — сăмах çăмхине аллинчен ямарĕ-ха Арланов вичкĕн куçĕпе Заилпа Эльвирăна тата Хĕветлене сăнаса. Вĕсем те хăй пекех киле кайма васканине сисрĕ-ха вăл. — Паллах, шӳтлесе калатăп, анчах сан тĕллĕн пысăк çăрттан лекнĕ: сана хирĕç ларакан Заил Казанбаев — хула пуçлăхĕ, çавăнпа та пурнăç йăвине çавăрма сана çăмăлтарах пулĕ.

— Эпĕ демократсен аллинчи укçана та, çăкăра та хам ĕмĕрте пӳрнепе те тĕкĕнмĕп. Нихăçан та! — сасартăк ура çине сиксе тăрса хыттăн каласа хучĕ Афганистан вăрçин салтакĕ.

— Эсĕ мĕн шавлатăн? Ăнланмарăм-ха сана, — тесе полковник чей чашăкне лăпкăн хăй патĕнчен сĕтел варринелле шутарчĕ. Вăл ĕнтĕ хăвăртрах хваттертен тухса кайма васкарĕ.

— Каçхине партократ, çывăрса тăнă çĕре демократ. Хальхи пуçлăхсене ăнланса çитнĕ çĕре тĕнче йăтăнса анĕ, — ывăлне пулăшма хыпаланчĕ Гюзель. Вăл йăлтăркка хурлăхан куçне Эльвира çине çĕклерĕ, çыравçă мĕн каласса кĕтрĕ. Çакна ыттисем те ăнланчĕç, çавăнпа та шăпăрт ларчĕç.

— Гюзель сăмахĕ питĕ тĕрĕс, — упăшки çине тунсăхлăн пăхса вăраххăн каларĕ Эльвира. Хĕрарăм тем çинчен тарăннăн шутлани сисĕнчĕ. — Калама та йывăр. Тен, хам айăплă, мĕншĕн тесен эпĕ унăн арăмĕ, анчах вăл хăш партире тăнине, суйлавсенче камшăн сасăланине пĕлместĕп тата çак ыйтупа интересленмен те. Эпир пурте çак ахăрсамана ачисем, çавăнпа та ман упăшка пирки çапла татса калани тепĕр чухне кӳрентерет.

— Ан кӳренĕр. Ман сăмахсем пач урăххисем çинчен. Заил пирĕн пурнăçа çăмăллатассишĕн, ачасем валли витаминлă апат хатĕрлессишĕн ырми-канми ĕçлет. Вăл — ĕç хурчĕ, — сассине çемçетрĕ кил хуçи хĕрарăмĕ хăнисем чăнласах чăлпар саланма пултарасран шикленсе.

— Паллă ĕнтĕ, влаç демократсен аллинче чухне Заил Валеевич хăй коммунист пулнине палăртмасть, — хăпмарĕ-ха хула пуçлăхĕнчен хура-шурра тӳсме ĕлкĕрнĕ салтак.

— Каçар, Энтри. Манăн, чăн та, ĕçе васкамалла, — тесе Казанбаев ура çине тăчĕ. — Паллах, эпĕ сана кӳренместĕп, мĕншĕн тесен санăн демократишĕн кĕрешекенсемпе тĕл пулса калаçма тата вĕсене ăнланма вăхăт та пулман, çавăнпа кăлăхах вĕсене тăшман вырăнне хуратăн. Санăн тата ытти хăнасен кăмăлĕ пулсан эпĕ тапратнă ыйтăва хуравлама хатĕр.

Энтрипе Арланов унпа килĕшсе пĕр харăс хула мэрĕ çине тĕпчевлĕн пăхрĕç. Пĕртен-пĕр Хĕветле вĕсен калаçăвне тăнламасăр кукăль сăмси чăмларĕ. Герман Марков арăмĕ умĕнчи турилкке çине тутлă шăрттан касăкне хучĕ. Эльвира упăшки хăй вырăнне каялла ларнине асăрхаса темшĕн аллипе питне хупларĕ.

— Хулара ман пирки тĕрлĕ сăмах çӳрет. Пĕрисем мана демократ тесе ятлаççĕ, теприсем вара кĕрĕк çаннине тавăраççĕ те марксизмпа çыхăннă татăксене шыраççĕ. Тĕрĕссипе, эпĕ те самана ачи, сирĕн пек çынах, анчах обществăра улшăну тумаллине, тен, сирĕнтен кăшт маларах ăнлантăм.

— Интереснă. Питĕ интереснă, — хĕрӳленчĕ Энтри чăмăртанă чышкине сĕтел çине хурса.

Хула мэрĕ вара лайăх лектĕр тейĕн, халăх умне ятарласа калаçма тухса тăнă тейĕн, калаçрĕ те калаçрĕ:

— Революци хыççăн пирĕн çĕршывра диктатура хуçаланнă. Диктатор, паллах, халăхшăн ырă ĕç те тунă, анчах çакăн пек обшество: патшалăх-и вăл е парти, хĕç-пăшаллă вăйсем е пĕр-пĕр ушкăн — ыттисемпе тачă çыхăнман пирки арканма тытăннă. Пулă пуçĕнчен çĕрме пуçланă пек, чирĕ çӳлерехрен тăракансенчен пуçланнă. Чи паллă тĕслĕх — Адольф Гитлерпа фашистла Германи. Вĕсем никамран та хăраман, никама та итлемен, халăха улталаса тата хăратса хăйсен киревсĕр ĕçне тунă, пĕтĕм тĕнчене пăхăнтарма хăтланнă.

— Ăнланатăп. Эсĕ хуллен пирĕн çĕршыв çине куçасшăн. Çапла-и? — канăçсăррăн хускалса илчĕ Энтри.

— Çапла. Эпир те диктатурăпа усă курса социализмла çĕршыв тунă, анчах, ман шутпа, эпир социализма вараларăмăр кăна.

— Пĕлесчĕ сăлтавне. Мĕншĕн? — ыйтрĕ полковник Хĕветле хулпуççийĕнчен усăнса аннă эрешлĕ тутăра ӳкме памасăр майласа хурса. Ватăсем пĕр-пĕрне ытла та тимлĕн пăхса тăраççĕ пулинех халĕ.

— Паллах, социализм обшествин ырă енĕсене эпир хамăр алăпа тунă, унăн тути-масине пĕлсе вăл чăннипех этемлĕхшĕн кирлине, малашлăх çавăнта пулмаллине ăнлантăмăр, анчах та демократи çуккине пула çĕрме тытăнтăмăр. Çитменлĕхĕ çителĕклех: пуçлăхсене критиклеме пултараймастăмăр, çĕршывра хире-хирĕçле вăйсем çукчĕ, судпа прокуратура пĕтĕмпех диктатор аллинчеччĕ.

— Тĕрĕсех калатăн. Чăн-чăн социализм обществине эпир тăваймарăмăр, анчах та вăл этемлĕхшĕн кирлĕ, — хушса хучĕ те Арланов Хĕветлепе пĕрле ура çине тăчĕ. Унтан вăрçă нушине тӳснĕ каччă енне çаврăнса çапла ыйтрĕ: — Мĕншĕн-ха коммунист демократ пулма пултараймасть?

— Каçарăр. Тен, эпĕ ахалех хĕрӳлентĕм. Тен, коммунист та демократ пулма пултарни тĕрĕсех? Паянхи пурнăçăн тути-масине тутанса пăхмасăр иртерех-ха мана чышкă чăмăртама, — тесе Энтри те ыттисемпе пĕрле сĕтел хушшинчен пăрăнчĕ, шăкăл-шăкăл калаçакан, анчах та салху сăн-питлĕ хăнасене ăсатма урама тухрĕ.



* * *

Казанбаев аппăшĕ Хусан варринче, В. И. Ленин музейĕ вырнаçнă лăпкă урамри икĕ хутлă йывăç çуртра, пурăнать. Ку вырăн тĕнчипе паллă. Ульяновсенчен инçе мар — Пешков çурчĕ.

Тутарсем çак вырăна чунтан хисеплени пур енчен те палăрать: авалхи çуртсене тирпейлĕн сăрланă, çурт умĕнчи çула ватса çĕмĕрмесĕр, ĕлĕкхи пек хăварса, юсаса çĕнетнĕ. Урамра автомашина таврашĕ кĕрлемест, анчах та юлашки вăхăтра туристсем те сайра курăнаççĕ çак таврара. Казанбаевсем иккĕнех утаççĕ лăпкă урамра.

— Каяр музей çывăхне, — сĕнчĕ Эльвира. — Чылайранпа пулман Хусанта. Пĕр килнĕ чух çӳрер-ха савăнса.

Казанбаев килĕшсе пуçне сулчĕ.

— Е урăх çĕре сĕнетĕн? — упăшкин кăмăлне ăнланчĕ пулин те каллех ыйтрĕ Эльвира.

— Çук. Çавăнтах.

— Апла савăнтаратăн.

— Мĕншĕн?

— Ара, пĕтĕм тĕнчери пролетарисен пуçлăхĕн çурчĕ умĕнче çӳреме килĕшетĕн те.

— Эс шӳтлессипех.

— Шӳтлетĕн тетĕн те, эпĕ акă чăн-чăн демократиллĕ çĕршывра пурăнса та, пулса та курман, анчах эсĕ демократсемпе пĕр шухăшлă пулса кайнинчен тĕлĕнетĕп.

— Ытла та пăнтăхса çитрĕмĕр.

— Обществăн çӳлти хучĕсенче пăнтăхнă, чăнах та. Анчах та рабочисем, çĕр ĕçченĕсем, ман шутпа, улшăнман. Халĕ çавсен тарĕпе пухнă пурлăха пĕтĕм тĕнчипе салатса тĕрлĕрен каппайчăксем пуяççĕ. Демократсем, влаçра лараканскерсем, çакна мĕншĕн чармаççĕ?

— Тĕрĕссипе, тепĕр чухне хам та анраса каятăп, — иккĕленĕвне пытарса тăмарĕ Заил. — Çапах, ман шутпа, халăх пурнăçне ирĕклĕ тата демократиллĕ çĕршывра кăна çăмăллатма пулать.

— Чиперех пурăнтăмăр-çке 60 — 70-мĕш çулсенче. Апат-çимĕç те пурччĕ, пурнăç тулăхчĕ.

— Туйăнать çеç, Эльвира. Тĕслĕх илер-ха. Миçе çул чупрăн хăвăн «Ютра» кĕнекӳне пичетлесе кăларассишĕн? Тăнлаву кăвакарчĕ, хĕрлĕ сăну шуралчĕ. Юрать çĕнетӳ тапхăрĕ пуçланчĕ те, çул уçăлчĕ.

— Ку çаплах-ха.

— Çапла тени çителĕксĕр, тусăм. Ку вăл пурнăçра пулнă факт.

— Килĕшетĕп, анчах... Мĕн ачаран Ильич сăмахне ĕненсе ӳснĕ-çке-ха эпир. Унăн вĕрентĕвне чăна хурса хавхаланнă. Халĕ вара пачах урăхла ăнлавпа пурăнатпăр. Анчах иртнине кусарпа хырса пăрахма çук.

Казанбаев арăмне апла та, капла та хуравламарĕ. Мăшăр хулран-хул çавтăнса малалла утрĕ, унтан урам урлă каçса курăнми пулчĕ. Хыçра, тĕттĕм каç сĕмлĕхĕнче, йывăç-чечек хушшинче ларакан тĕнчипе паллă çурт тăлăххăн тăрса юлнине асăрхамарĕç, курмарĕç арăмĕпе упăшки.

  
   Виççĕмĕш пайĕ


   Çăва çинче


Герман, юта каяс умĕн тăван ялне таврăннăскер, çĕр варринче темиçе хут та ыйхăран вăрана-вăрана кайрĕ. Темскер пулчĕ ăна — тăнлавра юн хыттăн тапрĕ те хăлха хыçĕнче капланса пĕтĕм пуçа çĕрĕпе канăç памарĕ. Тухтăр, сывлăхĕ чиперех пулмаллине шанаканскер, аптăранă енне пуçне минтер айккине те, айне те хурса пăхрĕ — çук, ниçта та чиксе вырнаçтараймарĕ. Юлашкинчен вăл ыратакан вырăна аллипе икĕ енчен те тытса выртрĕ. Çакă ыратăва кăшт лăш панă пек пулчĕ. Çапла майлашса арçын çур ыйхă çывăрса илчĕ-ши, çук-ши — тепĕр авăкран пуçĕ паçăрхинчен те ытларах ыратнипе вăранса кайрĕ те самантрах аллине вĕçертрĕ, анчах ĕшеннĕ чун хăйĕнне турĕ: пыр типсе кайрĕ, çăвар маччине тем мурĕ çилĕм пек çыпçăнчĕ.

Герман, пахчара ĕçленĕ тумтирĕпех выртнăскер, тăрса хывăнчĕ, пушаннă талстукне салтса пукан çине çакрĕ те çывăракан амăшĕпе чи кĕçĕн йăмăкне тутлă ыйхăран вăратмасăр, шăппăн çенĕке тухрĕ, алă сĕмĕпе витре шырарĕ. Вăл вара, çурри ытла шывпа тултарнăскер, куркана перĕнсе çĕрлехи шăплăхра хыттăн чăнкăртатса илчĕ. Арçын шарт сикрĕ те пăшт пулса кăшт тăхтаса тăчĕ — çуртра никам та вăранмарĕ: кăнтăрла пахчара ĕçлесе ĕшеннĕскерсем, халь вĕсем хăйсене йăтса тухса кайсан та вырăнтан сикмĕç... Герман умлăн-хыçлăн темиçе курка сивĕ шыв ĕçрĕ. Пурĕ пĕрех ăшĕ канмарĕ. Вара вăл асăрхануллăн алăк сăлăпне илчĕ те çенĕке тухрĕ.

Мĕн вăхăт-ши халĕ? Тул çутăличчен тата миçе сехет-ши? Тухăçа кăшт çеç кăвак сăн çапни те сисĕнет. Автансем шăпланнă, авăтмаççĕ. Пӳртре çеç шăрчăксен тавлашуллă чăрăлтатăвĕ хуçаланатчĕ.

Куç умне пуç тăрринчи ялтăркка çăлтăрсем тухса тăчĕç. Тӳпе те, тавралăх та таса; çак тасалăха куруçăн чĕре те тикĕссĕн тапрĕ, пуçри тымарсем якалса юна тасатаççĕ, çĕнĕ вăй-халпа тулаççĕ...

Акă ăçта иккен вăл ирĕклĕх тата чун канăвĕ! Арçын хавассăн картлашкасем çинчен картиш варринчи симĕс курăк çине анса тăчĕ те аллисене тӳпенелле тăсса çӳлтен, тĕнче уçлăхĕнчен, çĕнĕ вăй ыйтрĕ.

Мĕн вăхăт çапла тăчĕ-ши? Герман шухăшĕнчен хăпса халь мĕн вăхăтне ăнкартма тăрăшрĕ.

Кĕвенте çăлтăр пуçчиккĕн тăрать, Хуркайăк Çулĕ те чылаях çаврăннă, шупка сăнпа хупланнă. Тухăçра пĕлĕт хĕрри кăвакарма тытăннă.

Çур Çĕр иртни пĕр-икĕ сехет урлă каçнах ĕнтĕ.

Тепре выртас — кайран тăма татах та хĕн, мĕншĕн тесен кăтăш пулма та ĕлкĕреймĕн. Аса илӳ те, пулас çул та чуна вăркаттарса пуçа тепĕр хут ватма тытăнчĕç.

Арçын чĕлĕмне чĕртсе ячĕ те кĕпине туртса юсарĕ, пĕрене хушăкне тирĕнтерсе хĕстернĕ пуртта кăларса илсе хул хушшине хĕстерчĕ, пушă аллипе тимĕр кĕреçе йăтса урама тухрĕ.

Курăк çинче çутă сывлăм йăлтăртатать. Юханшыв çийĕн йăс хăпарать. Ниçта та пĕр чĕрĕ чун курăнмасть. Пĕр сас-чĕвĕ те çук. Ял çийĕн хура каç хуçаланать-ха хальлĕхе.

Ачалăхĕпе яшлăхне çак таврара ирттернĕ çын урам урлă каçса çырмана анчĕ те пĕве пуçĕпе иртсе ял вĕçнелле пăрăнчĕ. Уя тухсан укăлча хĕррипе сăрталла хăпарчĕ, кĕçех вара ансăр сукмакпа утса пĕчĕк вăрмана çитсе кĕчĕ.

Ку каталăх, — е вăрманах темелле-ши ăна, — йĕри-тавра утса çаврăнсан та çухрăмран ытла пулас çук. Вăл кунта сарăлса выртакан вăрманпа тахçан ĕлĕкех ялăн кăнтăр-хĕвеланăçĕнчен пуçласа Çавал таран пĕрлешсе тăнă пулмалла.

Ката урлă каçсанах Волина пытарнă çăва пулма кирлĕ, унран аякрах та мар Мăн Çавала юхса кĕрекен ятсăр юханшыв шăнкăртатса выртать.

Герман пĕчĕк вăрмана кĕрес умĕн хăй сисмесĕрех çӳçенсе илчĕ, уттине чакарчĕ. Çитменнине, шăп та лăп çак самантра çывăхрах тăмана ихĕрсе ячĕ.

— Тĕ-в-в-в-ик!..

Юрать-ха çумра пуртăпа кĕреçе пурри чуна харсăрлăхпа хăюлăх хушрĕç, тата тавралăх та çуталма тытăнчĕ ĕнтĕ. Арçын чунне хытарса шĕшкĕлĕхе кĕчĕ.. Кăнтăрла çакăнти тавралăх тĕлĕнмелле илемлĕ иккенне пĕлмест мар вăл, анчах та халĕ вара пачах урăхла: чуна çӳçентерет.

Вăл утнăçемĕн малалла утрĕ. Çуталакан шурăмпуç чуна çапах та хаваслăх кĕртрĕ. Чăн та, çутçанталăкпа Марков хирург пек калаçакан татах пур-ши çакă çутă тĕнчере?..

Чи малтан вăл çак илемлĕ катана хăйĕн шухăш-ĕмĕтне, пĕтĕм хуйхи-суйхине ютран, НАТОн Вăтаçĕр тинĕс хĕрринчи варттăн лабораторийĕнчен, таврăнсан каласа пачĕ. Унтан тăван тавралăх ăна Гюзельпе, — хĕрӳ те хастар хĕрпе, — пĕрлештерчĕ.

Халĕ вара ăнланма та, калама та йывăр: Герман тăван тавралăхран уйрăлса вăхăтлăха та пулсан юта кайма ирĕк илесшĕн...

Мĕн астарать-ха ăна, аллăран иртнĕ арçынна? Мĕншĕн вăл Энтрипе Гюзельрен уйрăлса тинĕс леш енне, Америкăри Пĕрлешӳллĕ Штатсем текен çĕршыва, васкать? Мĕншĕн?

Çак ыйтăва хуравлама ăна, чăн та, çăмăл мар, мĕншĕн тесен Афтанистанра сусăрланнă ывăлĕн шăпи ытла та телейсĕр: сурана сиплеме кирлĕ эмеле таврари чи чаплă хирург хăй те çаплах тупаймасть пулсан, мĕн ыррине кĕтмелли пур-ха ĕнтĕ унăн? Чир-суран хăйĕн киревсĕр ĕçне малалла тăвать: хавшанă çамрăка хытăран та хытăрах кăшласа вырăн çине ӳкерме тăрăшать.

Арăмĕ те, саманан йывăрлăхне самаях астивнĕскер, упăшки хăйĕнчен сивĕннине сиссе ытла та улшăнчĕ, унăн пит-куçĕ тĕксĕмленчĕ, çан-çурăмĕ ырханланса хытрĕ.

Марков тус-тантăшĕпе çывăх пĕлĕшне хăй Анăçа кайма хатĕрленнине пĕлтерсен пурте чаплă чĕре тухтăрĕ вăрăм та янтă укçана хапсăнать тесе шутларĕç. Тĕп сăлтава никам та тавçăрмарĕ-ха, мĕншĕн тесен Герман хăйĕн пĕрремĕш юратăвĕн, Мэрин, инкекĕ çинчен тата çакă çутă тĕнчере ăна унсăр пуçне урăх никам та çăлса хăварма пултарайманнине Арлановсăр пуçне пĕр чун та пĕлмест-ха.

Вăрман та, ун пекех, хăйĕн хуйхи-суйхине, каçхи илем-не ăна йăлтах кăтартмасть. Йывăç тăрри кашлани тата çулçăсем шĕлтĕртетни çеç чуна Йăпатса лăплантарать, пуçри йывăр шухăшсене айккинелле сирет.

Чăнах та, пур иккен вăрманăн асамлă вăй — çутăлнăçемĕн вăл хуйха-суйха мантарса, пурнăçри инкек çине алă султарса тĕнчере илем пуррине аса илтерчĕ. Умра — сип-симĕс уçланкă, чечек-курăкпа, ирхи çутă сывлăмпа çăвăнса тап-таса тасалнă таврари çăка тата шĕшкĕ çулçисем йăлтăртатса кăна лараççĕ. Марков ерипен вăрман варринелле кĕчĕ. Ĕнтĕркенĕ йывăç сулхăнĕ айĕнчн симĕс курăк пусса илнĕ çул, кăшт нӳрĕскер, урана çăмăллăн таптарса пычĕ.

Çак çутă ир тата вăрманти сип-симĕс йывăçсемпе ӳсен-тăран кирек кама та: ял е хула çынине — ачалăхри ырă самантсене аса илтереççĕ, чуна ăшăтса йăпатаççĕ.

Автомашина тĕтĕм-сĕрĕмĕпе тулнă хулари тусанлă урам хыççăн çакăн пек таса сывлăшпа сывласа утма мĕн терй кăмăллă, хаваслă!.. Анчах куçа курăнман шухăш-туйăм темле илеме те тĕп тума хатĕр. Телей те çаплах-тăр. Этем хăйĕн телейĕпе кăна нихăçан та килĕшсе ларма пултараймасть, мĕншĕн тесен кашни çыннăн шăпи общество пурнăçĕпе те, çутçанталăкпа та нумай енлĕн çыхăннă.

Герман телейĕ вара самантлăха ялтлатса илет те сасартăк чылайлăха куçран çухалать. Çакна вăл çамрăк чухне пит ăнлансах çитместчĕ, анчах пурнăç ăна нуша кулачне çителеклех çитерчĕ, çавăнпа та юлашки вăхăтра вăл хăйĕн кашни утăмне лайăххăн виçсе, темиçе хут шутласа тума тытăичĕ. Çак пĕчĕк вăрмана, хăйĕн тăван кĕтесне, юта тухса каяс умĕн тепĕр хут килни пачах та ăнсăртран мар çавăнпа та.

Тул çутăлчĕ. Герман ерипен утса вăрмантан тухрĕ, Çавал хĕррине анчĕ. Тасалса пыракан тӳпере лăпкă, анчах юханшыв хĕрриле варкăш çил тапранчĕ. Шыв çийĕ вĕтĕ хумсем çапнипе кăнăкланма тытăнчĕ, çыран хĕрринчи çамрăк йăмрасемпе тирексем авкаланса илчĕç.

Арçын чул катăкĕ çине тăрса питне çурĕ. Çынна туйса çывăхри шапасем тем самантра шыв варринелле чăмрĕç. Ирхи хĕвел вара хăйĕн пайăркисемпе вĕтĕ хумсем çийĕн выляса ун тавра ылтăн чĕнтĕр çыхрĕ, анчах та шухăша кайнă çын хальхинче çак илеме асăрхамарĕ. Сĕлкĕшленнĕ куçĕпе вăл малалла, çыран леш енчи çăва çине, тимлесе пăхрĕ, Волин вил тăприне шырарĕ. Акă кĕçех палланă пилеше асăрхарĕ. Йывăç айĕнче — шурă палăк, ветеранăн вил тăприйĕ.

Герман пушмакне хывса шăлаварне чĕркуççи таран хăпартрĕ те кĕреçепе ăшăхрах вырăн шыраса çулерех, çынсем чул тавраш тата пĕрене пăрахнă вырăна, пырса тухрĕ. Çак вăхăтра вăл Андрей Ильича Шупашкарта тĕл пулнине аса илчĕ.

Шăмăсем шатăртатичченех ыталаса илчĕ те ун чухне Волин ăна, çывăхра çынсем пуррине мансах, пĕрне-пĕри пӳле-пӳлех калаçма тытăнчĕç вĕсем.

— Мĕнле пурăнатăр Шупашкарта? — ыйтрĕ чи малтан Мускав хăни.

— Аванах, — хуравларĕ хирург ветеран сисĕнмеллех ырханланнине асăрхаса. Вăл ирĕксĕрех Заид Казанбаевăн аманнă чĕрине Каир хулинчи сишкнĕ чухне çак çын патвар та вăйпитти пулнине Волинăн кашни сăмахĕнче, хусканăвĕнче туйнине аса илчĕ те чăтаймарĕ, чĕлхе вĕçне капланнă сăмахне пăшăрханса каларĕ: — Чирлеместĕр пулĕ те, Андрей Ильич?

— Чирлетĕп. Сываласси пирки калама та йывăр, мĕншĕн тесен чир ытла та тарăна кайнă, — терĕ тусĕ.

Умра ĕнтĕ — сип-симĕс улăх, аякрах та мар, сĕт пек шурă тĕтре ăшĕнче вара — çăва.

Çаран çинчи чечексем çийĕн хальлĕхе нимĕнле хурт-кăпшанкă та вĕçмест-ха. Шурă тĕтре çуталса куçран çĕтсе çеç пырать. Таса сывлăм ахах пек ялкăшать, çара ура çине ӳксе чуна уçăлтарать.

Ирхи шăплăх ахаль чух хăлхана илтĕнмен юхакан шыв сассине те, аякри машина кĕрлевне те çак илемлĕ тавралăха илсе килсе вăхăтлăха вăйлатать.

Ирхи хĕвелĕн ăшă шевли тавралăха çутатса ялкăштарма тытăннă вăхăтра Герман çăва патне утса çитрĕ.

Курăк пуснă тĕмескесем çийĕн кас-кассăн ĕшенчĕк çил пĕр тĕмĕ çинчен теприн çине куçса лăпланса çывăрма вырăн шырарĕ. Сăмсана шаннă курăк шăрши çапрĕ. Ялта автансем авăтма тытăнчĕç. Шыв хĕрринче темĕнле кайăк пюй-пюй! тесе кăшкăра-кăшкăра илчĕ.

Герман Марков Волинăн вил тăприне майласа самаях вăхăт ирттерчĕ. Малтан вăл алхасса кайнă çум курăкĕсене кĕреçепе тымарĕ-мĕнĕ кăкласа çăва картишĕнчен кăларса ывăтрĕ, унтан вăхăтлăх лартнă палăка хуллен силлесе тăпра ăшĕнчен кăларчĕ, Гюзель парса янă чечек тымарĕсене кĕсйинчен кăларса сак çине хучĕ те такам пăрахса хăварнă пĕчĕк витрене илсе шыв хĕрринелле утрĕ.

Унта вăрах чăрманса тăмарĕ. Чечек тымарне тăпрапа витрĕ, аллипе пусса хытарчĕ. Çирĕп лартăр, парка ӳстер. Унтан çак ӳсен-тăран çĕр айĕнче лайăх хĕл каçма, çитес çуркунне хăйĕн илемĕпе килен-каяна савăнтарма пултарасса ĕненсен çăва варринелле, Арланов «тăпри» еннелле, утрĕ. Шăп та лăп çак самантра Çерпӳ енчен автобус ярăнса тухрĕ те ял еннелле васкаса чупрĕ, анчах хирург ăна асăрхамарĕ. Ветеран тăприне вăл, Хĕветле 1942 çулта лартнăскерне, васкамасăр тата тирпейлĕн тĕрлĕ ăпăр-тапăртан тасатрĕ.

«— Мĕн амакĕ сиксе тухрĕ-шй? Эпĕ астăвасса кирек ăçта та, уйрăмах пирамидăсем таврашĕнче, Эсир ура айĕнче çĕр пуррине туймастăрччĕ-çке. Çăмăллăн утаттăр-чупаттăр.

— Хăрушă чир алхасать ман тавра.

— Чĕре-и? Ку енĕпе эпĕ пулăшма пултарăттăм.

— Çук. Унтан та хăрушăрах. Уран тăприне тасатас енĕпе темиçе çул тăрăшма тиврĕ, çав хушăра радиоактивлă япаласен каяшĕ манăн кĕлеткере çителĕклех пухăннă иккен.

— Шел, ку енĕпе ăнкармастăп.

— Çăлтăрсем пĕлтернĕ тăрăх, мана кирлĕ эмеле çĕнĕ ĕмĕр пуçланнă тапхăрта тин, шурă тата сарă халăх пĕр-пĕринпе çапăçма тытăнсан, тупаççĕ. Эпĕ вилмеллех сиенленнĕ, çавăнпа та унччен пурăнаймăп.

— Çине тăрсан, тен, çăлăнăç тупăнĕ? — парăнмарĕ-ха хирург

— Ăнланатăп сана, хаклă тусăм. Тавах кăмăлушăн. Эсĕ мана тамăкран çăласшăн, анчах та мана тăватçĕр рентген тивни темиçе хут та пулнă. Тăватçĕр ренттен вара вăл — вилĕм виçи...

— Апла Эсир пайăркасем айне лекнĕ пулса тухать?

— Çапла. Темиçе хут та тӳссе ирттернĕ. Çитменнине, хамăр мĕнле ĕçпе çыхăннине ăнланайман, çавăнпа каярах та пурнăçра йăнăш хыççăн йăнăш пайтах тунă.

— Шел, хальлĕхе эпир çак кăткăс чиртен сыватаймастпăр, — терĕ те Герман Марков пăшăрханса пуçне çĕрелле усрĕ,

Пулăшаймарĕ хирург ветерана — вăхăт нумай та иртмерĕ, Волин вĕсенчен ĕмĕрлĕхех уйрăлчĕ».

Шухăша кайнăскер, Герман шыв сулхăнĕ хăйне çӳçентерме тытăнсан, сывлăш çавăрмалла тенешкел, самантлăха чарăнса тăчĕ. Автобус Çавал кĕперĕ тĕлне çитнĕ те иккен. Хыçа юлнă вăрман лăпкăн курăнать, уçă çил юхăмĕпе вăхăт-вăхăтпа ăвăс тăррисем шăпăртатса илеççĕ унта. Кайăк-кĕшĕк шăп. Ирхи хĕвел пайăркисем хăйсем çине ӳкессе кĕтеççĕ тейĕн.

Автобус çырма урлă каçса тимĕр карта умне пырса тăрсан тин вăл Шупашкар хăнисене хирĕç утрĕ.

— Эпĕ çанă тавăрсах унăн «тăприне» майлатăп. Вăл пур, çамрăк йĕкĕт пек, ман умра тăрать. Паян тесен паян авланма хатĕр, — шӳтлерĕ Марков симĕс курăк çине анса тăма ĕлкĕрнĕ Арлановăн аллине хыттăн чăмăртаса.

— Пирĕн ăрăвăн шăпи çапла пулчĕ. Юрать-ха чăнласах выртмастăп тупăкра, — терĕ те ватă çын Германа ыталаса патвар утăмсемпе хăйĕн палăкĕ еннелле утрĕ.

— Ан васкăр, тархасшăн. Малтан Волин палăкне лартар, — чарчĕ вĕсене Заил Казанбаевăн уçă сасси.

— Тĕрĕс. Малтан палăртнă ĕçе тумалла, — тесе Арлановпа Марков автобусăн хыçалти алăкĕ умне пырса тăчĕç. Чул палăка асăрханса çĕр çине антарса лартрĕç те ушкăнпа тăпра çине йăтса кайрĕç. Йăлтăркка шурă чула хăйĕн вырăнне яланлăха вырнаçтарнă хыççăн Эльвирăпа Энтри авалхи йăлапа тăпра çине апат-çимĕç хучĕç. Арланов вара хула мэрĕпе хирурга хăйĕн «вил тăприйĕ» умне илсе пычĕ.

— Мĕнле кăна паттăр çуралса ӳсмен-ши çак таврара? — терĕ те вăл тĕмеске çине хăпарса ларчĕ. Унăн тарăн та вичкĕн куçĕнче хурланни е мĕн-тĕр çинчен шутлани питех палăрмарĕ. Таçта инçетелле тинкерсе çапла каларĕ: — Чи пысăк паттăр вăл — халăх. Çавă тытса тăрать пĕтĕм пурнăçа, çавă тăвать çĕр çинчи улшăнăва. Унтан вăйли, чăн та, тĕнчере урăх никам та çук. Анчах юлашки вăхăтра темшĕн ытла та арпашăнса кайрĕ-ха вăл. Мĕншĕн? Мĕн çитмест ăна? Мĕн канăçсăрлантарать?

— Ытла та кăткăс ыйту, — хуравларĕ Марков кăккăвак таса куçĕпе Казанбаев çине шăтарасла тинкерсе. Вăл юлташĕ мĕн каласса кĕтрĕ.

— Ку сăмахăн çăмхи ытла та вăрăм пулĕ. Тен, малтан апатланар, палăртнă ĕçе вĕçлер, — лăпкăн хуравларĕ хула мэрĕ аллинчи сехечĕ çине пăхса.

— Килĕшмесен? — терĕ ветеран ыйтуллăн çăра курăкпа витĕннĕ тĕмеске çине меллĕрех ларса.

— Апла калаçăва малалла тăсма тивет, — полковник хăй шухăшĕнчен пăрăнма шутламаннине тӳрех сисрĕ Заил. Çав вăхăтрах вăл Марковпа пĕр чĕлхе тупма май пуррине те манмарĕ, ун еннелле çаврăнса çапла ыйтрĕ: — Эсĕ мĕнле шутлатăн, хаклă тусăм?

— Павел Иванычпа килĕшме тивет. Тен, пĕр-пĕр ыйтăва халех татса парăпăр, — хăй килĕшнине пйлтерчĕ хирург. 

Калаçу хĕрсе кайнине сисмерĕç те арçынсем. Ытла та нумай Пухăннă пĕр-пĕринпе сӳтсе явмалли.

— Мĕн пулса пыни пирĕншĕн паллă: эпир паянхинчен авантарах общество тăвасшăн. Ман шутпа, эсир манпала килĕшетĕр пулĕ тетĕп.

— Паллах, — терĕ Герман, вăл ĕнтĕ Заил вĕсенчен кăшт пăрăнса арăмне пулăшма тытăннине асăрхарĕ.

— Анчах та мĕнле общество тума хатĕрленетпĕр-ха эпир?

— Ку вара, чăн та, кăткăс япала.

— Чи малтан манăн сан шухăшна пĕлес килет.

— Эпĕ хирург, çавăнпа та политикăпа интересленместĕп, анчах та тепĕр чухне сирешкелех пурнăç çинчен, уйрăмах малалла епле çулпа каясси пирки хытах шутлама тивет пулсан та, хальлĕхе уçăмлăн нимĕн те калама пĕлейместĕп-ха.

— Шел.

— Ытларах медицинăра пулса пыракан ĕçсене, тĕрлĕ наука тĕпчевĕсене тимлĕн сăнама тăрăшатăп-çке.

— Ку çапла-ха, анчах та санăн ĕç укçи те, апат-çимĕçпе ытти кирлĕ япаласем туянасси те пĕтĕмпех пурнăç шайĕпе çыхăннă-çке. Çакăн çинчен шутлатăнах эсĕ, çапла-и?

— Паллах.

— Паян тата тепĕр кăткăс ыйту сиксе тухрĕ.

— Итлетĕп.

— Голдбертăн кунĕсем кĕскелсе пыраççĕ, анчах вăл хăйĕн Анăçри мулне, — унта, тĕрĕссипе, манăн та пай пур, — никама та парса хăварма пултараймасть.

Арланов полковник сăмахĕсем пурне те тĕлĕнтерчĕç.

— Мĕншĕн? — пĕлесси килчĕ кашнийĕнех.

— Мэрипе Билăн пурлăхĕ Тарри мулĕнчен темиçе хут нумайрах. Ман çине куçарас — эпĕ хам та унран пĕр-икĕ çул кăна çамрăк, тата Раççейре пурăнатăп, çавăнпа та вăл сана, Герман, юта чăнет.

— Мана? — тĕлĕннине пытармарĕ чăваш тухтăрĕ ĕнсине хыçса илсе. — Çут тĕнчере мансăр çын тупайман иккен.

— Тупайман, тусăм.

— Ман шутпа, унăн тăванĕсем пур.

— Эсĕ тĕрĕсех шухăшлатăн, анчах та çак мула эпĕ те, манăн тусăм Голдберг антифашист та тăванĕсем валли мар, пачах урăхла — этемлĕхе малалла ыррăн аталантарма, ытарлă каласан, чечеклентерме тăрăшакансен аллине парса хăварма ĕмĕтленсе тунă, çавăнпа та шанчăклă çынсене, сан пеккисене, шыратпăр, анчах та хальлĕхе тупаймарăмăр-ха.

— Шел. Эпĕ — тухтăр-çке, çавăнпа та, тен, сирĕн ĕмĕте пурнăçа кĕртеймĕп те. Ман шутпа, манран çирĕпрех тата шанчăклăрах çынна шырамалла.

— Килĕшетĕп, анчах Голдбергăн та, манăн та сывлăх хавшаса пырать, çавăнпа та паянхи саманара, социализм çĕршывĕ саланса пынă вăхăтра, пире, ветерансене, шанчăклă çын тупма питех те йывăр.

— Анчах та эпĕ Анăçри йĕркене, унти саккунсене пачах та пĕлместĕп.

— Сан çăварна кулачă хăй кусса кĕрет мар-и, çавăнпа та вĕренме тивет.

— Çапах та Энтрипе Гюзеле кунта пĕччен хăварма ытла та йывăр, килĕшӳллех мар.

— Тĕрĕсех шутлатăн, çавăнпа та эпир Шупашкарта пĕр-пĕр пĕрлешӳллĕ предприяти тăвасшăнччĕ, анчах Раççейри кăткăс, чăкраш лару-тăру, нумай-нумай тăтса паман ыйту пире те шиклентерет. Голдцбергпа иксĕмĕр сана Анăçа ярсан тепĕр икĕ е виçĕ çултан Энтри урлă кунта пĕрлешӳллĕ предприяти тума пулать тесе шутлатпăр.

— Каçарăр, анчах эпĕ ку ыйтăва тӳрех хуравлама пултараймастăп. Шухăшлас пулать малтан.

— Ăнланатăп сана. Пĕр енчен, сана Энтри шăпи канăç памасть. Гюзель те, паллах, пĕччен юлма хирĕç пулĕ.

— Паллах. Энтри пирки ан шиклен. Ку ыйтăва пĕтĕмпех йĕркелесе çитерĕп. Шанатăп Сире. Анчах та Эсир каланă пек тусан эпĕ хамăр обществăри аталанăва хирĕç пынă пек пулса тухмĕ-и? Çакă шиклентерет тата.

— Мĕншĕн?

— Ман шутла, Раççейри улшăнусем тĕрĕсех пулса пыраççĕ, анчах пирĕн ют мулпа пурлăха шанма юрамасть. Хамăрăн тумалла-çке пуянлăха.

— Улшăну тетĕн. Ан ман, шăллăм, ку тарана çитсе те эпир тĕрĕс çул тупайман хальлĕхе. Çакă ĕнтĕ пирĕн тĕп инкек, тĕп чăрмав.

— Эсир те çапла шутлатăр-и?

— Çапла пулмасăр.

— Каçарăр ыйтнăшăн, мĕншĕн тесен юлашки вăхăтра çĕтсе кайма та пулать. Гюзель кашни кун Октябрь хĕлхемĕ пурпĕрех сӳнмĕ тесе тавлашать. Казанбаевсем вара, уйрăмах Эльвира, Октябрьти революци çĕршыва малалла яма чăрмантарнă кăна теççĕ. Эпĕ те иккĕленме тытăнтăн.

— Тĕрĕс иккĕленетĕн, çавăнпа та эпĕ, ютра нумай çул пурăнса тем те курнăскер сана çакна каласшăн. Паллах, итлеме кăмăлу пулсан.

— Иртен пуçласа каçчен итлеме хатĕр эпĕ.

— Астăватăн пулĕ, пирĕн ĕмĕр пуçламăшĕнче Ленинпа Мартов, большевиксемле меньшевиксем хирĕçсе кайрĕç. Пĕлетĕн-и çав хирĕçтăру мĕншĕн пуçланнине?

— Çук.

— Апла пулсан патша халăха ытла хытă хĕснĕрен Раççейре революци пуçланни пирки килĕшетĕн, çапла-и? Ленинпа унăн юлташĕсем те çакăнпа усă курнă, анчах çĕршывра демократи йĕркине туман. Пачах урăхла, самодержави вырăнне пролетариат диктатурине чĕртсе ячĕç вĕсем. Тĕрĕссипе, халăх ĕнси çинчи чукмара урăххипе улăштарчĕç кăна, анчах çакна ăнланакансем питех те сахал. Çавăнпа ыран е паян пирĕн çершывра тепĕр диктатор хуçаланма тытăнсан эпир çакăнпа килĕшме пултаратпăр. Акă ăçта пирĕн инкек.

— Чăн та, ытла та кăткăс вăхăтра пурăнма тиврĕ пирĕн ăрăвăн.

— Çавăнпа та сана Анăçа каймах сĕнетпĕр, хаклă тусăм. Каймах тивет. Ăнланатăн-и?

— Ытла кăткăслантармастăн-ши эсĕ ку ыйтăва?

— Мана, фашистла Германире ĕçленĕ разведчике тата Сталин кульчĕ вăхăтĕнче сыхланса юлнă çынна, пуласлă-ха курма ыттисенчен çăмăлтарах.

— Анчах та çулланса çитнĕ чĕре хирургне юта ăсатсан кунти халăха кам сиплĕ?

— Ку сăмахпа, калăпăр, эпĕ те килĕшетĕп, анчах хула мэрĕн шухăшĕ урăхларах пулма кирлĕ.

— Мĕншĕн?

— Вăл сан урлă Анăçпа çыхăнса хула халăхне пулăшма шутлать.

— Çыхăну тетĕр-и? — тĕлĕннине пытармарĕ чĕре тухтăрĕ.

— Çапла.

— Анчах та укçа-тенкĕсĕр чухăн Шупашкар тухтăрĕсемпе кам çыхланĕ?

— Кăлăхах шикленетĕн. Голдберг тата манăн ытти тусăмсем Анăçра пухнă çур мул Шупашкара ура çине тăратма çитмелле.

— Темĕн-çке.

— Сталинăн «Тимĕр чаршавĕ» чăнласах халăха минретнĕ, çавăнпа та Анăçри темĕнле ырă япалана та сиввĕн йышăнаççĕ пирĕн çынсем. Мул тĕнчинчи саккунсене, унти йĕркене пĕлменни те çакăнпах çыхăннă.

— Кăшт ăнкаратăп, анчах та сире, Голдбергпа иксĕре, темшĕн шанмастăп.

— Тĕрĕс. Чăваш тытса пăхмасăр ĕненмест теççĕ мĕн авалтан, çавăнпа сана чĕнетпĕр те юта, Герман.

— Тен, пирĕн арпашăнса кайнă общество тĕрĕс çул-йĕр тупатех? Кăшт тăхтасшăн эпĕ.

— Çĕршыва хаяр хирĕçтăру асаплантарнă вăхăтра пурнăç çăмăлланаймасть, çавăнпа та пăрах турткаланма. Çак пĕчĕк шалупа миçе çул арăмна тата ывăлна хĕн кăтартса пурăнасшăн эсĕ?

— Çапах та пирĕн патшалăх халăх сывлăхне сыхлакансене пулăшасса шанатăп. Заил та, ман шутпа, çаплах шутлать.

— Темĕн?

— Апла хăйĕнпе калаçар, — терĕ те Герман аллине ветеран еннелле тăсрĕ. Вăл Арланова ура çине тăма пулăшрĕ, унпа лăпкăн калаçса Волинăн вил тăприйĕ еннелле, — унта Заилпа Энтри тата шофер хĕрсех вил тăприне майлатчĕç, — утрĕ.



* * *

Ветеранăн шурă палăкĕ, ыттисенчен çӳллĕрехскер, хăйĕн капăрлăхĕпе пĕтĕм çăвана темĕнле çĕнĕ илем кӳчĕ, пĕлекенсене çеç мар, ытти килен-каяна та хăй патне чĕнчĕ. Эльвира ваттасен йăлине хисеплесе тăпра çине апат-çимĕç лартрĕ.

— Кĕçех Хĕветлепе пĕрле шкул ачисем килсе çитмелле. Ларса çийĕр, тархасшăн, асăнар, — васкатрĕ вăл арçынсене, вил тăпри çумĕнчи ятарлă сак çине ал шăлли сарса.

— Чăваш апачĕ чăнласах тутлă, анчах мĕншĕн-ха ун çинчен ытла та хăюсăррăн калаçатпăр? — ыйтрĕ хула мэрĕнчен ветеран пысăк термосран турилкке çине тин çеç кăларнă пăсланакан хуран куклине вилкăпа тирсе илсе. — Мĕншĕн, калăпăр, чăваш ресторанĕ тумастпăр халĕ те? Каярах, тен, юта та çитĕпĕр.

— Анăçра чăваш чунĕ çукпа пĕрех. Çырлахтарĕ-ши пирĕн хуплу е шӳрпе французпа акăлчана? — çапла каласа Эльвира пĕчек чăматанран Етĕрнери «Ленин хĕлхемĕ» колхозра тунă темиçе чăваш сăри кĕленчине кăларса лартрĕ. Кунтах шурă эрех кĕленчи те тупăнчĕ. Ăна упăшкине тыттарчĕ. — Малтан эрехне тутанар. Йăли çапла, — тесе хушрĕ.

— Ваттисен йăли-йĕркине манар мар, — каларĕ те Казанбаев тулли черккене Арланова сĕнчĕ.

Пурте пуçĕсене пĕксе шурă çӳçлĕ арçын мĕн каласса кĕтрĕç, анчах лешĕ те хумханнăран, те чăнласах та сывлăхĕ хавшанăран сăмахне пуçламарĕ-ха, хыттăн ӳсĕрсе илчĕ те çутă шĕвеке питĕ асăрханса тĕмеске çине икĕ-виçĕ тумлам тумлатрĕ, йывăррăн сывласа илнĕ хыççăн тин çапла каларĕ.

— Каçар, тусăм, эпĕ санпа сывпуллашма çитеймерĕм. Тĕрĕссипе, эсĕ манăн чи çывăх юлташ пулнă, санпала мĕн çамрăкран пĕрле ӳснĕ. Астăватăн пулĕ, эпир, çамрăксем, Çĕрпӳри техникумра вĕреннĕ чухне Çавал хĕрринчи уçланкăра хĕрсене вăйăран ăсататтăмăр, пурнăç çинчен ĕмĕтленсе калаçаттăмăр. Вăл вăхăтра çĕршыв, çеçке çурнă чечек пахчи пекскер, кĕрлесе шавлатчĕ, халăх хастарлăн социализмла общество тăватчĕ. Ĕненетчĕ хăй ĕçне. Çав тапхăртах тискерлĕхпе ултав та пирĕнпе юнашарах утнă иккен, анчах эпир ун çинчен нимĕн те пĕлмен, шутламан. Пирĕн ăру фашизма çапса аркатрĕ, анчах пысăк йăнăш та турĕ — эпир хамăр ача-пăчана ьттла та шеллесе, ачашласа ӳстертĕмĕр, вĕсене хамăрăн вилĕмсĕрлĕхе сыхлама кирлĕ пек хатĕрлеймерĕмĕр. Анчах кирек мĕнле пулсан та эпĕ те сан пекех шутлатăп: пирĕн цивилизаци пурĕ пĕрех чи çӳллĕ шайри общество патне çитет.

— Тĕрĕс, питех те витĕмлĕ пулчĕç сăмаххисем, — çапла каласа Заил Казанбаев дипломатран типотрафи сăрри те типсех çитмен çĕнĕ хаçат туртса кăларчĕ. — Кунта Раççей Федерацийĕн çĕнĕ Конституцине пичетлесе кăларнă. Павел Иванч, сан шухăшусем пĕтĕмпех пурнăçа кĕрĕç.

— Шанас килет, анчах иккĕлентерет те...

— Эпĕ Сире хăçан та пулсан улталанă-и? — хăюллăн ыйтрĕ хула мэрĕ.

— Çук.

— Апла пулсан мĕншĕн шикленетĕр?

— Тем çинчен те шутлаттарать паянхи пурăнăç. Тен, кам пĕлет, кăлăхах иккĕленетĕп.

— Ăнланатăп Сире.

— Мана малтан çĕршывра партисем нумай пулни шиклентеретчĕ, халĕ вара çакă йĕркеллĕ япалах тесе шутлатăп.

— Мĕншĕн?

— Вĕсем пурте пĕрчăх çăмартинчен тухнă, вĕсен хуппине кăна тĕрлĕ сăрăпа сăрланă.

— Килĕшетĕн-и? — тулли черккине Герман Марков еннелле тăсрĕ Казанбаев.

— Иксĕр те йăнăшатăр, — сасартăк татса хучĕ хирург. Темшĕн çак самантра хула мэрĕн чĕрине Çывăх Хĕвелтухăçĕнче сипленине аса илчĕ вăл. Ура çине тăчĕ, тунсăхлăн тăван ял, вăрман тата Çавал еннелле пăхса илчĕ. Унтан сасартăк калаçăва урăх еннелле пăрса ячĕ. — Чунăм хирĕçлет пулсан та манăн сирĕнтен уйрăлма тивет, — тесе хучĕ.

— Эсĕ тата мĕн палкатăн? — тĕлĕннине пытармарĕ хула мэрĕ юлташĕ çине тимлĕн пăхса.

—Эпĕ кĕçех юта каятăп. 

— Кăлăхах. Ĕнер хулари тухтăрсене кирлĕ таран шалу тӳлемелĕх укçа-тенкĕ тупрăмăр, çавăнпа та сана унта ямастпăр. Сăн пек ăстасем хамăра кирлĕ. Кам сыватĕ хула халăхне? — терĕ Заил хĕрсе кайса. Ывăнса хĕрелнĕ куçне Арланов çине çĕклерĕ. — Ман шутна, эсир те манпала пĕр шухăшлă. Çапла мар-и, Павел Иванч?

— Ку япала ĕç укçипе çыхăнман, Заил. Унăн сăлтавĕ урăх, — тесе ветеран хирургпа хула пуçлăхне хăй еннелле туртрĕ, куçран шăтарасла пăхрĕ. Тепĕртакран, лешсем кăшт лăплансан, çапла каларĕ: — Хаклă тусăмсем, самана улшăнчĕ. Выртан каска мăкланнă теççĕ, Герман пек специалист та тухса çӳремесен, ыттисен ĕçне курмасан-вĕренмесен хăйĕн ăсталăхне çухатĕ. Шел пулин те, вăл паян санран, хула мэрĕнчен, ĕç укçи анчах илет, Заил. Ăна вара çĕнĕ çĕçĕ е ытти медицина хатĕр-хĕтĕрĕ те, чирлĕ çынна сипленĕ чухне усă куракан тĕрлĕ чаплă мел-меслет те — пурте-пурте кирлĕ. Ан тив, вĕрентĕр çĕннине, пĕлӳ пухтăр Анăçра.

— Килĕшместĕп! — терĕ хыттăнах Казанбаев Арланов çумĕнчен пăрăнса. Вăл кичеммĕн юлташĕ çине пăхса илчĕ. — Эх, кĕтменччĕ эпĕ нихăçан та Павăл Иванч та çапла çăмăллăн ăста çынсене ăçта килчĕ унта ăсатасса.

— Халĕ ĕлĕкхи мар. Кашни çын ирĕклĕ.

— Тĕрĕс, анчах ăçтан тупăпăр-ха эпир Марков пек опытлă хирург?

— Укçа лайăх тӳлесен, тен, юлать? — йĕкĕлтешсе илчĕ те ветеран, сасартăк унăн та сăн-пичĕ тĕксĕмленчĕ, вăл сылтăм аллипе пуç муклашкине хыпашларĕ.

— Кăлăхах тавлашатăр, — калаçăва вĕçлесшĕн пулчĕ Марков, ветеран аллине пуçĕ çине хунине асăрханăскер. Хытă пăлхансан, уйрăмах пĕр-пĕр çивĕч ыйтăва татса парас умĕн, Арланов аллине пуç муклашки çине хума юратнине Герман тахçанах асăрханă. — Юрĕ, калам хамăн шухăша. Каяссипе каяс марри манран хамран килет.

— Тĕрĕс, тата Волин вил тăприйĕ умĕнче тавлашса тăрар мар-ха. Ыран, кантура пырсан, калаçăпăр, — çамрăк тусĕсене лăплантарма тăрăшрĕ ветеран.

— Эпĕ вырăнта пулмасан та пултаратăп, — асăрхаттарчĕ хула мэрĕ.

— Паян Шупашкара таврăнсан ытлашши çывăрса выртмăпăр эпир. Сан пата ыран ирех çитĕпер.

Заил Казанбаев хăй хирĕç маррине систерсе аллине сулчĕ.



Пĕрлешнĕ хуçалăх тавра пыракан тавлашу


Тепĕр ирхине Марков чăнласах та хула кантурне пычĕ.

— Тĕпелелле иртĕр. Ларăр, тархасшăн, — сĕнчĕ мэр аллипе сĕтел умĕнчи пукан çине кăтартса. Анчах Герман Марков алăк урлă каçсанах темшĕн пĕр вырăнта чарăнса тăнине асăрхарĕ те хăвăрт ура çине тăрса юлташĕ еннелле утрĕ.

— Ирхи салам, — терĕ хăна куçне йăвашшăн тусĕ çине çĕклесе. Вăл, пиншак кĕсйинче тем шыраканскер, хăй патнелле çывхаракан Заил Казанбаева хирĕç пĕр утăм та тумарĕ, çаплах алăк умĕнче тăчĕ.

— Салам, — çирĕппĕн чăмăртарĕ юлташĕн аллине хула пуçлăхĕ, хулпуççинчен ыталаса ăна пӳлĕмĕн тепер вĕçне, вăрăм сĕтел патне, илсе кайрĕ.

— Чей е кофе ĕçетĕн-и? Хăшне ытларах хисеплетĕн? — ыйтрĕ Казанбаев сĕтел хушшине вырнаçса ларнă вăхăтрах умпӳлĕмри хĕрарăма хăй патне кĕме чĕнсе.

— Паллах, чей. Ăш-чике хура шĕвекпе варалама ĕлкĕрĕпер-ха, — хăй кофе ĕçме юратманнине пытармасăр хăвăрт каларĕ тухтăр. Унăн тĕксĕм пичĕ куç умĕнчех çуталма тытăнчĕ, çӳхе тути те сисĕнмеллех тачкаланчĕ, пиншакне вĕçертсе пукан çине меллĕрех вырнаçса ларчĕ. Анчах хĕрарăм пӳлĕмрен тухнă-тухманах сасартăк улшăнчĕ: куçĕ ялкăшса илчĕ, тути каллех çӳхелчĕ, пăлханчăк сасăпа вăл çапла каларĕ: — Арланов темшĕн килсе çитеймерĕ-ха. Унпа çапах та килĕшмех тивет эпĕ Анăçа каятăп. Гюзель — çакна хирĕç.

— Мĕншĕн?

— Вăл Арланова та, Голдберга та шанмасть.

— Тен, унăн иккĕленĕвĕнче тĕрĕслĕх те пур?

— Малтан эпĕ хам та çапла шутлаттăм, анчах Павăл Иванăчпа калаçнă, сӳтсе явнă хыççăн манăн шухăш улшăнчĕ, мĕншĕн тесен Голдбергпа Арлановăн ютри хуçалăхĕ чăнласах та çирĕп.

— Эсĕ кайсан пирĕн çухату ытла та пысăк пулĕ. Çавă шиклентерет мана.

— Голдберг лабораторийĕ çинчен эсĕ пĕлетĕн. Çапла-и?

— Пĕлетĕп тейĕпĕр.

— Çав лабораторин сиенлĕ пайĕ халĕ пĕтĕмпех Билпа Мэри аллинче, Пакистанра. Унăн тепĕр сыпăкĕ — этем сывлăхĕшĕн ăна хăвăрт тата ырă меслетсемпе ура çине тăратассишĕн ырми-канми ĕçлекенни — Европăра, пирĕнтен инçех те мар. Арланов каланă тăрăх, унта ĕçлекенсенчен чылайăшĕ ватăлнă тата вĕсене улăштарма шанчăклă çынсем çук.

— Каясах тетĕн пулсан эпĕ хирĕç мар. Ăсатăпăр сана унта.

— Ăсатиччен, тусăм, иксĕмĕрĕн те çанă тавăрсах тар юхтарма тивет.

— Манăн та-и?

— Çапла. Санăн та, тусăм.

— Анланмарăм-ха. Мĕншĕн апла?

— Малтан Шупашкарта Голдберг фирмипе пĕрлешме пултаракан йĕркеллĕ хуçалăх тумалла. Унтан тин эпĕ, çав йĕркелĕвĕн пуçлăхĕ, юта тухса çӳреме, пĕтĕм ĕçе хам алла илме пултаратăп. Кунта пĕччен нимĕн те тăваймастăп, çавăнпа килтĕм сан патна.

— Тинех ăнлантăм. Ахальтен мар иккен йăвашшăн кĕтĕн пӳлĕме.

— Манăн поликлиника хăй тĕллĕн кăна, патшалăх пулăшмасан, ку ĕçе кирлĕ шая çĕклеймест. Ĕçне тусан патшалăх умĕнче, паллах, парăмра юлмăп. Тупăша пĕрле пайлăпăр.

— Эпĕ ăнланнă тăрăх, хула администрацийĕпе эсĕ ертсе пыракан поликлиникăн пĕрлешнĕ хуçалăх туса хумалла. Çапла-и?

— Çапла, анчах та ку япалапа Анăçра килĕшмесен те пултараççĕ... — вĕçлеймерĕ шухăшне хирург, пӳлĕме ывăс йăтнă хĕрарăм кĕнине асăрханăскер, çурма сăмахрах чарăнса тăчĕ.

— Малтан чей ĕçер. Вара вăй-хал калаçма çеç мар, тем тума та çитĕ, — лешĕ юриех такăннине ăнланса юлташĕн сăмахне тытса илчĕ Казанбаев.

— Шыв ĕçсех пăхаттир пулаймăр, — терĕ хĕрарăм пăсланакан чей чашăкĕсене сĕтел çине лартнă майай. — Тен, çыртмалли те кирлĕ?

— Тавтапуç. Мана арăм ирхи апат çитерсех ăсатрĕ, — шӳтлĕреххĕн каларĕ Марков мэр çине пăхса илсе. — Тен, Заил Валеевич валли кирлĕ?

— Ман пирки ан пăшăрханăр. Эпĕ ĕлкĕрĕп-ха, — ирхи апат çимесĕрех килнине пытармарĕ Казанбаев, анчах секретарь сăмахне йывăра илни тӳрех сисĕнчĕ, мĕншĕн тесен сасси ăш-чик тĕпĕнчен илемсĕррĕн кăрăлтатса тухрĕ: — Халăх нумай пуçтартăн-и ман валли?

— Пĕртен-пĕр Гюзель Ринатовна кăна. Упăшки кунтине пĕлсен вăл темшĕн пӳлĕме кĕмерĕ,— кĕскен те хăвăрттăн хуравларĕ те хĕрарăм пуçлăх кăмăлĕ чаплах маррине сиссе пӳлĕмрен хăвăрт тухса шăвăнчĕ.

— Тен, ăна та чĕнес? Хутшăнтăр калаçăва, — терĕ хула мэрĕ тăрăшсах чей пăтратакан тусне.

— Иртерех-ха. Эпĕ сана арăм мĕншĕн манпа харкашнине ăнлантарма ĕлкĕреймерĕм.

— Итлетĕп, анчах кĕскен, мĕншĕн тесен ăна пӳлĕме кĕртмесĕр тытни манă та, сана та чыс тумасть.

— Кĕскен çапла. Эсĕ пĕрлешнĕ хуçалăха поликлиникăпа хула кантурĕн пĕрле тумаллине турех ăнлантăн. Çапла-и?

— Çапла. Урăхла май курмастăп.

— Гюзель вара мана пĕр-пĕччен, кантурпа поликлиникăна çак ĕçе пач хутшăнтармасăр, халăх сывлăхне сиплекен хуçалăх тутарасшăн. Эсĕ çакăнпа килĕшме пултараймастăн, çапла-и?

— Паллах, çавăнпа та арăмна малти пӳлĕмре тытар мар. Тавлашăва, ман шутпа, мирлĕн татма пулать, — тесе Казанбаев алăка яри уçса ячĕ. Юлташĕ, шăпах чей ĕçме тытăннăскер, ăна чарма ĕлкĕреймерĕ, çавăнпа та арăмĕ пӳлĕме кĕнĕ çĕре Марков чей чашăкне пушатнăччĕ ĕнтĕ, пуçне усса шăпăрт ларатчĕ.



* * *

— Малашлăха пăхçан-ĕненсен, тен, çак ахăрсамана вĕçленĕ-ха. Вара эпир паян хула халăхĕшĕн тăрăшни тӳрре тухĕ. Анчах та халĕ эсир питĕ пысăк йăнăш тăватăр, — çапла каласа Гюзель упăшкипе хирĕç сĕтел хушшине кĕрсе ларчĕ.

— Мĕншĕн? — ыйтрĕ Казанбаев тусĕ хальлĕхе сăмах чĕнме васкаманнине сисрĕ пулин те.

— Паян халăх май килнĕ таран хăй валли укçа-тенкĕ тăвать, çав укçапа çурт-йĕр туянать, пурлăх пухать. Кашни çын хуçа пуласшăн, çавăнпа та пĕтĕм хулашăн тăрăшакансенчен кулаççĕ кăна, — хĕрӳллĕн калаçрĕ Гюзель. — Каçарăр çапла тӳррĕн каланăшăн. Ан çиллен, тархасшăн, Заил Валеевич. Айккинчен аванрах курăнать-çке-ха, аванрах...

— Тавтапуç пытармасăр калаçнăшăн.

— Ку сăмаха эсĕ чăнласах тата вĕçне çитичченех, ăшăнта мана хирĕç пĕр-пĕр чукмар пытарса хăвармасăрах каларăн-и?

— Пĕр пытармасăр.

— Апла тăк итле, санăн куçна тата та хытăрах уçма пултаратăп. Кӳренмĕн-и тӳрĕ сăмахшăн. 

— Тархасшăн, кала ара.

— Халĕ кашни директор завочĕ çумĕнче лавкка уçать те тавара унта хăйĕн шанчăклă тусĕсем валли йӳнĕрех хакпа ярать. Анчах кам та пулсан çав тавара ыттисенчен йӳнĕрех хакпа сутнине курнă-и эсĕ халиччсн?

— Çук

— Строительсем те ăçта май килнĕ унта йӳнĕ хакпа склад е ытти çавна майлă япала туянаççĕ. Кам пуçне мĕн пырса кĕрет, çавна тăвать. Сутуçăсем çинчен калаçса çăвар тутине сая те ярас килмест. Ниушлĕ пĕлместĕн эсĕ, хула мэрĕ, çак япаласем çинчен? Юри пĕлмĕше персе ларатăн, çапла вĕт.

— Паллах, халăх шавлать, анчах та судпа прокуратура çав эсĕ калакан йышши çынсене айăпламан чухне эпĕ те шăпăрт ларатăп, нимех те тăваймастăп.

— Ăнланатăп сана. Вĕсене хирĕç хускалсан хăвна та вырăнтан кăларса сирпĕтĕç. Санăн çемье пурçке-ха, ăна тăрантармалла, тумлантармалла, çавăнпа та кăткă йăвине тĕкĕнсе пурнăçна йывăрлатмастăн эсĕ. Çилленместĕн-и ьттла хытă критикленĕшĕн?

— Пачах çилленместĕп, мĕншĕн тесен сан сăмахусенче кăштах тĕрĕсси те пур.

— Кăштах çеç-и? — хăй кӳреннине пытарма тăрăшмасăр хытăнах ыйтрĕ хĕрарăм.

— Чим-ха, лăплан, Гюзель. Эпĕ сана кӳрентерме шутламанччĕ.

— Эпĕ сана паян мар, ĕнерех, çав пĕрлешнĕ хуçалăх çинчен Герман каласа парсан, хытă çиллентĕм. Çапла-и, Герман?

— Тĕрĕс, — хирĕçлемерĕ пулин те каллех тарăн шухăша путса шăппăн каларĕ Герман.

— Эпĕ пĕрлешнĕ хуçалăха урăхла тума май пуррине пĕлейместеп, шел пулин те.

— Тен, тĕрĕсех шухăшлатăн эсĕ, Заил, анчах та манран упăшкана, Энтрирен ашшĕне туртса илме санăн нимĕнле право та çук. Çакăн çинчен эсир пурсăр та: эсĕ те, Арланов та — маннă. Илтетĕн-и, маннă.

— Хо, калаçу çивĕчленсе кайрĕ. Вăл манăн çемьене те самаях пырса тивет. Пăсăлтăмăр эпир юлашки вăхăтра хамăр та, кирлĕ ыйтусене сӳтсе явма ĕлĕкхи пек пĕрле пухăнмастпăр. Итлĕр-ха, эпĕ сире иксĕре те хам пата хваттере чĕнетĕп. Эльвира килтех пулма кирлĕ. Кайăпăр-и? — терĕ хула мэрĕ Марковсене. Лешсем хирĕçлемерĕç. Кетмелле-мĕнлелле коридора тухасшăн пулчĕç.

Вĕсем хыççăн алăк хупма тесе Казанбаев ура çине çĕкленчĕ, сĕтел хушшинче хутсемпе аппаланса ларакан секретарь еннелле çаврăнчĕ, ăна тем каласшăн çăварне уçрĕ, анчах ĕлкĕреймерĕ — хавшак чĕри хыттăн туртăнса илчĕ, кăкăрне пĕçертрĕ. Арçын, пӳлĕм варрине çитнĕскерех, утма чарăнчĕ, аллипе кăкăрне çупăрларĕ.

Çакна пуринчен малтан курма ĕлкĕрнĕ Гюзель ун патнелле ыткăнчĕ.

— Валидол-и е нитроглицерин парас? — ыйтрĕ вăл упăшкинчен.

— Паллах, нитроглицерин, — терĕ те Герман Заила чӳрече умĕнчи пукан çине ларма пулăшрĕ. Галстукне пушатрĕ, юн тьтмарне тĕреслерĕ.

— Чĕлхе айне хур. Хăвăрт! — тесе хĕрарăм кантăр вăрри пысăкăш эмел пĕрчине Заила тьтттарчĕ.

Тепĕр виçĕ-тăватă минутран, тухтăрсем пĕр-пĕринпе шăппăн калаçса тăнă вăхăтра, мэр лăпланса ура çине тăчĕ. Йывăр самантра пулăшма яланах хатĕр тусĕсен аллине хыттăн тытса чăмăртарĕ.

— Тавтапуç, — терĕ чун-чĕререн.

— Эпир поликлиникăна кайрăмăр.

Гюзель çав тери пăлханса ӳкнĕ секретарь çине шеллевлĕн пăхса илчĕ темшĕн.

— Çук, киле, ман патăмах, — хирĕçлерĕ Казанбаев. — Эпĕ хама аванах туятăп.

— Эсĕ мĕнле шутлатăн, профессор? — ыйтрĕ упăшкинчен арăмĕ.

— Паянлăха киле кайăпăр эппин. Çывăх вăхăтра поликлиникăра ятарласа тĕрĕслĕпĕр.

— Юрĕ. Кайрăмăр, — секретарь еннелле аллине сулчĕ те мэр Марковсемпе пĕрле урама тухрĕ.



* * *

— Каçарăр. Эпĕ çĕркаç куç, хупмасăр темелле «Ялав» журнал валли çĕнĕ повесть çыртăм, упăшкана та апат çитерсе яраймарăм, — çапла калаçкаласа-кулкаласа çăмăл халат тăхăннă Эльвира кил хуçипе пĕрле хваттере кĕрсе тăнă Марковсене, арăмĕпе упăшкине иккĕшне те, пӳлĕме йыхăрчĕ, сĕтел хушшине лартрĕ. Заилпа иккĕшĕ кухньăран вăр-вар тĕрлĕрен бутерброд, ăшаланă çăмарта, пулă тата панулмипе груша çĕклесе килчĕç.

— Пултаратăн, — мухтаса илчĕ çыравçа хирург, куçне хăйне хирĕç ларакан арăмĕ çине çĕклерĕ, анчах та лешĕ пуçне çĕрелле усрĕ, никам çине те пăхмарĕ.

— Айăпа туятăп, çавăнпа тăрăшатăп, — вĕри чейник тытма хатĕрленекен упăшкине пит çăмартинчен чăпăрт чуптуса илчĕ Эльвира. Самантрах Гюзель умне тутлă канфетпа шоколад хунă илемле ваза лартрĕ. — Ку — хĕрарăмсем валли, чи тутли яланах хĕрарăмсем валли, — терĕ йăл кулăпа çиçсе. Унăн чĕмсĕр ларакан Гюзеле епле те пулсан хаваслантарас килчĕ пулинех.

— Роман çыратăн пулсан ватăлмастан, хухмастăн. Ялан пирĕшти пек çӳретĕн: таса, илемлĕ, ăшă кăмăллă. Мухтам-ха сана арçынсем умĕнче.

— Кăлăхах тăрăшатăн. Вĕсем иккешĕ те мана кăшласа яма хатĕр. Тилĕ пек чее, кашкăр евĕр хаяр. Пĕлместĕп пуль.

— Апла манăн сăмах тĕрĕсех, мĕншĕн тесен кăшласа тутанмалăх çук çĕрте кашкăрпа тилĕ таврашĕ нихăçан та явăнмасть.

Эльвира ахăлтатса кулса ячĕ.

— Эсĕ хăвăннех перетĕн-ха, — терĕ Гюзель, — тĕп сăлтава — упăшку Германпа иксĕмĕре çак ир хăйĕн хваттерне мĕншĕн илсе килнине эпĕ те пĕлместĕп. Çыравçă чĕрипе, тен, çав хура кушака эсĕ туятăн? Э?

— Каллех пьеса тавра çавăрттаратăн, çапла-и?

— Пачах урăхла.

— Апла мĕн? Пĕлтерĕр мана та, тархасшăн, Заил, Герман, мĕн шыв сыпнă пек ларатăр?

— Малтан апатланар-ха. Выç хырăмпа мĕнех мар атту, — хула мэрĕ, кил хуçи, тем шахвăртса хирĕç ларакан хĕрарăм çинчен куçне илмесĕр вĕçертрĕ сăмахне. Вăл унăн кашни хусканăвне ăнланма тăрăшрĕ, кирлĕ чухне калаçма хатĕр пулчĕ.

— Çук. Эпĕ хура кушака хамăр хушăран хăваласа ямасăр пĕр тĕпренчĕк çăкăр та çăвара ямастăп, — упăшкинчен маларах калама ĕлкĕрчĕ Гюзель. Хурлăхан куçĕсем унăн ялкăшса çунчĕç, ӳт-пĕвĕ темле ансăрланса çӳлелле туртăнчĕ, хĕвелпе пиçнĕ пит-куçĕ чăнласах та тин çеç шывран тухнă пирĕштие аса илтерчĕ.

— Ман шутпа, пирĕн хушăра нимĕнле вăрттăнлăх та çук, — аллине хăйпе юнашар ларакан Марковăн чĕркуççийĕ çине хучĕ Казанбаев куçне çаплах хĕрарăм çинчен илмесер.

— Пур, — парăнмарĕ кăшт çемçелме тытăннă сасă. — Сăлтавне эсĕ пĕлетĕн.

— Германпа калаçнă хыççăн эпĕ çапла ăнлантăм: вăл кунта пĕрлештернĕ хуçалăх чăмăртать те ăна Анăçри фирмăпа пĕрлештерет. Çапла-и, Герман?

— Тĕрĕс.

— Апла пирĕн хушăра нимĕнле ăнланманлăх та çук. Анчах мĕншĕн ĕç малалла каймасть-ха? Хăçан çуралать «Германпа Г.» ятлă çĕнĕ компани?

— Шӳтлетĕн. Сан ялан шӳтлесси.

— Пачах та çук. Герман мана хăйĕн шухăшĕпе паллаштарчĕ, анчах та, хăй каланă тăрăх, санăн тата та ансатрах, çемье валли ытларах тупăш паракан меслет пур. Çавăн çинчен каласа параймăн-ши, Гюзель?

— Эпĕ малтан шăпăрт лартăм пулсан халь вара сăмах çăмхи ăçта пырса çапăннине те ăнланмарăм-ха. Луччĕ апат çиер-ха, кĕçех кăнтăрла çитет ĕнтĕ, — ăнăçлă сăмах тупса чееленчĕ Маркова.

— Çук, пуçланă сăмаха çийĕнчех вĕçлесен аван, — хирĕçлерĕ Заил.

Пурте халĕ тепĕртакран Гюзелĕн шухăшĕ çеç мар, кăмăлĕ те улшăнма пултарассине кĕтрĕç. Пĕлмеççĕ мар, ара.

— Сирĕн çемьене çырлахтаракан меслетпе паллаштарма ыйтатăп, — икĕ аллине пĕр чăмăра пĕрлештерсе тытса хушнă пекех каларĕ Казанбаев.

Гюзелĕн турткаланса ларма май килмерĕ вара.

— Питех те ансат. Герман хуçалăх уçать те Анăçри фирмăпа пĕрлешет, — пĕлтерчĕ вăл.

— Чăн та, ансат-çке. Пире те, Эльвирăпа иксĕмĕре, пая кĕртĕр, тархасшăн. Манса ан хăварăрах.

— Хапăлласах йышăнатпăр, пуян çемьен нухрачĕ те пур-тăр-ха.

— Кӳрентеретĕн...

— Пире, тухтăрсене, укçа-тенкĕ çукки пĕтерет. Хула пуçĕн кĕсйинче те кĕмĕл чăнкăртатмасан...

Заилăн кӳренесси-мăртлатасси сисĕнмерĕ.

— Пĕртен-пĕр шалу. Вăл та пысăк мар, — терĕ çеç хайскер.

— Анчах та сĕтел тулли тутлă апат-çимĕç...

— Ку енĕпе Эльвира пултарать, вăл ăста.

— Эпир ав упăшкапа иксĕмĕр çур çул ĕслесе те ывăл валли костюм туянмалăх укçа пухаймастпăр.

— Хăвăр тата пĕрлешнĕ хуçалăх тăвасшăн. Мĕнле майпа-ши?_

— Ăнлантăм сана, тусăм. Эсĕ манăн куçа уçрăн. Чăн та, укçасăр, çав чул касакан мулсăр, нимĕн тума та май çук çав. Ахалех сирĕн пуçăрсене ватрăм, кăмăлăра пăсрăм пулас. Тăвăр шутланине-ĕмĕтленнине, эпĕ сире пулăшма хатĕр, — тĕппипех парăнчĕ хальхинче.

— Тавтапуç, — терĕç те икĕ арçын пĕр харăс савăннине пытармасăр сĕтел çинчи турилккесене пушатма тытăнчĕç.



* * *

Хăнасене ăсатнă хыççăн Эльвира пӳлĕм варринчи диван çине лăштăр пырса ларчĕ, пĕчĕк ал шаллипе çамки çинчи тар пĕрчиçене шăлса типĕтрĕ.

— Ывăнтăн пулĕ, — терĕ те упăшки турилккесемпе ытти савăт-сапана пуçтарма тытăнчĕ.

— Тăхта. Эпĕ хамах пуçтарăп. Эсĕ ĕçе васкатăн пулĕ.

— Ĕçе каймалла-ха, анчах тăхтама та пултаратăп.

— Манăн санпала канашламалли пур, Заил.

— Итлетĕп. Каласам.

— Мана Чăваш кĕнеке издательствине чĕнеççĕ.

— Кĕнеке кăларас пирки-и?

— Çук. Ĕçлеме.

— Вара шкула кама шанса хăваратăн?

— Пултаракансем мансăрăн та пур. Çителĕклех.

— Çапах та унта йĕрке турăн. Хăвна та, шкулна та мухтаççĕ. Хам та савăнатăп саншăн. Нумайăшĕ эсĕ манăн арăм пулнине пĕлеççĕ-çке.

— Ку тĕрĕс-ха, анчах та эпĕ — çыравçă, тен, издательствăра ĕçлесен авантарах пулĕ мана. Унта чăвашла калаçаççĕ, редакторсем пурте тенĕ пекех кĕнеке çыраççĕ. Лайăхрах шутла-ха çакăн пирки, Заил. Манăн сан шухăшна пĕлес килет. Ку мана питех те кирлĕ.

— Мĕнле ĕçе кӳлесшĕн вĕсем сана?

— Тĕп редактор вырăнне, малтанхи кĕçех пенсие каять.

— Ай-уй, пурнăç йывăрланать.

— Мĕншĕн?

— Эпĕ хам та кăшт çӳлерех хăпарасшăн.

— Ăçталла тата? Эсĕ халĕ те хулари чи пысăк пуçлăх вĕт, — хăйпе юнашар диван çине вырнаçса ларнă упăшкине чавсипе ачашшăн тĕртсе илчĕ Эльвира.

— Халех калас теменччĕ те кăна. Чун туртни пур çав.

— Чăнласах калатăн-и? Ан вылят-ха сăмахна.

— Ку хутĕнче шӳтлеместĕп, Эльвира Пĕртте шӳтлеместĕп.

— Итлетĕп эппин. Яра пар.

Заил кăштах шухăшласа ларчĕ те вара татăклăн çапла каласа хучĕ. Тĕлĕнтерчĕ арăмне.

— Хама респуĕлика президенчĕ пулма кандидата тăратасшăн эпĕ. Мĕн калăн-ши çакăн пирки?

— Çăвар маччи типме пуçларĕ, чей тултар-ха куркана, тархасшăн, — терĕ те хĕрарăм хуллен упăшки çумне таянчĕ. Лешĕ вара арăмĕн ачаш вырăнне лăпкаса илчĕ те ура çине тăчĕ, чей хатĕрлерĕ, Эльвирăна аллинченех пырса тьтттарчĕ.

Ырларĕ-ши арăмĕ упăшкин шухăшне е ырламарĕ — татăклăн нимĕнех те каламарĕ Эльвира.

— Тавах чейшĕн. Тархасшăн, ĕçе кай, Заил, — терĕ. — Атту хам та Марковсене хисепленĕрен чылаях тытăнса тăтăм килте.

Хĕрарăм тек упăшкине хăйпе юнашар диван çинче ларма ирĕк памарĕ.



Эпĕ президент пулатăп


Каçхине Казанбаевсем тӳрех сĕтел хушшине кĕрсе ларчĕç, мĕншĕн тесен Эльвира, шкултан иртерех таврăннăскер, лавккаран çăкăр, сĕт тата çăмарта илсе килме те, апат-çимĕç пĕçерсе хатĕрлеме те ĕлкĕрчĕ.

— Артур юлташĕсемпе пĕрле музыка театрне Надя Павлова ташланине курма кайрĕ, çавăнпа та хваттерте кичем. Сана кĕтсе ывăнтăм, мĕншĕн тесен пĕччен апат анмасть, сăмах килмест, шӳт шӳтленмест, — чупкаларĕ упăшки тавра хĕрарăм ăна алă çума супăнь, шăлса типĕтме ал шăлли сĕнсе.

— Ăнланса çитмерĕм-ха. Сана мĕн пулчĕ? Супăньпе ал шăллине эпĕ кашнй кун хамах тупатăп-çке, — терĕ те упăшки мăшăрĕ хыçсăн кухньăна утрĕ.

— Ара, президент пулатăп терĕн те, эпĕ канăçа çухатрăм, мĕншĕн тесен манăн пулас романта шăп та лăп çавăн пек çын пур. Вăл ăслă, вăйлă, хăватлă, пултаруллă. Унăн ăста аллинче кирек мĕнле ĕç те çăмăллăн вылянать... — каларĕ-каларĕ те Эльвира сасартăк чарăнчĕ, упăшки çине тимлесе пăхрĕ.

— Тата мĕн пулчĕ-ха? — ыйтрĕ Заил.

Эльвира çурма сăмахра ăнсăртран чарăнманнине мĕнле ăнланмăн-ха. Кил хуçи сĕтел хушшине ларчĕ, ăшаланă çăмартана çĕçĕпе касса пайлама тытăнчĕ: те хăйне çапла кирлĕрен, те ним тума аптранăран. Арăмĕ çаплах ун çинчен куçне илмерĕ. Арçын челхе вĕçне çитнĕ сăмаха текех чарса тăраймарĕ.

— Сана тытамак тытса хутлатман пулĕ те? — тесе хучĕ.

— Çук, — кӳренме шутламарĕ те Эльвира. Кӳренме терĕ-ха, мăраннăн, ыйхăран тин вăраннă пек хуравларĕ мăшăрĕ, вăраххăн сĕтел хушшине вырнаçрĕ. Вăл малтан пушă турилккене упăшки умне илсе лартрĕ, унтан ытла та лăпкă сасăпа калаçăва малалла тăсрĕ: — Хĕрарăмсем те хăйсен чĕрине çав çынна парнелеме хатĕр. Тен, пĕтĕм чунне ăна пани те пулнă. Кун çинчен татса калаймастăп-ха. Хальлĕхе унăн пысăк çитменлĕх пур, çирĕм çул ытла пĕр завод пуçĕнче тăраканскер, нихăçан та урăхрах, пысăкрах ĕçе куçма ĕмĕтленмен вăл, ку енĕпе нимĕн те туман, тăрăшса та пăхман.

— Çитменлĕхех-ши вара этем пысăк ĕçе куçма васкаманни? — тарпа витĕннĕ ĕнсине хыçса илчĕ Заил. Хальхинче арăмĕ пулас кĕнеке геройĕ мар, хăйĕн тавра явăннине тата юлашки вăхăтра темшĕн час-часах Улькка çинчен калаçнине аса илчĕ те аллинчи çăкăр татăкне турилкке хĕррине хучĕ.

— Ман шутпа, пысăк ĕçе талпăнманни — çитменлĕх. Хăравçăланни.

— Çав вăхăтрах эсĕ хăв директортан тĕп редактора куçасшăн. Юлташу Улькка, тухтăрта тата пай пуçлăхĕнче ĕçленĕскер, халĕ пĕр пĕчĕк хаçатра ахаль журналист çеç, Германпа Гюзель... Кирлĕ пулсан татах тĕслĕх илсе кăтартатăп...

— Ку çапла пулĕ-ха, — кирлĕ чухне хăйне питех те лăпкă тытма пĕлет çав Эльвира. — Анчах та пысăк çĕре, калăпăр, президента, нумайăшĕ шикленнĕрен каймаççĕ. Çавăн пирки шутласа пăхман-и эсĕ?

— Сăлтавĕ тĕрлĕрен пулĕ. Çитменнине, чăваш халăхĕн президент таврашĕ те пулман-ха халиччен. Çапах та хальлĕхе пирĕн çичĕ çын — çичĕ паттăр пур. Эпĕ президент пулма хăйсене кандидата тăратнă юлташсем пирки çапла калатăп. Вĕсем нумаййишĕн савăнатăп та. Саккăрмĕшĕ хам пулăп.

— Кая юлмарăн-и?

— Пулĕ те.

— Çак ĕçе чăнласах тытăнсан çĕнтерме пултарăн-ши эсĕ?

— Пултаратăп, мĕншĕн тесен ку таранччен никам та Чăваш çĕршывне чăнласах аталантарма пултаракан чăн-чăн çĕнĕ протрамма тăратман-ха.

— Эсĕ сĕнекен протрамма вĕсенчен мĕнпе уйрăлса тăрать?

— Ну, кастарать те çав Эльвира. Писатель темерĕн, самантрах пĕтĕм чунна алса тулĕ пек тавăрса пăхать.

— Чи малтан, кандидатсем пĕри те Чăваш çĕршывĕн экономикине тарăннăн, кирлĕ таран тĕпчемен. Вĕсем хăйсен шухăшĕсене Раççей е ытти наци респуĕликисен докуменчĕсенчен илнĕ. Пирĕн тĕп нушана — халăх хуçалăхне аталантарас тесен ăна пач урăх çулпа чуптармаллине — ăнланмаççĕ. Ман шутпа, пирĕн чи малтан уй-хир пуянлăхне хамăрăн алла илмелле. Тырă-пулă, пахча çимĕç, выльăх-чĕрлĕх — çаксем пирĕн картишпе кĕлетре тулли пулччăр. Çакăншăн, паллах, нумай тар тăкăпăр, анчах та унсăрăн, чĕртаварсăр, паянхи кун пирĕн енче нимĕнле заводпа фабрикăна та çĕнĕрен чĕртсе яма çук. Пирĕн таврара металл та, çĕр мамăкĕ те çук-çке-ха, вĕсене инçетрен турттарса килмелле. Тӳлесе илме вара çителĕклĕ таран укçа-тенкĕ çук пирĕн. Етĕрнери Айдак пек ĕçлесен çырли те, пылĕ те, хăмли те, кайăк-кĕшĕкĕ те, выльăх-чĕрлĕхĕ те ĕрчесе кайĕ. Ял хуçалăх ĕçĕ пирĕн халăхăн тĕп пуянлăхĕ пулса тăрĕ.

— Килĕшетĕп. Чăн та, вара пире нимĕнле Израиль те, США та кирлĕ пулмасть.

— Паллах çапла.

— Тен, кирлĕ? Шутла-ха лайăхрах. Çамка тирне пĕрĕнтер-ха.

— Вырăссем турра шан, анчах хăв та çывăрса ан вырт тенĕ евĕр, хамăрăн ытларах тар юхтармалла.

— Ман шутпа, санпа килĕшмелле, Заил, мĕншĕн тесен çак чĕрĕ тавара консервă, тир, сăра тăвакан заводсем тата ытти тĕрлĕрен организацисемпе хуçалăхсем хапал тусах йышăнĕç.

— Леш улăп пек пысăк трактор завочĕн пушă цехĕсене яппунсене епле сутас-ши тесе пуçа ватса лармалла ан пултăр. Хатĕр çуртра темĕнле çĕнĕ завод та, фабрика та, цех та уçма май пур. Ăна кам пĕлмест.

— Санăн шухăшу çĕнĕ, Заил, чăнах та. Ăна авантарах тĕпчесен, лайăх виçсе шутласан пурнăçа кĕртме пулатех. Çав хушăрах ютри мула хамăр пата куçарни те усăллă.

— Вара шумерсем е пăлхарсем суйласа илсе чарăннă вырăнта, анлă Атăл хĕрринче, чăнласах та чечекленекен оазис пулса тăрĕ. Чейне те хамăр курăкран типĕтĕпĕр.

Калаçу ăнăçлă вĕçленнĕшĕн хĕпĕртенĕ Заил сивĕннĕ чейнике тепĕр хут газ плити çине лартрĕ.



Туссем каллех тĕл пулчĕç


Чăваш правительстви Шупашкарта хула кантурĕпе Марков ертсе пыракан поликлиникăна халăх сывлăхне сиплекен пĕрлешӳллĕ хуçалăх тума йышăну кăларсан хула мэрĕ тӳрех Арланов патне вĕçтерчĕ.

— Салам, шалом, — шӳтлесе саламларĕ ăна ветеран, тĕпелелле иртме сĕнчĕ.

— Вăхăт ытла та сахал. Министрсен Кабинечĕ çак питĕ кирлĕ хута талăк ытла хатĕрлерĕ, — правительство постановленине кил хуçине тыттарчĕ хăна.

— Ан та кала. Пĕтĕмпех арпашăнчĕ халăх. Пурте çĕнĕлле ĕçлетпĕр теççĕ, анчах пĕри те тар юхтарса, çанă тавăрса ирттермест куна. Пĕри хăйне пысăк политик тесе шутлать те президент е Патшалăх думин депутачĕ пулма пикенет, тепри, йăвашши, ĕç вырăнне пăрахсах тăван тавралăхран юталла çул тытать, Тухăçран чăматан-çыхăпа тĕрлĕ тавар турттарать.

Калаçнă майăнах вичкĕн куçĕпе Заил илсе килнĕ документа вуларĕ ватă, унтан васкаса пушмак тăхăнчĕ. Вара стена çумĕнчи эрешлесе илемлетнĕ пĕчĕк хăма татăкĕ çине вырнаçтарнă телефон аппарачĕ еннелле аллипе сулса кăтартрĕ.

— Шăнкăравла, тархасшăн, Герман патне, — тесе хушрĕ. — Килне тухса ан кайтăр. Е ăна хăйне кунта кĕтсе илĕпĕр-и? Мĕнле шутлатăн, шăллăм?

— Çук. Хамăрах кайăпăр, мĕншĕн тесен эпĕ професор лабораторине хам куçпа курасшăн, — çапла каласа Казанбаев телефон кĕпçине аллине тытрĕ, шăнкăравлама тытăнчĕ.



* * *

Арлановпа Марков хайхи питех те хаклă постановленипе паллашнă вăхăтра хула мэрĕ юнашар пӳлĕме тухакан алăка хуллен уçрĕ те лабораторие пырса кĕчĕ. Куç умне тĕрлĕрен ялтăркка шкапсем, кĕленче айĕнчи шурă, симĕс, сарă шлангсем, офф е оп тесе çырнă кнопкăсемпе тĕрлĕрен инструкци хучĕсем тухса тăчĕç. Алăкпа юнашар çакăнса тăракан темиçе шурă халатран пĕрне вăл хăй çине уртса ячĕ, урине кĕлесĕр пушмак тăхăнчĕ. Сăмсана эмел шăрши çапрĕ, пӳлĕмрен каялла хăваларĕ, анчах арçын малтан палăртнинчен пăрăнас темерĕ. Хăçантанпа ĕмĕтленет те килсе курма, ялан вăхăт тивĕçмест. Пĕр килнĕ чух çӳрес-ха. Заил Казанбаев илемлĕ шкапсем хушшипе утса приборсене сăнарĕ, чаплă тухтăрăн ĕç вырăнне тĕлĕнсе пăхса çӳрерĕ.

Пӳлĕм варринчи кĕленче шкапра этем скелечĕ вырнаçтарса хунă. Унпа юнашар, сĕтел çинче, — кăкăр шăмми, тепĕр енче — пластмассăран тунă чĕре клапанĕсемпе юн тымарĕсем. Чăн-чăн лаборатори! Тирпейлĕх, тасалăх, шăплăх — пурте пĕрлешсе чуна тыткăна илеççĕ, кунта чăн-чăн ăста ĕçленине ĕнентереççĕ. Анчах та тĕлĕнӳллĕ самант нумая пымарĕ.

Казанбаев правительствăн ĕнерхи ларăвне аса илчĕ. Унта респуĕликăн юлашки кварталĕнчи бюджетне сӳтсе яврĕç. Татса паман ыйту ытла та нумай: трактор завочĕ вахăтлăха ĕçлемест, пир-авăр комбиначĕ валли мамăк илме укçа çук, учительсемпе тухтăрсем — шалу, студентсем — стипенди, ватăсем — пенси вăхăтра илеймеççĕ...

Хресчен партийĕн ячĕпе Аркадий Айдак каланă сăмах çаплах пуçран тухмасть. Ара, темиçе пин çынна çăкăр, аш-какай, сĕт-çу çитерекен чăваш ĕçченĕ паян пысăк нушара, мĕншĕн тесен вăл текех çĕнĕ комбайн, трактор е автомашина туянаймасть. Ял библиотекисенче кĕнекесем çителĕксĕр, лавккасенче çăкăр çук...

— Заил! — илтĕнчĕ сасартăк кĕтесрен хĕрарăм сасси. Арçын ун-кун пăхса илчĕ, тӳрех никама та асăрхамарĕ-ха.

— Гюзель, — сасă еннелле утрĕ вăл, кĕçех чӳрече умĕнчи сĕтел хушшинче ларакан тухтăра асăрхарĕ. — Гюзель, — чĕнчĕ каллех, хирĕç никам та шарламарĕ. Çавăнпа та умри шкапсене сăнама чарăнмасăрах вăл майĕпен малалла, хĕрарăм еннелле, утрĕ, чӳрече патне çывхарса çитрĕ. Гюзель курăнмарĕ. Ăçта çĕтрĕ-ши кĕтмен çĕртен апăрша çынни?

— Ăçта эсĕ, хаклă тус-тантăш? сĕтел хушшинче никам та çуккине кура тĕлĕнсе хыттăнах ыйтрĕ Заил.

— Эсĕ юратса пăрахнă кайăк сан хыçăнта тăрать, — илтĕнчĕ сасартăк хĕрарăм сасси.

— Юратса?.. — пушшех те тĕлĕнчĕ арçын. Шурă халат тăхăннă Гюзель юнашар пырса тăчĕ.

— Çапла. Юратса пăрахнă. Мантăн-им? — терĕ вăл.

— Çук-ха. Аса илетĕп, — аванмарланнă пек пулчĕ Заил.

— Хуçа-пуçлăх пирки калаçрăн-калаçрăн та унтан сăмахна юрату çине куçартăн...

— Тус-тантăш шайĕнче уйрăлтăмăр-çке.

— Çапла, мĕншĕн тесен ун чухне Энтрие тупманччĕ, çавăнпа чĕрĕ туйăм çукчĕ чунăмра.

— Халĕ вара?

— Паян эпĕ пĕччен.

— Герман! Пур-çке Герман.

— Мĕншĕн айвана хуратăр-ха мана? Эпĕ çакна пач ăнланаймастăп.

— Ара, вăл санăн упăшку-çке-ха.

— Ĕмĕрӳнте пĕртен-пĕр хут каласчĕ санăн тĕрĕсне. Мэри — Герман савнийĕ, çапла-и?

— Ытла та кăткăс ыйту. Мĕн каламаллине те тавçăраймастăп. Уй куçлă, вăрман хăлхаллă теççĕ, Гюзель. Асăрхан, кашни самантра пӳлĕме Арлановпа упăшку кĕрсе тăма пултараççĕ.

— Ан шиклен. Эпĕ алăка çаклатрăм.

— Манăн чĕлхе ыратма тытăнчĕ, çавăнпа эпĕ калаçаймастăп.

— Апла пулсан мана итле.

— Тархасшăн.

— Германăн инçетре юрату пурри — пуриншĕн те паллă. Ун çинчен Эльвира пьесăн пĕрремĕш вариантĕнче тĕрĕсех çырнă. Эсир пурте çакна манран пытарма тăрăшрăр. Стамбулран таврăнсан упăшка пушшех улшăнчĕ... Тепĕр чухне вăл тĕлĕкре те Мэри, хаклă Мэри тесе калаçать. Мĕн калăн çакăн хыççăн, тус-тантăшăм?

— Чăн та, хыççăн нимех те калаймăн. Калаймастăп.

— Апла пулсан пирĕн тус-тантăш тапхăрĕ вĕçленчĕ.

— Ăнланмарăм-ха. Эсĕ ман тăшман пулса тăрасшăн мар-и?

— Çук, пачах урăхла. Герман юта кайсан эпĕ Эльвирăпа калаçса татăлатăп та санпа тĕл пулмалли кунсене, чăн-чăн мусульман çемйинчи пек, календарь çине çырса паллă тăватăп. Мана, мусульман хĕрарăмне, çакăншăн нимĕнле çылăх та пулмасть. Эпĕ санăн, ну, калăпăр, тăваттăмĕш, çиччĕмĕш е вуннăмĕш арăму пулма хатĕр.

— Манăн çемьене аркататăн.

— Апла пулсан вăрттăн юрат. Чĕрӳне пурĕ пĕрех сиплеме тивет, — терĕ те хĕрарăм пăлханчăк сасăпа арçынна икĕ аллипе ыталаса илчĕ, ун çумне сухăр пек çыпçăнчĕ...



* * *

Пĕрлешӳллĕ хуçалăх тăвасси çинчен Марков хирургпа тĕплĕн калаçнă хыççăн тепĕр икĕ кунтан Арланов полковник Украинăпа Вентри хушшинчи Чоп ятлă станцие çитрĕ. Чикĕ леш енче ăна ĕлĕкхи тусĕсем кĕтсе илчĕç. Тепĕр виçĕ сехетрен вăл Будапештра, хула варринчи пĕр чаплă хваттерте, хăйĕн шанчăклă тусĕпе Гарри Голдбергпа сĕтел хушшине апат çиме ларчĕ.

— Епле çитрĕр Дунай хĕррине? Йывăрлăхсем пулмарĕç-и çул çинче? — чи малтан çапла ыйтрĕ ватă еврей.

— Эпĕ опытлă çулçӳревçĕ. Çул маншăн пур çĕрте те уçă, анчах чунра кичем, лăпкă мар, хаклă Гарри.

— Мĕншĕн-ши?

— Раççей пач улшăннă. Çитмĕл çул хушши ытла Ленина пуççапнă халăх халĕ унран сивĕнет. Патша çĕршывĕ саланнăшăн та, Сталин тискер общество туса хунăшăн та Ленинах айăплаççĕ.

— Ытлашши ан кулян, Павел Иванч, — Гарри Толдберг чашăкри кофене васкамасăр пушатрĕ. — Кунашкал калаçу маншăн çĕнĕ мар. Хăшĕ-пĕрисем пире те, еврейсене, çакăншăнах айăплаççĕ. СШАра, Аслă Британипе Францире пурăнаканнисене сионизмăн тĕп политикине тăваканнисем тесе критиклеççĕ. Вĕсем каланă тăрăх, СССРа эпир, еврейсем, салатса янă имĕш. Çакăн пек кăткăс самантра эпĕ яланах Бердяев вырăс философне аса илетĕп. Вуланă-и эсĕ унăн произведенийĕсене?

— Вăл Ленина хирĕç вăйлă кĕрешнине пĕлетĕп. Шел, анчах та унăн ĕçĕсемпе эпĕ çиелтен кăна паллашнă, çавăнпа тарăннăн, тĕплĕн нимех те калама пултараймастăп.

— Халĕ Раççей шăпи пирки палкакан нумай. Эпĕ Бердяев пĕтĕмлетсе каланă сăмахсене яланах асра тытма тăрăшатăп. «Император ертсе пыракан Раççейĕн арканăвĕ тахçанах пуçланнă. Революци пулнă тĕле ĕлĕкхи патша режимĕ пĕтĕмпех арканса кайнă, вăйхăватне çухатнă. Çак арканăва вара вăрçă вĕçлерĕ. Раççей монархне февральти революци вырăнтан кăларса сирпĕтнĕ тесе калама та юрамасть, мĕншĕн тесен Раççейри монарх системи хăйне хăй пĕтерчĕ, çак тапхăрта ăна никам та хутĕлемерĕ... Большевиксем, Ленин тăрăшнипе хатĕрленнĕскерсем, ĕлĕкхи йĕркене салатса яракан тата çĕнĕ общество тăвакан пĕртен-пĕр вăй пулчĕç», — çапла каламасть-и-ха ăслă философ хăйĕн пĕр ĕçĕнче. Ман шутпа, çак сăмахсенче тĕрĕслĕх пур.

— Паллах, тĕрĕслĕхшĕн, Раççейри çамрăк ăрушăн, пĕтĕм этемлĕхшĕн ку питех те кирлĕ факт. Анчах та паян маншăн, хамăн ĕмĕрте пĕтĕм вăй-халăмпа социализм обществине хӳтĕленĕ салтакшăн, çак сăмахсем чуна нимĕнле çăмăллăх та кӳмеççĕ.

— Ăнланатăп сана, Павел Иванч. Пенсисĕр пуçне Раççейре санăн урăх нимĕн те çук, çапла-и?

— Çапла.

— Çавăнпа та эпĕ, ĕмĕрĕпех фашизма хирĕç кĕрешнĕ еврей, сана пулăшма шутларăм. Пĕччен мар — хамăн юлташсемпе пĕрле.

— Тавтапуç.

— Малтан эпир Израиль урлă Шупашкарта ирĕклĕ суту-илӳ ретионĕ тунă çĕре хутшăнасшăнччĕ, анчах çакă — вăраха каякан япала. Пĕрлешӳллĕ хуçалăх тусан, пирĕн шутпа, эпир сана хăвăртрах пулăшма пултаратпăр. Хăв мĕнле шутлатăн çакăн пирки?

— Манăн, паллах, килĕшме тивет.

— Ăнланатăп. Эпир ку ĕçе тĕплĕн хатĕрлентĕмĕр.

— Тавах.

— Тĕп лабораторие тӳрех Шупашкарпа çыхăнтарма шикленетпĕр, мĕншĕн тесен Раççейри лару-тăру кашни кун улшăнма пултарать, вăхăтлăх филиал тума шутлатпăр, виçĕ вариант хатĕрлерĕмĕр. Пĕрремĕшĕ — пĕрлешӳллĕ предприятин филиалĕсене Шупашкарпа Будапешт хули-- сенче тума пулать. Унти туссем пирĕнпе пĕрле ĕçлеме хатĕр.

Иккĕмĕшĕ — Çывăх Хĕвелтухăçĕнче. Калăпăр, Каир хулинче. Тен, Израильте хăйĕнче те май пур. Махмуд тухтăр, Герман Марковпа туслăскер, халĕ — Иерусалимра.

Тата тепĕр вырăн — Вена, мĕншĕн тесен Дорăпа Копфе пирĕн чи шанчăклă туссем.

— Çапла, вĕсенчен шанчăклăраххи, тен, çук та пулĕ, анчах та эпĕ иккĕленетĕп.

— Мĕншĕн? Мĕн пирки?

— Иккĕшĕ те çамрăк мар, ватăлса пыраççĕ.

— Отто ывăлĕ пирĕнтен те вăйлăрах антифашист. Ыран вĕсем ашшĕпе иккĕшĕ те Будапештра пулаççĕ. Паллаштарăп.

— Вена — çывăх. Тен, килĕшме те тивет, анчах Будапештри çынсене эпĕ пĕлместĕп. Тата аталанса кайĕç-ши кунта пуçланнă улшăнусем?

— Питех те кăткăс ыйту, — куçне чалт! вылятрĕ Голдберг. Ун пичĕ тавра темле çутă пайăрка вĕлтлетсе илчĕ, аллипе тăнлавне сăтăрчĕ. — Ман шутпа, коммунизма аркатрăмăр тесе савăнма иртерех-ха. Вăл çук çĕрте фашист пуçне çĕклет. Акă ăçта пирĕн инкекĕмĕр.

— Çавăнпа иккĕленетĕп те ĕнтĕ Венгри пирки.

— Çывăх Хĕвелтухăç епле?

— Заил Казанбаевпа тата Герман Марковпа калаçса пăхма тивет, мĕншĕн тесен вĕсем унта ĕçленĕ.

— Апла тăк тĕп ыйтăва татнăпа пĕрех, çавăнпа та сана, тусăм, малтан Дунай хĕррине уçă сывлăшпа киленме, унтан каçхи Буддăпа Пешта курма чĕнетĕп, — çапла каласа антифашист Арлановпа пĕрле урама тухрĕ.



* * *

— Поль Арли! Миçе çул сана курманни, — хыттăн тытса чăмăртарĕ Арлановăн аллине чылаях ырханланнă, анчах çаплах тереклĕ Отто Копфе. — Мĕнле чуптаратăн?

— Аванах, тусăм. Чунăм çамрăк, шăм-шакăм ватăлать.

— Çапла-çке. Эпĕ хам та сисетĕп çакна, — антифашист шап-шурă çӳçне аллипе шăлса илчĕ те хăйпе юнашар тăракан Голдберга ыталаре. — Хаклă тусăм, тискер фашизма хирĕç пĕрле кĕрешмен пулсан эсĕ те, еврей, эпĕ те, австриец, чăваш çынни Поль та паян çак çуртра пуçтарăнаяс çукчĕ.

— Тусăм, тĕрĕссипе, эпир, этемлĕхĕн чи лайăх ачисем, хамăр ĕмĕре ăна хирĕç кĕрешсе ирттертĕмĕр. Мĕн чухлĕ çĕнĕ çурт, çĕнĕ çул, çĕнĕ сад пахчи тума пултарнă эпир çав çулсенче çамрăк вай-халпала.

— Эсĕ нимĕн чухлĕ те улшăнман иккен. Ĕлĕкхи пекех маттур.

— Эпĕ пĕччен мар. Фашизма хирĕç кĕрешекенсен йышĕ ӳссех пырать, манман-ха асаттесене тав кăмакисенче тискеррĕн çунтарнине.

— Апла мĕн тума чĕнтĕн эсĕ мана Будапешта? — ыйтрĕ Копфе, çулне кура мар çаплах вăйпиттискер.

— Поль Арли — пысăк нушара. Пĕлетĕн ĕнтĕ, Раççей аташса кайрĕ, пулăшас тетĕп шанчăклă тусăма, — херсе калаçнă пирки хăнасене çаплах ура çинче тытрĕ Голдберг.

— Сĕтел хушшине ларар, — сĕнчĕ юлашкинчен кил хуçи.

— Тавтапуç, — тесе Арлановпа Копфе Голдберг хыççăн пысăк та çутă пӳлĕме кĕчĕç, сарлака сĕтел хушшине ларса тутлă апат-çимĕçпе киленчĕç, малти пӳлĕмре пуçланнă калаçу кунта та вĕçленмерĕ-ха.

— Эпĕ Поль валли шанчăклă вырăн шыратăп, çавăнпа чĕнтĕм те сана Будапешта, — бар еннелле çĕкленчĕ Голдберг.

— Çук, тусăм. Тумлам та, — чарчĕ ăна Арланов Копфе еннелле пăхса. — Эсĕ мĕнле шутлатăн, Отто?

— Эпĕ те çаплах. Черкке çĕклессине хирĕç.

— Эсир хăнасем, çавăнпа манăн сĕнмеллех.

— Ку çапла пулĕ-ха, — терĕ Павел Иванович тусĕсене вичкĕн куçĕпе тимлĕн сăнаса. Вăл тарăннăн сывласа илчĕ, шухăшне хыттăн пĕлтерчĕ: — Пурнăç çапла çаврăнса тухасса пĕлсен, тен, эпĕ урăхла пурăннă пулăттам, анчах, шел пулин те, эпĕ сирĕнпе танлаштарсан этемлĕх аталанăвне тĕплĕнех тĕпчеймен иккен.

— Кăлăхах критиклетĕн хăвна. Эсĕ фашизмпа кĕрешес енĕпе пирĕнтен темиçе хут пархатарлă ĕç турăн, сана манмастпăр, — тесе ватă еврей кăкăр кĕсйинчен темĕнле хут кăларчĕ. — Малтанхи утăм тума сана çак чека парнелетĕп.

— Венăна чĕнетĕп, — ура çине тăрсах каларĕ Отто Копфе.

— Тавтапуç сире, хаклă тусăмсем, анчах эпĕ Тăван çĕршывран аякра пурăнса хăвăрт типсе хăрăп.

Калаçсан-тавлашсан туссем пĕрлешуллĕ хуçалăха ăçта тăвасси пирки пĕртте иккĕленмерĕç, пĕртен-пĕр шанчăклă вырăн — авалхи Вена хулине суйласа илчĕç.





Амăшĕпе хĕрĕ


Иккĕмĕш тĕнчи вăрçи хыççăн Голдбергпа Стеллăн ĕçĕ-хĕлĕ те, пурнăçĕ те çăмăл килмерĕ. Вĕсем пĕр-пĕринпе туслăн, шăкăл-шăкăл пурăнчĕç. Мэри вара, мĕн ачаран пуçтахскер, çак хăтлă çуртра шăв-шав та, кирлĕ мар сăмах-юмах та чĕртрĕ. Хĕрача чылаях пысăклансан ун тавра Билл, Таррин пĕртен-пĕр ывăлĕ, явăнма тытăнчĕ, анчах вунулттăри хĕрача ун куçĕ умĕнчех СШАран Парижа килнĕ Элвис юрăçпа туслă çӳрерĕ.

Билл, паллах, çакăншăн хытă кӳренчĕ, анчах хăйĕн ăшĕнчи туйăмне ашшĕне те, хĕрачана та пĕлтерме васкамарĕ. Тепĕртакран тин вăл, Мэри хăйне аслă пиччĕшĕ вырăнне йышăннине ăнланнăскер, хĕрачана Элвис Преслие килĕштернĕшĕн каçарчĕ. Унтан çамрăк американец Марина Влади актрисăна юратса пăрахрĕ. Хăйне вăхăт-вăхăт кăна, ашшĕпе амăшне лăплантарас тесе, Мэрипе туслă пулнă евĕр тыткаларĕ.

Хĕрача, паллах, çакна хăвăрт ăнкартрĕ, ватăсене кӳрентермерĕ, пушă вăхăтне амăшĕпе пĕрле ирттерчĕ. Çывăх Хĕвелтухăçĕнчи лабораторире ĕçленĕ тапхăрта Гаррипе Стелла çамраксене мăшăрлантарма тăрăшса пăхрĕç-ха, анчах вĕсем ирĕксĕрлени хĕрачана кӳрентерчĕ кăна.

Шăп та лăп çакна пула вăл хăйĕн харсăр чунĕпе тыткăна лекнĕ вырăс матросне юратса пăрахрĕ те...

Ача çуратсан Мэри лăпланчĕ. Хăйне хăй ирĕксĕрлесе, шăлне çыртса Билпа пĕр чĕлхе тупма тăрăшрĕ, анчах малтан Шупашкарта, унтан Стамбулта Герман ытамне кĕрсе ӳксен юрату пылакне-хăватне туйса илчĕ те пĕтĕм канăçне çухатрĕ.

Стамбулта Герман Марков темле асамлă вăйпа чун-чĕрене çеç мар, шăм-шакăн кашни пайне хускатрĕ, ăшчике ĕмĕрлĕхех кĕрсе вырнаçрĕ. Тĕл пулусем хыççăн Мэри чун-чĕри тунсăхпа касăлчĕ, юрату илемне вĕçĕмех аса илсе асапланчĕ. Ир те, каç та, çывăрма выртсан та, ирпе тăрсан та хăйпе юнашар Германа туйрĕ, унпа калаçрĕ. Хĕрарăм çак япала хăрушă чире куçасран тата Билл сисесрен те шикленме тытăнчĕ, авалхи Тибет ăстисен меслечĕпе усă курса çемье пурнăçне йĕркелеме хăтланчĕ, анчах шалти шарласа тăракан туйăм çакна хирйç кĕрешнĕрен вăл лайăххине нимĕн те тăваймарĕ. Кăмăлĕ сӳрĕкленчĕ, кĕлетки типме пуçларĕ. Верăна Европăна ăсатас сăлтавпа хăй те вара Пакистанран тухса кайрĕ.

Амăшĕн асапне пĕртен-пĕр Вера ăнланчĕ пулĕ, пулăшма тăрăшрĕ, кирлĕ-кирлĕ мар ыйтусемпе асаплантармарĕ.

Çур уйăх ытла вĕсем Парижра Голдберг çуртĕнче пурăнчĕç. Вера амăшне чаплă магазинсемпе салонсене тата ытти шавлă вырăнсене илсе çӳреме тăрăшрĕ. Мэри Пакистана тухса каяс вăхăт çывхарсан вĕсем иккĕшĕ те вырăс çăви çине Стелла вил тăприне майлама тата ăна курма кайрĕç.

— Япăхать çăва, — терĕ хĕрача чылай паллă вырăс çыннисен палăкĕсем тайăлнине, ванма тытăннине асăрхаса.

— Голдберг аннене кунта пытарасшăн марччĕ. Анчах эпĕ кукаму ыйтнине тивĕçтерес терĕм. Кунта пĕр питех те шутлаттаракан, чуна хумхантаракан самант пулчĕ.

— Интереслĕ, эпĕ мĕншĕн пĕлместĕп-ха ун çинчен? — палăк умĕнче чечексем хушшинчи çум курăксене тасатакан çамрăк хĕр сасартăках тӳрленсе тăчĕ. Ача чухнехилле амăшĕпе чăрсăрланса калаçма хатĕрленчĕ. — Чунĕ тухас умĕн анне хăй патĕнче мана кăна хăварчĕ. Астăватăн-и çав саманта?

— Астумасăр. Ун чухнех шутларăм каллех темле вăрттăнлăх хăварчĕ ĕнтĕ тесе.

— Ахалех кӳренетĕн. Уншăн санран хакли никам та пулман.

— Пĕлетĕп.

— Вăрттăнлăхĕ те çукпа пĕрех. Пĕртен-пĕр шухăш — тепĕр темиçе çултан çак çăвана Раççей çĕрĕ çине куçарма пултарасси. Çакна каларĕ те анне куçне хупрĕ.

— Ку — аван хыпар, анне, — хĕпĕртерĕ Вера. — Раççей халĕ унчченхи мар ĕнтĕ, улшăнма тытăнчĕ.

— Эсĕ пирĕнтен телейлĕрех, хĕрĕм. Мускавра пултăн, чăн-чăн вырăс çĕрне хăв куçупа куртăн.

— Татах каятăп-ха.

— Ан тĕлĕнтер. Мĕншĕн эпĕ нимĕн те пĕлместĕп ун çинчен?

— Паян каçхине пĕлтерĕп.

— Мĕншĕн каçхине çеç?

— Манăн пĕр çынпа тĕл пулса калаçмалла.

— Ку мана пăлхантарать.

— Апла пулсан халех каласа парăп, — терĕ те çамрăк хĕр чечек шăварма илнĕ чӳлмекри шывпа алне çуса тасатрĕ, амăшĕпе юнашар сак çине ларчĕ. — Эпĕ Раççейре пĕр-пĕр хуçалăх уçасшăн.

— Эй, хĕрĕм, хальлĕхе эпĕ те, Голдберг та Раççейре укçа тăккалама шикленетпĕр, унти лару-тăру çаплах пăтранчăк-çке-ха.

— Эпĕ те çаплах шутлатăп, çавăнпа та хамăр укçапа мар, урăх çын мулĕпе ӳсă курасшăн.

— Интереслĕ. Кам вара вăл çын?

— Куртатов ятлă улпут.

— Эпĕ ăна пĕлетĕп-и?

— Ку ытла та вăрăм истори, анне. Тĕрĕссипе, ăна пирĕн çемьере никам та пĕлмест.

— Ну-ну, малалла мĕн-ха...

— Париж хĕрринче, пĕр пуян районта, Куртатов ятлă вырăс улпучĕ пурăнать. Унăн мулĕ пысăк, анчах ачисем çук, çавăнпа та вăл паян мана Раççейре хуçалăх уçма кирлĕ чухлĕ укçа парассине пĕлтерет.

— Эсĕ ăна епле шыраса тупрăн?

— Поль Арли парса хăварнăччĕ ун адресне.

— Çапах та кунта эпĕ пĕр япалана ăнланмастăп-ха. Мĕншĕн шанать вăл сана?

— Эпĕ ăна Андрей Ильич Волин ятлă ентешĕнчен пысăк салам каларăм. Паллах, Поль кукаçи пăхмасăр калама вĕрентнĕ сăмахсемпех.

— Тӳрех ĕненчĕ-и?

— Çук. Чăваш çĕршывĕ, уйрăмах Çĕрпӳ хули тата Çавал юханшывĕ çинчен нумай ыйтса пĕлчĕ, калаçрĕ. Унта унăн именийĕ те пулнă иккен. Юрать Мускавра чухне эпĕ Вăтам Атăл тăрăхĕпе тĕплĕн паллашрăм.

— Шутламан нихăçан та эсĕ çакăн пек ĕçе кӳлĕнессе. Тĕлĕнтеретĕн хăвăн пултарулăхупа.

— Эпĕ Марков профессор çуралса ӳснĕ вырăна та пĕлетĕл.

— Калаçу ытла шала кĕрсе кайрĕ, — терĕ те Мэри хĕрне ачашшăн хăй çумне çупăрларĕ. Пĕр-пĕрин çумне таянса амăшĕпе хĕрĕ чылайччен Стелла вил тăприйĕ умĕнче шухăша кайса ларчĕç, унтан çавтăнса çăва çинчен васкамасăр тухрĕç.



* * *

Кăнтăрла иртсен Вера Куртатов улпут патне тухса вĕçтерчĕ. Мэри çывăрмалли пӳлĕмре канма выртрĕ, анчах çемçе тӳшекпе кăпăш минтер те ăна канлĕх параймарĕç: каллех куç умне Герман тухса тăчĕ. Акă вăл, Стамбулри пек, кравать хĕррине ларчĕ, аллисемпе Мэрие ачашшăн сĕртĕнчĕ, кĕçех тутапа тута пĕрлешрĕç те, хĕрарăм ăна хыттăн ыталаса хăй çинелле туртрĕ, ăна пĕтĕм кĕлеткипе туйса пылак тĕлĕке путрĕ...

Вăрансан вăл хăй çине çăмăл халат уртса ячĕ те тĕкĕр умне ларса тăчĕ. Илемлĕ кĕлетке, илĕртӳллĕ кулă, хитре сăн-сăпат — пурте тĕкĕр çине ӳкрĕç. Чăн та, ахальтен мар явăнаççĕ ун тавра арçынсем, анчах темшĕн Германсăр пуçне вĕсенчен пĕри те ăна килĕшмест. Юлашки вăхăтра Билл та хăйне йĕркеллĕ тытать, çынсем умĕнче пирĕшти пек илемлĕ арăмĕпе мухтанать, çапах унпала ирттернĕ вăхăт ытла та савăксăр, упăшки пулнăран тата çемье арканасран кăна тĕл пулать унпала хĕрарăм...

Верăн хăюллă шухăшĕ Мэрие те çунат хушрĕ тейĕн, хĕрне пулăшма, кирлĕ пулсан унпа пĕрле Раççее кайма çирĕп шут тытрĕ вăл.

Хĕрарăм кăмăлсăррăн тĕкĕр умĕнчен пăрăнчĕ те урине кĕлесĕр пушмак тăхăнчĕ, халатне тумелесе юнашар пӳлĕме тухрĕ, сĕтел хушшине ларчĕ, сунтăхран хутпа ручка илсе Голдберг валли çыру çырма тьттăнчĕ.

«Хаклă Гарри!

Эсĕ маншăн атте çеç мар, чăн-чăн антел пултăн. Ача чухне эпĕ сана хамăн атте тесех шутланă. Арланов тупăннă пулсан та эсĕ маншăн пурпĕрех хаклă. Сан умăнта нихăçан та парăмра юлмăп.

Юратнă Гарри, тĕрĕс ăнлан мана: эпĕ текех кунта ĕмĕтпе çеç пурăнаймастăп. Тархасшăн, пĕтĕм чунтан ыйтатăп, тархаслатăп: асаттесен çĕршывне, Тăван çĕршыва, çитме пулăш мана.

Сире чунтан хисеплесе

Мэри».

Çак пĕчĕк хут таткине илемлĕ конверт ăшне чиксе хунă хыççăн вăл çуллахи платье тата çăмăл пушмак тăхăнчĕ те пĕрремĕш хута анса конверта Гарри пӳлĕмĕнчи сĕтел çине хучĕ.

Каçхине тин улпут патĕнчен ывăнса таврăннă хĕрачин ытамне кĕрсе ӳксен хĕрарăмăн чунĕ ăшăнса çемçелчĕ. Пĕр самант, яланхи пек, иккĕшĕ пĕр-пĕрне ыталаса шăп тăчĕç, чĕрисен таппине те илтрĕç. Шăплăха хĕрĕн уçă сасси татрĕ:

— Çапах та эпĕ ăна ӳкĕте кĕртрĕм. Вăл мана кирлĕ таран укçа пама пулчĕ, — терĕ вăл.

— Пултаратăн. Пăхатăп та, эсĕ те ман пекех: ĕçре маттур, анчах темшĕн манăн чĕре çаплах канăçсăр. Хумханатăп саншăн.

— Ман шутпа, хумханма нимĕнле сăлтав та çук.

— Пур çав.

— Мĕн тата?

— Пĕрре çеç те мар.

— Пĕрремĕшĕ мĕнли-ха?

— Çемье ыйтăвĕ. Тӳррĕнрех каласан, юрату, пулас упăшку. Эсĕ кеçех тухтăр дипломне илетĕн, анчах çак тарана çитсе эсĕ куç хывнă, юратакан çамрăк çынна пĕлместĕп-ха эпĕ.

— Вăл пулĕ-ха.

— Ман пек пулса ан тухтăрччĕ.

— Ытла тарăннăн пăхатăн ку ыйту çине.

— Пурнăç пăхтарать, хĕрĕм.

— Мул пулсан пурте пулать, çавăнпа та эпĕ çемье ыйтăвне малти вырăна лартмастăп. Санăн иккĕмĕш иккеленӳ мĕнпе çыхăннă?

— Хальхи саманара, тен, Раççей çĕршывĕнче укçа тăкакласа уйрăм хуçалăх таврашĕ тума иртерех мар-и?

— Тĕрĕс те пулĕ санăн сăмаху, анчах та Куртатов хăй каясшăн Тăван çĕршывне.

— Вăл ватă ĕнтĕ. Сывлăхĕ те чаплах мар пулĕ.

— Ватăран каясшăн та ĕнтĕ.

— Ăнланатăп. Яланлăхах унта юласшăн.

— Паллах.

— Вара кунти мулне кама парса хăварать?

— Мана, анчах та унччен манăн аттепе тата аннепе паллашасшăн ватă улпут.

— Ку ыйту кăткăсрах, хĕрĕм. Била эпĕ унпала паллаштарма пултараймастăп. Герман кунта килме пуçтарăнать, çак кунсенчех мар та.

— Ман шутпа, ĕлкĕретĕн-ха эсĕ Куртатовпа паллашма. Солженицын çыравçă Мускава таврăнмасăр Парижран тапранса тухмасть вăл.

— Апла — ĕлкĕретпĕр, — терĕ Мэри те кăмăллăн. Чунра тăвăрлатса тăраканни иртрĕ пек унăн халĕ, ун вырăнне çăмăллăх, уçăлăх килчĕ. Питех те пысăк ĕçе капашлать-çке-ха унăн тĕпренчĕкĕ Вера. Унпа пĕрле — Мэри хăй те.



Ĕмĕр пĕрле пурăнасчĕ


Венгрипе Украина чиккинче вырнаçнă Чоп ятлă станцирен пуçласа мĕн Мускава çитиччен Арланов Анăçран Тухăçа, Раççейпе Украинăран тата ытти респуĕликăсенчен тавар турттаракан сутуçăсем çине тунсăхлăн пăхрĕ. Вăйпитти арçынсемпе килте ача-пăча пăхса лармалли хĕрарăмсем тăван килне пăрахса таçта инçетре çӳрени унăн чунне калама çук хытă ыраттарчĕ.

Юлашкинчен Мускаври шавлă Киев вокзалĕнче хăйне вакун умĕнче кĕтсе илнĕ Заил Казанбаева хавассăн ыталарĕ те, иккĕшĕ «Украина» хăна çуртнелле çул тытрĕç.

— Тен, такси чĕнер? — сĕнчĕ Казанбаев вокзал умĕнче хĕвĕшекен халăх тыткăнĕнчен тухнă-тухманах.

— Кирлĕ мар, тепĕр тăкăрлăк утсанах эттир хăна çуртне çитетпĕр. Уçăлмалăх тата калаçмалăх кăна çак кĕске çул.

— Апла пулсан кайрăмăр, — тесе Заил ветеранăн çăмăл чăматанне хăй аллине илчĕ. Кĕçех вĕсем халăх сахалтарах урама пăрăнса кĕчĕç.

— Эсĕ мана Мускавра кĕтсе илме тавçăрни савăнтарать, — сăмах пуçарчĕ Арланов.

— Герман, паллах, ăста тухтăр, анчах пĕрлешӳллĕ хуçалăх тăвас енĕпе ытларах эпĕ ертсе пыракан хула кантурĕ ĕçлет, яваплăха та хытăрах туятăп пулмалла.

— Маттур. Сана Отто Копферен пысăк салам. Вăл Андрей Волинăн çывăх тусĕ пулнă. Халĕ Венăра пурăнать. Унăн арăмĕ Дора та сана аса илчĕ.

— Дора? Кам вăл?

— Йĕркипе каласан çапла: Копфе антифашист сире, Волинпа иксĕре, Çывăх Хĕвелтухăçĕнче тĕрлĕрен агентсем тапăнсан пулăшнă. Дора, пăтраштармастăп пулсан, Землячкина разведка серепине илĕртекенсенчен пĕри пулнă.

— Авă мĕн, Павел Иванч. Эсĕ пĕлмен япала çук-тăр çĕр çинче.

— Эсĕ те мĕн çамрăкран шеллемен хăвна: тăшманпа çапăçнă, ырă ĕç тунă. Манман сана Анăçри ветеран. Ырлать.

— Тавтапуç.

— Пĕрлешӳллĕ хуçалăха ăçта уçасси пирки тĕплĕн канашларăмăр та, эсĕ тата Герман килĕшсен ăна Çывăх Хĕвелтухăçĕнче йĕркелеме шутлатпăр.

— Инçерех мар-ши?

— Унта санăн туссем пур, çавă аван.

— Çапла-ха.

— Махмудпа Фарука çак ĕçе явăçтарма юрать.

— Маттур. Эсир, ветерансем, вĕсене те пелетĕр иккен.

— Ара, эпир саманан шанчăклă ывăлĕсем пулнă Халĕ, паллах, пурнăç улшăнать, çавăнпа та сире, çамрăксене, çĕне çул çине тухма пулăшасшăн.

— Тавтапуç.

— Тĕрĕссипе, эсир халĕ çĕнĕ обществăн çĕнĕ çыннисем шутланатăр ĕнтĕ.

— Ытла пысăк хак паратăн пире. Тивĕçлĕ-шм?

— Хăвăр пултарнине тытса тăватăр-çке-ха. Йывăр тесе хăраса, иккĕленсе тăмастăр.

— Пĕр япала шиклентерет мана: Марков юта кайсан çемье арканма пултарать.

— Шел те, вăл арканнă ĕнтĕ, — терĕ кичеммĕн Заил пуçне усса.

— Апла Германа хăюллăнах авалхи пирамидăсем таврашне яма юрать. Пурăнтăр, ĕçлетĕр...

— Эпĕ килĕшетĕп.

Утсан — çул ӳсĕнет. Кĕçех Арлановпа Казанбаев хăна çурчĕ умне çитсе чарăнчĕç.



* * *

Чугун çул вокзалĕнчен тухсан Германпа Энтри пуйăс еннелле утрĕç.

— Тен, мана та чĕнĕн хăв патна? — ыйтрĕ ывăлĕ ашшĕ пысăк чăматана тротуар çине лартса кăкăр кĕсйинче тем — те укçа, те кирлĕ хут — шыранă вăхăтра.

— Малтан çитем-ха çĕнĕ вырăна, вырнаçам унта, — асăрханса, çав тери лăпкăн каларĕ ывăлне Марков юта каймалли паспорт хушшинчен çул билетне кăларса. — Тытман упа тирне сӳме иртерех.

— Санăн ăшчикӳнте темле иккĕленӳ пур. Çавă асаплантарать сана. Çапла-и, атте?

— Пулма та пултарать, — терĕ те ашшĕ васкаса йывăр чăматанне çĕклерĕ. — Вакун умĕнче Заилпа Эльвира кĕтсе тăраççĕ пире. Гюзель курăнмасть.

— Анне, тен, килмест те пулĕ.

— Калама йывăр, пуйăс чĕрĕк сехетрен тин тапранать-ха.

— Кĕтсе пăхăпăр, атте.

— Килĕшетĕп.

Заил хăй еннелле васканине асăрхаса уттине хăвăртлатрĕ Герман. Пушă аллине çӳлелле çĕклерĕ те хула пуçлăхне чарма хăтланчĕ.

— Хамăрах çитетпĕр. Ан хыпалан, — терĕ.

— Çулу ытла вăрăм, вăйхална май килнĕ таран упрама тăрăш, — тесе Казанбаев чăматана Марков аллинчен илчĕ.

— Эй-й, ан чăрман. Вакун патне çитесси нумаях юлман ĕнтĕ. Санăн та вăй-хална ăçта килнĕ унта салатмалла мар. Перекетлĕн усă курмалла. Татса паман ыйтусем мăй таран хулара, — тусĕн хăтланăвĕ килĕшмерĕ мар, паллах, Германа.

— Гюзельпе Энтри пирки ан пăшăрхан. Эпĕ те, Эльвира та вĕсене куçран вĕçертмĕпĕр. Çемье кĕрекине тулли тытма тăрăшăпăр, — çумăн шăкăлтатса утрĕ Заил.

— Шанатăп сана, тусăм, анчах чĕрӳне упра. Тĕрĕслеттермерĕн. Кирлĕ пулсан Гюзельрен пулăшу ыйт. Эсĕ тӳнсен вĕсене те, мана та йывăр килĕ, — терĕ Марков, пуйăс тапранма вăхăт çитнине асăрханăскер, юлташне хыттăн хăй çумне чăмăртарĕ. Эльвирăпа ăна çурăмĕнчен лăпкаса сывпуллашрĕ. Энтрипе вара типпĕнрех алăсене чăмăртаса сывпуллашрĕ, пыра тем капланнине туйса хăвăртрах шавлă вакуна чăмрĕ. Гюзель ăсатма килмерĕ иккен. Çакăншăн питех те пăшăрханнăскер, Герман йĕп çинчи пек ларчĕ. Çав-çавах вакун умĕнче тăракан Энтрие, Казанбаевсене чӳрече урлă алă сулчĕ. Вокзалра çуралнă тунсăх унран Мускава çитиччен те хăпмарĕ, чун-чĕрене пуслăхпа пусарнăн хĕссе пычĕ...



* * *

Лайнер, ялтăркка хурçă кайăк, ярăнса кăтра пĕлĕтсем витĕр тухрĕ, тинĕс çийĕн вĕçме тытăнчĕ. Герман иллюминатор витĕр Вăтаçĕр тинĕсĕ çине пăхрĕ. Аялтан карапсем пĕчĕк турпас пек курăнчĕç. Тепĕртакран куç умне хăйăрлă çыран тухса выртрĕ. Александрия, Çурçĕр Африкăн хапхи, сывлăшри карапа ăшшăн саламларĕ, малалла, пирамидăсем енне, ăсатрĕ.

Самолет хăвăртлăхне чакарма тьттăнчĕ, сывлăша çурса ăмăрткайăк евĕр çĕранне енне ыткăнчĕ. Моторсен шавĕ чакнăçемĕн чакса пычĕ. Юлашкинчен тимĕр кайăк лармалли çула тĕллесе ураписемпе бетона перĕнчĕ, асăрханса, вĕçеве ертсе пыраканăн кашни сăмахне çирĕппĕн пурнăçласа палăртнă вырăна пырса чарăнчĕ.

Самолетран тухсан кашни пассажирах вĕри сывлăшпа пӳлĕнсе кĕске самант та пулин трап çинче чарăнса тăрасшăн пулчĕ. Пĕртен-пĕр Марков кăна çан-çурăмĕ тарпа витĕннине туймасăр тӳрех аялалла вирхĕнчĕ, анчах та таможня урлă сиксе каçаймарĕ (унăн йĕрки пуриншĕн те — пĕрре). Марков вара, ыттисем пекех, черете тăчĕ.

Пассажирсемпе пĕрле чăматанне илме пысăк зала тухсан халăх хушшинчен ун еннелле çуткам хĕрарăм ыткăнчĕ. Ку Мэри пулчĕ.

— Çитнĕ ятпа!

Мэри Герман ытамне кĕрсе ӳкрĕ. Кăмакаран тин тухнă кукăль пек вĕри вăл. Пĕçертсе ярать-и, тупата! Арçыннăн çирĕп ытамне туйса унăн шурă пĕрчĕсемпе витĕнме тытăннă çӳçне, çăра куç харшийĕсене, илемлĕ те хаклă сăн-питне тинкерсе пăхса илчĕ, çӳхе тутипе юратнă çыннине питĕнчен çине-çинех чуптурĕ. Кăпăшка çӳçĕ арçын сăмсине лексе ачашшăн кăтăкларĕ, хыттăн тапакан чĕри тĕреклĕ кăкăра перĕнсен пĕтĕм шăм-шакĕпе ырăлăха туйса Герман çумне лăпчăнчĕ хĕрарăм.

Паллах, чуна лăскакан самантăн пуçламăшĕпе вĕçĕ ăçтине, вăл мĕн чухлĕ тапхăр тăсăлнине калама питех те йывăр.

Конвейер ĕçлеме тытăнсан пассажирсем зал варрине япалисене илме куçрĕç. Çакна Марков та асăрхарĕ, çумĕнчи ачаш кĕлетхене çав тери асăрханса ирĕксĕрех хăйĕнчен уйăрма тиврĕ унăн.

— Тапранма вăхăт, — терĕ вăл лăпкăн конвейер еннелле пăхса, анчах хускалма та ĕлкĕреймерĕ — такам ăна çурăмĕнчен аллипе ярса тьпрĕ.

— Фарук! Курманни çĕр çул, — ялкăшса çунчĕ тухтăр куçĕ.

— Килсе çитнĕ ятпа, — араб ăна саламласа темиçе хут чуптуса илчĕ, малалла утма сĕнчĕ. — Вăхăтра илмесен чăматансем Каиртан Синтапур е Сицили еннелле чăмĕç, — тесе шӳтлерĕ.

— Ун пек тăвас марччĕ, — Марков кĕсйинче тем шыранине асăрхаса хăвăрттăн каларĕ Мэри.

— Эсир кунтах юлăр, — сĕнчĕ ăна Фарук аллипе хăйпе юнашар тăракан çамрăк çине кăтартса. — Ку — пирĕн шофер. Вăл Каир хулине Нил тĕпĕнчен пуçласа Хеопс пирамидăн тăрри таранах пĕлет. Эсир унпала паллашнă çĕре чăматансем хăйсемех автомашина багажникне кĕрсе выртĕç.

— Фарук тосподин ялан шӳтлет, — çапла калама кăна ĕжĕрчĕ çамрăк араб, пурте конвейер еннелле васкаса утса кайрĕç.

— Эпĕ Махмуд Монейм патĕнче чарăнтăм. Унта сире валли те вырăн çителĕклĕ, — терĕ араб тухтăрĕ чăматансене çăмăл автомашина багажникне вырнаçтарса.

— Вăл манăн... Эсир ун çинчен пĕлетĕр-ши? — йăл-л! кулса ыйтрĕ Мэри араб çине чеен пăхса. Çавăнпа та малтан эпĕ чарăннă хăна çуртне çул тытăпăр.

— Килĕшетпĕр, анчах ыран иксĕре те хăнана чĕнетпĕр.

— Тавтапуç, — терĕç арçынпа хĕрарăм автомашинăна кĕрсе ларса.

Лимузин çăмăллăн вырăнтан тапранчĕ те ураписене авалхи хула варринелле куçарчĕ. Мэри лăш пулса Терман çумне таянчĕ, шухăша кайса чĕнмесĕр ларса пычĕ. Арçынсем вара, чĕрĕк ĕмĕр пĕр-пĕрне курманскерсем, пулни-иртнине аса илчĕç, пĕр-пĕрин пурнăçĕпе интересленчĕç, ыйтса пĕлчĕç, самаях шавлăн сăмахласа пычĕç.



* * *

Ĕмĕрсем хушши хăйĕн шывне Вăтаçĕр тинĕсе хăйăр витĕр хăвалакан мăнаçлă Нил Каир варринче икке пайланать те илемлĕ Замалек утравĕ туса хурать. Çав утрава хирĕçех вырнаçнă «Хильтон» хăна çуртĕнче, балкон сулхăнĕнче, пĕр-пĕрне юратакан икĕ аĕрӳ чун хăйсен ĕмĕрĕнче пĕрремĕш хут пурнăç ыйтăвĕсене сӳтсе явма май тупрĕ.

— Голдберг, паллах, мана ĕлĕкхи вырăнтах ĕçлеттересшĕн, анчах эпĕ сансăр урăх пĕр кун та пурăнаймастăп. Ман шутпа, эсĕ те çакăнпа килĕшетĕн, — терĕ Мэри ресторанран чĕнсе илнĕ официант балкон варринчи çаврака сĕтел çине пăсланакан тутлă апат-çимĕç лартса пӳлĕмрен тухсанах.

— Эпĕ те çапла шутлатăп, анчах вĕсене ӳкĕте кĕртме çăмалах пулмĕ.

— Ăнланатăп, çавăнпа та пулăшăва аттерен кĕтмелле.

— Павăл Иванч инçетре-çке кунтан.

— Ун патне кĕçех Вера каять.

— Ăçта халь хĕрĕмĕр?

— Парижра. Унта вăл Куртатов ятлă пĕр ватă вырăс улпучĕпе паллашнă. Лешĕн мулĕ пысăк, анчах ачисем те, тăванĕсем те çук, çавăнпа та пĕччен вырăс мулĕн пĕр пайне Раççей çĕршывне куçарасшăн та Верăна Атăл таврашĕнче пĕрлешӳллĕ хуçалăх тума тытăнтарасшăн.

— Йывăр пулать хĕрупраçа.

— Аслашшĕ пулăшасса шанатăп.

— Аса илтĕм. Шăп та лăп пирĕн таврара Куртатов ятлă улпут пулнă. Тен, пĕр çынах мар-ши вĕсем?

— Эсĕ унпала кĕçех паллашăн.

— Мĕнле майпа?

— Санăн Парижа кайма тивет, улпут хăиĕн мулне парас умĕн Верăн ашшĕ-амăшĕпе паллашасшăн.

— Апла иксĕмĕрĕн пĕрле кайма тивет. Çапла-и?

— Эпĕ унпала паллашнă. Вăл мана пĕлет.

— Сана самантлăха та пĕччен хăварас килмест.

— Мĕншĕн?

— Тунсăхлатăп. Шикленетĕп те.

— Апла пулсан Голдберга мана санăн лабораторие куçарма ӳкĕте кĕртесчĕ.

— Килĕшмесен?

— Пирĕн хушăра Раççейри пек никама кирлĕ мар пысăк хирĕçтăру пулса иртет.

— Çак пăтăрмах манпала çыхăннине пĕлсен вăл мана Мускавалла хăвалама пултарать.

— Эпĕ те санран юлмăп.

— Вара пĕтĕм ĕç путланать.

— Мана темшĕн ку япала пăшăрхантарма пăрахрĕ.

— Чăнласах калатăн-и?

— Чăнласах, — терĕ те Мэри сĕтел çинче выртакан чечен курупкаран «Салем» ятлă çемçе сигарет туртса кăларчĕ. — Социализм çĕршывĕсем пĕрин хыççăн тепри арканнă хыççăн эпĕ пурнăç çине урăхларах пăхма тытăнтăм.

— Мĕншĕн? — ыйтрĕ Герман юратнă хĕрарăма сигарет чĕртме пулăшса.

— Этемлĕх мĕн ĕмĕртен чи тĕрĕс общество тума тăрăшнă, çавăнпа та Раççейри тата Хĕвелтухăç Европăри халăхсем йĕркелеме тытăннă çĕнĕ обществăсене хытă шанаттăм, анчах та юлашки лару-тăру, уйрăмах Мускаври Шурă çурт таврашĕнче ним айăпсăр, ман пекех тĕрĕслĕх шыракансене тупă-пăшалпа персе салатни, вĕлерни тата мăшкăллани ăшри хĕлхеме сӳнтерчĕ. Эпĕ çĕр çинче тĕрĕслĕх пуррипе çукки пирки те иккĕленме тытăнтăм.

— Кăлăхах. Йăнăшатăн эсĕ. Голдберг та, Арланов та сана куншăн ырламĕç.

— Мĕнле майпа? Анлантарса параймăн-ши?

— Турă, чиркӳ этемшĕн тăрăшать, ăна усалтан хӳтĕлет тата унăн пурнăçне çăмăллатассишĕн кĕрешет, çавăнпа та ырă вăй пĕтмен-ха çĕр çинче.

— Ку шухăшпа килĕшетĕп пулсан та хамăн кĕске ĕмĕрте малашне санран нихăçан та уйрăлмастăп,— Мэри ситарет тĕпне сӳнтерчĕ. Ачашланса, кăмăлне йӳле ярса пĕтĕм ӳт-пĕвĕпе Герман чĕркуççийĕ çине майлашăнса ларчĕ, куççуль витĕр çине-çинех чуптурĕ, арçыннăн вăйлă ытамĕнчен çепĕç сасси аран-аран сăрхăнса тухрĕ: — Ĕмĕр пĕрле пурăнасчĕ, ĕмĕр пĕрле пуласчĕ пирĕн, Герман. Мĕн виличченех — пĕрле! — терĕ.

  
   Тăваттăмĕш пайĕ


   Çĕрпĕве çитес умĕн


Пуйăс пысăк станцăна çитсе чарăнчĕ. Чăматан йăтнă çынсем вакунсенчен тухса вокзал еннелле вирхĕнчĕç. Мускавран çитнĕ пуйăс çине никам та лармарĕ. Вера, мĕнле хулана çитнине ăнланманскер, вичкĕн куçĕсемпе хăйне хирĕç выртакан арçын çине тăрăнчĕ, унпала калаçма хатĕрленчĕ, анчах та лешĕ, чӳрече витĕр ирхи хулана сăнаканскер, çакна асăрхамарĕ, çавăнпа та çамрăк хĕр купери шăплăха пăсма шутламан çĕртенех çамрăк та вăйлă сасăпа тавралăха кисрентерсех çапла каларĕ:

— Каçарăр чăрмантарнăшăн. Темле пысăк хула. Тен, Шупашкар?

— Çук-ха. Эсир унта васкатăр иккен.

— Çапла.

— Канаша çитрĕмĕр, анчах темшĕн пĕлтермерĕç. Тен, тĕнчипе паллă станцă пулнăран.

— Тĕнчипе? — тĕлĕннине пытармарĕ ютран килнĕ çын.

— Тĕнчипех пулмасан та, Раççейре Канаша пĕлменни çукпа пĕрех, — терĕ те арçын, хĕр вырăнтан тăма хăтланнине асăрханăскер, стена еннелле çаврăнса выртрĕ. — Эсир станцăпа паллашасшăн, çапла-и?

— Паллах.

— Мана куперен тухма хушатăр е эпĕ çаврăнса выртнипе çырлахса каплах тумланатăр?

— Хĕллехи упа пек тĕк выртсан...

— Тупнă танлаштару! — Верăн сассине пӳлсе касса татрĕ палламан арçын.

— Каçарăр. Эпĕ шӳтлеме хăтлантăм. Чăннипе каласан, Раççей маншăн чăн та сĕм вăрман, çавăнпа та тепĕр хут каçару ыйтатăп.

— Паллах, эсир айăплă мар çакăншăн, мĕншĕн тесен сире, çамрăксене, шкулта пирĕн çĕршыв çинчен тĕрĕс мар вĕрентнĕ, çапла-и?

— Çапла, çавăнпа та, тархасшăн, ан кӳренĕр мана, мĕншĕн тесен пире чăнласах та улталанă иккен вырăс çĕрĕпе паллаштарнă чухне. Эпĕ çакна Мускава çитсен тӳрех ăнлантăм, — терĕ çамрăк хĕр, вăхăта сая ямарĕ, вĕр çĕнĕ капăр костюмне, Шупашкара килме ятарласа çĕлетнĕскерне, тăхăнчĕ те коридора тухрĕ, чӳрече умне пырса тăчĕ. Вăл унталла-кунталла хĕвĕшекен халăх хушшинче Энтрие шырарĕ.

Вакунран тек никам та урама тухмарĕ. Проводниксем кăна çаннисене тавăрса туалетсемпе коридорсене тасатрĕç. Пассажирсем вара коридорта ик-виçĕ минут тăчĕç те купесене саланчĕç. Вакуна пĕр çĕнĕ пассажир та лармарĕ.

Вера, шăллĕ хăйĕн сăмахне тытманнине ăнланнăскер, купене таврăнчĕ. Унăн выртса канас кăмăл та çуралчĕ, анчах та алăк çинчи тĕкĕр умĕнче чарăнса тăнă хыççăн çĕнĕ тумтир ăна ытарма çук илем кӳнине тепĕр хут ăнланчĕ, çавăнпа та те хитрелĕхне кăтартас шутпа, те ют арçынпа пĕр купере пулас мар тесе Париж хĕрĕ каллех коридора тухрĕ. Кунта вара темиçе çамрăккуçне тӳрех ун еннелле çавăрчă. Вĕсенчен пĕри, хура мăйăхне пӳрнипе васкаса пĕтĕрекенни, унпала юнашанар пырса тăма та ĕлкĕрчĕ.

Вера кĕлеткине çăмăллăн вылятса илчĕ те куçĕпе коридорти арçынсене сăнарĕ. Пĕри — хура, тепри — сарă, виççĕмĕшĕ — шурă. Пурте тенĕ пекех вăтам пӳллĕ, йăваш, анчах илемлĕ арçынсем.

Çамрăк хĕре çак сăнсем ирĕксĕрех Мускавра вуланă хаçата аса илтерчĕç. Унта Чăваш çĕршывĕн пулас президенчĕ çинчен çырнăччĕ. Виçĕ çын юлнă иккен суйласа илмешкĕн. Паллах, хальлĕхе кам президент пуласси паллă мар, анчах та журналист хăйĕн ĕçне тĕплĕ пĕлет: вăл кашни кандидатăн пурнăçне тимлĕн сăнать, вĕсем чăвашлăха епле çырлахтарнине лайăх тĕпчет. Пĕри — çурма чăваш, тепри — тутар еннелле сулăннă. Чăн чăваш кандидат пĕртен-пĕр Николай Федоров иккен, Раççей юстицийĕн пĕрремĕш министрĕ.

Çак самантра пуйăс сасартăк вырăнтан тапранчĕ те сăнава татрĕ, аса илĕве сапаласа ячĕ. Хĕр купене таврăнчĕ, кантăк каррине уçса тулалла пăхрĕ.

Хăнана тӳрех çутçанталăк илемĕ тыткăш илчĕ. Вăл çак илеме чунĕпе ăнланчĕ, пĕтĕмпех йышăнчĕ.

Йывăç çулçисем сарăхма тытăннă ĕнтĕ. Вĕсем çил çинче вĕлт-вĕлт вĕлтлетсе тавралăха ылтăн тĕс параççĕ. Уй-хир пушаннă. Хура çĕр лаптăкĕсем кăна вырăн-вырăнпа, уйрăмах сăртлăрах çĕрте, хĕрлĕ хăмăр тĕсле пăсăлса трактор сухаланă хыççăн çатма пек тип-тикĕс курăнаççĕ: Айлăмсенчи шыв кӳлленчĕкĕсем те типеймен-ха. Вĕр çĕнĕ улăм куписем вара чăнласах та ылтăн евĕр йăлтăртатса куçа йăмăхтараççĕ.

Тулаш илем, çутçанталăк сăн-сăпачĕ малтанласа Верăна хытах кăсăклантарчĕ пулсан та, каярах, тул çутăлса çитсен, вăл кунти хресчен пурнăçне лайăхрах ăнланма тытăнчĕ.

Ирех ял çынни выльăх-чĕрлĕхне тата кайăк-кĕшĕкне курăк çине кăларать. Мĕн кăна çук унта: самăр кăрккапа сысна, пĕр вĕçĕм шыв хĕрне васкакан хур-кăвакал, çамрăк тихапа пăру — пурте тăрăшсах симес курăка татаççĕ, çулçă шыраççĕ, хырăма тăрантарасшăн.

«Темле йывăр пулсан та халăх та, чĕрчун та пурăнать», — çапла шухăшласа тарăннăн сывласа илчĕ те çамрăк хĕр хăйен кĕске ĕмĕрĕнче курма ĕлкĕрнĕ ытти çĕршывсенчи çутçанталăка Чăваш тавралăхĕпе танлаштарма хăтланчĕ.

Вăл пулнă çĕрте, Пакистанра е Етипетра, пур çĕрте те пушхир. Пысăк шыв çумĕнче тата оазиссем тавра кăна чăн-чăн пурнăç ешерет. Европăра, паллах, кун пирки калаçни усăсăр, мĕншĕн тесен унти çутçанталăк пуянлăхне этем тахçанах хăйĕн аллине илнĕ.

«СССРта пурнăç тулăх пулнă-тăр, çавăнпа халăх парăнмасть», — пĕтĕмлетрĕ хăйĕн сăнавне Вера. Шăп та лăп çак самантра пуйăс темле вырăна çитсе чарăнчĕ. Хĕр каллех куперен тухрĕ.

Ку Çĕрпӳ станцийĕ пулчĕ. Уксахлакан Энтри вакуна кĕчĕ. Вера çиçĕмлĕ хăвăртлăхпа ун еннелле вирхĕнчĕ, ăна хыттăн хăй çумне туртса илчĕ.

Çамрăк каччă çак самантра суккăрланса ларчĕ тейĕн: вăл хăйне пăчăртакана пачах курмарĕ, унăн пуçĕнче пĕр вĕçĕм шухăш тĕпĕртетрĕ, çавăнла та вал аллинчи туйи çине çирĕпрех таянса каялла чакре, аппăшĕн ытамĕнчен веçерĕнме хăтланчĕ, анчах ĕлкĕреймерĕ — хытнă челхи аран-аран çаврăнса илчĕ:

— Вера, ман парăм ытла та пысăк! — терĕ.

— Йăнăшмастăн-и, шăллăм? — кăмăлсăррăн французла ыйтрĕ çамрăк пике аллисемпе Энтрие тĕрек парса.

— Эпĕ леш хăрах куçлă пуçтах афтана, кĕскен каласан тăшмана, иксĕмĕр леш тĕнчене ăсатнине нихăçан та манаймăп. Тата мĕн чухлĕн юлчĕç вĕсем Пакистанра!

— Саншăн тата аннешĕн харсăр çапăçрăм эпĕ те, — терĕ те хĕр аллисене лештĕр! ярса шăллĕ çумне таянчĕ. — Тек ан пултăрччĕ ун пек самант! Нихăçан та! Ниçта та!

— Каçар. Сана чăвашăн тăван çĕршывне çитнĕ ятпа саламлатăп, анчах та çав ирсĕрсене леш тĕнчене ямасăр ман кăмăл нихăçан та лăпланмĕ!

— Тинех тăна кĕме тытăнтăмăр иккен. Тавах ырă сăмахшăн, — хуравларĕ те çамрăк хĕр шăллĕне купене кĕме сĕнчĕ.

— Вера! Ăнланмарăн-им эсĕ мана? Тăшмансем патĕнчен тарнăранпа эпĕ сана курман тата тав туман. Эсĕ пулăшман пулсан халĕ эпĕ сан умăнта тăрас та çукчĕ, çавăнпа та каçар çапла ытла та мĕскĕннĕн кĕтсе илнĕшĕн, — сăмахсене çăтса тата такăнса каларĕ çамрăк, аппăшĕ хăй çине кӳренсе пăхнине ăнланнăскер.

— Ăнланатăп, — хуравларĕ те хĕр купе еннелле çаврăнчĕ, шăллĕне хăй хыççăн кĕме сĕнчĕ. — Вăхăт çитĕ. Вăхăт пулĕ. Эпир пĕр-пĕринпе мăй таран калаçăпăр.

Çак самантра шалта арçын ӳсĕрни илтĕнчĕ.

— Вера, пуçтарăнма вăхăт.

— Паллашма ĕлкĕрнĕ те, — кăмăлсăррăн каларĕ те Энтри аппăшĕ хыççăн купене кĕчĕ.

— Иртĕр эппин, — пуçне хавассăн сулса илсе кĕтмен хăнана шала кĕме йыхăрчĕ «Дизельпром» завод директорĕ Талкин. — Паллашар: эпĕ — Моисей Петрович. Эсĕ Верăн шăллĕ — Энтри. Çапла-и?

— Çапла. Тата эсир ертсе пыракан заводра ĕçлекен специалист.

— Питех те интереснă, — терĕ те завод директорĕ çамрăк каччăн аллине хыттăн чăмăртарĕ.

Икĕ арçын çухалса каймарĕç, кĕске самант аллисене вĕçертмесĕр пĕр-пĕрне сăнаса-тĕпчесе хире-хирĕç пăхса тăчĕç. Энтри — вăтăра çывхаракан сарă çуçлĕ чăваш, Талкин — хура сăнлă, çăмламас хыткан одессит. Кăнтăр çыннинчен уйăрса илес те çук ăна: пичĕ хуп-хура, куçĕ çăра тĕк айне путнă, аллисем вара темшĕн шуранка.

— Ататупа элĕ паллашрăм, — калаçăва малалла аталантарма тăрăшрĕ Моисей Петрович.

— Çапла. Вăл Шупашкар хăни. Кунтан инçетре пурăнать, — хуравларĕ çамрăк çăмăллăн сывлăш çавăрса. Вăл калаçу çăмхи вырăнтан тапранма пуçланнишĕн савăннине пытармарĕ.

— Унăн ĕмĕчĕ пысăк, тата вăл Чăваш ене питех те кирлĕ самантра килет. Виçмине «Промтрактор» акционер обществин Культура керменĕнче «Чăваш ен — çĕнĕ вăхăт» выставка-презентаци ĕçлеме тытăнать.

— Çапла. Ĕнер кайса куртăм. Чаплă выставка хатĕрленĕ чăваш ăстисем.

— Пур павильона та çитрĕн-и?

— Кермен тавра утса çаврăнтăм. Шала кĕртмерĕç, анчах урамранах, пĕрре пăхсах, хăш павильон чаплăраххи паллă.

— Хăшĕ чаплăрах вара сан шутупа?

— Паллах, гусеницăллă тата кустăрмаллă тракторсен павильонĕ, — мăнаçлăн каласа хучĕ Энтри.

— Пĕр чĕлхе тупрăр та, — терĕ те Вера арçынсене хирĕç ларчĕ, аллисемпе кĕске çӳçне шăлса якатрĕ, илемлĕ чĕрĕ куçĕпе сехет çине пăхса çапла ыйтрĕ: — Шупашкара çитиччен миçе хут чей ĕçме ĕлкĕрĕпĕр?

— Тепĕр икĕ сехетрен çитетпĕр, — хуравларĕ завод пуçлăхĕ.

— Апла пулсан чей е кофе ĕçме ĕлкĕретпĕр. Хирĕç мар-и?

— [[I,496]], — терĕç те арçынсем пĕр харăс каллех техникăпа наука çитĕнĕвесем çинчен калаçса кайрĕç. Энтри çĕр чавакан, пăрăх хуракан, сăрт-ту ĕçĕнче усă куракан тракторсем уçă павильонра тăнине пĕлтерсен Моисей Талкин савăннине пытармарĕ, хавассăн çапла каларĕ:

— Апла клиентсем тупатпăрах, манăн юлташсем тăрăшнине эсĕ те асăрханă иккен.

— Эпĕ те Сирĕн пекех çакăн пирки ĕмĕтленетĕп. Вара тинех трактор тата мотор тăвакан производство тулли хăватпа ĕçлеме тытăнĕ.

— Хăçан уçăлать выставка? — ытла та çепĕççĕн сасартăк янăрарĕ хĕрарăм сасси.

— Ыран. Шăматкун, — пĕлтерчĕ Талкин аллине тулли кофе чашăкĕ тытса. Вăл вĕри шĕвеке шăл витĕр сăрхăнтарса илчĕ те çăмламас куçне- мăчлаттарса çапла каларĕ: — Эпĕ пĕлнĕ тăрăх, унта Чăваш Респуĕликинчи пысăк предприятисем пурте тенĕ пекех, вĕсемпе пĕрле вакăраххисем те, хутшăнмалла. Çавăнпа та Сире иксĕре те ирех хамăрăн павильона чĕнетĕп. Гид е тăлмачă пирки ан шутлăр. Йĕркелĕпĕр.

— Тавтапуç, анчах кирлĕ пулмаеть, — хуравларĕ те Энтри аппăшĕпе пĕрле кофе чашăкне пушатрĕ, завод директорĕпе çав тери сăпайлăн сывпуллашса куперен тухрĕ.



Эрнекун — йывăр кун


— Парижран — Мускава, унтан Шупашкара çитрĕн. Çулĕ ытла та вăрăм. Паян тата кунĕ те çăмăл мар. Эрнекун — йывăр кун, — терĕ Эльвира чăматансемпе çул çӳремелли сумкăсем хушшинче ытла та илемлĕн тата çамрăккăн курăнакан хĕр çине ăшшăн пăхса. Çав вăхăтрах вăл хăй каланă сăмахсем калаçăва малалла аталантарма кансĕрлеме пултарнине те хăвăрт ăнланчĕ,çавăнпа та çапла каларĕ: — Тинех çитрĕн хăв палăртнă вырăна. Çапла-и?

— Çук-ха. Ман тĕп тĕллев — Çерпӳ таврашĕ...

— Апла пулсан кан.

— Килĕшетĕп, анчах та ыран выставка уçăлать.

— Çапла. Энтри те мана ятлемерĕ. Тӳрех ĕçе кайрĕ, — калаçăва хутшăнчĕ хула мэрĕ хăна чăматанесемпе сумкисене хваттер варринелле хуллен шутарса, анчах Заил Казанбаев сасартăк хăйĕн ĕçне пăрахрĕ: çак самантра куç умне темшĕн Арланов полковникпа Марков хирург тухса тăчĕç. Вăл вĕсен сăн-сăпатне: пичĕпе пĕтĕм пуç купташкине, тути-сăмсине, сарă çӳçĕпе вăрăм мăйĕсене — кашни япалана çав тери тимлĕн Верăпа танлаштарчĕ, виççĕшĕн хушшинче пĕрпеклĕх шырарĕ. Юрать-ха çак кăткăс ĕçрен ăна арăмĕн уçă та çепĕç сасси çăлчĕ:

— Вера! Эсĕ каснă лартнă Арланов. Каçар, анчах та эпĕ çапла калама тивĕç: санăн аллу-уру та, шăм-шаку та, уирăмах тарăн та кăвак куçусемпе илемлĕ пит-куçу — пурте полковника аса илтереççĕ, çавăнпа та эсĕ Парижран килнĕ пулсан та — пирĕн йăхран! Чăваш эсĕ, Вера!— терĕ хучĕ.

— Çавăнпа килтĕм те ĕнтĕ кунта, — терĕ çамрăк хĕр илемлĕ куçĕсене кил хуçинчен илмесĕр. Вăл ун çине çав тери тимлĕн, тĕпчесе пăхрĕ.

— Эсĕ пирĕн! Чăваш пики! — терĕ каллех хĕрарăм çепĕççĕн Верăна хăй çумне чăмăртаса.

Тавтапуç, — пăлханса хуравларĕ хăна пĕтĕм кĕлеткипе Эльвира ытамне ӳксе.

Икĕ чун пĕр ытама пĕрлешсе кĕске самант çăмха евĕр пĕр вырăнта хытса тăчĕ, мĕншĕн тесен иккĕшĕн те пĕр-пĕрне шанманни тата кашни сăмаха шутласа каласси пурччĕ. Çыравçă çамрăкăн чун шикленĕвне маларах ăнланчĕ те çапла каларĕ:

— Тепĕр хут ыйтатăп: Шупашкара çитнĕ кун санăн канмаллах. Килĕшетĕн-и?

— Килĕшме те пулать, анчах та выставкăри пĕрремĕш кун ытла та пĕлтерĕшле: чи паха экспонатсем умĕнче завод директорĕсем хăйсем е тĕп специалистсем тăма тивĕç, кураканĕсем те ытти кунсемпе танлаштарсан чылай çӳллĕ шайра пулма кирлĕ, президент та, тен, халăха çĕнĕ шухăшсем пĕлтерĕ.

— Апла эсĕ пĕр кунтах пĕтĕм Чăваш çĕршывĕпе паллашасшăн. Çапла-и?

— Те пулать, те пулмасть. Кăна эпĕ те пĕлместĕп-ха, — терĕ те Вера хăй еннелле утакан Казанбаев çине пăхрĕ. Хула мэрĕ аллинчи çырла сĕткенĕ тултарнă илемлĕ савăта илчĕ. — Тавтапуç.

— Эльвирăпа иксĕмĕр турăмăр çак сĕткене, — ăнлантарчĕ арçын хăй те çемьере усăллă ĕç тума вăхăт тупма пултарнине кăтартма тăрăшса. — Апла эсĕ президент сăмахне те илтесшĕн-ха, Вера?

— Эпĕ унăн шухăш-кăмăлне çеç мар, кашни хусканăвне тимлĕн тĕпчетĕп, — терĕ хăюллăн çамрăк хĕр упăшкипе арăмĕ тем çинчен шутласа пĕр-пĕрин çине çав тери тимлĕн пăхнине асăрхаса илсе.

— Апла эсĕ пирĕн президентпа интересленетĕн пулса тухать? — шалти туйăмĕ, упăшкипе арăмĕ хушшинче сиксе тухни, калаçăва урăх еннелле пăрма е пачах путлантарма ăнланнине пытармарĕ хĕрарăм, çавăнпа та вăл çапла каларĕ: — Шупашкар пулнă, тата пулать те! Çавăнпа та, тен, пирĕн пысăк политика çинчен калаçни усăсăр, — тесе хучĕ.

— Епле хăятăн? — сасартăк ыйтрĕ Заил Казанбаев арăмĕпе хăна хĕрне шартах сиктерсе. — Эльвира, сана мĕн çитмест паянхи пурнăçа тарăннăн ăнланма? Пĕлӳ е тем урăххи?

— Хам та пĕлместĕп, — терĕ хула мэрĕн арăмĕ. Вăл йăвашшăн илемлĕ куçне мăчлаттарса илчĕ, унтан упăшки çине тăрăнчĕ: — Паян нумайăшĕ пирĕн президента критиклет, анчах та вĕсенчен нихăшĕ те малалла мĕнле утăм тумалли е еплерех ăнăçлă та ансат ĕç тусан чăваш халăхĕн пурнăçне çăмăллатма май пурри çинчен пире пĕлтермест. Çавăнпа та эпĕ аптăрасах çитрĕм: мĕнле пурăнмалла пирĕн малашне, епле çăмăллатмалла хамăрăн пурнăçа?

— Каçар, тусăм. Хăна умĕнче ытла та шала кĕрсе кайрăмăр, — арăмне лăплантарма тăрăшса аллипе унăн пĕтĕм кĕлеткине ыталама тăрăшрĕ упăшки.

— Тархасшăн, ан çилленĕр, — илтĕнчĕ сасартăк хăна хĕрĕн çепĕç сасси. — Эпĕ Чăваш çĕршывне кĕрĕк арки йăвалама килмен. Тĕп ыйтăва татсан тепĕр кунах Парижа тухса кайма хатĕр.

— Мĕнле ыйтăва? — тĕлĕнчĕ Эльвира.

— Энтри Сире манăн тĕллевĕмпе паллаштарман иккен. Çапла-и?

— Çук. Пĕлтермен.

— Манăн Куртатов улпутăн мулне Чăваш ене вырнаçтармалла. Май килсен пысăк хуçалăх тăвасшăн, çавăнпа та кунти пурнăçпа тата çутçанталăк пуянлăхĕпе тарăннăн паллашма шутлатăп эпĕ.

— Апла санăн чи малтан Заил Казанбаевпа калаçмалла. Çапах та вăл хула мэрĕ, пурнăçа тарăнрах пĕлет.

— Килĕшетĕп, анчах та эпĕ кунти пулăмсене хам куçпа курасшăн, мĕншĕн тесен хула мэрĕ кивĕ саманаран уйрăлни сисĕнсех каймасть-ха. Вăл васкаманни, кашни ыйтăва тĕпчени тата шутласа татни сисĕнет пулин те. Эпĕ ăна ăнланатăп: иртнĕ тапхăрта та ырă самантсем нумай пулнă. Кӳренместĕр-и эпĕ ытла тӳррĕн каланăшăн?

— Паллах, кӳренместпĕр.

— Апла пулсан манăн чи малтан Чăваш çĕршывĕнчи улшăнусемпе паллашмалла, — тесе Вера сĕткен савăтне сĕтел çине лартрĕ те васкамасăр пӳлĕм варринелле утрĕ.



Шупашкарта


Каçкӳлĕм ăшă çумăр пăчă сывлăша, шăрăхпа пусăрăннă ӳсен-тăрана, этемĕн кун каçа ĕçлесе ывăннă чунне — пурне те асамлă нӳрĕкпе сиплесе чĕрĕлĕх тата çĕнĕ вăй-хал хушрĕ.

Эльвира кухньăра каçхи апат хатĕрленĕ тапхăрта Казанбаев, килне кĕме вăхăт тупнăскер тата çумăр чарăннине асăрханăскер, хăнана балкон çине илсе тухрĕ.

— Тасалнă сывлăш чуна уçать, — терĕ Вера çумăр хыççăн илемлĕн ялтăртатакан тавралăхпа киленсе.

— Çавăнпа балкона уçрăм, — татах чăвашри çутçанталăка мухтаса илесшĕнччĕ хула мэрĕ, анчах та хăна хĕрĕн çепĕççĕн те уççăн янракан сасси пуçри шухăша сасартăк татрĕ.

— Пурте тасалăхшăн тата çĕнĕлĕхшĕн пĕрле кар-р! тăрсан, ман шутпа, çĕр чăмăрĕн кашни кĕтессинчех пурнăç çĕнелсе улшăнмалла!

— Паллах, анчах темшĕн пур çĕрте те пулаймасть апла.

— Калăпăр?..

— Эсĕ пĕлекен Пакистан е, калăпăр, Йемен. Тавлашатăн-и?

— Çук.

— Шел пулин те, мул тĕнчинче тасалăхпа çĕнĕлĕхшĕн кăна тăрăшсан йĕрке нихăçан та пулмасть. Социализм обществинче, енчен те ăна тĕрĕс тусан, нимĕнле тасамарлăхла танмарлăх пулмасть.

— Ирĕк парсамăр. Эпĕ паян Сирĕнпе пысăк политика çинчен калаçасшăн.

— Пысăк политика? — тĕлĕннине пытармарĕ хула мэрĕ.

— Урăхла каласан, çав капитализмпа социализм хушшинчи уйрăмлăхсемпе пĕрпеклĕхсем çинчен тарăнрах пĕлесшĕн эпĕ, мĕншĕн тесен çак кунсенче манăн Куртатов улпутăн мулне Çĕрпӳ таврашне вырнаçтармалла, анчах та хам эпĕ Сирĕн çĕршыври рынок системи мĕнле общество никĕсĕ çинче йĕркеленсе тăнине пĕлместĕп. Пĕрисем капитализма таврăнатпăр теççĕ пулсан, теприсем çаплах социализмра пурăнатпăр теççĕ. Ăçтарах-ши тĕрĕслĕх? Мана çавă кирлĕ.

— Ăнланатăп, анчах татса калама шикленетĕп. Тĕрĕс ăнлан: мулна вырнаçтарăн-ха, анчах усламĕ пулĕ-ши кăшт та пулсан?

— Апла социализм пĕтмен. Çапла-и?

— Пĕтмен, мĕншĕн тесен никĕсĕ унăн çирĕп, çитменнине, вăл хăйĕн тĕллевĕпе мал ĕмĕтлĕ тата ырă кăмăллă çынсене пурне те çырлахтарать.

— Пĕлетĕп-ха. Французсем те пирĕнтен малтан Париж коммунине туса пăхрĕç, анчах темшĕн çак .çĕнĕ общество пур çĕре те вăйпа, нумай-нумай çынна вĕлерсе пырса кĕрет, çавăнпа та, тархасшăн, ăнлантарăр мана: мĕншĕн социализма капитализмран ытларах юрататăр?

— Мĕншĕн тесен тĕрĕс никĕсленĕ социализм обществинче чухăнсем çук, никам та ĕçсĕр лармасть, кашни çын ачисене вĕрентсе çын тума пултарать. Çакна эпĕ, хаклă Вера, хам куçпа хам курнă.

— Вара мĕншĕн куç умĕнчен тасалать çак общество?

— Ăна Маркс идейисене пăсса тунă, çавăнпа тĕрĕслĕх вырăнне каллех танмарлăх таврăнчĕ.

— Апла мĕнле общество тăвасшăн сирĕн халăх?

— Хăйне евĕрлĕ çĕнĕ общество.

— Апла хума юрать-ши кунта Куртатов мулне?

— Паллах, — терĕ те Казанбаев кухньăран арăмĕ тухнине асăрхарĕ, çавăнпа та хăнана каçхи апат çиме чĕнчĕ.



* * *

Заил, çăмăл ыйхăллăскер, пӳлĕмре ура сасси илтсенех куçне уçрĕ. Арăмĕ иккен. Упăшки çине темле пит шухăшлăн пăхса тăрать пулсан та, сăнĕ ĕнерхи пек мар: пит çăмартийĕ çутă, хĕрлĕ тĕс пурри палăрать. Куçĕ те ĕнерхинчен чĕрĕрех, чылай йăлтăркка, анчах шухăшлă.

— Вăрантăн-и? Тепĕр сехет канма пултаратăн-ха. Çывăрах, — тесе аллипе ачашшăн мăшăрĕн çӳçне шăлса илчĕ Эльвира.

— Вăхăт миçеччĕ-ши? — утияла хăи çинчен сирсе умĕнчи тăпăл-тăпăл кĕлеткене хăй еннелле туртса илме хăтланчĕ арçын.

— Пиллĕк çеç иртнĕ, — хумханса каларĕ хĕрарăм.

— Эсĕ паян ĕнерхинчен те хитререх, — тăрса ларчĕ Казанбаев. Арăмĕ ăна ачашшăн хăй çумне туртрĕ, ачашланчĕ.

— Хула мэрĕпе юнашар начар пирĕшти тăнине курсан хальхи хĕрарăм тем тума та пултарĕ, — упăшкин аллине хăйĕн çуçĕ çинчен илме хăтланчĕ хĕрарăм.

— Шӳтлетĕн. Çапла-и?

— Кашни шӳтрех тĕрĕслĕх пур теççĕ ватăсем.

— Эй-й, апла пулсан... чăм ман çума, — арăмне хăй çинелле туртрĕ Заил.

— Эсĕ ыйхăран вăрансах çитеймен иккен, çавăнпа çӳçе çеç лăпкатăн, çывăрах. Вăй-хал урăх çĕрте кирлĕ пулать: Верăна йĕркеллĕн выставкăна çитермелле.

— Чăн та. Кунĕ ырă пултăрччĕ, — арçын кăмăлĕ сасартăк сĕврĕлчĕ, вăл хăвăрт ура çине тăчĕ, арăмĕнчен уйрăлса пуканран уртса янă шăлавар еннелле туртăнчĕ.

— Çапах та çывăр тепĕр сехет. Эпĕ ирхи апат хатĕрлеп, — тӳлеккĕн каларĕ Эльвира.

— Выртсан та çывăрасси пулмасть. Хĕрачана хăна çуртне вырнаçтарса тĕрĕс турăмăр-ха, — васкаса, хăйпе хăй калаçса тумланма тытăнчĕ Казанбаев.

— Мĕншĕн апла шутларăн? — пӳлĕм варрине çитнĕ хĕрарăм сасартăк чарăнчĕ те упăшки еннелле çаврăнса тăчĕ.

— Верăн ашшĕ Герман Марков пулнине Энтри, Ипатьев, Арланов тата эпир пĕлетпĕр. Гюзель, тен, тавçăрать те пулĕ, анчах çирĕплетсе калама пултараймасть, çавăнпа та хĕрачана Марковсем патне ярсан тем сиксе тухма пултарĕ. Унсăр пуçне Вера мĕнле шухăшпа Шупашкара килнине, унăн кăмăлне, тĕрĕссипе, эпир лайăххăн пĕлместпĕр те. Темрен тем сиксе тухмĕ-и?

— Вера тӳрех пирĕн пата килчĕ. Эпир ăна пулăшма хатĕррине ăнланчĕ. Ăна шанмалла мар сăлтав курмастăп.

— Гюзель эпĕ Германа пулăшнине ăнланать тесе шутлатăп. Верăна пулăшмалла пирĕн.

— Апла пулсан ку ĕçе пĕтĕмпех мана тата Артура шанса пар.

— Эсĕ, тен, тепĕр пьеса çырасшăн, çапла пуль-ха.

— Иртерех-ха. Эпĕ сана пулăшасшăн тата санăн вăхăтна, вăй-хална упрасшăн.

— Вăхăчĕ, чăн та, сахал. Ăçтан Кăна килмеççĕ хăнасем. Пĕр вĕçĕм ĕç. Çăмăл мар хула пуçĕ пулма.

— Çавăнпа та пулăшасшăн эпĕ сана, — терĕ те Эльвира ирхи апат хатĕрлеме кухньăна тухрĕ. Арăмĕнчен упăшки те юлмарĕ.



* * *

Эльвира васкаса троллейбусран тухрĕ те аллине илем кӳрекен ылтăн сехечĕ çине тепĕр хут пăхса илчĕ: выставка уçас вăхăт чăн та çывхарса çитнĕпе пĕрех, анчах та калаçса татăлнă вырăнта, хаçат сутакан киоск çумĕнче, Вера та, Энтри те курăнмарĕ, çавăнпа та хĕрарăм васкамасăр, тавралла тимлĕн сăнаса урам урлă каçрĕ. Кермен еннелле талпăнса утакан халăх хыççăн уттарчĕ.

Кермен умĕнчи пысăк лаптăкра ятарласа трибуна вырнаçтарнă. Ун тавра ютран тата Раççей регионĕсенчен килнĕ хăнасем, правительство членĕсем явăнаççĕ. Вĕсем пурте Чăваш Респуĕликин Президенчĕ Николай Федоровăн, выставкăна уçма килмеллескерĕн, автомашини трибуна патне хăш енчен пырассине ытисенчен маларах пĕлсе ун çывăхнерех пулма тăрăшаççĕ.

Президент картишне сасартăк халăх хăйне кĕтмен енчен кĕрсе тăчĕ. Кăштах уксахласа, авса тунă туя çине таянса трибуна çине хăпарса тăчĕ.

Халăх сĕрлесе илчĕ, пăшăлтатрĕ: çамрăк! Ытла та илемлĕ! Анчах мĕншĕн уксахлать?

Президент, тен, çак сăмахсене илтрĕ те пулĕ, анчах вăл чарăнса тăмасăр выставка уçма пухăннă халăха саламларĕ. Пурне те ырă сунчĕ, унтан туйи çинчен мансах сиксе анчĕ. Халĕ ĕнтĕ пурте Чăваш çĕршывĕн ертӳçи малалла хăш еннеле каяссине кĕтрĕç. Вера та хĕсĕнсе халăх хушшинче çӳрерĕ.

Вăл президентăн пулас маршрутне тавçăрма тăрăшатчĕ, сасартăк Эльвира Казанбаевăна тĕл пулчĕ.

— Ирхи салам! — терĕ çыравçă çамрăк хĕре ачашшăн çупăрласа. — Энтри ăçта!

— Тĕл пулаймарăмăр-ха. Калаçса татăлнăччĕ, анчах...

— Шел, Герман Марков та кунта мар. Гюзель, паллах, никамшăн та тăрăшмасть. Анлантăн пулĕ мана, çапла-и?

— Паллах, — терĕ те Вера хĕвĕшекен халăхран именмесĕр, темĕнле тĕрек тупас пек, пĕтĕм кĕлеткипе Эльвира çине таянчĕ, унăн илемлĕ те хаклă тумтирĕ çине куççульне тумлатрĕ. Чăтаймарĕ, мăнтарăн. Ашшĕ патне килсеччĕ, курса пулмарĕ-çке. 

— Ман шутпа, Герман Марков васкасарах тухса кайрĕ юта, — терĕ вара Казанбаева хĕрачана епле те пулсан лăплантарма тăрăшса.

— Пачах апла мар, — хăюллăн тата ним шутламасăр хирĕçлерĕ хăна.

— Тен, эсĕ аçуна ахалех хутĕлетĕн? Эпĕ сана ăнланатăп.

— Тархасшăн, апла ан калăр. Эпĕ никама та хутĕлеместĕп.

— Мĕншĕн?

— Манăн аннепе аттене çавăн пек шăпа пӳрнĕшĕн никам та айăплă мар. Эпир те, вĕсем те вăхăта шыраман, вăл мĕн панине илнĕ.

— Çапла та, анчах...

— Шăп та çав анчах пирки манăн атте юта васкаса тухса кайре те. Унăн çак утăмĕ тĕрĕс, мĕншĕн тесен вăл кирлĕ таран укçа-тенкĕ ĕçлесе тупса манăн пурнăçа çăмăллатасшăн.

— Ăнлантăм, — терĕ Эльвира хĕрача пуçне ачашшăн хăйĕн кăкăрĕ çумĕнчен уйăрса. — Ăслă хĕр эсĕ, Вера. Чăнласах ĕненетĕн-и эсĕ пирĕн пурăнăç улшăнасса?

— Чăнласах, — хуравларĕ Вера. Вара иккĕшĕ хулран-хул çавтăнса президент хыççăн утакан ушкăна хутшăнчĕç, выставкăпа паллашма тытăнчĕç.

Верăпа Эльвира Чăваш ял хуçалăх министерстви хатĕрленĕ павильона та çитрĕç, ывăннăскерсем, тулли сĕтел хушшине ларса чăваш хресченĕ хатĕрленĕ аш-какая тата сĕт-турăха тутанса киленчĕç.

— Чăнласах килĕшрĕ-и сана пирĕн президент? — сасартăк ыйтрĕ çыравçă инçетри хăна чăваш шăрттанне юратса астивнине сăнаса илсе.

— Чи килĕшни — вăл çамрăкки.

— Апла ăна юратнăран критиклеççĕ?

— Калама йывăр, анчах та тĕрĕслĕх çавăн тавра пулма пултарать.

— Сана ăнланма та çăмăл мар, мĕншĕн тесен эçĕ пач урăх тĕнчерен килнĕ çын.

— Ку та пур-тăр. Çалах та эпĕ сана çакна каласшăн: Раççей правительствинче Николай Федоров пек пысăк вырăнта ĕçленĕ чăваш пулман халиччен. Унсăр пуçне вăл Чăваш Республикин пĕрремĕш президенчĕ, çавăнпа та ăна хирĕç кĕрешни, унăн ятне варалама тăрăшни, паллах, чăваш халăхне хисеплеменине пĕрех.

— Анчах та вăл темшĕн йăнăш утăмсем тăвать текенсем пур.

— Ман шутпа, çак ăнланманлăха е, тарăнрах каласан, хирĕçтăрăва президент мар, ун тавра пухăннă йĕксĕксем тăваççĕ.

— Мĕншĕн?

— Тĕрлĕрен киревсĕр меслетсемпе пирĕн пĕрремĕш президента халăхпа хирĕçтерсе ярасшăн та хăйсен ятне çĕклесшĕн, ăшăрах вырăн йышăнасшăн.

— О, çулна кура мар тавçăруллă эсĕ, Вера. Тулли тĕшше хывăхран уйăрма пĕлетĕн.

 Президента нимĕнле хирĕçтăру та кирлĕ мар, анчах та ун таврашĕнчи хăш-пĕр çынсем çав харкашусăр пурăнма пултараймаççĕ. Кунашкалли кирек хăш çĕршывра та тĕл пулать вăл. Эп пурăннă çĕршывра та çаплах тăрă шыва пăлхатма тăрăшакансем яланах тупăнаççĕ.

— Апла сана президент килĕшрĕ?

— Паллах, килĕшрĕ. Епле хĕрӳллĕн калаçрĕ паçăр.

— Эпĕ темшĕн иккĕленме пăрахаймастăп хам чăваш пулин те, анчах сăлтавне ăнлансах çитерейместĕп-ха хальлĕхе.

— Ман шутпа, сирĕн ăру демократи тапхăрĕнче пурăнман, çавăнпа та эсир кирек мĕнле япалана та пăхăнма хăнăхнă, хăрасси пур сирĕн. Рынок тытăмĕ малалла аталаннăçем ăнлану килет акă. Çăмарти чăххине вĕрентет темĕр-ши ĕнтĕ мана?

— Апла каламастăп-ха, Вера. Шухăшлатăп ав. Президента ăнланма тăрăшатăп.

— Сирĕн президент шайĕ, паллах, ыттисеннинчен çӳллĕрех. Килĕшетĕн-и?

— Асăрхатăп-ха: вăл темле йывăрлăхра та çул тупать.

— Апла пулсан унăн çулĕ ăнăçлă пулĕ.

— Килĕшетĕп. Вара пирĕн пурăнăç та çăмăлланĕ.

— Çапла пултăрччĕ, — тесе Вера пĕтĕм кĕлеткипе Эльвира еннелле туртăнчĕ, анчах та хăвăрт тӳрленчĕ, вăл ăшĕнчи шухăш-кăмăлне пĕтĕмĕшле палăртма васкамарĕ-ха. Çитменнине тата, шăп та лăп çак вăхăтра Энтрипе тĕл пулчĕ. Шăллĕ унăн пĕччен мар-мĕн, унпа юнашар вăтам çулсенчи чипер пит-куçлă хĕрарăм утать.

— Вера, эпĕ сана хамăн аннепе паллаштарасшăн, — терĕ Энтри. — Эсĕ манăн аппа иккенне каласа кăтартрăм эпĕ. Анне йăлтах-йăлтах, пурне те пĕлет.

— Аван-и, хĕрĕм! — Верăна алă тытрĕ Гюзель. — Ырă сунса йышăнатпăр сана хамăрăн Чăваш çĕршывĕнче.

Вера умри чипер хĕрарăма именчĕклĕн ыталаса илчĕ.

  